
        
            
                
            
        

    
	ХЭЛМЭГДСЭН ЗАЯА – 12
 

	Готовын АКИМ найруулан бичив.

	 “Улс төрийн хэлмэгдэгчдийн холбоо” Улаанбаатар хотноо 1999 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Конрад Аденауэрийн сангаас ивээн тэтгэв.


ОРШЛЫН ОРОНД ӨРГӨХ ХЭДЭН ҮГ

	Шинэ жилийн концертын хор : Намын эсрэг магтуу

	Үгийг : Төмөр-Очир

	Хөгжмийг : Сэхээтний хэсэг

	Гоцлол дуучин : Нямбуу, Сурмаажав

	Удирдаач Ардын хөгжмийн урлагийн зүтгэлтэн : Лоохууз

	Монгол үндэсний хөгжмийн хоршилд: Гунгаажав, Дашнамжил

	 

	Олны дунд МАХН-ын удирдлагаас зориуд тараасан шог

	 

	 

	Хэлмэгдүүлэл! Үс сөхүйж, ууц хүйт даам аймшигт үг. Гэм зэмгүй үй олон хүнийг цаазлахыг нь цаазалж хорихыг нь хорьж, цөлөхийг нь цөлж, мөшгөн хавчихыг нь мөшгөн хавчсан хууль бус бурангуй ажиллагааг базаад ганц энэ үгээр илэрхийлж байна. 

	 

	Түрүүчийн ташуур барьсан засгийг түлхэн унагаад

	Түүний оронд хурдан буу барьж өндийсөн засаг

	Түүх, ёс, төр, шударга ухаан бүхнийг бас

	Түлхэн унагаад хүнийг мал болгож байна

	 

	60 хэдэн онд Р. Чойном найрагч “Уур минь хүрч байна” шүлэгтээ ингэж бичсэн нь буй. МАХ Нам Монголд нээрээ л “хүнийг мал болгож”, “Хүний эрхийн түгээмэл тунхаглал”-ын “Хүн болгон амьд явах эрхтэй” гэсэн 3-р зүйл, “Хүний ёсноос гадуур нэр төрийг нь гутаасан доромжлолд... өртөх ёсгүй” гэсэн 5-р зүйл, “хэн боловч хуулиар адилхан хамгаалуулах эрх эдэлнэ” гэсэн 7-р зүйл, “Үндсэн хууль, бусад хуулиар олгосон эрх нь зөрчигдвөл хүн бүр эрх мэдэл бүхий үндэсний шүүхээр эрхээ зохих ёсоор эгүүлэн тогтоолгох эрхтэй” гэсэн 8-р зүйл, "хүн бүр чөлөөтэй бодох, сэтгэх... " эрхтэй гэсэн 18-р зүйл, “Хүн болгон өөрийн үзэл бодолтой байж, түүнийгээ чөлөөтэй илэрхийлэх эрхтэй. Үүн дотор үзэл бодлоо ямар ч хориг цээргүй баримтлах, аливаа мэдээлэл, үзэл санааг улсын хилийн заагаар үл хязгаарлан боломжтой арга замаар эрж сурвалжлах, олж ашиглах, түгээн дэлгэрүүлэх эрх багтана” гэсэн 19-р зүйлийн болон ер нь бараг бүх зүйлийн заалтыг бүдүүлгээр зөрчиж тэр ч байтугай социалист үндсэн хуулийнхаа заалтыг зөрчиж байсан нь үнэн юм. Тэр ч байтугай тийм тунхаглал байдгийг ард түмнээс нууж 1950-иад оны эхээр Ринчен докторын орчуулсан уг тунхаглалыг нийтлэх зөвшөөрөл олгоогүйг үл өгүүлэн өгүүлэхэд манайд социалист нийгмийн байгууллыг, МАХ Намыг үнэхээр сөрж байсан өөрөөр сэтгэгч хуруу дарам цөөн байжээ. Манай өнөөгийн ардчилагчид маань ч 89 онд анх гарч ирэхдээ социализмыг сайжруулах уриа тавин гарч ирснийг бас үл өгүүлэн өгүүлэхэд МАХ Намд ленинч хэм хэмжээг сэргээж, Цэдэнбалыг зайлуулснаар л Монголын социалист хөгжлийг түргэтгэнэ гэж үзэж байсан нь Лоохууз, Нямбуу, Сурмаажав нарын “намын эсрэг бүлэг” гэгчийн хэлмэгдсэн түүхээс илэрхий байна. Чухамдаа бол энэ хүмүүсийг бүлэг гэвэл “намын эсрэг” бус, “намын төлөө” бүлэг гэвэл зохилтой юм. Ингэж хэллээ гэж хэлмэгдсэн хүмүүс маань гомдохгүй болов уу. Учир нь дэлхийгээс таслагдсан хаалттай Монголд, коммунист үзэл санааг завсаргүй номлож байсан социалист Монголд дээрхээс халих ямар ч арга байгаагүй. Тэгээд ч эд маань коммунизм бол адбиш зорилго гэж, тэр зорилгод хүрэхэд монголын ард түмнийг удирдан чиглүүлэгч нь МАХ Нам гэж бат итгэж байсан юм. Гэхдээ тэд тэр үеийн Монголын байдлыг саруул ухаанаар дүгнэж, социализмын хүрээнд ч гэсэн улс орныхоо хөгжлийг урагшлуулах арга замыг хайж, дэлхийн бүх улс оронтой эрх тэгш харилцах учиртайг ухаарч эрмэлзэж байснаараа МАХ Намынхаа дотор хамгийн сор нь байсан гэхэд хилс болохгүй. Тэр үед МАХ нам олон улсын хөгжлийн хандлагыг ухаарах чадваргүй, албан тушаалтайгаа үхэлдэн зууралдагч өөртэйгөө зөрснийг өширхөн дарангуйлагч Цэдэнбалыг биш, эрхбиш шинээр сэтгэж, улс орныхоо хөгжлийг арай ондоогоор харсан тэр гишүүдийнхээ үгийг хүлээж авсан бол Монголын хөгжил өөр байх байсан нь тодорхой. Гэвч МАХ Нам хийгээд социалист төрийн толгойд насаараа залрахыг санаархаж, өөрийгөө аялдан дагалдаж, зусардан билбүүрдэгч нараар хүрээлүүлсэн байсан Цэдэнбалын явуулгаар Намын Төв Хорооны бүгд хурал нь шүүмжлэл, өөрийн шүүмжлэл өрнүүлэх намын дүрмийн заалтын дагуу Цэдэнбалын ажлын арга барил, алдаа дутагдлыг болон үүнээс болж намын ажлын хэм хэмжээ зөрчилдөж байгааг ил тод шүүмжилсэн Лоохууз, Нямбуу, Сурмаажав гурвын хэлсэн ярьсныг намын олон түмэн ч, нийт ард түмнээс тас нуугаад, тэднийг “намын жанжин шугамыг эсэргүүцэгч”, “марксизм-ленинизмийн цэвэр ариун байдлын төлөө тэмцэхийн ач холбогдлыг бууруулагч”, “ах дүү социалист бусад оронтой эдийн засгийн талаар харилцан ашигтай хамтран ажиллах явдлыг эсэргүүцэгч” гэж улаан цайм гүтгэн гүжирдсэн юм. Энэ нь МАХ Намын Төв Хороо, VI бүгд хурлаас 2 хоногийн хойно нөхөж гаргасан тогтоолыг намын анхан шатны байгууллагын хурлаар хэлэлцүүлж, Лоохууз нарын хатуу шийтгэх саналыг намын гишүүд гаргаснаар энэ хэлмэгдүүлэлд нам даяараа оролцжээ. Энэ бусармаг явууллагад эх орноо гэсэн чин сэтгэлтэй 60 гаруй хүн өртсөн юм. Энэ бол хэн ч няцааж үл чадах гарцаагүй үнэн юм. 

	Ялдар дурдахад “Хүмүүсийг мах бэлтгэлд туудаг Ху Нам” гэсэн өгүүлэл бичсэний төлөө МАХ Нам өчүүхэн надаас 83 сая төгрөг (өөрийнх нь төлөөлөгчийн шүүх дээр хэлснээр нэг гишүүнээ 1000 төгрөгөөр үнэлжээ) нэхэмжлэн шүүхээр заргалдаж, улмаар уг нэхэмжлэлийг нь анхан шатны шүүх хэрэгсэхгүй болгоход хүртэл давж заалдаад улмаар Дээд шүүх анхан шатны шүүхийн шийдвэрийг хэвээр үлдээгээд уг шийдвэрийнхээ нэг хувийг МАХ Намын хяналтын Ерөнхий хороонд өгч нэг хувийг нь над ирүүлж бас нэг хувийг Улс төрийн хэлмэгдэгсдийн холбоонд явуулсан байсан юм. Үүгээр Монгол улсын Дээд шүүх МАХ Намын хэлмэгдүүллийг хүлээн зөвшөөрсөн билээ. Уг шийдвэрийн улс төрийн ач холбогдол үүнд оршино. Гэвч Монгол улсын Дээд шүүх МАХ Намын 21 оноос хойших хэлмэгдүүллийг ийнхүү хүлээн зөвшөөрөөд байхад хүртэл МАХ Нам ард түмнээс байтугай хэлмэгдүүлсэн хүмүүсээсээ уучлал гуйгаагүй байна. Тэр ч байтугай МАХ Намыг шинэчлэн Ху нам болгохын төлөө тэмцэгч уул намын зартай нэгэн зүтгэлтэн 60 хэдэн оны эхээр МАХ Намыг жинхэнэ шинэчлэхийн төлөө байсан Нямбууг шадархан цаазаар авахыг шаардсан нь МАХ Намынхан 21 оноос 90 он хүртэл алагдсан, цөлөгдсөн, сэтгэл санааны дарамттай нэг насаараа тарчилсан хүмүүст үнэхээр хүйтэн цэвдэг ханддагийн нотолгоо гэлтэй. Энэ юуных вэ? МАХ Намын бэлгэдэл болсон Цэдэнбалын үнэн нүүрийг илчилсэнд тэд өсөрхөж байгаагийнх. Үнэн үг хэлсэн хүнд хүн өштэй гэж тэр. Энэ утгаар бол “намын эсрэг бүлэг”-ийнхэн өөрөөр сэтгэгч байжээ гэж болно. 

	Сэхээтний төөрөгдөл болон 1964 оны “намын эсрэг бүлэг” гэгчид холбогдсон 12 хүний 30-40 жил эдэлсэн бие, сэтгэлийн зовлонг Улс төрийн хэлмэгдэгсдийн холбооны дуртгаснаар энэ жижиг номд өгүүлэхийг хичээлээ. Энэ номоос уншигч Та 60-аад оны үеийн Монголын улс төр, эдийн засгийн амьдрал ямар байсан, Лоохууз, Нямбуу, Сурмаажав нар Намын Төв Хорооны нэгдүгээр нарийн бичгийн дарга Ю. Цэдэнбалыг яагаад шүүмжилж байсан? Намын эсрэг бүлэг гэж байсан уу? Монгол нутгийн, бурхан мартчихсан гэмээр бөглүү хязгаарт энд тэнд гэр бүлийн хамт цөлөгдсөн, өргөст торны цаана хоригдсон тэр хүмүүс гал усны гашуун зовлонг хэрхэн туулсан тухай цогц төсөөлөл авах болов уу гэж найдаж байна. Түүхэн үнэнийг тогтооход нэмэр болох болтугай. 

	 

	Г. АКИМ

	 


СЭХЭЭТНИЙХЭЭ АМЫГ АМ ЦААСААР

	Тархи нь эргэсэн сэхээтнүүдийг 

	Тарчилгах тогтоолоор адисалж 

	Тамын тогоонд чанаад л

	 

	Д. ПҮРЭВДОРЖ

Автоматаар үүсгэсэн тайлбар]

	Нэрийн хуудас: Найдангийн ДАНГААСҮРЭН 

	 

	1925 онд Дорноговь аймгийн Сайхандулаан суманд төрсөн. 1935 онд цахилгаан холбооны цахилгаан нэвтрүүлэгч, 1943 онд МХЗЭ-ийн ТХ-ны үзэл суртлын хэлтсийн дарга, 1945 онд МХЗЭ-ийн ТХ-ны хоёрдугаар нарийн бичгийн дарга, 1946, 1952, 1956—1959 онд нэгдүгээр нарийн бичгийн дарга болсон. 1955 онд Хөвсгөл аймгийн намын хорооны нэгдүгээр нарийн бичгийн даргаар ажилласан Улсын Бага хурлын гишүүн, улмаар МАХН-ын Төв Хорооны гишүүнээр 3 удаа, Улсын их хурлын депутатаар 2 удаа сонгогдож байсан. 1956 онд сэхээтний төөрөгдөлд орсон гэж хэлмэгдсэн. 1990 онд цагаадсан. 

	 

	1990 оны зун билээ. Засгийн газрын ордны хойд талын цэцэрлэгт Их сургууль орохоор явж байтал нас жар гарсан болов уу гэмээр толиотой өндөр өвгөн өөдөөс ирж явснаа намайг харан зогтусаад “Хүүхээ, чамайг тэр гэдэг үү?” гэл ээ. “Тийм ээ” гэвэл “Намайг Дангаасүрэн гэдэг” гэхэд Эвлэлийн төв хорооны дарга байсан Дангаасүрэн гуай мөнийг таньсан билээ. Туйлын эрдэмтэй энэ бууралтай тун ч сайхан танилцаж, өвгөн ч манай сонины газраар орж гарах болоод, хэд хэдэн сонин өгүүлэл сонинд маань нийтлүүлсэн билээ. Дангаасүрэн гуайг ирэх тоолон нь хоёул хууч хөөрч сэхээтний төөрөгдөлд орсон хэргээр насаараа хэлмэгдэж улс төрийн идэвхтэй үйл ажиллагаагаар улс орныхоо хөгжлийг түргэтгэхэд оролцох эрхгүй болсон ч эрдэм номоор эх орондоо тус болох гэж зүтгэн докторын зэрэгт хүрсэн тухай нь яриулсан минь олон л доо. 

	“Сэхээтний төөрөгдөлд” өөрөө орсноор барахгүй өрөөлийг “төөрөгдөлд оруулж” явсан гэгддэг Дангаасүрэн гэж нээрээ хэн бэ? Сэхээтний төөрөгдөл гэж нээрээ юу байсан юм бэ?

	ЗХУКН-ын XX их хурал дээр Хрущев нэг хүнийг тахин шүтэж байсан хор уршгийг дэлгэн тавиад “Хрущевын уяслын үе” гэгддэг тэр үе ЗХУ-д эхлээд хоёр жил болж байлаа. Энэ нь Монголд ч нөлөөллөө. 30-аад онд Монголын урдаа барьдаг сэхээтнүүд устгагдаад, рабфакийн буюу ажилчны хагас дутуу боловсрол эзэмшсэн хүмүүс улс орны удирдлагад гарч ирснээр улс орны хөгжил саатаж байсан бол 50-иад онд дээд боловсролтой, улс үндсээ гэсэн сэхээтнүүд төрөн гарах боллоо. Өөрөөр хэлбэл 50 оны дунд үе бол монголын бүтээлч сэхээтний төлөвшлийн үе байлаа. Тэд Монгол орноо яавал улсын дайтай улс болгох вэ? дэлхийн хөгжлийн энд яавал хүрэх вэ? ЗХУ болон Хятад гэсэн хоёр их гүрний эрхшээлд Монголоо яавал байлгахгүй, эдгээртэй яавал эрх тэгш хөршийн харилцаа тогтоох вэ? гэж нэгэнт эргэцүүлэн тунгаах болсон байлаа. Сэхээтнүүдийн тэр үеийн уур амьсгалыг харуулахын тулд МХЗЭ-ийн нэгдүгээр нарийн бичгийн дарга Дангаасүрэнгийн өрөөнд болсон нэгэн ярианы товчийг сийрүүлье. 

	МАХН-ын Төв Хорооны нэгдүгээр нарийн бичгийн дарга Д. Дамба, Улс төрийн Товчооны гишүүн, их хурлын тэргүүлэгчдийн дарга Ж. Самбуу нар 1956 оны арван нэгдүгээр сарын 13-нд МХЗЭ-ийн Төв Хорооны байранд гэнэт ирж Дангаасүрэнгийн өрөөнд ажилтныг цуглуулаад улс орны хөгжлийн талаар санал бодлоо ярихыг уриалжээ. Тэдний ярьсныг Дамба нэг хүнээр тусгайлан тэмдэглүүлж аваад явсан нь өнөө МАХН-ын Төв Хорооны архивд хадгалаатай байна. Тэнд ажилтнуудын ярьсныг цухас дурдахад:

	Лувсанцэрэн: “Аж үйлдвэрээр маш их хоцрогдсоныг анхаарч тэргүүний орон болох шийдвэртэй алхамд орууштай”. 

	Дашдондог: “Совмонгол зэргээр дамжин эрдэс баялгаа түүхий хэвээр гарган өөртөө боловсруулахгүй байгаагаас олигтой орлого олохгүй байна” 

	Балдорж: "Мал аж ахуйнхаа бүтээгдэхүүнийг өөрсдөдөө бүрэн боловсруулмаар байна”

	Балчинжав: “Аль ашигтай оронтой худалдаа хийвэл яасан юм”

	Жамц: "Гадаадаас бэлэн юм авахын оронд тоног төхөөрөмж түлхүү оруулан өөрсдөө аль болохоор үйлдвэрлэл явуулмаар байна” гэх зэргээр ярьжээ. Энэ нь тэр үеийн сэхээтний санаа байдлыг ямар ч атугай тусгажээ гэж хэлж болно. Гэтэл Дамба, Самбуу нар чухам ямар зорилгоор энэ бүхнийг тэднээр яриулсан бэ? 1956 оны эцсээр МАХ намын Улс төрийн Товчооны гишүүд сэхээтний санал бодлыг сонсох ажлыг ийнхүү санаачлан, Төв хорооны удирдлагууд зохион байгуулалттай явж их сургуулийн багш нар, хүрээлэнгийн эрдэмтэд, Улсын төлөвлөгөөний комисс, Намын түүхийн институт, МХЗЭ-ийн Төв Хорооны ажилтны саналыг сонсжээ. Намын удирдлага маань “бидний саналыг сонсож, ажил үйлдээ тусган эх орныхоо хөгжилд санаа тавьж байна” гэж гэнэхэн бодсон сэхээтнүүд санасан бодсоноо чөлөөтэй уудалж байлаа. Ингэж хэлж ярьснаараа өөрсдийнхөө толгойд булуу хурааж байна гэж зүүдэлсэн ч үгүй. Тийм ээ, МАХ Нам сэхээтнээ даанч хайргүй гэнэдүүлэн нухчихсан юм. Хятадын "Цэцэг бүхэн дэлгэрэг, эрдэмтэн бүхэн уралдаг” гэсэн лоозон тавьж сэхээтнээрээ цээж дэхийг нь уудлуулаад тэднийг балласантай ив ижилхэн юм болсон. Үүнд хятадууд манайхаас суралцсан ч байж магад. Үүнийг үл өгүүлэн өгүүлэхэд Дангаасүрэн МХЗЭ-ийн Төв Хорооны нэгдүгээр нарийн бичгийн даргын хувьд Улсын Их сургуулийн залуу багш нарыг дуудан ирүүлж, өөрийн орны хөгжлийн түвшин ямар байна, тэргүүний хөгжилтэй орнуудаас шинжлэх ухаан-технологийн хувьд чухам юугаар хоцорч байна, мөн тэр зөрөөг нөхөн гүйцэхийн тулд чухам юу хийж болох вэ? гэдэг асуултыг тавиад энэ бүхнийг шийдэхэд манай физикчид химичид, биологичид, техникийн ухааныхны хүчин чармайлтыг чиглүүлэх цаг болсныг дурдаад тэднийг үйлдвэрүүдээр явуулан танилцуулж, саналыг сонссон байна. Энэ нь Дангаасүрэн чухамхүү бүхнийг оройлж явах учиртай залуучуудын удирдагчийн хувьд эх орноо хөгжүүлэх нэгэн үзүүрт сэтгэл өвөрлөсөн хэрэг байлаа. Гэтэл түүний энэ сайхан сэтгэл түүнийг нууцаар хардан мөрдөхийн үндэс болжээ. Улс төрийн Товчоо нэг шөнө МХЗЭ-ийн Төв Хорооны сургууль, пионерын хэлтсийн эрхлэгч Жамцыг дуудан аваачиж “Н. Дангаасүрэн чухам юу хийж байгааг ярь” гэж шахжээ. МАХН-ын Төв Хорооны архивд Жамцаас Улс төрийн Товчооны гишүүдийн асуултад хариулсан ярианы хуулбар өнөө хүртэл хадгалаатай хэвээр байна. Жамц хариулахдаа:

	“Дангаасүрэн аймгуудыг томсгох хэрэгтэй. Манай үйлдвэр сангийн аж ахуйд хөдөлмөрийн бүтээмж муу, арвилан хэмнэлт ихээхэн доголдолтой. Сангийн аж ахуй тариа будааг маш их хаяж байна гэж байсан гэж биднийг цуглуулан саяхан ярьж байсан. Хувь нийлүүлсэн нийгэмлэгүүдэд ажиллаж байгаа монголчууд ямар ч мэдэлгүй байх юм. Тэнд ажиллаж байгаа зөвлөлтийн хүмүүс “нууц” гээд монголчуудад ярьдаггүй гэж байсан. Үйлдвэрүүдэд их сургуулийн багш, аспирантуудыг явуулж шалгасан. Тэр багш, аспирант нарыг цуглуулж яриа хийсэн бололтой. Гучин жилийн өмнөх савангийн найруулга одоо болтол хэвээр байна гэж Их сургуулийн

	Р. Зориг ярьж байсан. Дангаасүрэн бидэнд улсуудын харилцаа, хөрөнгө хуримтлал, шилжилтийн тухай унших хэрэгтэй гэж байсан” гэх зэргээр мэдүүлснийг МАХ Намын Төв Хорооны архиваас өнөө эргэн үзэж болно. 

	Гучаад оны сүүлчээр улс төрийн хэрэгт хилсээр холбогдон хохирогчдын “хэрэг” гэгчийг өнөө үзэхэд нэгийг нь нөгөөгөөр “гэрчлүүлсэн” зохиомол мэдүүлэг байдаг. Жамцаас асууж бүрэлдүүлсэн зүйл бол энэ аргын үргэлжлэл яах аргагүй мөн байлаа. 

	1956 оны 12-р сарын 4-ний шөнө Дангаасүрэнг Улс Төрийн Товчооны хуралд дуудан аваачиж улс орноо хөгжүүлэх өөрийн бодлыг ярьж өг гэлээ. Үүнийг Дангаасүрэн даанч хардаж сэрдээгүй. Манай эх оронч сэхээтнүүдийн нэгэн адил үүнд талархан, сэтгэлдээ хадгалж, санаа зовж явсан бүхнээ нам төрийн удирдлагадаа хэлэхийг хичээсэн юм. Манай нам төрийн удирдлагаас эхлэн иргэн бүр эх орноо ирээдүйн хувь заяаны төлөө санаа зовж яваа болохоор ингэж илэн далангүй ярилцсаныг удирдлага маань аль оновчтой зөвийг нь тунгаан авах гэж байна даа гэж Дангаасүрэн их урамтай байлаа. Дангаасүрэнгийн ярьсан нь:

	“Сонгуулийн систем буруу байна. Хүний нэрийг дээрээс тулгадаг буруу. Олон түмэн өөрсдөө нэр дэвшүүлэх хэрэгтэй. Төр, засгийн удирдах ажилтнууд олон түмэнд тайлангаа тавихгүй байна. Хэдхэн эрх баригчид (Улс төрийн Товчоог хэлж байна. Г. А.) бүхнийг шийдвэрлэж, Улсын их хурлын гишүүд, хувьсгалт намын төв хорооны гишүүд, хуулийн байгууллага цөм тэдний дуулгавартай гүйцэтгэгчид болон хувирчээ. Ард түмнээ үнэлэх ба итгэх хэрэгтэй. 

	Ард түмнийхээ соёлын өвийг зөвөөр уламжлан ашиглах хэрэгтэй. Ардын дууг хориглодог бол маш буруу. Сэхээтнээ итгэхгүй байна. 

	“Худалдааг социалист, социалист бус гэлгүй хэрэгцээтэй бүх оронтой, харилцан ашигтай нөхцөл дээр өргөжүүлэх хэрэгтэй. Хүнд үйлдвэрийг тус орны нөхцөлд тохируулан байгуулах хэрэгтэй. Гадаадаас тэргүүний техник авч байгууштай. Олон улсын зах зээлд өөрийн гэсэн бүтээгдэхүүнээр байр сууриа эзлэх хэрэгтэй. Мал аж ахуй, тариа, ногоо зэргээр өөрийг хангаад зогсохгүй гадагш гаргууштай. Гадаадад багаж төхөөрөмж хүртэл гаргадаг болохуйц байр суурь эзлэх хэрэгтэй. 

	Улсын аппарат нүсэр байна. Төв хороо, Засгийн газрын орон тоо дэндүү их байна. Үйлдвэр байгуулахаас урьдал болгон яамдаа нэмдгийг зогсоох хэрэгтэй. 

	Хувьсгалт намын урьдах түүхийг гоёчлон бичиж байна. Олон хүн баривчлан хэлмэгдүүлсэн. Сүм дуган зэрэг соёлын өвийг эвдэлсэн. 

	Дамба, Самбуу нарт манай Эвлэлийн төв хорооны ажилтнууд миний сонсоогүй шинэ сонин асуудал ярьж байв. Энэ мэт янз бүрийн саналыг олон түмэн ярьж байна. Эдгээрийг тунгаан цаашдын үйл хэрэгт анхааран үзүүштэй” гэхчлэн ярьжээ. 

	Тэр шөнө Улс төрийн Товчооны хурал дээр Д. Дамба, Б. Ширэндэв, Б. Дамдин, Д. Самдан нар Дангаасүрэнг сүрхий эсэргүүцэв. Чухамдаа энэ нь Улс төрийн Товчоо, түүнийг 1956 оны 12-р сарын 5-ны 413-р тогтоолд нэр заан яллах гол этгээдийн хувьд өчиг мэдүүлгийг нь авч, “гэмт хэргийн” баримт бүрэлдүүлж байсан хэрэг байлаа. Энд цохон хэлүүштэй нэг зүйл гэвэл Дангаасүрэнгийн ярьсан зүйл дангаар архивд үлдээд, түүнтэй маргалдаж, түүнийг шүүн яллаж байсан Улс төрийн Товчооны гишүүдийн үгний тэмдэглэл буюу хурлын протокол өнөө олдохгүй байгаа явдал юм. 

	“Манай намын бодлогод харш үзэл санаа, үг, өгүүлэл гарч байгаа тухай” МАХН-ын Төв Хорооны Улс төрийн товчооны 1956 оны 12-р сарын 5-ны өдрийн 413-р тогтоолд заахдаа: “Үзэл суртлын талаар хатуужилгүй”, “улс төрийн талаар тогтвор зарчимгүй” хүмүүс “намын эсрэг илт яриа өгүүлэл гаргасан" байна. “Монгол-Зөвлөлтийн эвдэршгүй найрамдлын эсрэг чиглэсэн үндэсний үзэл гаргаж байна”. “Амьдралаар шалгарсан манай ардчилсан сонгуульд эргэлзэх яриа гаргасан байна”. “Өөрийн орны онцлогийг харгалзахгүйгээр үйлдвэрийг, ялангуяа хүнд үйлдвэр түргэн хөгжүүлнэ гэдэг бол аж ахуйн зөв харьцааг зөрчих аюултай”, ”Социалист орнууд хамтран ажиллаж харилцан туслалцаж байхад хөрөнгөтөн орнуудтай худалдаа хийхийг оролдож байна. Зөвлөлтийн тусламжийн үнэлж баршгүй ач холбогдлыг бууруулж байна. “Үндэсний үзэл бол манай нам, ард түмэнд хамгийн аюултай зүйл байсан ба одоо ч байгаа юм”. “Ялангуяа социалист лагерийн эсрэг империалист харгислалын хүчнүүдээс үзэл суртлын довтолгоо, гүтгэлгийг хүчтэй явуулж байгаа (Унгарт болсон явдал зэрэг) одоо үед манай дотор гарч байгаа үндэсний үзэлтэй хатуу тэмцэх явдал хурцаар тавигдаж байна”. “МХЗЭ-ийн Төв Хорооны нарийн бичгийн дарга 

	Н. Дангаасүрэн элдэв үндэсгүй бэртэгчин яриаг баримтлан, БНМАУ-ын гадаад худалдааны талаар мөн л буруу ташаа санал, үг яриа гаргаж байв. 

	“Н. Дангаасүрэн, өөрөө үндэсний үзлийн нөлөөнд гүнзгийгээр автагдан төөрсөн учраас Эвлэлийн төв хорооны аппаратын зарим ажилтан нараас зөвлөлтийн эсрэг гаргаж байсан ярианд цохилт өгч чадсангүй байна”. “Н. Дангаасүрэн нам, засгийн бодлогын хувьд алдаатай дүгнэлт хийж байснаа бүрэн хүлээхгүй байгааг тэмдэглэх хэрэгтэй. “Эдгээр хүмүүс хөрөнгөтөн орнуудтай худалдааны харилцааг “зоригтойгоор” тогтоох гэдэг санал гаргахдаа социалист лагерийн орнууд хангаж чадаж байгааг бодохгүй байна”. 

	Улс төрийн Товчооны тогтоолд цааш тэмдэглэхдээ: “Үндэсний үзэлтэн, намын эсрэг бас бус этгээдүүдэд алив дутагдлыг хоол болгон ашиглуулахгүй байх”, “хөрөнгөтний гүтгэлэг ухуулгын талаар сонор сэрэмжээ улам дээшлүүлэх, намын бүх байгууллагад үүрэг болгосугай". “Намын эсрэг эдгээр үзэл санаа, үг, өгүүллийг эрс буруушаахын хамт, намын эсрэг үзэлд шийдвэртэй цохилт өгөхгүй эвлэрэн сууж байсан явдал бол намын дүрмийн шаардлагад огт тохирохгүй, тэсвэрлэшгүй зүйл мөн гэж үзнэ”. “Энэхүү тогтоолыг намын бүх байгууллагуудын хаалттай хурлуудаар хэлэлцүүлсүгэй” гэсэн байлаа. Улс төрийн Товчооны энэхүү тогтоолд 

	Д. Дамба (Төв Хорооны нэгдүгээр нарийн бичгийн дарга) 

	Ю. Цэдэнбал, Сайд нарын Зөвлөлийн дарга, 

	Ж. Самбуу, Их Хурлын тэргүүлэгчдийн дарга, 

	Б. Ширэндэв, Б. Дамдин, Д. Балжинням, 

	орлогч гишүүн: Ц. Дүгэрсүрэн, Б. Жамбалдорж нар гарын үсэг зурсан байлаа. Уул тогтоолыг бичих ажилд Төв Хорооны Нарийн бичгийн дарга 

	Д. Самдан зэрэг хүмүүс ихэд идэвхийлжээ. Энэ үеэс эхлэн Н. Дангаасүрэн бол МАХН, МХЗЭ, манай төрийн итгэгдсэн зүтгэлтэн биш, харин “харш үзэлтэн”, “зөвлөлтийн эсрэг үзэлтэн”, “үндэсний үзэлтэн” болж адлагдаад нэг насаар гартаа улс төрийн “гав” зүүж, араасаа нууц албаныхнаар мөрдүүлсэн ялтан болон хувирсныг цааших дөчин хоёр жилийн үйл явдал гэрчлэх билээ. 

	“Манай намын бодлогод харш үзэл санаа, үг, өгүүлэл гарч байгаа тухай” Улс төрийн Товчооны 1956 оны 12-р сарын 5-ны 413-р тэрхүү тогтоолыг МАХН-ын дотоод, гадаад дахь бүх үүр, хороо хурлаар хэлэлцүүлэх улс төрийн компанит ажил жил гаруй үргэлжилсэн шуугиантай явдал боллоо. Төв Хорооны төлөөлөгчид, намын хянан шалгах болон Аюулаас хамгаалах, хууль хяналтын бүх албадын анхаарал энэ зүг чиглэлээ. МАХН-ын гишүүдийн зарим нь "сэхээтний төөрөгдөлд” орсон эдгээр хүмүүст хуулийн хатуу хариуцлага хүлээлгэхийг шаардаж байхад, нэлээд хэсэг нь тэднийг өмгөөлсөн санаа гаргаж байв. Улсын их сургуулийн багш нарын хурал дээр Ц. Дамдинсүрэн гуай: ‘Та нар сэхээтнийхээ амыг ам цаасаар хаадаг юм байж, харин малчдынхаа онгорхой гэрийн цоорхойг юугаар бөглөх юм бол?” гэсэн гэнэ гэсэн яриа тархаж байлаа. Улс төрийн Товчооны гишүүдийн дотор сөргөлдөөн ширүүслээ. Дамба, Цэдэнбал, Төмөр-Очир, Цэнд нарын хооронд хурц тэмцэл үүсжээ. 

	Дангаасүрэнд улс төрийн хатуу зэмлэл хүлээлгэсний дараахнаар МХЗЭ-ийн бүгд хурал хуралдсан боловч түүнийг халах боломжийг Улс төрийн Товчоонд олгосонгүй. МХЗЭ-ийн ээлжит их хурлаар түүнийг өөрчлөх бэлтгэлийг МАХН-ын Төв Хорооны нарийн бичгийн дарга Д. Самдан гардан хийв. МХЗЭ-ийн Төв Хорооны олонх болон бүгд хурлын гишүүд, аймаг хотын хороодын удирдлага, цэрэг, аюулаас хамгаалах, хилийн цэрэг болон манай үйлдвэр хөдөө аж ахуйн сайчууд, тэр тусмаа сэхээтнүүд улс орныхоо ирээдүйн хувь заяаны тулд санаа тавигчид учраас өөрсдийн нэгэн адил үзэл эрмэлзэлтэй хүнээ удирдлагаас зайлуулахыг хүсээгүй нь ойлгомжтой юм. 1957 онд Москвад болсон дэлхийн залуучууд оюутны их наадамд Н. Дангаасүрэнг Улс төрийн товчоо явуулсангүй. Иймээс Дэлхийн залуучуудын холбооны ерөнхийлөгч, мөн зөвлөлтийн залуучуудын удирдлага түүнийг олон улсын сонгуультайг монголын удирдлагад анхааруулснаа өөрт нь дуулгаж байсан. Үнэхээр уул их наадмыг тараагүй байхад Киевт нээгдсэн дэлхийн залуучуудын ээлжит их хуралд түүнийг уул холбооны зөвлөлийн гишүүний хувьд оролцоход нь МАХ Намын Улс Төрийн Товчоо яаж ч чадсангүй. Мөн Парист олон улсын оюутны уулзалтад олон улсын оюутны удирдах бүрэлдэхүүнд байсны хувьд оролцоход нь саад хийж чадаагүй. 1958 онд МХЗЭ-ийн XIII их хуралд тайланг Дангаасүрэн өөрөө тавив. Их хурлын төлөөлөгчдийн өргөн шүүмжлэлд түүний эсрэг чиглэсэн зүйл огт гараагүй. Гэтэл, их хурал дундуур Улс төрийн Товчоо түүнийг МХЗЭ-ийн удирдлагад байлгах эсэхийг хэлэлцэв. Тэнд нэг, хоёр орлогчоор түүний эсрэг үг хэлүүлэв. Тэдний нэг нь Н. Дангаасүрэн зөвлөлтийн залуучуудын Их хуралд очоод Дундад Азиар явахдаа, Самаркандад Төмөр хааны бунхан, монгол гаралтай Улукбек ноёны одон орон судлалын оргилд очсон нь үндсэрхэх үзлийн илрэл гэж шүүмжлэв. Нөгөө орлогч нь түүнийг өглөө ажилдаа арван цаг шахуулж очдог гэж хэлэв. Тэгэхэд нь тэр бээр “шөнө орой болтол миний ажилладгийг маань яагаад бүртгэсэнгүй вэ?” гэж асуужээ. Тийм ээ, тэр бээр арван насандаа Дорноговийн холбоонд цахилгааны бичээч байхаас эхлэн өдөрт 12 цагаар ажиллаж байсан. МХЗЭ-ийн ажилд 18 настай орсноос эхлэн өдөрт 12—14 цагаар зүтгэж явлаа. Дорнод аймагт 1951 онд болсон их зуднаар хоёр хөлөө хөлдөөсөн, дорноговийн дайн тавгийн талд машинтай онхолдсон, Хөвсгөлд Байгалын даваанд, Архангайн баруун ууланд ганганд зоогдсон гэх мэтээр халуунд халж хүйтэнд хөрж явсныг нь тоочиж баршгүй. Ингэж зүтгэж байхад өөрсдөө тохоон тавьсан ажлаасаа түүнийг ингэж шахан зайлуулах гэж МАХН-ын ахмад зүтгэлтнүүд, ил далд оролдож байгаа нь үнэхээр яршигтай санагдлаа. Улс төрийн Товчооны гишүүдийн хагас нь зайлуулахыг оролдож байхад нөгөө хэсэг нь үлдээх гээд байгаа дүр үзүүлж байв. Цаашдаа бидэнтэй тохирч ажиллах уу?” гэсэн Д. Самданы шахаа асуултад Дангаасүрэн “Би хаа юу ч хийсэн эх орны эрх ашгийг удирдлага болгоно”, “тэр эрх ашигтай нийцсэн хүнтэй тохирно, нийцээгүй хүнтэй тохирохгүй” гэж шулуун хариулаад “Ер нь надтай ийм маягаар харьцаж ажиллахыг би зөвшөөрөхгүй” гээд Улс төрийн Товчооны хурлаас гарсан. “Энэ хүний асуудлыг энд шийдэхгүй бол эвлэлийн их хурлынхан дахиад сонгочихно шүү” гэж нэг орлогч Дашзэвэг нь хэлж байлаа. Дашзэвэгийг Хотын эвлэлийн хороог толгойлж байхдаа цагдаа нартай зүй бус харьцсанд нь МХЗЭ-ийн төв хорооны товчоо донгодож байжээ. Уул нь ажилд зүтгэлтэй учир Дангаасүрэн түүнийг түдэлгүй дэвшүүлээд ЗХУ-д авч яваад ирсний дараа түүнийг Төмөр хааны бунханд орсноор далимдуулан матсан байна. Энэ бол МХЗЭ-ийн удирдлагын дотор хагарал гаргахын тулд Д. Самдан мэт хүмүүсийн зохиосон арга байжээ. Түүний цаана нам төрийн эрх мэдлийн хойноос өрсөлдөж байгаа нэр бүхий зүтгэлтний зөрчил байв. МАХН-ын удирдлагын дотор Дангаасүрэнгийн албан тушаалыг сонирхсон хүн байгаагүй. Ганцхан МХЗЭ шиг олон нийтийн том хүчийг тэд тус бүрдээ өөртөө ашигтай хүнээр даруйхан удирдуулах гэж өрсөлдөж байжээ. Тэр өрсөлдөгчид нэг бол умард хөрш өөд хэт хэлбийж, эсгүүл Өмнөд хөрш өөд хэт хэлбийж байсан тул Монгол улсаа голч чиг шугамаар урагшлуулах гэсэн олон түмний эрмэлзэл тэдэнд таацахгүй байлаа. Д. Дамба, 

	Л. Цэнд нар хятадын коммунист намын VIII хуралд явж ирээд Мао даргатай уулзсанаа, их улс бага улс гэж байхгүй, их нам, бага нам гэж байхгүй та нар зоригтой бай гэж түүний хэлснийг давтан ярьдаг болсныг, мөн 

	Н. Лхамсүрэн гуай 1955 оны үед уг үзэлд нэг үе сүрхий автсаныг МАХН-ын Төв Хорооны 1955 оны 12-р сарын бүгд хурал дээр шүүмжилж малыг хангайд нүүлгэх санаачилгыг залуучуудаар гаргуулах гэж 1957—1958 онд хүчлэн оролдсоныг шууд эсэргүүцсэнд дургүйцэж байлаа. Тэрчлэн Ю. Цэдэнбалын хойд хөршийн эрхшээлд хэт орох хандлага, тэр байтугай зөвлөлтийн холбоонд монголыг нийлүүлэх саналтай байсныг Дангаасүрэн эсэргүүцэж байлаа. Ингэхлээр улс төрийн тайзнаас түүнийг зайлуулах алхам нь тохиолдлын шинжтэй, санамсаргүй явдал огт биш байлаа. 

	Улс төрийн Товчооны тэр хурлаар түүнийг ажлаас халах шийд гаргажээ. 1956 онд сэхээтний “төөрөгдөл” гэгч хэрэгт ноцтой холбогдсон түүнийг удирдах ажилд үлдээх үндэс байхгүй гэж тэд үзжээ. МХЗЭ-ийн нийт гишүүдийн тодорхой дэмжлэг түүнийг халах явдлыг 1—2 жилээр удаашруулахад нөлөөлсөн. МХЗЭ-ийн төв хорооны шинэ бүрэлдэхүүнд нэр дэвшүүлэхэд Дангаасүрэнгийн нэр ороогүйд МХЗЭ-ийн их хурлын гишүүд эргэлзэн гайхаж, ямар учиртайг асууж байжээ. Тэдний асуултад МАХН-ын Төв Хорооны нарийн бичгийн дарга Д. Самдан хариулахдаа:

	Н. Дангаасүрэн МХЗЭ-ийн удирдах ажлыг олон жил хийсэн учир эдүгээ өөр хариуцлагатай ажил хийлгэнэ гэжээ. Ингээд 

	Ч. Пүрэвжавыг нэр дэвшүүлжээ. Ингээд Дангаасүрэнг Бээжинд элчин сайдын яаманд зөвлөхөөр томилсон тухай Ю. Цэдэнбал мэдэгдсэн юм. Элчин сайд нь 

	С. Лувсан гуай байлаа. Тэнд ердөө жил болоод байтал, 1960 оны эхээр МХЗЭ-ийн Төв хорооны бүгд хуралд МАХН-ын Төв хорооны нарийн бичгийн дарга Д. Төмөр-Очирын хэлсэн үгийг “Үнэн” сонинд нийтэлснийг Дангаасүрэн Бээжинд байхдаа уншив. Тэнд: “Дангаасүрэн олон жил удирдах ажил хийсэн учир зохих туршлагатай байсан нь мэдээж. Гэхдээ түүнийг халсан нь Д. Дамбыг халсантай адил юм” гэсэн байлаа. МАХН-ын 1959 оны бүгд хурал Д. Дамба, Д. Самдан нарын зэрэг удирдах зүтгэлтнийг улс төрийн мэдлэгээр хоцрогдсон хүмүүс учраас удирдах ажилд тэнцэхгүй гэж халсан байлаа. 1960 оны 4-р сарын сүүлчээр Д. Төмөр-Очир эмчлүүлэхээр Бээжинд очив. Бээжингийн эмнэлэгт түүнийг хэвтэж байх үед Дангаасүрэн тэнд хэвтэж таарчээ. Тэнд хэвтэж байхдаа, Төмөр-Очиртой уулзан “яагаад намайг хоцрогдсон гэж хочлох болсон вэ, өөрийг чинь нийгмийн ухааны академид сурч байхад, би зөвлөлтийн намын дээдэд сурч байгаад бараг зэрэг ирсэн биз дээ, тэгээд яахаараа чи намайг ингэх болов?" гэж асуухад Төмөр-Очир тайлбарлахдаа, эвлэлийн бүгд хурал дээр зарим нь чамайг яагаад халсан юм бэ? удирдах өөр ажилд өгнө гэсэн яасан бэ гэх мэтийн яриа гаргасан учир, Намын Төв Хороо ийм тайлбар өг гэсэн юм гээд Төмөр-Очир үүнээ би буцаж очоод залруулна гэж хариулжээ. Гэтэл, Дангаасүрэнг эмнэлэгт арваад хоноогүй байтал, орны нь хүн гэр бүлийн хамт Бээжинд ирээд тэдний нэг өрөөнд ороод байна гэж гэргий нь нэг эргэхдээ хэлж ирлээ. Хожим Улаанбаатарт ирээд гадаад яам, төв хорооны удирдах хүмүүсээс асуухад мэдэх хүн гарсангүй. Дуудсан хүн нь Цэдэнбал байв. Тэр түүнтэй уулзан, “аж үйлдвэрийн комбинатыг өргөтгөх, шинэ технологи тавих ажил ид явж байгаа, чи тэнд намын хорооны даргаар ажиллах болно” гэв. Сэхээтний “төөрөгдөлд" орсон Дангаасүрэн, Төмөр-Очиртой хамт нэг эмнэлэгт хэвтээд “хуйвалдаж” байна гэсэн мэдээ Ю. Цэдэнбалд цуварч очсоор Дангаасүрэнг дуудуулахад хүрсэн нь тэр байжээ. 

	Аж үйлдвэрийн комбинатад очмогц шинэ технологи нэвтрүүлэхийн зэрэгцээ нийт ажилчдын мэргэжлийг дээшлүүлэх үүднээс ажилчдыг бүрэн, бүрэн бус дунд сургуулийн оройн сургалтад хамрах ажил зохион байгуулсан. Ерөнхий нягтлан Сүрэнхорлоотой хамтран нягтлан бодох бүртгэлийн шинэ журамд оруулсан. Ажилчдын цэцэрлэг, биеийн тамир, спортын талбайн тохижилтын ажлыг эхлүүлж, улмаар ажилчдын амралт, зуслангийн байр байгуулах мэт өдий төдий ажилд санаачлан хийлгэв. Арав гаруй том үйлдвэрийн олонх 2—3 ээлжийн ажилтай нижигнэж байлаа. Гэтэл комбинатын намын хорооны дарга маань шөнө комбинатаас их дэлгүүр орчимд гэртээ явган ирдэг байв. Сонирхолтой нь түүний өмнөх болон түүнээс хойших дарга нар цөм унаатай байв. Түүнийг энэ мэтээр алхам бүрд хясаж байлаа. Чухамдаа тэр үед огцруулсан хүмүүсийг хот хөдөөд ямар нэгэн үйлдвэр, аж ахуй мэтэд томилдгийн нэг нь Дангаасүрэнгийн томилолт байжээ. Д. Төмөр-Очир Баянхонгорт барилга конторын даргаар томилогдож байсныг хэн бүхэн мэднэ. Аж үйлдвэрийн хамт олны дунд байх хэчнээн тааламжтай байвч Дангаасүрэн хувьдаа “би чинь газар заагдсан хэрэгтэн шүү” гэсэн сэтгэгдэлтэй улам бүр болсоор байв. ШУА байгуулагдахад Б. Ширэндэв ерөнхийлөгч болоод Дангаасүрэнтэй дайралдсанаа “Чи залуучуудыг сайн мэдэх хүн. Манай боловсон хүчин, аспирантурт хамаарсан хэлтсийг хариуцаач” гэв. Дангаасүрэн аж үйлдвэрийн комбинатаас халагдаад тэнд түр очив. Энэ үеэс эхлэн академийг эмхлэн цогцлоход оролцсон боловч удаагүй. Солонгост ЭСЯ-ны нарийн бичгийн даргын ажилд (Зөвлөхөөс буусныг эндээс харж болно) оров. Солонгосын гадаад яамны Монголыг хариуцсан газрын даргатай албан ёсоор уулзан:

	— Танайх Дорнод аймагт тодорхой бэлчээр нутаг эзэмшин мал өсгөх, үр тарианы үйлдвэрлэл зэргийг эрхэлбэл танайд тун ашигтай бус уу, харин танайх далайн зүүн эргийн нэг усан зогсоолд манай усан буудал, усан онгоц бий болгох болон эрэг орчим жимс зэрэг дулаан орны аж ахуй бий болгох нутаг эзэмшүүлээч, хоёулаа ийм саналыг хоёр засгийн газартаа тавивал яасан юм гэжээ. Дангаасүрэн өөрийн саналыг бичээд гадаад яамандаа явуулжээ. Солонгосын талын их сонирхсон энэ асуудлыг бас манайхан нам даржээ. Дангаасүрэн даарч хөрснөөс болж уушги устан эмнэлэгт хэвтсэн нь ажлаас халагдахын шалтаг болов. Дангаасүрэн чухамдаа буцаад ажлаа үргэлжлүүлж болохгүй зүйл байгаагүй, элчин сайд Дорж өөрийг нь үлдээх бодолтой байсан боловч бүтээгүй нь мэдээж, “зөвлөлтийн эсрэг” үзэлтнийг улс төрийн чухал нарийн ажлаас зайдуу байлгах бодлогын илрэл байв. Ш. Нацагдорж, Б. Ширэндэв, Н. Ишжамц, Б. Бира, Ч. Далай нарын зэрэг хүмүүс дэмжсэнээр 1964 онд ШУА-ийн түүхийн хүрээлэнд ажилд оров. Энд түүний амьдралын сүүлчийн гучин дөрвөн жил өнгөрчээ. Энд “Хөдөө дэх нийгэм, эдийн засгийн өөрчлөлт” 1971 он (10 х. х.), “Гурав дахь ертөнц”, "Эдийн засгийн тусгаар тогтнолын асуудал”. 1977 он (13 х. х.), “Ази дахь капиталист хөгжлийн үйл явц”, "Японы хөгжлийн туршлага”, “Монгол үндэстний хувь тавилан”, ”Монгол улсын XXI зууны хөгжлийн загвар боловсруулах асуудалд” гэх мэтчилэн нийт 60—70 хэвлэлийн хуудас бүтээл туурвиснаас нэлээд бүтээл нь хэвлэгдсэн. Цаана нь хэвлүүлэх боломж олдохгүй хүлээгдэж байгаа бүтээл олон байна. Үүний дотор “Үүлэн чөлөөний наран” роман бий. Улс төр, нийгэм, соёлын жаран зүтгэлтний хөрөг бий. Говь нутгийн домгууд, туульс, түүхэн дурсамж зэрэг түүнээс өөр хэн ч бүтээх боломжгүй ховор нандин өв бий. 

	Улс төрийн товчооноос түүнийг “харш үзэлтэн” гэж зарласнаас хойш МХЗЭ-ийн удирдах сонгуульт ажил төдийгүй, монголын энх тайвны хорооны орлогч дарга, Нэгдсэн үндэсний байгууллагыг дэмжих монголын нийгэмлэгийн орлогч дарга, МҮЭ-ийн төв зөвлөлийн гишүүн, МАХН-ын төв хорооны гишүүн, БНМАУ-ын Их хурлын депутат зэрэг бүх сонгуулиас цувруулан мулталжээ. Энэ бол зөвхөн нэгэн удаагийн шийтгэл биш, энэ мэт сонгуульт хийгээд хариуцлагатай удирдах ажилд түүнийг дахин хэзээ ч дэвшүүлэх буюу итгэл хүлээлгэхгүй гэсэн чиг шугам байсан нь дөчин хоёр жилийн хавчлагаас бүрэн ойлгомжтой байлаа. 

	“Хэлмэгдэхээс өмнө миний хэлсэн үг, бичсэн нийтлүүлсэн зүйл 50 гаруй хэвлэлийн хуудас хүрнэ. Түүнээс хойш шинжлэх ухааны чиглэлээр хийсэн зүйл түүнээс илүү. Ингэхлээр гишгэсэн мөр минь одонтой одонгүй, шагналтай шагналгүй үлджээ. Харин “нэг нь нийтийнхээ төлөө, нийт нь нэгийнхээ төлөө” байдаг гээд би өөрөө итгэсэн шигээ залуучуудад итгүүлэх гэж оролддог байснаа эргэн санахад гунигтай ч юм шиг. Би эх орныхоо сайн сайхны төлөө зүтгэсэн, гэтэл эцэст нь шоовдор амьтан болчихсон гэлдэрч явна. Тэгэхдээ, үүнийг бодохоор миний инээд өөрийн эрхгүй хүрч, урьдын гэнэн цайлган сэтгэлээ шоолон гэлдэрч яваа маань бөөн жаргал шүү. Удахгүй диваажинд очно. Тэнд юм бүхэн элбэг дэлбэг гэсэн” гэж гунигтайхан өгүүлсэн. 

	1980 онд Дангаасүрэн докторын зэрэг хамгаалсан үнэмлэхээ аваад олон жилийн тэртээ дарга даамал байхдаа үйлчлүүлж байсан Нэгдсэн 2-р эмнэлэгт ордог болов. Докторын зэрэг авсан нь далдаас түүнийг мөрдөн ажиглагчдын цочирдуулсныг тэр бээр анзаарсангүй. 1981 онд зөвлөлтөөс ирсэн нэгэн профессор түүнийг үзэж уушгины зураг, бусад шинжилгээг байсхийгээд авхуулж байв. Нэг өдөр үзэж байснаа, “эмнэлгээс бичиг өгнө, та Хар далайд явж амарсан нь дээр байх. Замдаа Москвад үзүүлж бага сага засал хийлгэвэл тун зүгээр” гэж зөвлөв. Зардлыг эмнэлэг даана гэнэ. Маргааш нь Дангаасүрэн профессортой уулзаад “Та над ийм их анхаарал тавьсанд маш их баярлаж байна. Тэгэхдээ, би чинь говийн хүн шүү дээ, халуун элс, голионы дуу энэ л жинхэнэ амралт болдог. Чийгтэй агаар, ус, тэр тусмаа тэнгис бүр горьгүй” гэлээ. Чухамдаа дарга байхдаа, Дангаасүрэн Хар далайд амардаг байжээ. Нутагтаа ч, гадаадад ч нуур гол, тэнгис, далайн усанд шумбах дуртай билээ. Харин энэ профессор бусад дарга сайд нарт хүртэл тэр болгон олддоггүй боломжийг түүнд их л өгөөмөр олгох гээд байсанд нь нэлээд их сэжиг төржээ. Түүний эрүүл мэндэд тун эргэлзмээр анхаарч байсхийгээд гэрэлд харах зэргээр эмч нар ажиглалтдаа авсан байв. Сүүлдээ, хариуцсан эмч нь өвчний түүхийг ширээн дээрээ тавиад арваад хоног дутам үзэх болов. Нэг удаа Москвад хуралд оролцох боломж олдоход, эмнэлгээс Москвад үзүүлээд ирэх бичиг зөвлөмж өгөв. Тэнд очоод гэрэлд харуулсан нь дөч гаруй насны бололтой нэгэн эмч “таны уушгинд хорт хавдар байна. Маш яаралтай мэс заслалд орох шаардлагатай” гэдэг байгаа. Бас нэг профессор байрын хүн орж ирж оношилгоог ажиглаж байснаа гараад явчхав. Түүний уушгинд Солонгост байхдаа устсаны сорив байхаас биш өөр согог байх учиргүй байлаа. Иймээс “Эд нар намайг эвтэйхэн цааш харуулах гэж байна. Яасхийгээд зайлъя даа” гэж бодсоноо “Танд баярлалаа. Над өнөөдөр хэвтэх боломж байхгүй. Би ажлаа цэгцлээд ирж уулзана аа” гээд гарч одов. Москвагаас явтлаа тэдэнтэй холбоо бариагүй. Нутагтаа ирээд 2-р эмнэлэгт очихгүй тойрох болов. Дорно дахины судлалын хүрээлэнгийн хамт олондоо, бие тун тааруухан учир хөдөө гарах шаардлагатай гэж учирласаар мөнөөхөн аймшигт оношийг хэнд ч хэлэлгүй “ходоодныхоо мухарт хадгалав”, “Илүү үг эзэндээ гай болдог” гэсэн цэцэн үгийг санасных тэр. Хүрээлэнгийнхэн нь түүнийг хөдөө амьдрахыг зөвшөөрсөн боловч ажилд хэвээр үлдээв. Ингээд хөгшинтэйгөө тохиролцон Төв аймгийн Батсүмбэрт нэг гэр авч барин, нэг тугалтай үнээ сааж амьдарч эхэлсээр арван тав—зургаан жилийн нүүрийг үзжээ. Эрдэмтэн зохиолч Ц. Дамдинсүрэн гуай насан өөд болохынхоо өмнөх жил төмөр замын Баянбуурал амралтад амрахаар очихдоо тэднийхээр орж” До яам бид хоёр чамайг тун их эрлээ шүү. Чи энд ирээд бүгсэн бий” гэж шогтой инээсэн гэдэг. 

	Дангаасүрэн гуай өөрийгөө ингэж олноос таслан, зэлүүд нутагт Ц. Дамдинсүрэн гуайн шогтой хэлсэнчлэн “бүгснээр” амиа аварсан байж магадгүй. Эсвээс дахин “зөвлөлтийн эсрэг”, “үндсэрхэх үзэл”, ”харш үзэл санаа” дэгдээлгүй зэлүүд нутагт замхарсан учир түүнийг “эмчлэх” шаардлагагүй болсон ч байж мэднэ. 20 шахам жилийн өмнө “рак”-тай гэгдсэн Дангаасүрэн гуай маань өдгөө ануухнаараа бичиж туурвисаар явна.

	 


“ТОНИЛГОВОЛ ЗӨВХӨН БӨӨС Л ГОМДОХ” ГЭНЭ

	Сэтгэдэг бүхнээр АМЬД БАЙ болголоо

	Зүтгэдэг бүхнээр нь АЖЛЫН МАЛ хийлээ 

	Итгэдэг үнэнийг нь ШОРООнд ҮНСэнд буллаа

	ЭХ ОРОН их том ШОРОН боллоо

	 

	Т. ГАЛСАН

	Нэрийн хуудас: Балдандоржийн НЯМБУУ 

	 

	1922 онд Төв аймгийн Сэргэлэн сумын нутагт малчин ардын гэрт төрсөн. 1940 оноос бага сургуулийн багшийн ажлаар хөдөлмөрийн гараагаа эхэлсэн. Армид алба хааж 1945 оны чөлөөлөх дайнд нисгэгчээр оролцсон. 1951 онд Намын дээд сургууль төгсөж намын ажилтан болсон. Өмнөговь аймгийн намын хорооны нэгдүгээр нарийн бичгийн даргаар ажиллаж байсан. ЗХУКН-ын Дээд сургуульд суралцаж байх үед нь МАХН-ын Төв Хорооны VI бүгд хурлаар “намын эсрэг бүлэг”-ийн хоёр дугаар хүн болж хэлмэгджээ. 

	 

	 

	1964 оны ХII сар. Засгийн газрын саарал ордны гуравдугаар давхрын зүүн жигүүрийн гурван цонх шөнийн дуусан гэрэлтэй байх болсоор олон хоножээ. Энэ бол МАХ Намын нэгдүгээр нарийн бичгийн дарга, Сайд нарын Зөвлөлийн дарга Ю. Цэдэнбалын өрөө байлаа. Намын Төв Хорооны VI бүгд хурал хуралдах гээд Бал дарга толгой өөд татахгүй суугаа нь энэ... 

	 

	... Улс орныхоо төлөө сэтгэл санаа зовж өөрчлөн сайжруулах арга зам хайсан нийтийн хүсэл эрмэлзлийг 1956 онд “Сэхээтний төөрөгдөл” нэрийдлээр нухчин дарж түмний сэтгэлд айдас хүйдэс суулган өөрийнхөө эсрэг элдэв хөөрөө гарах явдлыг түр ч гэсэн зогсоосон. 1958, 1959, 1962, 1963 онуудад Д. Дамба, Б. Дамдин, Д. Ламчин, Д. Самдан, С. Балган, А. Дүгэржав, Л. Цэнд, Д. Төмөр-Очир нарын зэрэг өөртэй нь хөндөлссөн нам, улсын удирдах олон хүнийг замаасаа зайлуулсан. Гэвч улс орны хөгжил дэвшил удаашралтай, ард түмний ахуй амьдрал дорой, ганцхан орны бүрэн эрхшээлд автагдсан, бүх шатанд хүнд суртал ноёрхож амин хувийн ашиг завшаан хөөцөлдөгчдөд албан тушаал өмчлөгдсөн тэвчиж болшгүй үзэгдэл газар авсаар байсан учир олон сэхээтэн, нам улсын дунд, доод шатны ажилтан улс орныхоо хөгжилд зохих дүгнэлт хийж, түүнд шүүмжлэлтэй хандсаар байв. Ингэснээр түүний байр суурь ч үнэхээр суларсан, олон түмэн түүнд итгэл алдаад “Цэдэнбал тэснэ тэснэ гэхэд одоо яаж тэсэх вэ” гэсэн шивэр авир яриа гарч байгааг түүний нүд чих НАХ-ынхан мэдээлсээр байлаа. Ялангуяа энэ бүгд хурал дээр өөрийг нь Бүгд хурлын зарим гишүүд ноцтой шүүмжилж, улс орны улс төр, эдийн засгийн байдалд бодитой дүгнэлт хийх гэж байна гэсэн нууц мэдээлэл ирж байлаа. Үүгээр түүний нэр хүндэд ноцтой хохирол учирч, магадгүй, албан тушаалаасаа гулсаж мэднэ. Ингэвэл насаараа нам улсын толгойд байх мөрөөдөл нь хийсэн арилах болно. 

	Цэдэнбал үнэхээр сандарчээ. Өөрт нь зусардан билбүүрдэгч Лувсанравдан, Жамбалсүрэн, Норолхоо нартайгаа юуны түрүүнд аминчлан зөвлөлдөж далд төлөвлөгөө зохиолоо. Олон олон хүнийг ганцаарчлан дуудаж үүрэг даалгавар өглөө. Аймгийн намын хороо, гүйцэтгэх захиргаануудын дарга нарыг цуглуулж, гуйж царайчлах, учирлаж аргадах зэргээр талдаа татлаа. 

	Яг энэ үеэр буюу 1964 оны 12 дугаар сарын 16-нд ЗХУКН-ын Дээд сургуульд сурч байсан Нямбуу Москвагаас Улаанбаатарт иржээ. Цэдэнбал даргын айн түгшиж тун их болгоомжлон, өөрийг нь шүүмжлэх хүн гарвал эсэргүүцэхээр ихэд бэлтгэж байгааг хэд хэдэн хүнээс сонсов. Бүр тодорхой мэдээг хурал эхлэхээс хоёр хоногийн өмнө Нямтайширын Лхамсүрэн гуай түүнд хүнээр хэлүүлсэн байв. Н. Лхамсүрэн бүгд хурал болохоос нэлээд өмнө Зүүнхараагаас Улаанбаатар хотод ирж Б. Ширэндэв, С. Жалан-Аажав, Жамбалсүрэн, Шагдар нарын зэрэг олон хүнтэй уулзаж энэ бүгд хурлаар нам улсын удирдлагад ихээхэн өөрчлөлт хийх хүсэл эрмэлзэлтэй байгаагаа нууж хаалгүй ярьсаар явжээ. 

	Н. Лхамсүрэн доорх зүйлийг хэлүүлсэн байв. Үүнд: “Энэ бүгд хурал дээр чи үг хэлэх санаатай байгаа бол болохгүй гэж би хоригломоор байна. Учир нь Цэдэнбал бүгд хурал дээр өөрийгөө шүүмжилсэн хүмүүсийг шууд бут цохих нарийн зохион байгуулалттай бэлтгэл хийжээ. Өөрийгөө шүүмжилж магадгүй гэсэн хүмүүсийг, урьдаас үүрэг даалгавар авсан хүмүүсийн завсар нэг нэгээр нь хавчуулан үг хэлүүлэх, хэрэв Цэдэнбалыг шүүмжилбэл зориуд бэлтгэгдсэн гурав гурван хүнээр цохилт өгүүлж, улмаар бүгд хурлаар тусгайлан авч хэлэлцэх санал гаргуулахаар бэлтгэсэн байна. Чамайг үг хэлбэл гол цохилтыг Батаа өгөх юм байна. Цэдэнбалыг шүүмжилсэн хүмүүсийг дороос чи эрх тушаал горьдоо юу гэх мэтээр эсэргүүцэн хашхирах, исгэрэх хүмүүсийг хүртэл тусгай бэлтгэсэн байна. Болохгүй байгаа зарим хүмүүсийг бүгд хурлын өмнө тусгаарлах арга хэмжээ авна гэж төлөвлөж байгаа юм байна. Энэ бүхнийг Жамбалсүрэн над хэллээ. Намайг түргэн буц. “Энд байх хэрэггүй гэж хөөлөө. Би буцахаар вокзал уруу явж байна” гэж хэлүүлжээ. Хожим дуулбал Жамбалсүрэнгийн эхнэр нь Лхамсүрэнтэй төрөл садны холбоотой учраас Жамбалсүрэн Лхамсүрэнд тэр бүхнийг хэлсэн байжээ. 

	Намын Төв Хорооны VI бүгд хурал 1964 оны 12 дугаар сарын 21-ний 9 цагт нээгдэв. Ю. Цэдэнбал, Т. Рагчаа нар илтгэл тавьж, үдээс хойш шүүмжлэл эхлэв. Н. Лувсанравдан эхэлж үг хэллээ. Үгийнхээ эхэнд нам, улсын хяналт шалгалт, хөдөлмөрийн сахилга батын тухай яриад “шүүмжлэлийг өрнүүлэх, ардчиллыг хөгжүүлэх нэрээр зүй бус чалчигчид олширлоо. Үндэсний үзэл гаргагчид, намын эсрэг тэмцэгчидтэй намын бүх байгууллага туйлын муу тэмцэл явуулж байна. Д. Төмөр-Очир Баянхонгорт ажил унагасан, Л. Цэнд Тосонцэнгэлд олигтой ажил хийхгүй байгаа мөртөө бусдыг хутган үймүүлж байна. Намын Төв Хороо урьд алдаа дутагдал гаргасан хүмүүсээс сайн ажиллаж байгаа хүмүүсийг харж үздэг. 3 дугаар бүгд хурлаас хойш хөдөө явсан зарим хүмүүсийг буцаан татаж заримыг бүр дэвшүүллээ) Дамба, Балган нарыг хэлжээ. Шүүмжлэл нэрээр тавигдсан гүтгэлэгт хатуу хариулт өгч байх хэрэгтэй” гэх зэргээр ярьсан нь бүгд хурлын уур амьсгалыг залан чиглүүлэхэд чиглэсэн байв. 

	С. Балган, Б. Алтангэрэл нарын үг ч мөн ийм амьсгалтай боллоо. Дараа нь Д. Дэмчиг, Б. Бадарч, Отгонбаяр нар үг хэлж долоодугаарт Б. Сурмаажав үг хэлэв. Сурмаажав Цэдэнбалыг шүүмжилж эхэлмэгц дороос “Чи ийм хүн байсан юм уу чамайг таньсан” гэх мэтээр хашхирч гарав. Н. Лхамсүрэн гуайн хэлүүлсэн үг Нямбуугийн сэтгэлд сэрхийж анхааралтай ажиглаваас С. Сосорбарам, П. Шагдарсүрэн, Л. Рэнчин, М. Даш нар яг танхимын дунд бөөнөөр суучихсан хашхирцгааж байв. Сурмаажавын дараа Хэнтийн Д. Лхагвасүрэнг үг хэлнэ гэхэд Н. Лхамсүрэнгийн хэлүүлсэн зүйл буруу боллоо гэж бодогдов. Учир нь Лхагвасүрэн тэдэнтэй тухайн үеийн нөхцөл байдлыг нэлээд ил тод шүүмжлэлтэйгээр ярилцдаг, санаа оноо нэгтэй байсан тул Сурмаажавын үгийг няцаах ёсгүй баймаар. Гэтэл Лхагвасүрэн эхлээд хяналт шалгалтын тухай товч үг хэлснээ, гэнэт өврөөсөө сургуулийн хүүхдийн ягаан хавтастай дэвтэр дээр Б. Сурмаажавын тухай монгол бичгээр урьдаас бичсэн үгээ уншиж гарав. Эцэст нь Сурмаажавын тухай бүгд хурлаар тусгайлан авч хэлэлцэх санал оруулав. Дараа нь үг хэлсэн Б. Банзрагч, Д. Балжинням нар Лхагвасүрэнгийн саналыг дэмжиж, Сурмаажавыг бүгд хурлаар тусгай авч хэлэлцэхийг шаардав. Нямбууд үг хэлэх зөвшөөрөл өгөөд түүний дараа С. Батаа үг хэлнэ гэж зарлалаа. Нямбууг үг хэлж байхад нөгөө хэд дороос хашхирч байв. Н. Лхамсүрэн гуайн түүнд хэлүүлсэн зүйл яг батлагдлаа. 

	Нямбуу хэлсэн үгэндээ энэ бүгд хурлыг зохион байгуулалттай хуйвалдааны замаар хийж байгааг тодорхой шүүмжлэв. С. Батаа босоод “би тэр үүрэг даалгавар авсан хүн нь биш ээ. Гэвч би Нямбуугийн талаар хэдэн үг хэлмээр байна” гээд түүний аль эртний нисэхэд байсан үеэс эхлэн урьд бэлтгэсэн үгээ хэлээд Сурмаажав тэр хоёрыг бүгд хурлаар тусгайлан авч хэлэлцэх санал оруулав. Батаагийн дараа Б. Дэжид үг хэлэв. Б. Дэжид: “нөхөр Цэдэнбалыг намтай л адил үзнэ. Цэдэнбал бол нам л гэсэн үг. Нам, Цэдэнбал хоёрыг салгаж болохгүй. Цэдэнбалыг дайрч байгаа явдал бол манай намыг дайрч байгаа явдал мөн” гэж ярьж байхад нь Цэдэнбал бичиж байсан юмаа орхиод түүнийг шимтэн харж байлаа. Нямбуу тэгэхэд тэмдэглэлийн дэвтэртээ “Энэ хүн эзэндээ танигдаж идэх хоолтойгоо боллоо” гэж тэмдэглэжээ. 

	Үг хэлсэн арван ес дэх хүн нь Ц. Лоохууз байв. Лоохуузын үгэнд Т. Ядамсүрэн гол цохилт өгч тэр гурвыг бүгд хурлаар тусгайлан авч хэлэлцэх санал оруулав. 

	Иймэрхүү байдлаар Намын Төв Хорооны VI бүгд хурлын эхний хэсэгт 24 хүн үг хэлэхэд 

	Ю. Цэдэнбал шүүмжлэлийг гар өргөн таслуулаад хурлыг завсарлуулав. 

	Бүгд хурал тэр оройдоо үргэлжлэн хуралдлаа. Ю. Цэдэнбал хурлыг удирдаж “Одоо Намын Төв Хорооны гишүүдийн санал хүсэлт шаардлагын дагуу намын эсрэг бүлгийнхний тухай авч хэлэлцье” гэж зарлалаа. Ийнхүү Ю. Цэдэнбал “Намын эсрэг бүлэг” гэдэг нэр томьёог анх тунхаглав. 

	Бүгд хурлын хоёр дахь хэсэг нь Ц. Лоохууз, Б. Сурмаажав, Нямбуу гурав буюу “намын эсрэг бүлэг”-ийг шүүж яллахад бүхэлдээ чиглэсэн билээ. 

	Ю. Цэдэнбалын гар хөл бологчид эзэндээ итгэлтэйгээ харуулах аятайхан завшаан тохиолдов гэсэн шиг хэлэх хэлэхгүй хатуу ширүүн хараал зүхэл, доромжлол заналхийлэл, гүжир гүтгэлгийн үг урсган, тэр гурав уруу дайран довтоллоо. 

	Зарим хүний хэлсэн үгийн гол утгыг тойм төдий дурдваас. Намын түүхийн институтийн захирал Б. Балдоо: “Эд нар бол дотроо зохион байгуулалттай, тусгай платформтой, өмнөө тавьсан зорилготой бүх талаараа намын эсрэг бүлэг гэж үзэх бүрэн үндэстэй байна” гэж онолын талаар тодорхойлсон бол Эвлэлийн төв Хорооны нэгдүгээр нарийн бичгийн дарга Ч. Пүрэвжав: “Эднийг тонилгоход зөвхөн бөөс нь л гомдоно” гэлээ. Радио телевизийн улсын хорооны дарга С. Жалан-Аажав: “Эд бол улс төрийн янхнууд, албан тушаалын хэнээрхэгчид, хутган үймүүлэгчид, хүний мөсгүй этгээдүүд” гэж тодорхойлж байхад Намын Төв Хорооны нарийн бичгийн дарга Ц. Дүгэрсүрэн: “Нямбуу Москвад бүлэглэж тэднийг төлөөлж ирсэн. Москвагийн намын дээд сургуулийнхныг Нямбуугийн хамсаатан гэж үзэж болно. Эд нар бол эсэргүүнүүд, шүүхэд шилжүүлнэ” гэж зарлав. Увсын намын хорооны нэгдүгээр нарийн бичгийн дарга Бямба: “Эд нар хятад шиг Цэдэнбал уруу довтоллоо. Намыг бүхэл бүтнээр нь дайран доромжиллоо” гэж тодорхойлов. Шөнөжин хуралдсан бүгд хурал өглөөний 6 цагт тарахад” намын эсрэг бүлэглэл”-ийн “толгойлогч” болон тодорсон Нямбууг Төрийн ордны их танхимаас гарахад Рагчаа бүгд хурлын гишүүний нь үнэмлэхийг хураан авчээ. Нямбуу гарахдаа үүдэнд машин тулгаад тавьчихсан, гармагц баривчлах байхдаа гэж бодож байлаа. Гэвч гадаа юм байсангүй. Ашгүй, ямар ч гэсэн гэртээ харих нь гэсэн бодол зурсхийв. Дөрөв хоногийн дараа “Ц. Лоохууз, Б. Нямбуу, Б. Сурмаажав нарын намын эсрэг бүлэглэсэн явууллага хийсэн тухай” гэсэн хуурмаг тогтоол “Үнэн” сонинд нийтлэгдэв. Эхнэр хүүхэд нь Москвагаас ирлээ. Ирлээ ч гэж дээ, гэргийг нь сургуулиас нь хөөсөн байлаа. Төв аймгаас ээж, ах Гомбосүрэн, Хөвсгөлөөс эгч Аюуш нь ирлээ. Ах Арилды нь “урьд шөнө л аваад явчихсан болов уу” гэсэн байдалтай өглөө эрт хүрч ирнэ. Нэг ирэхдээ үстэй том дээл, бас нэг ирэхдээ эсгий гутал авчирч Нямбуугийн шоронгийн хувцсыг бэлдэж байлаа. Ингэхээс ч аргагүй байв. Радио, сонин хэвлэлээр “намын эсрэг бүлгийнхнийг” шүүхэд шилжүүлэн шийтгэхийг шаардсан намын гишүүд, иргэдийн захидал, намын үүрийн хурлын мэдээ байнга зогсоо зайгүй нэвтэрч, нийтлэгдэж байлаа. 

	Дотоод яамны сайд Б. Жамбалсүрэн бүгд хурлын үеэр хот хөдөөгийн нийлсэн 2000 тагнуулыг ажиллуулсан гэсэн яриа гарчээ. Зуун ямаанд жаран ухна гэж зүйр үг бий. Хэрэв энэ үнэн бол Лоохууз, Нямбуу, Сурмаажав гэсэн гуравхан ямаанд 2000 мянган ухна тавьсан хэрэг. Бүгд хурлын дараа Нямбуугийн байрны өөдөөс харсан гурван давхар байшингийн нэгдүгээр давхарт Гонгор баатрын нэг өрөөнд Нямбууг мөрдөх хэсэг хүн байнга жижүүрлэж байв. Өглөө болгон “Ялалт” машинаар тэд ирж, явж байгаа нь цонхоор харагдана. Тэдний нэг нь Өмнөговьд төлөөлөгч байсан, Нямбуугийн сайн таних Жамцдорж бөгөөд мань эр гадар нь урагдсан зузаан дээл өмсөж, сэгсийсэн хачин малгай эрүүвчлээд гадаа нь бээвийгээд зогсож байгаатай нь халз тулгарав. Нэг өдөр Нямбуу гэрээсээ гарч, нуман хаалгаар оронгуутаа эргэж хараад зориуд зогсов. Нөгөө байрнаас 6 хүн гаран араас нь гүйлдэж, удирдаж яваа бололтой хүн нь гараараа дохин, нэг хүнийг зүүн тийш яв гэж байгаа бололтой зангаж байлаа. Нөгөөдүүл түүнийг алдчихлаа гэж сандрахдаа пижигнэн гүйгээд ирэхэд Нямбуу өөдөөс нь хараад зогсож байсанд цөм мэлрэн зогтусжээ. Нямбуу эргэн явсаар НАХЯ руу оров. Чингээд Жамбалсүрэн сайдтай уулзъя гэвэл нэлээд удсанаа орохыг зөвшөөрчээ. Түүнийг ороход Жамбалсүрэн орлогч Гүнсэнтэйгээ сууж байлаа. Нямбуу тэдэнд өөрийг нь дагадаг хүмүүс, тэдний байрласан байр, ирдэг машины тухай хэлээд, “ингэж нуумар болж байснаас ил дагаад явж байсан нь дээр юм даа” гэж ёжилсонд тэр хоёр ам булаалдан, “бид тийм хүмүүс тавиагүй, чи худлаа хардаж байна” гэж тас гүрийв. Нямбуу тэгэхэд нь “Тэр дагаж мөрдөөд байгаа хүмүүс танайх биш юм бол хаанаас тавьсан ямар хүмүүс болохыг шалгаж өгнө үү? Би хэрэг төвөгт холбогдож байгаа ч гэсэн аминдаа хайртай” гэвэл Жамбалсүрэн “Тийм хүмүүс байгаа ч юм уу, үгүй ч юм уу. Хэнийг гэж эрж сураглаж явах юм” гэхэд нь “гадаа намайг хүлээгээд байж байгаа. Тэр тэр байна” гээд заагаад өгье гэсэнд сайд уурлаж: “чи хэзээний манай байгууллагыг үзэн яддаг. Элдвийн юм чалчдаг хүн. Одоо бас гүтгэж байна” гэхэд Нямбуу “хувиа тавьсангүй: “Чи бас энд ирэхээсээ өмнө энэ яамыг үзэн ядаж, элдвийн л юм ярьдаг байсан шүү дээ” гээд тавьчихсанд Жамбалсүрэн хар цагаан дуугүй болж, Гүнсэн инээгээд сууж байлаа. 

	Намын хянан шалгах хорооны шалгалт 20 гаруй хоног үргэлжлээд, Нямбууг нэг өдөр НХШХ-н дээр дуудав. Н. Лувсанравдан, С. Чойжамц, Б. Ламжав, Г. Чимэд, С. Жалан-Аажав, С. Батаа, Д. Ёндондүйчир гээд НХШХ-ны эвэртэн туурайтан бүрэн бүрэлдэхүүнээрээ архайж дархайтал сууж байлаа. Хөдөө аж ахуйн яамны боловсон хүчний хэлтсийн дарга Нанзад гэдэг бүдүүн эрийг хөлсийг нь гоожуулан зогсоочихсон байлаа. 

	Н. Лувсанравдан Нямбууг Дорнод аймгийн Эрээнцавын сангийн аж ахуйд малчнаар томилсныг мэдэгдээд, хүлээн авч ажиллуулахыг Нанзадад даалгав. 

	Нямбуу өгүүлрүүн: “Би мал маллаж өссөн малчин ардын хүүхэд. Мал маллахад дургүйцэх юм алга. Олон нялх нойтон хүүхэдтэй. Өвлийн хүйтэнд тийм хол явж чадахгүй. Мал хаа сайгүй бий. Төв аймагт ч юм уу, ойр явуулж өгнө үү” гэсэнд Лувсанравдан: “Намын хянан шалгах хорооны шийд нэгэнт гарсан. Томилсон газар яв” гэхэд нь НТХ-ны бүгд хурал дээр НТХ-ны гишүүний хувьд шүүмжилсний төлөө ийм шийтгэл ногдуулж байгаа юм уу” гэж сөргөж асуувал Лувсанравдан “Шүүмжилсний төлөө биш шүү. Зөв ойлгоорой" гэхэд нь “Шүүмжилсний төлөө биш юм бол юуны төлөө юм” гэвэл хэн ч хариу хэлж чадахгүй умалзан суух ажээ. Нямбуу “Над шүүмжилснээс өөр хийсэн хэрэг байхгүй. Бүлэглэсэн хуйвалдсан гэж байгаа бол шүүхэд шилжүүлээд аль” гэсэнд Лувсанравдан: “Нарийвчлан шалгаад шүүхэд шилжүүлж магадгүй. Хүслээр чинь болж болох юм" гэхэд нь Нямбуу: ‘Тэгвэл шүүхэд шилжүүлэхийг чинь хүлээе. Эрээнцав явж чадахгүй” гээд гараад явчихжээ. 

	Намын хянан шалгах хорооныхон нам төрийн эсрэг бүлэг, хуйвалдааны ямар нэг баримт олох гэж байдгаараа хөөцөлдөв. Гэвч оргүй юманд ор гардаггүй гэгчээр үнэндээ тийм баримт олдох үндэс даанч байсангүй. Өчүүхэн төдий баримт олдсон бол тэднийг уухайн тас баривчлан шийтгэх нь тодорхой байлаа. 

	1965 оны нэгдүгээр сарын 12-нд Ц. Лоохууз, Б. Нямбуу, Б. Сурмаажав нарыг ажилд томилсон тухай Сайд нарын Зөвлөлийн тогтоол гарчээ. Энэ тогтоолыг зөрчвөл шийтгэхээр анаж байлаа. Явахаас өөр аргагүй болов. Нэгдүгээр сарын 20-ны жавар тачигнасан өдөр Нямбуугийнхан тэртээ зүүн хязгаар тийш хөөгдөн гарлаа. Байранд нь эхнэрийнх нь дүү оюутан Уртнасангийнх Нямбуугийн арван гуравтай хүүгийн хамт үлджээ. Гэтэл явсных нь маргааш тэднийд цагдаа орж ирээд, түлхүүрийг нь хураан авч, орцын цэвэрлэгч нараар юмыг нь зөөлгөж, гудамжинд овоолуулан, гэрийг нь цоожлоод оджээ. Хэзээ хэзээгүй төрөх гэж байсан оюутан бүсгүй хоёр нялх хүүхэд, хөгшин эхийнхээ хамт овоолоостой юмныхаа дэргэд уйлан үлдсэн ажээ. 

	 

	* * *

	 

	Нямбуугийн Дорнод аймгийн Эрээнцавын сангийн аж ахуйд хоньчин болон цөлөгдсөнөөс хойш 19 жил өнгөрчээ. Эрээнцавын төвөөс 8 км зайтай туслах хоньчин болоод байхад нь түүнд урагш гишгэдэггүй хашин морь өгсөнд бригадын. дарга залуудаа "эмнэг ч хамаагүй хөнгөн хөлтэй юм өгөөч” гэхэд нэлээн дошгин хязаалан үрээ авчирч өгөхөд нь хантайрч байгаад мордчихсонд үрээ бухаж, үүнээс Нямбуу Дорнодод эмнэг сургаж байна гэнэ хэмээсэн цуу дэгдэж байсан тэр үе тэртээд улиран оджээ. Нямбуу тийнхүү Эрээнцавт туслах хоньчин, багажийн нярав, автын слесарь, хадлангийн бригадын галч, тоо бүртгэгч, барилгын тоо бүртгэгч, техникч зэргээр ажилласаар арван нэгэн жилийн нүүрийг үзээд, дээш гачигдал тоочин бичиг шидсэний хүчинд Шарын голд шилжиж ирж эдийн засагчаар ажилласаар долоон жил болж байлаа. Түүний өдүүлсэн гэдэг улс төрийн хэрэг ч хуучирвал хуучрахаар он улирсан байлаа. Гэвч Цэдэнбал өөрийг нь шүүмжилсэнд зуусан шазуураа тавихгүй л байлаа. Нямбуу урьдын гашуун сургамж байсаар байсан ч хаширсангүй. МАХН-ын Төв Хорооны Улс Төрийн Товчооны гишүүд, орлогчид, Намын Төв Хорооны нарийн бичгийн дарга нар, БНМАУ-ын Сайд нарын Зөвлөлийн дарга, орлогч нарт “Хувийн дурсамж, бодол, ойлголт” гэсэн захидал бичжээ. Энэ захидалдаа Ю. Цэдэнбалын сайн муу талд ихээхэн бодитой дүгнэлт хийсэн юм. Тухайлбал “... Тэр үед нам, төрийн бүх эрхийг гартаа авахын төлөө нөхөр Цэдэнбалын бужигнуулсан тоосон дунд хутгалдан явж, хожим нь тэр тоосонд дарагдсан хүний нэг нь би билээ” гэж эхэлсэн энэ захидалдаа нэгэн үе Цэдэнбалтай ажиллаж байгаад хэлмэгдсэнээ тийнхүү их л урнаар өгүүлээд “Нөхөр Цэдэнбал дэвшин гарч ирмэгц боловсон хүчин бүхнийг шийдвэрлэнэ гэдэг лоозон дэвшүүлж, тэднийг үнэхээр хайрлан хамгаалдаг, сурган хүмүүжүүлдэг, өсгөн бойжуулдаг байсан”-ыг шударгаар хэлж Сайн малчны хуралд очоод ирсэн нутгийнх нь малчин өвгөн “Цэдэнбал гэж хялар нүдээр хармааргүй, хиртэй гараар хүрмээргүй уяа нь таарсан хурдан хүлэг шиг цэвцийсэн сайхан цагаан залуу байна" гэж хэлснийг ишлээд “Би хувьдаа бүүр бага залуугаасаа эхлэн нөхөр Цэдэнбалыг Монголын ард түмний хувь заяагаар төрсөн ер бишийн гайхамшигт хүн мэт бишрэх үзлээр боддог байж билээ” гэж үнэлсэн байдаг. Гэвч нөхөр Цэдэнбал нам төрийн жолоодлогын замаа хар үгээр хэлэхэд муу ёрын бэлгэ дэмбэрэлгүй байдлаар эхэлсэн юм. Энэ нь маршал Чойбалсанг нас бармагц Ерөнхий сайдын албан тушаалыг найз Сүрэнжавтайгаа булаацалдаж шившгээ тарьсан явдал юм” гээд, цааш лавшруулан “Нөхөр Цэдэнбал болон тэр үеийн нам засгийн удирдагчдын нэр хүндийг үлэмж гутаасан анхны тохиолдол бол сэхээтний төөрөгдөл гэж нэрлэгдсэн асуудал. Нам засгийн удирдагчид энэ нарийн төвөгтэй асуудалд хэтэрхий бүдүүлэг харалган хандаж, нийт сэхээтний гэнэхэн цэвэр ариун итгэл найдварыг хөсөрдүүлэн тэднийг гэнэдүүлэн хууран мэхэлж, эргэж буцсан муухай арга хэрэглэн тэдэнд хүйтэн цэвдэг хандсан болхи алдаа гаргасан юм" гэж тэдний булхайг үнэхээрийн зоригтой илчилсэн байна. Цааш нь Цэдэнбал Дамбыг өөрчлөх хуйвалдааныг хэрхэн зохион байгуулсан, Цэндийг авч хаяхад өөрийг нь хэрхэн ашигласан, Төмөр-Очирыг өөрөө дэвшүүлээд, дэвшүүлсэн тогтоолд гарын үсэг зурсан бэхнийхээ хатаагүй байхад түүнийг гайтуулсан зэргийн учрыг нэгд нэгэнгүй өгүүлжээ. Цэдэнбал өөрийнхөө эрх ашгийг эх орныхоо эрх ашгаас дээгүүр тавьж, дан Зөвлөлт Холбоот улсыг баримжаалаад БНХАУ-тай харилцаагаа тасалсан нь Монгол улсын эрх ашигт ямар уршиг тарьсанд улс төрийн үнэхээр зөв дүгнэлт хийжээ. Нээрээ Зөвлөлтийн талыг хэлбийн барьснаар Монгол орон юу боллоо?

	Зөвлөлтийн төрөл бүрийн цэрэг зэвсэг техник манай улсын хилийн олон газраар хэдхэн хоногийн дотор сад тавин орж ирээд нутаг даяар таран, зөвлөлтийн цэргийн анги аалзны шүлс шиг торлож, газар дэлхий танкны гинжинд сэглэгдэн ёолсон юм. Зөвлөлтийн мэргэжилтэн, ажилчдыг бөөн бөөнөөр нь авчирч бараг дарга бүхэн мэргэжилтэн зөвлөхтэй, үйлдвэр, тасаг цех, сургууль, цэцэрлэг хүртэл мэргэжилтэн багштай болцгоов. Зөвлөлтийн хүмүүс өндөр цалин авч, эд материалын хохирол хариуцлага хүлээдэггүй, орон сууц, гэрэл түлш, унаа унаш цөмийг үнэ төлбөргүй хэрэглэдэг, орон нутгаар чөлөөтэй сэлгүүцэж ан хийх, буцахдаа гаалийн үзлэгт ордоггүй, ашиг хонжоо хайх нь тэдний дурын хэрэг болсоон. 

	Зөвлөлтийн хүмүүс газар сайгүй дэлгүүр гуанз мухлаг байгуулж чөлөөтэй худалдаа наймаа хийж манай улсын эдийн засагт хүнд цохилт өгөв. Мэргэжилтний дэлгүүрийн үүдээр хөөрхий монголчууд яс горьдсон ноход шиг хөөгдөн туугдан эргэлдэж, хүүхэд ядуучууд хогийн савыг нь ухаж, элдэв юм шиншлэн эрцгээж байгааг нь харахад мөн ч гутамшигтай санагддаг сан. 

	Манай орны улс төр эдийн засгийн эрх мэдэл зөвлөлтийнхний гарт яах аргагүй атгагдав. Цэдэнбал тэргүүтэй өвдөг сөгдөн бялдуучлагч нар амин хувийн ашиг завшаан хөөцөлдөн улс орноо үнэн хэрэг дээрээ худалдаж шууд хараат орон болгож хувиргасан билээ. 

	Энэ үеийн тухай яруу найрагч Р. Чойном “Уур минь хүрч байна" шүлэгтээ:

	 

	Эрийгээ үхсэний маргааш 

	өр хүнтэй банзалдсан 

	Эмийн шинжтэй манай төр 

	Эртнийхээ төр 

	Чингисийнхээ нэрийг дурсахаас

	Эмээж Оросын өлмийг долоож байна 

	 

	гэж хилэгнэн бичээд мөн л хэлмэгдэж “их аав"-д орсныг үл өгүүлэн өгүүлэхэд. "Тийм ээ, Нямбуу уг захидалдаа “Монгол улс тусгаар тогтносон улс болохоор бусдын гарыг харсан хараат орон шиг биш аль болохоор хир чадлаараа ажил үйлсээрээ биеэ даасан улс шиг чиг шугам баримтлах хэрэгтэй байна" гэж бичсэнээрээ тэр үеийн бүхий л сэхээтний далд санаа бодлыг илэрхийлж, өөрийгөө гаргуунд гаргасан үнэхээрийн эх оронч болохоо харуулсан юм. Чингээд захидлаа дуусгахдаа “Нөхөр Цэдэнбал хойч үедээ нийгмээр нь ялзруулах үр хөврөлтэй аягүй муухай хөгцөрсөн өв үлдээх нээ" гэж сэрэмжлүүлээд, “одоо үүнийг бичсэний төлөө ямар аюул намайг нөмрөхийг би төсөөлж чадахгүй байна” гэж захидлаа төгсгөсөн байдаг. Нээрээ ямар ч аюул нөмөрч мэдэх байсан. Үүнийг хойно өгүүлэхийн тулд түр үлдээгээд цааш өгүүлсүү. Нямбуу энэ захидлынхаа нэг хувийг ЗХУКН-д бас явуулжээ. Үүнийхээ дараа Нямбуу Нийгмийг аюулаас хамгаалах яамны сайд нарт бас нэгэн захидал бичив. 1963 онд НАХ Яам гэрийнх нь утсыг чагнах хэрэгсэл анх тавьсан. Үүнээс хойш 20 жилийн турш танай хараа хяналт надаас салсангүй. 1982 оны 7-р сард тэтгэвэрт гарсан. Одоо ч мөн л хэвээрээ байна. Тэгэхээр намайг насан турш мөрдөх нь ээ. 20 жилийн турш дайсны ёсоор байнгын хатуу хяналтад байх ямар хэрэг хийчихсэн хүн бэ? Эх орноосоо урваа юу? Урвах гээд байна уу? 20 жилийн турш мөрдөөд та нөхөд надаас юу олоо вэ? Одоо юу олох гэж зогсоо зайгүй мөрдөөд байна вэ?”... Энэ бүхнийг бухимдал гомдолтойгоор та нөхдөөс асууж байна”гэжээ. Нээрээ л тэгж асуухаас ч биш яах вэ? Өөрийнх нь бичсэнээр “эх орныхоо хөрсөн дээр нь төрж, хөдсөнд нь боолгож өссөн, Монгол эх орноо улс шиг улс байлгахын төлөө үнэн үгээ хэлсэн (Цэдэнбалын ажлын дутагдал доголдлыг гурван удаа шүүмжилсэн)-ээс өөр хэрэг хийгээгүй түүнийг насан турш нь мөрдөн мөшгөхөд бухимдал хорсол төрөлгүй яах вэ? Гэвч Нямбуу хорсож өширхөөгүй. Үүнийг хойно өгүүлсүү. Одоо түүний захидлаас сийрүүлье. “Танай байгууллагын хяналт мөрдөлт эрээ цээргүй, ил тод байдаг нь ямар учиртай юм бэ? Намайг байнгын түгшүүртэй байлгах гэж зориуд ингэдэг байна уу? Эсхүл танайхны болхи бүдүүлэг ажиллагаа юу? Миний мэдэхийн 40-өөд жилийн өмнө танайх ийм ажиллагаатай байсан, одоо хэвээрээ байх шиг байх юм... Майжгий гуталтай, уранхай ноорхой хувцастай, уруу царайлж, зүсээ хувилгасан болхи бүдүүн хадуун ажиллагаатай тагнуулчдад чинь хууртаж байдаг гэнэхэн хүн орчин үед байх уу? Дагаж яваа хүнээ алдчихаад ийш тийшээ налбага салбага харайлгаж байгааг нь, хүүхэд шиг байшин хашааны булангаар толгойгоо гилжийлгэн шагайж байгааг нь, зориуд өөрийг нь дагаад байхаар орох газраа олж ядан бүлтгэнэн хулмалзаж арга барагдан явааг нь, зориуд уулзаад үг дуулах санаатай холион бантан хутгаж байгааг нь харахад нэг талаар инээд хүрмээр, нөгөө талаар орчин үеийн манай чекистүүд ийм ч байх гэж дээ гэж гайхал төрмөөр байдаг юм. Ийм хүмүүст баригддаг дайсан одоо үед байхгүй байх аа” гэж бичсэнээрээ аюулаас хамгаалахынхны хөөрхийлөлтэй ажиллагааг өнөөгийн хүүхдийн хэлээр ёстой “будаа болгосон “билээ. Манай НАХ-ынхан 94 онд “Ил товчоо” сониныхныг хяналтдаа авч, манай улс төрийн тоймч Л. Пүрэвдорж бид хоёрыг тагнаж байхад тэд Нямбуу шүүмжилснээс даанч санаа аваагүй, бахь байдгаараа үлдсэн нь харагдаж байж билээ. Яг л Нямбуу гуай, Лоохууз гуай хоёр Жамбалсүрэнгийн тагнуулууд чагнаж байгаа шүү гээд хоёул утсаар ярьдаг байсан шиг Пүрэвдорж бид хоёр цаадуул чинь чагнаад уналаа даа” гэж хоёул хөхрөлдөж байгаад ярьдаг байж билээ. Өчүүхэн би намын эсрэг бүлэг гэж гүтгэгдэн насаараа хэлмэгдсэн тэр том тэмцэгч нартай зиндаархсан хэрэг огт бус ердөө л манай НАХ-ын ажиллагаа үнэхээр бүдүүлэг хэвээрээ байгааг л хэлэх гэсэн билээ. Үүнийг үл өгүүлэн өгүүлэхэд эрх чөлөөт гэж сүржигнэн магтдаг асан боловч үнэндээ эрх чөлөөгүй байсан Монголдоо эрх чөлөөгүй байхын зовлонг бие сэтгэлээрээ ханатал эдэлсэн Нямбуу “Үхэх хүртлээ үлдэж байгаа жаахан хугацаандаа эх орныхоо эрх чөлөөтэй иргэн шиг байх сан гэдэг хүсэлтэй байна" гэж чин эрмэлзлээ илэрхийлээд “Хүндэт чекистүүд болгооно уу? “ гэж ёжилсхийн дуусгажээ. 

	Аюул нөмрөх тухайд эргэн өгүүлсүү гэж урьд бичсэнээ тодруулъя. Нямбуу Сонгинын амралтад амарч байлаа. 1983 оны 10-р сарын 6. Уг хоёр захидлыг бичсэнээс хойш даанч их удаагүй байсан цаг. Үдээс өмнө Нямбуутай үл таних нэгэн хүн уулзаад, олноос их л нууцалж буй бололтой ийш тийш хялалзан харснаа “Таныг Намын хянан шалгах хорооны дарга Даваахүү гуай уулзъя” гэж байна, Би машинтай ирлээ” гэжээ. “Та хаана ажилладаг ямар албан тушаалтай хүн бэ?” гэж асуувал “Би НХШХ-нд ажилладаг Шагдарсүрэн гэдэг” гээд үнэмлэхээ үзүүлэв. Үдийн хоолны дараа Сонгиноос гарч Намын Төв Хорооны уулзалтын байранд очлоо. 

	Дипломат цүнх барьсан настай ярвагар хүн орж ирлээ. Нямбууг хүн сууж байна гэж бодож байгаа шинж алга. Мэнд усыг нь ч асуусангүй. Эсэргүү дайсантай мэндлэхийг өөртөө зохихгүй гэж бодож буй бололтой. Даваахүү жижиг ширээний ард суугаад цүнхнээсээ хуучин монгол бичгээр бичсэн ноорог гаргаж ирээд, “Намын Төв Хороо, Сайд нарын Зөвлөлд чиний бичсэн хачин зүйлийг нөхөр Моломжамц, Батмөнх нар манайд шилжүүлэн өгч, үүний учрыг ол гэсэн юм. Мөн ЗХУКН-ын Төв Хороонд явуулахаар чиний өгсөн нэг хувийг ЗХУ-ын Элчин сайд ийм зүйлийг бид хүлээж авахгүй гээд Намын Төв Хороонд ирүүлсэн. Намын Төв Хороо чамд няцаалт өгөх хэрэгтэй гэж үзсэн. Чи бичсэн зүйлдээ манай нам, төрийн тэргүүн нөхөр Ю. Цэдэнбалын нэр хүндийг бууруулахыг оролдож, гүтгэн доромжилсон байна... Манай улсыг хараат орон мэтээр гүтгэсэн байна. Чиний энэ эрүүл биш санаа бодол гүжир гүтгэлгийг намын Төв Хороо хүлээж авч чадахгүй, чамд шууд няцаалт өгч байна. Дахиад ийм байдал гаргавал зүгээр өнгөрөөхгүй, эрүүгийн хариуцлагад татна гэдгийг зориуд сануулъя гэж нухацтай нь аргагүй хэлжээ. 

	Түүнийг өрөөнөөс дөнгөж гартал гоголь малгайтай, пальтотой өндөр хүн тосон уулзаж, Та Нямбуу мөн үү? Таныг НАХ яамны хэлтсийн дарга уулзъя гэж байна. Намайг дагаад явна уу” гэсэнд Түүнд “За одоо л барилаа“ гэсэн бодол зурсхийжээ. НАХ Яамны доод давхарт жижиг ширээтэй хэдэн угсармал сандалтай ерийн нэгэн өрөөнд энгийн хувцастай буурал үстэй ахимагдуу хүн сууж байснаа Нямбууг ороход мэндлээд (Даваахүүгээс ондоо нь) өөрийгөө Нийгмийг аюулаас хамгаалах яамны хэлтсийн дарга хурандаа Дорж гэж танилцуулав. Дорж өгүүлрүүн:

	— Намын Төв Хороо, Сайд нарын Зөвлөлд Таны бичсэн зүйлийг хуулийн мэргэжилтэн бид хянаж үзсэн юм. Таны бичсэн зүйлд нөхөр Цэдэнбалын нэр хүндийг бууруулахыг оролдсон, түүнийг доромжлон гүтгэсэн гэж үзэж болохоор, өөрөөр хэлбэл Эрүүгийн хуулийн 92, 93-р зүйлд заасан гэмт хэргийн шинж байна. Бас Эрүүгийн хуулийн 49-р зүйлд ч хамааруулж болохоор тал ч байна. Гэхдээ бид таныг шийтгэх гэж байгаа юм биш ээ. Бидний зорилго бол гэмт хэргээс урьдчилан сэргийлэх явдал юм. Ийм учир НАХ Яам Танд урьдчилсан анхааруулга өгөх гэсэн юм гээд дурдсан хоёр заалтыг нарийн тайлбарлаж өгчээ. 

	— Хэрэв Таныг ийм байдлаа үргэлжлүүлээд байвал шууд Эрүүгийн хариуцлагад татаж, дээрх зүйл ангиудаар шийтгэнэ гэдгийг анхааруулъя. Та бас манай байгууллагыг доромжилсон гэж үзэж болохоор зүйл бичсэн байна билээ. Тэр хамаагүй. Түүний талаар бид ярихгүй. Ганцхан Намын Төв Хороо, Сайд нарын Зөвлөлийн бичсэн зүйлийн чинь талаар ярьж байгаа юм шүү гэлээ. Ийнхүү шорон гэдэг аймшиг түүний нурууг сэрүү татуулан өнгөрчээ. Даваахүү. Дорж нартай уулзаад 69 машинаар жолооч залуутай Сонгино руу буцаж явахад машины радиогоор Ц. Намсрайг Намын Төв Хорооны нарийн бичгийн даргаар, Б. Дэжидийг Улс төрийн Товчооны гишүүнээр сонгож, С. Жалан-Аажавыг Намын Төв Хорооны бүрэлдэхүүнээс гаргасан тухай Төв Хорооны тогтоол нэвтрүүлж байжээ. 

	Энэ бүхнээс Нямбуу хаширвал хашрахаар байлаа. Гэвч... 

	Үлгэрт болдоггүй бор өвгөн гэж хаад ноёдод дан тэрсэлж явдаг нэгэн өвгөний тухай гардаг билээ. Нямбуу тэр болдоггүй бор өвгөнөөс дутахгүй, магадгүй бүр илүү гарахаар тэрслүү байжээ. Үнэндээ шударга бус, үнэнд үл нийцэх завхралыг хэзээ ч тэвчиж чаддаггүй билээ. Тэртээ 30 хэдэн онд эсэргүү гэж баригдаад, хоёрхон удаа байцаагдаж, эхнийхэд нь хэрэг огт хүлээгээгүй боловч хоёр дахид нь эрүү шүүлтийн харгисыг даагаагүй бололтой, 20-иод онд үхсэн Богдын сойвонд элссэн гэж мэдүүлээд, өөрөө элсүүлсэн гэж нутагтаа огт байхгүй дөрвөн хүний нэр дурдаад цаазаар авхуулсан малчин эцэг нь ч ийм л зантай байсан. Үүнийг үл өгүүлэн өгүүлэхэд Нямбуу МАХ Намын Төв Хорооноос Жалан-Аажавын талаар гаргасан тогтоолын зарим зүйлийг үл зөвшөөрөн, Төв хороонд захидал бичжээ. Уг тогтоолд Жалан-Аажав дутагдалдаа идэгдсэн багшийн хувьд ажлаасаа өөрчлөгдсөн боловч заль мэх хэрэглэж байгаад гадаадад сургуульд явж амжсан, дараа нь Төмөр-Очироор татуулж Намын Төв Хорооны хэлтсийн эрхлэгч, Улсын прокурор болсон боловч ажлыг дийлэлгүй өөрчлөгдсөн. Төмөр-Очирын хамсаатан байгаад илрэлгүй сугарч үлдсэн, намын эсрэг бүлгийнхний зоригжуулан зохион байгуулагч, удирдагч нь байсан боловч бас л цэвэр үлдсэн. Чингээд хорь гаруй жилийн дараа тэтгэвэрт гарсан хойно сая илэрсэн гэж. Энэ талаар Нямбуу энэ гүтгэлгийг няцааж бичихдээ: “С. Жалан-Аажавыг намын эсрэг бүлэг гэдэгтэй холбож байгаа үндсэн ганц баримт бол 1964 оны арван хоёрдугаар сарын 17-нд Лувсанчоймболын гэрт Жалан-Аажав бид гурвын уулзаж ярилцсан явдал юм байна... Энэ уулзалтыг зохион байгуулагч нь Лувсанчоймбол юм. Тэгэхдээ өөрийнхөө санаачилгаар биш, харин нөхөр Цэдэнбалын өгсөн үүрэг даалгавраар зохион байгуулсан юм. Лувсанчоймбол намайг 7 цагт гэртээ ирнэ үү гэж урьсан... Орой намайг очиход Жалан-Аажав тэднийд байсан... Намайг очмогц нөгөө цуутай нэрсийн жагсаалтаа гаргаж ирээд ярьж эхэлсэн. Энэ нэрсийн жагсаалтыг Жалан-Аажав урьд нь үзэж танилцаагүй нь тодорхой мэдэгдэж байсан. Үнэхээр нам, төрийн удирдагчдыг бараг толгой дараалан өөрчлөх гэсэн энэ нэрсийн жагсаалтыг Намын Хянан шалгах хорооныхны галлаж байгаа шиг Жалан-Аажав гардан хийсэн биш, бид гурав ч хамтран хийсэн биш, дан ганцаараа Лувсанчоймбол хийсэн юм. Энэ нэрсийн жагсаалт бол үнэн хэрэг дээрээ нам засгийн удирдагчдыг өөрчлөх гэсэн үнэн санаагаар хийгдсэн зүйл биш ээ... Энэ жагсаалт бол зөвхөн надад зориулагдсан, намайг юу гэх нь вэ? гэж сорьж сонжихын тулд хийгдсэн өдөөн хатгалаг байсан юм” гэжээ. Тийм ээ, энэ Нямбуу Жалан-Аажавыг нэг их сайн хүн гэж үзсэндээ ч биш, ерөөс түүхэн үнэнийг гуйвуулахыг ингэж эсэргүүцсэн юм. Ханилж явсан нөхрөө хайр найргүй гайтуулдаг Цэдэнбалыг дахиад л илчилсэн юм. Чингэхдээ Цэдэнбалд өширхөж байгаагүй гэж өмнө би өгүүлсэн билээ. Үүнийг батлах баримт гэвэл Цэдэнбалыг 1984 оны Намын Төв Хорооны ээлжит бус VIII бүгд хурлаар авч хаясан талаар Намын Төв Хороонд бичсэн нэгэн захидал нь юм. Үүнд бичихдээ: “миний ойлгож байгаагаар нөхөр Цэдэнбал шившигтэйгээр унах бүх хэргээ өөрөө хийсэн хүн. Энэ талаар би өөрийнхөө бодол дүгнэлтийг 30-аад жилийн өмнөөс хэлсээр ирсэн... Тэгэхдээ бүх бурууг дан ганц Цэдэнбал руу чихэж бас болохгүй. Эрх тушаалдаа эрдэж, биеэ хэтэрхий тоон хадуурч ташуурч явахад нь энэрэн хайрлаж татаж аваагүй аялдан дагалдаж зоргод нь тавьсан явдлын бурууг урт удаан хугацаагаар хамт ажилласан хань нөхөд нь хүлээлцэх ёстой. Бас дутагдалтай сул талыг нь овжин ашиглаж... амташсан хүний үнэргүй муусайн зусарч бялдууч этгээдүүдэд ихээхэн буруу ногдох ёстой” гэснээрээ үнэнхүү уужим сэтгэлтэй, ноён нуруутай, үйл явдлыг цараатай харах чадвартай улс төрч гэдгээ харуулсан юм. Чухамхүү ийм л зүтгэлтнүүдээ Цэдэнбал, МАХ Нам хэлмэгдүүлсэн билээ. Үүнээс нь Монгол улсын эрх ашиг хохирсон билээ. 

	Нямбуу ингэж 26 жил хэлмэгдлийн хатууг амссан ч үнэний дуу хоолойгоо өргөсөөр байсан. Харамсалтай нь, тэр дуу хоолой тэр үед Намын Төв Хорооны нууц архивд хав дарагддаг байсан. Тийм ээ, Нямбуу нугараагүй. Өөрийн хэлж бичиж байсны үнэн зөв гэдэгт хумсын төдий ч эргэлзэж байгаагүй. Нямбуу, Лоохууз, Сурмаажав нарын бүгд хурлын гишүүний хувьд бүгд хурал дээр шүүмжилснийг намын эсрэг бүлэг болгон хөөрөгдөж, оргүй юманд ор гаргах гэж мугуйдалснаар 200 гаруй хүнийг хилсээр хоморголон, хөдөө гадаа нутаг заан цөлсөн явдлын учир начрыг Нямбуу гуайн бичсэн, ярьснаас тайлан бичихэд ийм буюу. Нээрээ л Нямбуу гуайтай Коммунист намын дээд сургуульд сурч байсан 20 нөхдөөс 19 нь гэргий Цэрэндолгорыг нь Москвагаас эсэргүүгийн гэр бүл гэгдэн буцахад замын зардалд нь нэмэрлэн хэдэн рубль цуглуулж, нөхөртөө бугуйн цаг авч явуулсны төлөө бүлгийн гишүүн болж цөм сургуулиас хөөгдсөн. Гэтэл тэднийг тийнхүү цөлөгдөж нутаг заагдаж, ажлаас хөөгдөн зовж зүдэрч байхад тэр бүхнийг МАХ Намын НАХ Яаманд мэдээлсэн эдний ангийн сайн найз Гаваа л тийнхүү зэс хошуулсныхаа шанг ганцаараа эдэлж Хар Далайн усанд шумбан, шарз шимэн, жаргалаа эдэлж байсан бөлгөө.

	Нэрийн хуудас: Алтангэрэлийн ДАШНАМЖИЛ 

	 

	1928 онд Сэцэн хаан аймгийн сан бэйсийн хошууны Баруун их суманд Манхлаг овгийн Алтангэрэлийн 3 дугаар хүү болж төрсөн. Монгол бичиг эцгээрээ заалгаж эхэлсэн, сумын танхим 1929 оны хавар байгуулагдахад орж суралцан аймагт явуулах хүүхэд шалгаруулахад гурван хүүхдийн нэгэнд орж бага дунд сургуульд үргэлжлэн суралцсан. 1944 оноос аймгийн төвийн артельд хөх шир, эсгий гутал, цагаан ултай гутал хийх тасгуудад ажиллаж, гар үйлдвэрийн холбоонд данс хөтлөгч болоод улмаар Дорнод аймгийн “Дөл” сонин байгуулагдахад бичээчээр ажиллаж байгаад 1945 онд “Дөл” сонин гадаадад шилжиж ажиллах болсон учир насанд хүрээгүй гэж үлдээд Дорнод аймгийн номын сан байгуулах ажлыг удирдаж жил гаруй номын сангийн эрхлэгч хийсэн. 1946 оноос аймгийн залуучуудын эвлэлийн хороонд зааварлагч хийж байгаад 1947—1951 онд намын боловсон хүчний дээд сургуулийг төгсөж Дорнод, Сүхбаатар аймагт МХЗЭ-ийн хорооны 1-р нарийн бичгийн дарга,. “Сүхбаатарын зам” сонины эрхлэгч, “Намын үнэн” сонинд утга зохиолын ажилтан байсан, 1957—1961 онд ЗХУ-ын Коммунист намын дээд сургууль төгсөж МАХН-ын Төв Хороонд зааварлагчаар ажиллаж байгаад “намын эсрэг бүлэг”-ийн дөрөв дэх хүн болж хэлмэгдсэн. 1990 онд цагаадсан. 

	 

	 

	1

	Нар жаргах дөхөөд Сэврэй уулын дүрс Давст нуурын мандалд тольдох нь соньхон. Дашнамжил энд өчнөөн жил болоход түүнийг анх л харж байгаа аж. 20, 30 км-ын тэртээх уулын сүүдэр нуурт тусдагийг анзаардаггүй л байж. Энэ ч яах вэ, 20, 30 оны хядлагын сүүдэр 60-аад оны дундуур дүрсээ хувилгаж цөллөг болоод Дашнамжилыг дайрсан. Тийм ээ, “МАХН-ын Төв Хорооны VI бүгд хурлаар бут цохигдсон Лоохууз, Нямбуу, Сурмаажав нараас намын эсрэг үйлдсэн бүлэглэсэн үйл ажиллагаанд оролцсон учир Алтангэрэлийн Дашнамжилыг үүрэгт ажлаас нь халж, хатуу арга хэмжээ авхуулахаар Намын хянан шалгах хороонд шилжүүлсүгэй” гэсэн Ю. Цэдэнбал, Ц. Дүгэрсүрэн нарын гарын үсэгтэй МАХН-ын Төв Хорооны нарийн бичгийн дарга нарын 1964 оны 1-р сарын 26-ны өдрийн 780-р тогтоолыг үндэс болгосон “Алтангэрэлийн Дашнамжилыг Өмнөговь аймгийн Гурван тэс суман дахь давсны артельд ажилчнаар... шилжүүлсүгэй” гэсэн С. Лувсангийн гарын үсэг бүхий БНМАУ-ын Сайд нарын Зөвлөлийн 1965 оны 1-р сарын 2-ны 2-р тогтоолоор энд цөлөгдөж ирсэн дээ. Уг тогтоолд эсэргүүнүүдийг 1965 оны 1-р сарын 20-ны дотор ажиллах газар нь гэр бүлийн хамт хүргэхийг холбогдох газарт хатуу даалгасан байсан учир Дашнамжилыг уг тогтоол гарсны маргааш нь шахуу Үйлдвэрлэлийн хоршооллын төв зөвлөлийн нэгэн дарга ЗИЛ—150 машинаар хөхөө өвлийн хүйтэн, хөр цасны хайрууг хайхралгүй, завсрын аймаг байтугай замын айлд ч буулгалгүй өдөр шөнөгүй довтолгосоор хүргэж ирсэн. Арга ч үгүй, МАХ нам өөрийнхөө маш том, маш аюултай дайсныг илрүүлсэн юм чинь. Нэгэнт л дайсан болохоор түүний гэргий хүүхэд нь ч дайсан байх учиртай. Иймд Улаанбаатарт хоргодон шигдэж үлдсэн Дашнамжилын эхнэр, хүүхдийг нэн даруй, хойшлуулалгүй араас нь хөөж, байрыг нь бушуу түргэн хурааж баатар Дандарт өгөх хэрэгтэй, эсэргүү нарын толгойг илэх юм байхгүй. Эхнэр нь жирэмсэн л гэсэн зулбаж байна уу үгүй юу ямар хамаатай, гурван есийн хүйтэнд гунын эвэр хөлддөг л гэсэн, эсэргүүгийнхэн хөлдөж байна уу, байж байна уу, падлий байхгүй гэсэн Цэдэнбалын гарын үсэгтэй бичгээр До яамныхан ямбий “ЗИЛ”-ийг гадаа нь цагийн 25 төгрөгийн торгуультай тавьж хамаг юмыг нь ундуй сундуй чулуудаад л хөөсөн. Нээрээ л нэг охиных нь хөл зуураа хөлдсөн байсан. 

	 

	Хэрээний сүрэгт хилс гүтгүүлж 

	Хэл хөлөө хэрүүлж хөөгдөөд 

	Хэрцгийлэл доромжлолд нухчуулан 

	Хэлмэгдлийн тээшийг үүрч туугдлаа. 

	 

	“Намын эсрэг бүлэг” гэгчийн гуравдах хүн Сурмаажав гуай өөрөө цөллөгт байхдаа ингэж шүлэглэсэн нь бий. Цөллөг гэдэг нээрээ л цөллөг. Артелийн төвөөс гадагш явах, тэр ч байтугай өвдвөл аймаг хотын эмнэлэг бараадах эрх байгаагүй. Амралт сувилал гэвэл бүр ч санааны гарз. Артельд амаржих газаргүй байсан учир эхнэр нь төрөх болоход сумын эмнэлэгт амаржуулах гэж аймгийн захиргаатай өчнөөн ярьж байж зөвшөөрүүлж байсан. Дорнод аймагт байсан эцэг нь бие нь муудахад амьдад нь уулзах хүсэлтийг сар шахуу тавьсан боловч НТХ-ны дээдэс халгаахгүй байсаар түүнийг нас нөгчсөн хойно оршуулгад оролцохыг зөвшөөрсөн, эхнэрийн нЬ төрсөн ах Гунгаажавыг Хөвсгөл аймагт бие барахад эхнэрийг нь очуулаагүй. Эхээс гараагүй эрэг ганганаас гарсан юм шиг энэрэх сэтгэлийг үл мэдэх мөс шиг цэвдэг хүмүүс байлаа. 

	Ямар сайндаа л хүү Цогтбаатарыг “Гурван тэс” сумын сургуулийн 2-р ангид сурч байхад нь хутгалж байх вэ дээ. Энэ нь үнэндээ “эсэргүү”-ний хүүхэд гэсэн яриа тарааж, тэднийг яаж байсан ч болно гэсэн санааг бүхэнд суулгах гэж оролдож байсантай холбоотой. Гэтэл Польшийн палеонтологич Михей Кучинский энэ хүүг нь шинжилгээнийхээ ангид дагуулан явж түүнийг “Үлэг гүрвэлийн ангуучин” номынхоо гол баатар болгосон. 

	Үзэг цаас нийлүүлж, оюун тархиараа улс орондоо зүтгэдэг сэхээтнийг хүрз хувин бариулж нуураас давс ухуулна гэдэг нээрээ л хатуу шийтгэл. Үзэгт ижилссэн гар хүрзэнд дасна гэдэг амаргүй. Цэврүүтнэ, устана, хагарна. Гэвч дассаан. Говийн наранд шарагдаж давстай усан дотор зогсоно гэдэг хэцүүхэн даваа. Гэвч давсаан. Харин ирснийхээ дараа машинаас заг буулгаж байгаад унаж, өрөөсөн сүүжээ бэртээн 2 сар шахам больницод хэвтсэн. Тэгэхэд хэцүү л байсан. Гэвч сайхан сэтгэлтэй эмч Мягмар уйгагүй халамжилж, Дунд голын давсны ажилчин өвгөн Гэндэндорж алтан гагнуурын ханд зөөж их л тус болсон. Нэгдлийн дарга Хайвжунай тэр нутагт эрээд олддоггүй эрдэнэ гэгдэхээр үхрийн хөл мах больницын тогоочид өгч, түүгээр Дашнамжилд хоол хийж өгч байхыг гуйсан байсан. Намын Төв Хорооноос Дашнамжилтай болгоомжтой хандахыг, зааварлаж туслан дэмжих байтугай уулзаж учрахыг хориглосон байсан болохоор удирдах ажилтан түүний хувьд тэр нь өөрт нь халгаатай эргэж мэдэх л байсан. Ийнхүү нутгийн олон түүнийг ад шоо ер үзээгүй, байдгаараа л түүнд гар сунгаж байсан. Харин Өмнөговь аймгийн эмч Хоньч түүнийг эргэж ирээд “ноёнтой өстэй хүн хонгогүй, нохойтой өстэй хүн хормойгүй, мөрөөрөө явах нь хэрэгтэй юм” гэж ирээд л сургамжлаад байсан нь өөрийнх нь тухай алтан хошуу дээш өргөх учиртай тагнуул байсан. Мөн түүнийг эдгэрээд эмнэлгээс гарч нийгмийн даатгалаас тэтгэмжээ авах болоход Цэдэнбал, Лувсанравдан нарын заавраар тэтгэмжийг нь олгоогүй. Нээрээ, Дашнамжил эсэргүү бэртсэн л байгаа биз, хохь нь байхгүй юу. Ийнхүү гал ус харшилж, хар цагаан тулгарч байсан нь зөвхөн цөллөгт бус, эрх чөлөөнд ч ийм л байдаг даа гэж Дашнамжил бодсоон. 

	Ер нь Дашнамжил юугаараа буруутсан биз ээ? Лоохуузын бүгд хурал дээр хэлэх үгэнд зөвлөгөө өгсөн, улс орны хөгжлийг МАХ нам муу удирдаж байна, удирдлагын арга хоцрогдсон байна, энэ нь Цэдэнбалтай холбоотой, өргөн хэрэгцээний бараа олдоц муутай, СЭВ буюу эдийн засгийн харилцан туслах зөвлөл дагнах нэрийдлээр Монголын чөлөөт хөгжлийг боогдуулж байна гэж ярьсан. Ердөө л энэ. Тийм ээ, энэхэн л түүний хүзүүг ороосон. Гэвч Дашнамжил үүнд гэмшээгүй, үүнийг зүгээр нэг цуурч яриагүй, зориуд ухамсартай ярьсан. С. Жалан-Аажав 1964 оны 12-р сарын 28-ны өдрийн хурал дээр мушгихдаа: “Энэ нөхөр улс орны амжилтыг хар шил хийж хараад, дутагдал доголдлыг болохоор микроскоп хэрэглэдэг хүн” гээд, шүүхэд шилжүүлбэл зохино" гэсэн. Үнэндээ Дашнамжил Жалан-Аажавын шаардсанаар” шүүхэд шилжих” ТХ-ны тогтоолоор цөлөгдөх хэрэг хийгээгүй л дээ. Гэвч цөлөгдөөд, давст нуурт ажилчин болоод 4 жилийн нүүр үзэж байна. Тийм ээ, ажилчин болсон. Нам өөрийгөө ажилчин малчны нам гэдэг. Гэтэл нам сэхээтнийг ажилчин болгож цөлснөөрөө ажилчныхаа нэр төрийг өөрөө гутаасан. Үүнийг ойлгох сөгөөтэй удирдагч намын дээдчүүдийн дотор байгаагүй. 

	Ц. Дүгэрсүрэнгийн хэлснээр “эд нараас (Лоохууз, Сурмаажав, Нямбуу, Дашнамжил) булчингаар нь хариу авч байгаа” нь энэ. “Хөөрхөс, ийм л ухаантай хүмүүс нам улсыг удирдаж байна. Дашнамжил уулаас юмыг шинээр сэтгэхийг эрмэлзэж явдаг болохоороо 800 метрт шуудайтай давс үүрч зөөдөг хүнд хүчир ажлыг механикжуулан, төмөр замаар түрдэг болгон давсчдын ажлыг туйлын хөнгөлөх шинэ санаачилга гарган, түүнийгээ бүр хэрэгжүүлээд юу болсон гээ. Үүнийг Дашнамжил санаачилсан бол болохгүй. Ажилчдын ажлыг яаж хөнгөвчилсөн бай, ажлын үр дүнг 100 хувь нэмэгдүүлсэн бай, эсэргүү Дашнамжил л сэдсэн бол төхөөрөмж сэлтийг задалж хая, эсэргүүг дэмжсэн Дэмчигийг ажлаас хал гэсэн тушаал Улс Төрийн Товчооноос ирсэн. Тийм ээ, МАХ намын удирдлагад сэтгэдэг толгой хэрэггүй, өөрсдийнх нь далайсан газар далд орж, далласан газар нь ил гардаг “манкуртын” ширлүүлсэн толгой л хэрэгтэй байсан. 

	Улс төрийн товчооныхон “ шувуун тархи”-тай байсныг нь гэрчлэх инээдтэйгээс инээдтэй өөр явдал гэвэл... Хүний дор хэзээ ч орохгүй гэсэн, багаас аавынх нь олгосон хүмүүжлээрээ Дашнамжил өдөрт 380 кг цэвэр давс савлах норм төлөвлөгөөгөө бардаагаар биелүүлж, социалист уралдаан гэгчид нь байр эзэлж байжээ. Гэтэл сайшаалын үнэмлэх, баярын бичгээр түүнийг шагнахыг дээрээс хорьсон байлаа. Чингэхэд артелийн захиргаа түүнийг дээлийн торго, орны бүтээлгээр шагнаж байсан нь, харин ч аж амьдралд нь хэрэгтэй байжээ. Үнэндээ гэхэд Дашнамжилд тэр цаас юунд хэрэгтэй билээ. Түүгээр ханзарсан гутлаа оёх биш, урагдсан дээлээ нөхөх биш. 

	 

	 

	II

	Дашнамжил эмнэлгийн жорлон ухаж байлаа. Нүүр амаа марлиар хэчнээн таглан боосон ч өмхий самхай хангинана. Анхны хэдэн жорлон ухахад өөрийн эрхгүй огиулаад хэцүүхэн байсан. Гэвч одоо бас ч гэж дасжээ. Царилаа нэг далайтал дээр нь “Сайн байна уу, хүүхээ” гэж настай хүний дотно дуу гарсанд дээш харвал нутгийн малчин Довжир гуай морьтой зогсож байлаа”. “За хөө, энэ ажлыг чи өөрөө хийж байна уу, дээрээс хий гээд байна уу? Уг нь хэрэггүй л юм сан” гэж өвгөний хэлэх нь тун ч харамссан янзтай. Нээрээ, тэр үед жорлонг хятадууд л ухдаг байснаас биш, хэзээ монгол хүн ухаж байлаа даа. Өвгөний чингэж их л аминчлан хэлэхэд нь өөрийг нь Өмнөговийн Давсны артелиас шилжихэд нь малчин өвгөн Дамдин хадагтай сүү мэлтэлзүүлэн барьж үдсэн нь өөрийн эрхгүй санагдаж самсаа нь шархирав. Ийм л эгэл жирийн хүмүүс өөрт нь санаа тавьж халамжилж байлаа. Гэвч үүнийхээ төлөө Дамдин гуайг гэхэд л дотоод яамныхан аль хэдийнээ шиншлэн мэдээд, олон удаа хоргоон байцаасан гэдэг. Ийм юм болох нь тодорхой байсан учир Давсны ажилчид түүнийг гаргаж өгөх гэж шөнө дөлөөр уван цуван ирж билээ. Давсны артельд байхад нь Ю. Цэдэнбал нэг очжээ. Уг нь НТХ-ны нэгдүгээр нарийн бичгийн даргыг түүгээр оруулах учиргүй, очуулсны дараа Дашнамжилтай уулзуулах ёсгүй байжээ. Гэвч “До яамны комиссарууд алдаа гаргасан юм” гээд Дашнамжил гуай ихэд инээж билээ. Цэдэнбал давс ухаж, тамлуулж байгаа ажилчидтай ярилцан явсаар шуудайны ам оёж зогсоход нь халз тулжээ. Өштэй хүнтэй өлийн даваан дээр гэдэг л болсон. Аймгийн намын хорооны дарга гар барин түүнийг танилцуулахад Цэдэнбал “Ирсээр амьдрал ямар байна. “Тавих хүсэлт юу байна” гэж асуухад Дашнамжил “Жирийн хүмүүстэй амьдарч болж байна” гэж хариулсан. Түүний ёжтойхон энэ хариуг Цэдэнбал эрхбиш ойлгосон биз. Чингээд ч улам араандаа зуусан биз. Нөгөө “тавих хүсэлт юу байна” гэж байсан нь ёстой манж үг болсон. Дашнамжил хүүхдийнхээ сургууль соёлын бэрхшээлтэй холбогдуулж сургуультай газар, тэгэх тусмаа нутаг бараадуулахыг Цэдэнбал, Лувсанравдан нарт олон жил хүсэлт тавьсан ч “заан тугаллах” аятай юм болж байж 4 жилийн дараа буюу 1969 онд Сүхбаатар аймгийн Түмэнцогтын САА-д шилжих зөвшөөрөл өгсөн юм. Гэвч шилжих зөвшөөрөл өгмөгц 24 цагийн дотор нүүлгэхээр аймгийн төвөөс (300-гаад км-ийн цаанаас) хоосон машин давхиулж, гадаа нь тавиулжээ. “Эсэргүү”-г хохироохын төлөө нийгмийн ямар ч хөрөнгө сүйтгэхээс татгалзахгүй байсан нь үүнээс илт. Дашнамжил олон жил суурьшсан газраасаа тэгж хурдан нүүж чадахгүйн тухай шалтгаанаа Цэдэнбал, Лувсанравдан нарт цахилгаанаар мэдэгдэж эсэргүүцсэн боловч хариу ирээгүй 7 хоногийн дараа нүүлээ. Дашнамжил төрж өссөн Дорнод аймгийнхаа төвд суух хүсэлтэй байсан учир Өмнөговиос нүүлгэсэн жолооч Ишдоржтой тохиролцож Чойбалсан хотод үлдэж машинаа буцааж билээ. 

	Тэндээ ажиллаж амьдрах санаатай сар гаруй болтол Дорнод аймгийн намын хорооны нэгдүгээр нарийн бичгийн дарга Рагчаа түүнийг дуудаж “Чи минь эндээс түргэн шиг зайлж өгөөч, Лувсанравдан өдөр бүр утасдаад зүгээр суулгахгүй байна. Эцэстээ над халгаатай болох гээд байна” гэж аминчлан хэлсний дагуу танил жолооч Ламжавыг гуйж, бэрхээс жонш зөөх замд нь Түмэнцогтод хүргүүлжээ. Түмэнцогтод түүнийг ажилчин болох шийдвэрийг урьдчилан өгсөн байсан учир САА-н дарга Чогсом САА-н барилгад ажилчнаар өгчээ. 

	Түмэнцогтод эхний үед барилгын ажлын хэмжээ бага, норм доогуур байсан учир 300 төгрөг хүрэхтэй үгүйтэй цалин авдаг байлаа. Ийм нөхцөлд тэндхийн хамт олон их тусалсан юм. Нэгэн жишээг дурдсуу. Дунд сургуулийн хөдөлмөрийн багш Нанжид, Жанчив, худгийн мастер Цэдэвсүрэн нар төмөр чингэлэг хийж өгч, хэрэгцээтэй зах зээл олж өгч борлуулан түүний тухайн үеийн мөчүү тачуу амьдралд нь нэмэр болж монгол хүний уламжлалт заншлаар нөхрийн зоотой тус хүргэж байжээ. 

	Зөвхөн бусдын гар дэмийг шүтэж, өөрөө зүгээр суух арга байсангүй. Сангийн аж ахуйн төвийн бие засах газрууд дүүрч, цэвэрлэх лайдах хүн олдохгүй байсан үед уг ажлыг гардан хийх саналаа аж ахуйн удирдлага нам, захиргааны нөхдөд танилцуулсны дагуу хүсэлтийг нь уухай тас хүлээж авчээ. Тэгээд өвөл хаврын турш албан газар, хувь хүний олон бие засах газрыг ухаж лайдсан нь 102 шоо метр бохир талбай болж, энэ нь харин түүний нэг үе сэхэл авахад тусалжээ. 

	Тус аж ахуйд 20 гаруй жил болоход Дашнамжил тоо бүртгэгч, нарядчик, диспетчер, гараашны дарга, хүнсний хангамжийн төвийн эрхлэгч зэрэг ажлыг хийлээ. 

	Дээрх хугацаанд Нийгмийг аюулаас хамгаалах яамны тагнуул туршуулуудын өдөөн хатгалгад багагүй өртсөн. Хаа явах, хэнтэй уулзах, ер нь алхах гишгэх бүрийд хяналт тавьж оргүй юмаар овоо босгохыг хичээж байсан нь нууц биш. Ялангуяа гараашны даргын үүрэг гүйцэтгэх болсноос хойш Зөвлөлтийн байгууллага, хүмүүстэй ойр дотно харилцаа тогтоож, ажил төрлийн хувьд тэднээс янз бүрийн тусламж дэмжлэгийг олон замаар авах болсонд “тагнуулууд” өө сэв хайж “оросуудтай холбоо тогтоож, дамын наймаа хийж, улсын хөрөнгө чимхэлж байна” гэдэг сэдвээр хянан мөрдөх шуугиан дэгдээж байв. Содов гэдэг хүнд түүнийг тагнахад зориулж 250 төгрөг өгч байсан тохиолдол ч бий. Сүхбаатар аймгийн намын хорооны нэгдүгээр нарийн бичгийн дарга Ш. Дамбарэнцэн: “Эрэгжийбуу, Дашнамжил хоёрт хэвтэж эмчлүүлэх, группэд оруулах, биед нь хялбар ажил өгөх зэргээр хандаж болохгүй” гэж хувийн санаачилга гарган, 

	Ю. Цэдэнбал, тэднийг тойрон хүрээлэгчдэд хэчнээн үнэнч болохыг харуулж байсан юм. 

	Гэмгүй мөртөө гэмтэй болсон Дашнамжилын хажуугаар ар гэрийнхэн нь, тухайлбал гэргий Тогтох нь яаж зовж тарчилж байсан гээ. Нуураас давс ухаж, угааж зөөж, давсны уутны амсар шидэх зэрэг ажлыг хийж тохиолдсон бэрхшээлийг даван туулахад нь гол түшиг тулгуур болж байлаа. “Намын эсрэг бүлэг” гэгчийн гишүүний гэр бүл гэж ажлаас нь гэнэт халж 48 цагийн дотор хотоос нүүх шаардлага өгч байрныхаа түлхүүрийг Хотын гүйцэтгэх захиргааны Балжиннямд булаалгаж, тэр хөөрхий хөл хүнд бүсгүй идэр гурван есийн хүйтнээр хөөгдөж, сэтгэл санааны онцгой цочрол авснаас эрүүл мэнд нь муудсан ч эмчлүүлэх бололцоо зөвшөөрөл олдохгүй явсаар даамжирч, 1985 онд Сүхбаатар аймгийн эмнэлгийн 15 дугаар маягтаар Улаанбаатарын нэгдсэн 3 дугаар эмнэлэгт ирсэн боловч их эмч Костя ”дээд газрын заавартай учир эмчлэхгүй” гэж больницоосоо түүнийг гэнэт бас л хөөж гаргасан байна. Ингээд дээр тэнгэр хол доор газар хатуу гэгчээр мухардалд орж Түмэнцогт буцаад нас баржээ. Тийм ээ, хань бүл хагацав. Эх үр хагацав. Ханиа алдахын, ээжийгээ алдахын шаналал зовлонг дээдэс тоогоогүй. Тэдэнд сэтгэл байгаагүй юм чинь үнэндээ юуг ч тоох билээ дээ. Чингэхэд Ж. Батмөнх НТХ-ны нэгдүгээр нарийн бичгийн дарга болсон байлаа. 

	Дашнамжилыг хэлмэгдэхэд хошуундаа нэрд гарсан бичээч, өөрийг нь бичиг үсэгт тайлсан, хал нь гаднаа хайр нь дотроо аав нь “Миний хүү нэг хэсэгтээ гарахгүй юманд орчхож дээ. Гэвч түүх хэзээ нэг цагт зөв бурууг ялгах учиртай даа” гэж хэлсэн гэдэг. Хуучны бичгийн боловсролтой хэрсүү ухаалаг өвгөн зөнч хэлжээ. Мөнхийн юм шиг бодогдож байсан захиргаадалтын дэглэм Цэдэнбалаа бас хэлмэгдүүлснээс хойш даанч удалгүй нурж унасан. Хэнийг ч гаргуунд гаргахаас буцдаггүй нь үүнээс харагдаж буй энэ коммунист нийгэм, энэ нийгмийг оройлон удирдаж байсан МАХ нам өөрийг нь, гэр орныхныг нь 25 жил хэлмэгдүүлчхээд одоо болоход тийм юм огт байгаагүй мэт “гүрийж” байна. Гэтэл Сүхбаатар аймгийн АДХ-ын гүйцэтгэх захиргааны хариуцлагатай нарийн бичгийн даргад ирүүлсэн 1989 оны 08 дугаар сарын 11-ны өдрийн 2/100/ дугаартай албан бичгээс сийрүүлбэл” Сүхбаатар аймгийн Түмэнцогт сумын харьяат Алтангэрэл овогтой Дашнамжил Намын хянан шалгах хороо (Даваахүү), Намын Төв Хороо) Я. Лосолсүрэн) нараас аймгийн намын хороогоор дамжуулан ирүүлсэн албан тоотоор иргэний эрхийг сэргээж, нутаг заагдаж цаашид үргэлжлэх хугацааг цуцалж, шилжих асуудлыг чөлөөтэй болгосон учир уг хүсэлтийг уламжилж шилжүүлэв” гэжээ. Дашнамжилын иргэний эрхийг хасан хэлмэгдүүлж байснаа Даваахүү (НХШХ), Лосолсүрэн (НТХ) нарын ирүүлсэн бичигт арга буюу хүлээсэн нь тодоос тод байна... Гэвч тэр тоот архивд одоо бий болов уу, магадгүй байхгүй ч байж... 

	Газрын диваажин социализмд хорин таван жил тамын тогоонд явсан боловч ноён нуруу хугараагүй, хөдөө хөхөрч, гадаа гандсанаас царай нь хөрсжин борлосон, харваас нүдэнд дулаахан энэ эр өдгөө нас ахиснаа үл тоон Монголд ардчиллыг бататгахын төлөө зүтгэж байна. Энэ нь өөрийнх нь нэг бичсэнээр “ийм бузар хэлмэгдүүлэлтийг Монгол нутагт дахин гаргахгүйн төлөө” ажээ. Нээрээ, тийм аймшиг Монголоос долоон уулын цаагуур яваасай гэж молхи бичээч би ч залбирмуй.

	 


ЭЦЭГ НЬ ХАР ДАЛАЙН ХӨВӨӨНД, ХҮҮ НЬ ЦАГААН НУУРЫН ЭРЭГТ

	Анги намын засаг гэдэг

	Асар том махны машин ч юм уу даа

	 

	Р. ЧОЙНОМ

	Нэрийн хуудас: Намжилын ГУНГААЖАВ 

	 

	1914 онд Сэцэн хан аймгийн Даригангын хошуу одоогийн Сүхбаатар аймгийн Халзан сумын нутаг “Шүүт’ гэдэг газар төржээ. Эцэг эхийн гар дээр бага насаа өнгөрүүлсэн бөгөөд сэргэлэн овоо хүүхэд сайн лам болгоно гэж төрөл төрөгсөд нь мөрөөддөг байж. Гунгаажав өөрөө монгол бичиг бие даан суралцаж улмаар номын мөр хөөж төрийн хүн болох эрмэлзэлтэй явсаар 17 насандаа Халзан сумын нарийн бичгийн даргаар тохоон томилогджээ. Тэндээсээ нам ба улсын төв сургуульд явж суралцан төгсөж Увс аймгийн намын хорооны суртал ухуулгын хэлтсийн эрхлэгчээр ажилласан байна, тэндээсээ ЗХУ-д Дорно дахины дээд сургуульд суралцаж төгсөж ирээд Хэнтий аймгийн намын хорооны нэгдүгээр нарийн бичгийн даргаар ажиллав. Тэндээсээ том аймагт оросуудтай ажиллах боломж шаардлагатай гэж маршал Чойбалсан гэнэт дуудаж Дорнод аймгийн даргаар томилжээ. Тэндээсээ Зөвлөлт-Монголын Совмонголметал нийгэмлэгийн анхны монгол даргаар 1951 онд монгол хүн Гунгаажав томилогдсон түүхтэй.

	Тэгээд төмрийн заводын даргаар нэг хэсэг ажиллаж байгаад багшийн дээд сургуульд суралцаж төгсжээ. Багшийн дээд сургуулийг төгсмөгц Баянхонгор аймгийн намын хорооны нэгдүгээр нарийн бичгийн даргаар ажиллуулжээ. Дараа нь Намын дээд сургуулийн дэд захирлаар ажиллаж байгаад 1965 онд “намын эсрэг бүлэг” гэгчид холбогдуулан Хөвсгөл аймгийн Цагаан нуурын загасны үйлдвэрт загасчнаар цөлөгджээ. Амьдралын хугацааны нь ажлыг үнэлж Хөдөлмөрийн гавьяаны одонгоор 2 удаа, Алган гадас одонгоор З удаа, ЗХУ-ын одонгууд түүний дотор Кутузовын одон, Улаан таван хошуу одонгоор шагнаж байжээ. 15 жил АИХ-ын депутат, бага хурлын гишүүнээр сонгогдож байсан ба БНМАУ-ын 9-р их хурлын дарга байжээ. 1964 онд “намын эсрэг бүлэг” гэдгийн тав дахь хүн болж хэлмэгдээд цөллөгт нас барсан. 1990 онд цагаадсан. 

	 

	 

	Совмонгол металлын хамтарсан үлдвэрийн ерөнхий захирлын үүрэг гүйцэтгэгч Гунгаажавыг Маршал Чойбалсан дууджээ. Чингэхдээ бүр өргөөндөө шүү. Гунгаажав гайхан эргэлзэх, түгшин зовох зэрэгцсээр очвол харуул зогсоосон үгүй шууд нэвтрүүлэв. Орвоос ил гал асаадаг зуухтай, зуухандаа аргал түлчихсэн, тогоонд бүхэл мах үйжээ. Чойбалсан хүрэн үйтэн хуаран дээл нөмөрчихсөн сууж байлаа. Гунгаажавыг суулгаад ажил төрөл эхэлж ярьж байснаа гэнэт “Би чамаас уучлал гуйх гэсэн юм. Бид чиний өмнө буруутай. Аавыг чинь амьд сэрүүн байвал уулзуулъя гэж бодсон юм. Гэтэл амжсангүй. Аав чинь Хар далайд цөлөгдсөн юм байна. Цөллөгийн хатууг даасангүй” гэж хэлжээ. 

	Аав нь Намжилын Лувсан гэж гавж цолтой маарамба байгаад Гунгаажавыг Увс аймгийн намын хороонд ажиллаж байхад нь Хатавчийн хийдэд баригдсан билээ. Хөөрхий өвгөн маарамба Ванчин богдод мөргөсөн, утлага тараасан эсэргүү хэрэгт баривчлагдаад сураггүй болсон байжээ. Гэтэл өнөөдөр өрлөг жанжин гэдэг Чойбалсан аавынх нь хүний нутаг гүний усанд цөлөгдөн үрэгдсэнийг палхийтэл хэлж байдаг... Дорнод аймагт аймгийн дарга байхдаа Чойбалсангийн хөшөөний нээлт дээр Чойбалсанг магтахын дээдээр магтан үг хэлж байлаа. Эцгийгээ алсан хүнийг өргөмжлөн магтаж байж шүү. Хувь заяа гэж!

	Ийнхүү эсэргүү гэж эцгийгээ алуулсан Гунгаажав ер нь бол болдоггүй нэртэй байлаа. 

	Дорнод аймгийн даргаар ажиллаж байхдаа захиргааны байшин бариулж, тэр барилгаас мөнгө идсэн гэж гүтгүүлээд халагдан Улаанбаатар орж ирээд мөнгө идээгүй гэж зарга үүсгэн, баримтын шалгалт дахин хийлгүүлж, барилгыг хариуцан бариулж байсан нөхөр өөрийнх нь гарын үсгийг дуурайлган зураад мөнгө цохиж байсныг тогтоолгон чадсан тулдаа “аав”-ынд очилгүй гарчээ. Үүгээрээ заргач цолыг олсон. 

	Цэнхэр мандал дахь Вольфрамын үйлдвэрт даргаар дэвшээд энэ үйлдвэр “Монголд ашиггүй байна, Зөвлөлт, Монгол хоёр хувиа тэнцүү хуваах ёстой. Монголын баялгийг оросууд зүгээр авч байна” гэж хэлснийхээ төлөө ажлаасаа халагдав. Түүний оронд нь Б. Дорж (сүүлд Батлан хамгаалах яамны сайд болсон)-ийг томилжээ. Гунгаажав тэгэхэд нь “амаа үдүүлсэн хүн хэрэгтэй юм гэнэ ээ” гэж гэртээ хошигнон байжээ. Үүгээрээ үндэсний үзэлтний дансанд өөрөө гүйгээд орчхов. Гэвч... Баянхонгорт аймгийн дарга байхдаа намын үзлээр бол гар сэтгэл нийлж ажиллах ёстой намын хорооны нэгдүгээр нарийн бичгийн дарга Ядамсүрэнтэй ногооны зоорь бариулах асуудлаар ам мурийж, Намын төв Хорооны IIбүгд хуралд захидал бичиж, тэр захидалдаа орчин цагийн намын ажлын арга барил хоцорч, улс орныг ширээний араас удирдаж байгаа талаар санаа бодлоо өгүүлээд улс орон өөрөө л хөгжиж байгаа бол ямар ч улстай найрамдалтай байж болно гэсэн дэвшилт санааг дэвшүүлсэн байна. Энэ нь Цэндийг авч хаясан 62 оны бүгд хурал байлаа. Чухамхүү энэ захидал Цэдэнбалд Гунгаажавыг өөрийн эсрэг хүн гэсэн бодлыг баттай суулгасан ажээ. Улмаар Гунгаажавыг Баянхонгор аймгийн даргын ажлаас халж Зохиолчдын хорооны аж ахуй эрхэлсэн даргаар томилов. Хүн бол том даргаас буугаад ямар ч гэсэн дарга л болсон байна шүү дээ гэж бодож болох. Гэвч Гунгаажав өөр бодолтой байжээ. Чингэхэд Гунгаажав “Дүрвэдийн хожгор (Цэдэнбалыг хэлж байна. Г. А.) намайг дандаа аж ахуйтай холбоотой ажилд өгч байна. Үүгээр л намайг нэг өөтүүлэх гээд байх шиг” гэж гэргий Долгортоо хэлж байжээ. 

	Тийм ээ, уг захидал үүнээс хоёр жилийн дараа Лоохууз нарын намын эсрэг бүлэглэл гэгчийн хэрэг мандахад эзнийхээ эсрэг цагаан дээр хараар бичсэн эд мөрийн баттай баримт болон эргэсэн. 

	 

	 

	Намжилын Гунгаажаваас намын эсрэг бүлэглэсэн ажил явуулгад оролцсон тухай

	 

	1964. 12. 29. 

	№17/121

	 

	Лоохууз, Дашнамжил нарын хамт бүгд хурлын илтгэл материал, хэлэлцэх хэргийн төлөвлөгөөг урьдаас тагнан мэдэх, гүтгэлгийн материал, цуглуулах, зарим хүнтэй холбоо тогтоох, ятгах зэргээр намын эсрэг бүлгийнхний балмад төлөвлөгөөг хэрэгжүүлэх бэлтгэлийг шургуу хийлцжээ. 

	Гунгаажав, Дамдинсүрэн нар намын эсрэг үйл ажиллагаандаа ажилчин ангийг төлөөлсөн хүний нэрийг ашиглахын тулд бүгд хурлын гишүүн, хөдөлмөрийн баатар Н. Лувсансамбууд элдэв гүтгэлгийн зүйл ярьж ятгах, архи дарс өгөх, айлган сүрдүүлэх зэрэг аргаар нөлөөлөн бүгд хурал дээр хэлэх үгийг нь шууд бичиж өгсөн байна. 

	Нам төрийн зөв чиг шугамыг хянан засварлаж өөрчлөх гэсэн хортой үзэл санаа нь нэлээд хэдэн жилийн өмнөөс цухалзаж байсан нь 62 оны нэгдүгээр сард МАХН-ын Төв Хорооны II бүгд хурал болох үеэр Төв Хороонд өгсөн захидалд илэрлээ олж... 

	 

	гэж Намын хянан шалгах хорооны тогтоолд онцлон дурджээ. 

	Тэр үеийн МАХ намын удирдагчид өөрсдийнхөө ажлын арга барилыг шүүмжилсэн хүн бүрд “Хар данс” хөтөлж байжээ. Өөрсдийгөө огт өөгүй ажиллаж байна гэж ард түмэнд харуулах гэж оролдож байсан нь чухам хүү улсын удирдлагад хугацаагүй залрах гэсэн санаархлынх. Үүнийгээ халхлах гэхдээ социализм өөгүй учир социализмыг муулж болохгүй, тэгэхээр социализмын үзэл санааг илэрхийлэгчид өөгүй гэнэ. Ингэснээрээ дэлхийн хөгжлөөс сугараад үлдчихсэнээ ойлгохгүй, өөрсдөө ойлгосон ч олон түмэнд ойлгуулахыг хүсэхгүй, ойлгосных нь “толгой”-г хяргаж байсан нь тэр бүлгээ. 

	Чингээд Гунгаажавыг НДС-ийн аж ахуй эрхэлсэн орлогч захирлын үүрэгт ажлаас халж, Цагаан нуурт загасчнаар цөлөв. Цагааннуурт мөс цоолон тор тавьж загас барьж 28 хонолоо. Гэвч чихрийн шижин өвчтэй Д. Гунгаажав мөсөн дээр даарч хөрснөөс ажиллаж чадахыг болив. Тийм ээ, Гунгаажав өвчтэй байсан. Хамгийн гутамшигтай нь, үзүүлэх тоолон өөрийг нь эмчлүүл, группэд ор гэж үргэлж зөвлөж байдаг II эмнэлгийн 12 эмч түүнийг эсэргүү болсныхоо дараагаар комиссоор ороход нь “эрүүл” гээд гарын үсэг зурчихсан. Тэр эмч нарын хувьд өргөсөн тангарагтаа үнэнч байснаас хар толгойгоо бодсон нь дээр байсан. Ёстой амь үнэнч гэдэг л болсон. Гэвч эмч нар цөм тийм байгаагүй ээ. Ринчинлхүмбэ сумын их эмч Саарал Гунгаажавын биеийг муудахад сард нэг ирж үздэг, хууч хөөрдөг байлаа. Гэтэл Саарал ирэхээ болив. Учир нь Гунгаажавыг үзээд байна гээд түүнийг аймгийн төв рүү татчихсан байжээ. Бие нь бүр муудсан учир Гунгаажав Цэдэнбалд нэг бичиг бичиж гэргий Долгортоо өгөөд Улаанбаатар явуулав. Цэдэнбал, Лувсанравдан нар эрхбиш өөрийнх нь өвчтэй байгааг харж үзэх байх гэж их итгэж, хоёр хүүхдээ аваад Мөрөн хотод ирж гэргийнхээ араас нисэх гэлээ. Гэтэл түүнийг онгоцноос буулгав. Гэргий Долгор нь МАХ намын Төв Хороогоор гүйхэд хариуг чамд өгөхгүй, аймгийн тань намын хороонд өгнө гэжээ. Тэгээд Мөрөнд ирээд хэд хонож байтал хотоос Норов гэгч эмч очиж үзээд “амь насанд аюулгүй” гээд буцжээ. Тэгтэл ч аймгийн намын хорооны дарга Балдан, Гунгаажавыг аймгийн төвд байлгаж болохгүй, Цагааннууртаа буц гэж шаардлаа. Цагааннуур руу буцаахад цагаан сарын битүүнд машин зогсоогоод шинийн 1-ний өглөө яв гээд цагаар тооцон мөнгө төлүүлнэ гэлээ. 

	Цагааннуурт Намын хянан шалгах хорооны ажилтан Цэнджаргал, хоёр ч удаа очиж Гунгаажавыг буруугаа хүлээсэн бичиг өг, тэгвэл Улаанбаатар оруулна гэжээ. Гунгаажав “Над хийсэн буруу байхгүй. Эх орон, ард түмэнд хар буруу санасан юм байхгүй” гэж хариулжээ. Үүнийг чагнаж байсан гэргий Долгор нь “Нам нэгэнт чамайг шийтгэсэн болохоор буруу л юм хийсэн байж таарна. Бие чинь муу байна, нэг юм бичээд өгчихвөл яасан юм” гэж ятгахад “Чи хоёр хүүхдээ аваад Цэнджаргалыг дагаад явахгүй юу” гэжээ. Гунгаажав өөрийн үзэл бодолд ийм л үнэнч, өөрийн зөвд ийм л итгэлтэй байжээ. Нэг өдөр Гунгаажав Долгортоо “Аав маань Хар далайн эрэг дээр цөлөгдөөд үхсэн. Хүү нь энэ Цагааннуурын эрэг дээр цөлөгдөөд үхэх гэж байдаг. Хүний хувь заяа гэж хачин юм даа” гэж хэлжээ. 

	Залуудаа олон улсын залуучуудын анхдугаар фестивальд Латифа дуу дуулж “Латиф” Долгор гэж алдаршиж явсан, өдгөө нас сүүдэр 77 хүрч байгаа Долгор гуай ачийнхаа толгойг илсээр өгүүлрүүн: “Дамдин гэж 50-иад насны хүн манайд ирж өвгөнтэй шатар их тавих. Энэ золиг намайг тагнаад байдаг ухаантай юм байна, надаас үг авах гээд байна гэж байсан. Сургуулийн нярав Чойдорж түүнийг хошуу урттай хүн, мэдээтэй байгаарай гэж байж билээ. Олон хүн сайнтай муутай. Ойн мод урттай богинотой гэдэг үнэн шүү. Өвгөн орж ирэхдээ эмнэлгийн лаборант Хишигтэй танилцсан юм билээ. Өвгөн өглөө их эрт босоод салхинд явдаг. Тэгж яваад хэд хэд тааралдсан юм билээ. "Та надаас бүү ай” гэж хэлсэн гэдэг. Хишигтийн ээж нь Бадам гэж эмгэн байсан. Эмгэн бидэнд гэрээ суллаж оруулаад, өөрөө хүргэнийдээ ороод суучихсан. Сүүлд өвгөнийг нас барахад Хишигт лаборантынхаас л хөдөөлүүлсэн дээ. Сайн улс байдаг юм аа” гэж хэлээд санаа алдав. Эмгэний сэтгэлд юу эс бодогдож байгааг тэр гэх вэ? Тэгээд үргэлжлүүлэн “Чихрийн өвчтэй хүнийг өвөл цас унахдаа бүтэн байшин дарчихдаг мөнх цэвдэгтэй газар цөлсөн нь зориудын аллага байсан юм” гэж хэлэв. 

	Тийм ээ, тэр зориудын аллага байсан. Эсэргүү нарыг цөлөх хуваарийг гаргасан Б. Ламзав үнэхээр газрыг их заналтай сонгосон. Гунгаажавыг нас барахад оршуулгад нь төрсөн дүү Тогтохыг (Дашнамжилын гэргий) нь очихыг зөвшөөрөөгүй, ойрын хамаатан гавьяат эмч Шаравдоржийг очих гэхэд явуулаагүй (хожим нь Долгор гуайтай уулзаад уйлж байсан), дүү Гомбосүрэнг очуулсан боловч “ахынхаа оршуулга дээр хэлэх үг чинь” гэж монгол бичгээр бичсэн зүйлийг Батаа гэгч зураачаар өгүүлээд сүүлд нь ийм үг хэлсэн гэж орлогч сайдаас нь халсан, Долгор гуайг хорин жил ханилсан ханиа алдаад мөнгө төгрөггүй, замын машинаар ( Хөвсгөлөөс шөнө ачаалсан гэдэг) Улаанбаатарт ирэхэд нь дассан Театрт нь ажилд оруулаагүй, хүүг нь Екатеринобургийн хөгжмийн дээд сургуульд сурч байхад нь зургаахан цагийн хичээл тасаллаа гэж Хэрлэн голын хөвөөнд цөлсөн зэргээс үзэхэд үнэхээр Цэдэнбалтав нар Гунгаажавт “намын эсрэг бүлгийнхний балмад төлөвлөгөөг хэрэгжүүлэх бэлтгэлийг шургуу хийлцээд... хортой үзэл санаагаа засаагүй гүнзгий өгүүлсээр “өөд болсонд нь Гунгаажавт зуусан араагаа тавихгүй байсаар байсан нь илт ээ. 

	Нэрийн хуудас: Дашийн ДАМДИНСҮРЭН

	 

	1926 онд Дорнод аймгийн Чойбалсан сумын Хэрлэн цагаан талбайд төрсөн. 1943 онд дунд сургууль, 1959 онд Намын дээд сургууль төгссөн. Автомеханикийн дунд мэргэжилтэй. 1945 оны дайнд Мотомеханикжуулсан хуягт бригадын нууцын туслах даргаар оролцсон. 1946 оноос “Пионерын үнэн”, 

	“Залуучуудын үнэн” сонин, “Дөл” сонинд сурвалжлагчаар ажиллаж байсан. Тээврийн яаманд үйлдвэр техникийн хэлтсийн ахлах мэргэжилтэн, 1953 оноос Баянхонгор аймагт авто баазын дарга, 1959 оноос Дорнод аймагт лектор, 1961 онд Шаазангийн үйлдвэрийн дарга, 1963 оноос Барилын нэгдсэн карьерын аж ахуйн даргаар ажиллаж байсан. 1964 онд “Намын эсэргүү бүлгийн” зургаа дахь хүн болж хэлмэгдсэн. 1990 онд цагаадсан. 

	 

	 

	Цэцэн хан аймгийн Сан бэйсийн хошууны Суурагчин отгийн Онгорхой гарлын Загал омгийн Даш зааны том охин Амгалан нэгэн хүү төрүүлсэнд Дамдинсүрэн гэж нэр өгвэй. Ээж нь түрүүнд нь дөрвөн хүүхэд гаргасан боловч тогтоогүй тул Ялгуусан гэгээнд мөргөн асуувал нутаг сольж, баруун зүг нүүвэл ээлтэй гэж айлдсанд хүүг дөнгөж төрмөгц Хэрлэн цагаан талбайгаас нүүж Баянтүмэнд ирж, Баруун их сумын харьяат болон суувай. Гэтэл нүүдэл суудалд хөлшсөн юм уу гэмээр байсан хүү нь нэг өдөр бие нь хөхрөөд, амьсгал нь боогдон татсанаа болохоо больчих шиг боллоо. Хоёр гурван сартайд нь юм уу, хоёр гурван ойтойд нь үрээ алдаж зүрхээ авхуулсан Амгалан хүүхэн “бас л үрээ алдлаа” гэж уйлан хайлж, толгойн алчуураа аван хүүгийнхээ нүүрийг бүтээгээд тавиурын өмнө тавьтал өндөр нуруутай, духандаа том мэнгэтэй, нэлээн халамцуу байрын танихгүй лам гэнэт орж ирсэнд хөөрхий эмэгтэй “Саяхан хүү маань өнгөрчихлөө. Ламтан та хойдын ерөөл хайрлаж өгөөч” гэж мөргөвөл лам босож очоод, хүүхдийн манцуйг тайлж, өвөр дээрээ тавин нүүр рүү нь үлээн тарнидсанаа хөл гараас нь чанга гэгч таттал хүүхэд часхийтэл уйлжээ. Лам хүүг банзан ор руу шидчихээд гараад явчхав. Энэ буянтан бол мэнгэт гэж алдаршсан Шарав лам байлаа. 

	Түүнээс хойш Дамдинсүрэн хүү ээжийгээ огтхон ч айлгалгүйгээр өсөн торнив. Шарав ламтан хааяа эднийхээр морилж ирнэ. Ирэхдээ түүнийг алгадах юм уу, үргэлж барьж явдаг жижиг ташуураараа ороолгоно. Дамдинсүрэн багшаасаа үнхэлцэг хагартал айна. Дамдинсүрэнг 13 настайд нь Шарав ламтан нэг ирэхдээ нөгөө ташуураа гарган, түүнийг дуудахад нь зодох нь гэж айгаад очилгүй дөлөөд байсанд “Хүү минь, чи уул нь овоо сайн явах ёстой юм сан. Нас бие тогтоод хөлөө олоод ирэхдээ сүрхий саадтай тулгарах нь дээ. Амь насанд ч аюулгүй нь аюулгүй юм аа. Тэгэхдээ л...” гэж хэлээд “Нааш ир. Багш нь чамайг зодохгүй” гээд амандаа уншлага уншин, түүнийг тарниджээ. Багш шавь хоёр сүүлчийн удаа уулзсан нь энэ байлаа.

	 

	* * *

	 

	Нас бие тогтоод сүрхий саадтай тулгарна! Мэнгэт Шарав ламтан юу айлдаж вэ? Энэ тухай өгүүлсүү. 

	Барилгын нэгдсэн карьерын аж ахуйн дарга Дамдинсүрэн 1984 оны хуучдаар гурван зүйлийн ялд унав. 

	Дамдинсүрэн үзэл суртлын хийгээд аж ахуйн ажлыг нэлээд олон жил хийж ирсний хувьд тэр үед улс эх оронд тулгарч байгаа бэрхшээлийг ухаарч байлаа. Түүний бодлоор “малчин, ажилчин, сэхээтний эгнээ төрөл бүрийн эрдэм боловсролтой, инженер техникийн мэдлэг бүхий хүмүүсээр шинэчлэгдэн, бүх хүн амын 60-аад хувь нь ардын хувьсгалын жилүүдэд өсөж бойжоод маш том “ололт”-од хүрсэн байлаа. Гэвч “зохих ёсны бэрхшээл байна”, учир нь “урьд өмнө ийм их социалист үйлдвэр аж ахуйн газар байгаагүйгээс шинэ нийгмийн нөхцөл байдалд зохицон удирдан зохион байгуулах, жинхэнэ гардан ажиллах мэргэжил дадлага дутагдаж байна ”, хоёрт улс орны хөгжлийн шаардлага хангаж чадах материал техникийн бааз тогтож чадаагүйгээс аж ахуйн аль нэг хэсэгт саад бэрхшээл тохиолдож байна”, гуравт “ардын хувьсгал эдийн засгийн хамгийн хоцрогдсон үйлдвэрлэлийн харьцааг өөрчлөн устгаж байгаа болохоор хөрөнгө хүчний хувьд дутмаг байдалтай байна” гэж үзэж байлаа. Иймд энэ бэрхшээлийг хэрхэн даван туулах, ажлын дутагдал доголдлыг хэрхэн арилгах талаар намын шударга гишүүний хувиар өөрийн саналыг МАХ Намын Төв Хорооны нэгдүгээр нарийн бичгийн дарга Цэдэнбал ба Улс төрийн товчоонд бичиж орхилоо. “Уг захидалдаа: “1963 онд... хорин мянга шахам үнээ хээл хаях буюу сувайрснаас 4 сая литр сүү, олон мянган килограмм тос, ихээхэн хэмжээний цагаан идээ авах боломж алдагджээ... 1963 онд 1935 оныхоос үхэр таван зуун мянга, хонь найман зуун мянгаар хорогдсон байна. Үүний шалтгаан юунд байгааг дүгнэн үзэж, тодорхой арга хэмжээ авмаар байна” гэх буюу “1963 онд бэлэн гутал, хувцас 2 сая 600 мянга гаруй төгрөгийн барааг үнэ хорогдуулах буюу акталсан байна. Үүнд эх орны үйлдвэрийн бараа 42,3 хувийг эзэлж, улсад 1194400 төгрөгийн алдагдлыг учруулжээ” гэх буюу “Нийслэл хотын хэмжээний ихэнх барилгын материалын үйлдвэр, барилгын газрууд хайрга бутлах машингүйгээс зохих хэрэгцээг хангаж чадахгүй байгаа юм. Гэтэл нисэх онгоцны талбайн барилгад зориулан ирсэн цагт 31 м3 буталсан чулуу гаргах чадалтай машин бүтэн хоёр жил ашиглалтгүй сул зогслоо. Энэчлэн өндөр хүч чадалтай машин төхөөрөмж өдий төдийгөөр энд тэндгүй хэвтэж байгааг тодорхойлж баршгүй” гэх мэт олон тоо баримт дурдаад, эдгээр бүх дутагдал нам улсын хяналт шалгалт сул, хүмүүсийн хариуцлагыг дээшлүүлэх талаар хангалтгүй ажиллаж байгаатай шууд холбоотой” гэж дүгнэжээ. Захидлынхаа төгсгөлд “Намын Төв Хорооны Улс төрийн товчооны орлогч гишүүн Лувсанравдан нь өөрт ноогдсон өндөр их найдвар үүргийг махран зүтгэж биелүүлэхийн оронд хувийн цэнгэл зугааг хэтэрхий эрхэмд үзэж, хувийн бэртэгчин үзэлтэй, нам төрийг удирдах улс төрийн алсын хараа, хэтийн бодлогогүй, зөвхөн өнөө маргаашийн асуудалд дөнгөж дангаж байгаа юм” гээд шүүмжилчихжээ. Угтаа бол энэ нь улс орныхоо хөгжлийг өөд нь татаж, удирдах ажилтны ажлын хариуцлагыг дээшлүүлэх, намын удирдлагыг чадваржуулах гэсэн эх орноо гэсэн сэтгэлтэй намын гишүүний л захидал байлаа. Сүвтэй удирдлага бол сүвлэхээр, ухаантай дарга бол ухаарахаар ийм л захидал байна аа. Гэвч... 

	Нэг өдөр Намын Төв Хорооны үзэл суртлын хэлтсийн зааварлагч Дашнамжил өөртэй нь тааралдаад, “Зөвлөлтөд сурдаг нэг найз маань ирээд, хэдүүл нийлж тоглох гэсэн чинь хүүхдүүд шуугиад байх юм. Танайх, ганц хүүхэдтэй, гурван том өрөөтэй юм чинь бид очиж тогловол яасан юм бэ?” гэжээ. Тэр хоёр уулаас нэг нутгийн, сайхан үерхдэг болохоор Дамдинсүрэн юунд цааргалах билээ. Орой нь ажил тарж гэртээ ирээд байтал нь Дашнамжил нь гэрийн эзний дөнгөж зүс үзсэн Лоохууз, хуучин танил Намын дээд сургуулийн аж ахуй эрхэлсэн орлогч захирал Гунгаажав, МҮЭ-ийн Төв Зөвлөлийн нарийн бичгийн дарга Нямдарь, Эдийн засгийн дээд сургуулийн тэнхимийн эрхлэгч Баасанжав, бас хоёр танихгүй хүнийг дагуулан орж иржээ. Тэр хоёр нь Зөвлөлтөд аспирантурт сурч байсан Тогтох, Жамбаа нар байжээ. Тэгээд тэд шатар тоглож, ганц хоёр шил хувааж уугаад, Лоохууз нь: ”3өвлөлт, Хятадын зөрөлдөөнийг энэ нь зөв тэр нь буруу гэж хөндлөнгөөс “цогт бензин дусаасантай адилаар” дэвэргэх хэрэггүй юм даа. Хэзээ ч дайн тулалдаангүйгээр энэ хоёр эвлэрнэ. Үүний дундаас хүч авч хөгжлөө түргэтгэх нь чухал юм. Манайх үнэхээр хоцрогдож амьдрал дорой байна. Өр ч ихтэй байна. Цэдэнбалын хойд газрын ам харж суудаг, хүчээ дайчилж санаачлахгүй, хувиа бодсон байдлыг нь хэлнэ дээ. Би ч эрдэм шинжилгээний ажлынхаа мөрийг хөөнө” гэж ярьжээ. Дамдинсүрэн хоол унд бэлтгээд орж гарч л байж. Найз нар нэгнийдээ цуглаад ганц лонх юм хувааж уух, санаж бодсоноо ярилцах нь ерийн л явдал баймаар. Гэвч... 

	Дамдинсүрэн 1949 оноос хөдөлмөрийн баатар жолооч Ц. Лувсансамбуутай танилцан дотно үерхдэг болсон. Тэр үед Лувсансамбуу Намын Төв Хорооны бүгд хурлын гишүүн байлаа. Лувсансамбуу түүнд аминчилж ярихдаа “Аян замд тааралдсан амьтан хүний яриаг сонсож амьдралын үнэн байдлыг ажихад айраг цагаан идээ аль ч үед бэлэн байдаг малчид маань тавгийн идээгүй, хар цайтай, хамаг мэдэл нь нэгдлийн удирдлагад байдаг болохоор өөрийн гэсэн өмчгүй болжээ. Нийслэл хотод сүү махны дажин болж, өргөн хэрэгцээний барааны үнэ байнга нэмэгдэж байна. Би бүгд хурал дээр нэг сайн шүүмжилмээр байна. Чи эвлүүлээд бичээд өгөөч” гэж гуйдаг байж. Дамдинсүрэн ч халгаадаггүй байж. 

	Гэтэл VI бүгд хурлын өмнө гэрт нь нэг ирэхдээ “Зөвлөлтийн тусламжийг үр дүнтэй ашиглаж чадахгүй байна. Цэнд, Төмөр-Очир нарыг магтаж байгаад МАХН-ын Төв Хорооны УТТ-ны бүрэлдэхүүнд оруулан Д. Дамбыг аль мууг нь дуудан ДЯЯ-наас Төв Хороонд тавьсан тагнуул мэтээр шүүмжилж байгаад шахаж гаргалаа. Гэтэл сайн гэгдэж байсан Төмөр-Очир, Цэнд нар нь өнөөдөр “Намын эсрэг” болчихлоо. Одоо алины нь сайн мууг ялгахаа болив. 1964 оны Ү бүгд хуралд Сурмаажавыг Дарханд нүсэр том үйлдвэр байгуулах ашиггүй гэж шүүмжлэхэд Ю. Цэдэнбал учиргүй уурлаж “Чамд олон дахин сануулж байгаа, амаа олж яриарай гэж загнав. Миний дэргэд сууж байгаа элчин сайд С. Лувсанд нэгэн бичиг хүн авчирч өгснийг унших зуур нь харахад ‘Та Цэдэнбалаа хамгаална биз ээ” гэсэн байв. Ингэж таллан эвсдэгийн учир юу сан билээ гэж гайхал төрлөө. Энэ бүхнийг яримаар байна. Миний бүгд хурлын гишүүний хугацаа ч дуусаж байна. Би дандаа гар өргөгчөөр суухгүй. Би үг хэлмээр байна. Чи бичээд өгөөч” гэж шалаад байхаар нь ярьсныг нь эвлүүлээд л бичээд өгчхөж. 

	Нам, төрийн удирдлагын овилгогүй ажиллагааг нүдээр үзэж, улс орны хувь заяанд сэтгэл зовж, намын дээдсийн гэдсэндээ хөлөө хийлцэж байгааг болиосой гэсэн шударга ажилчны санааг өөрийнх нь хүссэнээр бичиж өгсөн нь юуны буруу байх вэ гэмээр. Гэвч... 

	Энэ гурван “гэвч” гурван ял болж Дамдинсүрэнгийн эсрэг эргэсэн. VI бүгд хурлын дараахнаар “намын эсрэг бүлэг”, түүний хань хамсаатныг илрүүлэх комисс Лувсанравдан, Чойжамц, С. Батаа зэрэг НХШХ-ны удирдагчид болон НАХЯ-ны нэгдүгээр орлогч сайд 

	Р. Гүнсэн нарын бүрэлдэхүүнтэй байгуулагдаж, Дамдинсүрэнг ихэвчлэн 14 цагаас 24 цагийн хооронд дуудан байцаах болов. 

	С. Батаа, Чойжамц нар ээлжлэн түүнээс ‘Таныг намын эсрэг Лоохууз, Нямбуу, Сурмаажав нарын идэвхтэй туслагч гэж бүгд хурлын олон гишүүн шүүмжилсэн. Иймээс болсон үйл ажиллагааны талаар Таныг үнэн шударгаар хэлнэ гэдэгт Намын Төв Хороо итгэж байна. Лоохууз танайд очоод юу гэж ярьсан бэ? Нэр хүндтэй тэргүүний ажилчин Ц. Лувсансамбууг ямар журмаар гишүүн болгож элсүүлээд хэлэх үгийг нь та хэний заавраар бичиж өгөв. Ю. Цэдэнбал даргын нэр дээр бичсэн зүйлийн утга санаа тоог хаанаас авсан бэ? Таныг ямар албан тушаалд томилохоор амласан бэ. Тэдний үгийг хэн хэнд дамжуулж уналгаараа хаа хаана хүргэж байсан бэ? Танай садан төрлийн болох генерал С. Равдан үүнийг мэдсэн биз дээ, юу гэж зөвлөж байв гэх мэтээр шахан асууж байлаа. 

	Дамдинсүрэн болсон явдлыг үнэнээр нь өчиж байсан ч түүнийг эсрэг бүлгийнхэнд “унаагаараа үйлчилж, гэр орондоо хурал цуглаан хийх боломж олгосон, намын удирдагчдыг гүтгэсэн захидал бичсэн, гишүүн элсүүлсэн” гэж хэвлэл радиогоор баахан шуугиулснаа намаас хөөгөөд, улмаар мөнөөхөн зарт 02 тоот тогтоолыг Барилгын материалын үйлдвэрийн яамны сайд Телиухан уншин сонсгож, түүнийг Ерөөгийн мод бэлтгэх аж ахуйд хуваарилсныг танилцуулаад, “Барилгын 1-р баазаас машин гаргаж өгнө, гэр бүлээ аваад яаралтай яв”гэж шаардахад нь Дамдинсүрэн “Явбал би ганцаар явна. Миний гэр бүлийг яалаа гэж яллаж байгаа юм. Арав хорин жилийн ял авсан ялтангууд эхнэр хүүхэдтэйгээ хоригддог гэж үү? гэж адарч нэг үзэн “Өвлийн тэсгим хүйтэн байна. Эмчийн байнгын хараа асрамжид байдаг хагас цус харвасан зэрэмдэг хадам эхээ авч явах боломжгүй гэж учирлаж нэг үзсэн ч “заавал яв, тээврийн машин саатуулбал цагийн 25 төгрөгийн торгууль тавина, байрнаас чинь хүчээр гаргаж айл оруулна, чиний дураар ажилладаг хөг өнгөрсөн. Болохгүй бол шүүхэд шилжүүл гэсэн Лувсанравданы шийдвэртэй” гэлээ. Иймэрхүү байдлаар өөг сөөг хийлцэж байтал Лувсанравдан дуудсанд очвол “Чи яагаад явахгүй адарч байна” гэхээр нь дээрх гачигдлаа хэлсэнд “Өнөө маргаашийн дотор яв. Хэрэв явахгүй бол тусгай ярина” гэж заналхийллээ. Хүчтэний дэргэд хүчгүй нь буруутан болдог хорвоо хойно энэ заналхийлэл биелж цөхөх юмгүй байлаа. Энэ байдлаа эхнэр, хадам эхдээ хэлэхэд тэр хоёр нь ял зэмлэлгүйгээр явцгаая гэжээ. Хөөрхийдөө, тэр хоёр эмэгтэй нутаг заана гэдэг ял, хэцүү ял гэдгийг яахин бүрэн мэдэх билээ. Шоронд л орвол ял янх болох юм шигээр ойлгож байж дээ. Гэтэл хадам эхийн нь цусны даралт ихдэж хэвтэрт орчхов. Лувсанравдан, Телиухан хоёрт мэдэгдэхэд “Олон таван үггүй яв” гэв. Эхнэр Ж. Дулам үйлдвэр хоршооллын төв зөвлөлд ажилладаг болохоор нь дарга Д. Дэмчигт учир байдлаа хэлбэл Дэмчиг “Дөнгөж саяхан А. Дашнамжилыг яаралтай явуул, танай гэр бүлийг ажлаас нь яагаад халахгүй байна, байрыг нь яагаад хурааж авахгүй байна. Түргэн шийдвэрлэ” гэж Лувсанравдан үүрэг өгч байна. Тэгэхлээр нь “би гэр бүлийг нь яасан гэж ажлаас халах вэ. Намын эсрэг бүлэгт нөхөр нь идэвхтэй тусалсанд эхнэрийг нь ажлаас халав” гэхэд эвгүй юмаа гэсэн нь Лувсанравдан “Чи мөн л ил далд хамгаалсан хэвээр байна уу. Яаж халахаа өөрөө мэд гээд утсаа шидчихлээ. Цоохор толгой мөд л та нарын хойноос очих байх” гээд инээж байв. Ёстой тоонотой гэрт толгой холбож тостой шөлөнд хошуу холбосон хайрт ханиа, 8 настай балчир хүү, өвчтэй хадам эх гурваа орхиод урьд өмнө очиж үзээгүй, хүн амьтныг нь танихгүй Ерөө нутагт явахаар зэхэж байтал үл таних нэгэн өндөр бор залуу түүнийг сурагласаар орж ирээд өөрийгөө Рэнчин гэдэг гэлээ. Залуу мэнд усаа мэдэлцээд “Таныг Ерөөгийн модны аж ахуйд явна гэж дуулаад ирлээ. Манай эгчтэй суусан Дарамжавынд үүнийг өгчихгүй юү” гээд боодолтой юм өгснөө “Та тэнд хэр танилтай вэ? Манай тэр ах өвгөнийд л байж байхгүй юу” гээд зурвас бичиж өглөө. 1965 оны 1-р сарын 24-ний өглөө Нийслэл Улаанбаатар хотоос явахынхаа өмнө Богд хаан уулын мөнгөн цаст оргилд цайныхаа дээжийг өргөөд алтан ганжирт Гандантэгчэнлин хийдийн зүгт заяа буянаа, гэр бүлээ даатгаж залбираад гарахыг завдтал өнчин өрөөсөн өөрийн гэх орох оронгүй шахам байсан 20 гаруйхан наснаас нь ээжийнх нь оронд ээж болсон хадам эх нь “Сайн яваад ирээрэй” гээд доголон нулимстайгаар түүний өрөөсөн хацрыг үнсээд “Эргэж ирэхэд нь нөгөө хацрыг нь үнсэнэ” гэж монгол хүний ашдын бэлгийг бэлгэдэж байхад халуун бие бүлээн амьсгалаараа амьдралыг дулаацуулж, жаргал зовлонгоо хуваалцаж байгаа хань нь хоолой нь зангиран мэгшин уйлах зуураа “Архи бага ууж, амьтан хүнтэй эвтэй л яваарай даа” гэж захижээ. ЗИЛ—150 маркийн машин дээр суусан хэдэн хүн түүнийг дундаа суулгаад Ерөө нутгийн зүг хөдөллөө. Үдшийн бүрий тасрахын даваан дээр очих газрын барааг харж хэдхэн мөчийн дараа ямаршуу айлд ордог бол доо гэхээс сэтгэл нэг л хачин болжээ. Түдэлгүй хоёр айлын гадаа машин зогсоход тос дааварласан бор хүү тосон гарч ирвэл жолооч нь танайд Рэнчин энэ хүнийг явуулсан гэж хэлээд түүний хайрцгийг нөгөө хүүд өгч хүү авч ортол гэрийн зүүн талд суугаа биерхэг том өвгөн түүнийг “Наашаа суу, даараа биз. Сайн явж ирэв үү, халуун юм уу” гээд өөрийн ууж байсан том модон аягатай цайгаа өгөхөд нь маш ихээр бэлгэшээн хоёр гараар тосон авлаа. Рэнчиний өгсөн бичгийг өвгөн хөгшин хоёрт өгөхөд “бид юугаа унших вэ, өөрөө унш” гэв. 

	“ Ах эгч нар сайн байна уу? Урьд өмнө би танихгүй энэ хүн Лоохуузын намын эсрэг бүлэг гэгчийн идэвхтэй туслагч гээд Улаанбаатараас хөөгдөөд Ерөөд очиж байгаа юм... Та хоёр аятайхан байлгаарай” гэснийг уншиж өглөө. Өвгөн хөгшин хоёр бараг зэрэг шахам “Зайлуул хөөрхий, яадаг билээ” гэж уулга алдаад “Баруун талаар ор засаж өгье. Манайх ч бүдүүн тоймын айл шүү дээ. Хүүхэд тогтдоггүй өвгөрч хөгширсөн хойно энэ хоёр хүн болж байгаа юм гэж хоёр охиноо заагаад “алив Долгорсүрэн, Должинсүрэн та хоёр тэр орны гудсыг сэгсэрч засаад өг, хөөрхий хэвтэж амраг гэлээ”. Сүүлийн үед жил дараалан эсэргүү гээд элдэв муугаар нь дууддаг боллоо. Дээхэн үед лам харгүй баахан хүмүүсийг эсэргүү гээд хороосон тэр нь бүү болоосой доо” гэж Дарамжав өвгөн хуучлав. Эндээ нойр бүтэн хоноод маргааш нь баазын боловсон хүчин Шагж гэгчтэй уулзахад “Нутаг заагдаж нэг хүн ирнэ гээд байсан нь та байж дээ, даргатай уулзуулъя гээд даргын өрөөнд дагуулан оруулбал нас бие тогтсон, ов тов цоохор хүнтэй уулзуулав. Дүйсэм дарга өгүүлрүүн:“Намын хорооны дарга Банзрагчаас танайд Дамдинсүрэн гэгч нэлээд овжин сүрхий хүн нутаг заагдаад очно, сайн харж ийш тийшээ явуулбал урьдаар бидэнд заавал мэдэгдэж бай. Хурал цуглаанд үг хэлүүлж, хэн нэгэнтэй хамаагүй уулзуулж болохгүй гэсэн үүрэг өгөгдсөн. Эр хүн эндэж болно, ажлаараа л товойх хэрэгтэй, энэ тухай цааш нь ярих шаардлагагүй, өөрөө л мэдэж байна биз ээ. Засвар үйлдвэрийн дарга Лүйший (хожим нь хятад нэрийг нь сольж Пүрэв болсон юм) дээр оч гэсэн нь гүндүүгүй сайхан монгол эрийн үг байлаа. Лүйшийтэй уулзахад манайх шинээр байгуулагдаж байгаа болохоор мэргэжлийн хүнгүй таныг аккумляторчин цахилгаанчнаар томилно, мэдэхгүй зүйлээ асууж байна биз. Өнөөдөртөө ажилтайгаа танилцаж нормын хувцсаа аваарай, маргаашаас ажилдаа ор доо гэлээ. Цахилгаанчин эмэгтэй Норовсамбуутай уулзаж ажлаа сонирхоход багаж тоноглол, материал хэрэглэгдэхүүн байхгүй, ихэвчлэн хуучнаа нөхөн сэлбэсэн болж байгаа, ус нэрэх аппарат нь ажилтай үгүйг мэдэхгүй. Би аккумлятор засдаггүй, та л хоёулыг хийнэ дээ гэсэн аюулын сайхан зантай эмэгтэй байв. Норовсамбуутай сар гаруй хамт ажиллав. Урьд өмнө энэ ажлыг хийж үзээгүй болохоор нүүрэндээ хүчил үсэргэх, гар хуруугаа шалбалах зэргээр бажгадаж байсан. Сүүлдээ дадаж ойр зуурын зүйлээ бие дааж хийх боллоо. Ерөө дундын авто бааз байгуулагдаад удаагүй байсан ч хамт олон нь маш эвсэг байв. Хэвлэл мэдээллийн хэрэгслээр хийгдэж байгаа ухуулга яриаг баримтлан түүнийг хавчиж шахсангүй харин ажил амьдралд нь аль нэг байдлаар санаа тавина. Нэг өдөр баазын тоо бүртгэгч Содномжид “Энэ нэг амьтан хүртэл ажил нэмээд” гэж тоглоом болгож хэлэхээр нь “юун ажил нэмчхэв” гэсэнд “Чиний өдөр тутмын ажлын гүйцэтгэлийг аймгийн намын хороонд байнга мэдээлж байдаг юм. Түүнийг нь тасалбал арга хэмжээ авна гээд амар заяа үзүүлэхгүй нэхдэг” гэснээс нь хардах сэрдэх тагнаж мөрдөх нь зогсоогүй байгааг мэдэж авчээ. 

	Гэргий Дуламыг ажлаас нь халж бага цалинтай ажилд шилжүүлсэн, түүгээр барахгүй байраас нь хөөн гаргасан тул хөөрхий тэр эмэгтэй өвчтэй хөгшин эхээ асрах, хүүхдээ сургууль соёлыг нь завсардуулахгүй байх зэргээр хэчнээн зүдэрч байсан ч амьтан царайчлан масло, боорцог, чанасан мах явуулж ханийнхаа төлөө санаа тавьсаар байлаа. Хадам Цэнд бие нь жаал гайгүй болбол Дамдинсүрэнгийн уранхай цоорхойг оёж шидэх, айлын тогоо шанаганы ажлаас элбэлцэж үнээ малыг нь саалцан хүргэнээ бөөцийлөхөөр жил болгон ирэх боловч, уулаас даралт ихтэй, тал нутгийн хүн учир битүү ойтой өндөр газарт агаар таарахгүйгээс цусны даралт нь дорхноо ихсэж буцахаас өөр нөхцөлгүй болдог. Иймд энэ нутагт гэр бүлээрээ амьдрах боломжгүйгээ учирласан өргөдлийг Ю. Цэдэнбал, 

	Н. Лувсанравдан болон аймгийн намын хороонд 6 удаа бичсэн ч тэр нь усанд хаясан чулуу шиг сураггүй болжээ. Эхээ орхиод Дулам очих боломжгүй. Дамдинсүрэн өөрийн гэх эрх чөлөөгүй хэдий хугацаагаар энд байх нь мэдэгдэхгүй. Дамдинсүрэн аргагүйн эрхэнд гэр бүлээ цуцлах болов. 1968 онд Сүхбаатарын районы шүүхэд өргөдөл өгсөн нь зөвшөөрсөнгүй. Тэгэхээр нь “би архинд орж ааш зан маань эвдэрч энэ хүнийг зовоож цааш хамт амьдрах нөхцөлгүй. Би санаачилж байгаа” гэж зохиомол үг шүүх хурал дээр хэлжээ. Хөөрхий Дулам ардын төлөөлөгчийн асуултад “тийм ч гүй дээ” гэснээс асуудал хойшлогдов. Дамдинсүрэн шүүгч Долгорсүрэнтэй Эвлэлийн төв хороонд ойролцоо ажиллаж байсны хувьд гачигдал зовлонгоо үнэнээр нь ярьж, удаа дараалан өгсөн өргөдөлд хариу өгөх хүн олдсонгүй, ингэхлээр үүнээс өөр арга олдохгүй байна гэдгээ хэлж дараагийн шүүх хурлаар салах шийдвэр гарч “хүүгээ эцэгт нь өгье” гэсэн эхнэрийнх нь санал ёсоор болж тогтов. Ийнхүү МАХ нам айл гэрийг бусниулж, ижил ханийг хагацуулж, эх үрсийг өнчрүүлэв. “Өвгөн ах нь одоо болтол ганц биеэр яваа даа. Эхнэрээ эсэргүү нэрээс ангижруулах гэж зүтгэсэн юм” гэж Дамдинсүрэн гуайг хоолой зангируулан шүүрс алдан өгүүлж билээ... 

	Намын гишүүн Цэрэндулам гуай нэг өдөр Дамдинсүрэнг гэртээ урив. Очвол Цэрэндулам гуай өвгөн Загаржав гуайтайгаа дайлж цайлаад Загаржав гуай өгүүлрүүн: “Хүү минь айл хунараар орж хүнтэй уулзаж танилцаж яв, би л гэхэд эсэргүү гэгдэж эрүү шүүлт амсаж амь алдахын даваан дээр явлаа. Монгол тээхийн ерөнхий хорооны дарга Яндагийн эсэргүү даалгаврыг соёо хочтой Алтангэрэлд дамжуулан гишүүн элсүүлж Монгол тээх (одоогийн шуудангийн II бааз)-ыг шатаахаар бэлтгэж байсан гэсэн гүжир ялд унаж ДЯЯ-нд жил мөрдөгдөөд арьс яс болж хэрэгт холбогдолгүй болж нэгэн шөнө тэр бор саарал байшингаас амь голтой мултарсан юм даа. Надтай шоронд сүүлдээ Улаанбаатар хотын дарга болсон Багаа, үйлдвэрчний эвлэлийн төв зөвлөлийн дарга байсан Норовсамбуу, Ц. Дамдинсүрэн гээд мөн ч олон сайхан шударга хүмүүс байсан даа. Дайнаасаа дажин гэгчээр нохой Сэнгээ, Сэржготов нарыг “тоншуул нисэж байна, туршуул ирлээ” гээд шоронд сэм сэмхэн ярьдаг байсан. Өнгөрсөн жил Алтанбулагийн САА-н дарга Норовсамбуу Сэлэнгийн төвд тааралдаж олны дунд шоронгийн танил сайн уу гэж учиргүй их дотночлон уулзлаа. Өтгөн шингэн нь савнаасаа халиад талаар тарсан шалбаагт сууж хэн нь өнөөдөр хороогдох бол гэж сэтгэл зовж сууж байсныг бодвол амьд байгаа цагт үнэнийг дуулах цаг бий, зоригтой сэргэлэн бай” гэж сургамжлан хэлээд “Эсэргүү гэж байсныг цагаатгав. Улсын дээд шүүх” гэсэн бичгийг үзүүлэв. Тийм ээ, Дамдинсүрэн тэр эрүү шүүлтийг бас ч гэж тухайлна. 1946 онд НТХ-ны тэргүүлэгчдийн тогтоолоор 20 залууг Дотоод яаманд ажилд өгөхөд “Залуучуудын үнэн” сонины сурвалжлагч байсан Дамдинсүрэн багтаж, цагдан сэргийлэх газрын тусгай хэлтэст очив. Тэр үед хоёул сууж байцаадаг байсан тул нэг өдөр байцаагч Чимэддоржтой хүн байцаах юм болжээ. Тэдэн дээр арьс яс болж нүднээс гарсан гавтай хүн оруулж ирэв. Түүнийг харж зүрх шимширсэн Дамдинсүрэн “24 онд хуучны эрүү шүүлт, гав дөнгийг хэрэглэхгүй халлаа гэсэн. Одоо хэрэглэдэг юм шив дээ” гэж хэлснээс болж хоригдлуудыг өмгөөлсөн хэрэгт орж, Шагдаржав сайдын тушаалаар Дотоод яаманд тэнцэхгүй хүн гэгдэн хөөгдөж билээ. Энэ тушаал түүнийг нэг хэсэгтээ л сүүдэр мэт дагасны 1948 онд Дорнод аймагт “Дөл” сонины туслах байхад аймгийн гүйцэтгэх захиргааны дарга Гунгаажав нэг дуудаад, “Чамайг сумын дарга нарын курст явуулчих гэсэн чинь зөвшөөрсөнгүй. Чи чинь До яаманд тэмдэглээтэй хүн байна шүү дээ” гэж хэлж байсан. 1952 онд орон нутгийн сонгууль болоход Тээврийн яамны намын үүрийн хурлаас Хотын депутатад нэр дэвшихэд нь хориг тавьсан байсан. 1958 онд НДС-ыг онц төгсөөд Төв Хорооны нарийн бичгийн дарга нарын хурлаар ороход нь БХ-ны боловсон хүчний тасгийн дарга Гүржав түүнийг “Тусгай газрын асуудалтай” гэж танилцуулсан. Гэтэл Дүгэрсүрэн “Юу юм бэ?” гэж сэртэсхийхэд нь Төмөр-Очир дундуур нь “Юу нь тусгай байдаг юм” гэж тас дайран өмөөрөөд ХНХ-ны мэдэлд гэсэн шийд гаргаж байсан. Дамдинсүрэн ер нь “би насан туршаа хар данстай явах үйлтэй хүн гэж үү” гэж бодогдсон ч сайхан сэтгэлтэй Загаржав гуайн зоригжуулсныг хатуу санаж, ер нь хэлж бичиж байсныгаа буруу гэж хэзээ ч бодоогүй яваа болохоор сэтгэлээр унах юм огт байсангүй. Гэтэл цээжнээс нь тас хар хөө шиг цустай цэр үе үе гарч, дал мөрөөр нь хөших болов. Энэ үеэс аймгаас сүрьеэгийн үзлэг ирж сорил тавиад Дамдинсүрэнг сүрьеэ өвчтэй гэсэн онош тавилаа. Эмчлүүлэх явах гэсэн боловч зөвшөөрөхгүй гурван сар хүлээлгэв. Тийм ээ, гурван сар шүү. Бүхнийг хүний төлөө гэдэг нөгөө сайхан лоозонтой социализмд маань шүү. 

	Хортой нөхцөлд ажиллахыг хориглосон эмчийн зөвлөгөөний шийдвэр гарч Ерөө дундын баазаас тэндээ Мод бэлтгэлийн аж ахуйд моторт хөрөөний слесариар шилжүүлэн ажиллуулах тухай төвөөс шийдвэр авах эсэх талаар шуугиан болтол Мод бэлтгэлийн аж ахуйн дарга Ш. Дампил “Ялыг нь би үүрнэ, ямар ч байсан тушаал гаргачих” гэж шулуухан шийдээд Дамдинсүрэн моторт хөрөөний дагалдан слесариар томилогдож зөвлөлтийн мэргэжилтэн Филеновын дэмжлэгтэйгээр богино хугацаанд мотор хөрөөгөөр мод унагах, засаж сэлбэх зэргийн мэргэжилтэй болж, мотор хөрөөг ашиглах, засвар үйлчилгээний гарын авлагатай болгов. Ашиглалтын бүртгэл судалгааг санаачлан хийж дотооддоо мөрдөх норм боловсруулж мөрдүүлэв. 

	Ерөө мод бэлтгэлийн аж ахуйн дарга Дарьсүрэн болж, ОМАҮ-ны яамны сайд Ц. Жамбалтай хуйвалдаж хувиа бодсон явцуу эрх ашгийн үүднээс Ерөө мод бэлтгэлийн аж ахуйг татан буулгаж Дулаанхааны мод бэлтгэлийн трест болгосноор олон мянган төгрөгийн тоног төхөөрөмж эд хөрөнгө үрэгдэж, удирдлага нь үйлдвэрийн нэгжээс 150—200 км-ээр холдож үргүй зардал ихэссэн юм. Энэ үеэр түүнийг авто хүнд механизмын ангид ашиглалтын тоо бүртгэгчээр томилсон. Дулаанхаанд Дамдинсүрэн айл хэсүүчлэх байдлаар албан үүргээ биелүүлж байтал Намын хорооны дарга Ядамсүрэнгийн Жамбалдорж өөртэйгөө хамт бай гэсэнд ихээр баярлаж 2 сар гаруй гэрт нь сууж байтал Я. Жамбалдоржийг намын эсрэг бүлгийн хүнийг талархан, гэртээ орогнууллаа гэсэн хэл яриа гарснаар тэр сайхан сэтгэлт хүн түүний сэтгэлд сэв оруулахгүйн тулд нууцалж, гэр бүлээ авчрах боллоо. Багтахгүй нь өөрт чинь байр олгуулах талаар ярилцахад Дарьсүрэн хөдлөхгүй байна, дунд сургуулийн багш Лувсаншаравынд түр байлгая гэснээр нь Дамдинсүрэн тэднийд хавар зуныг өнгөрөөж, дараа нь жолооч Л. Банзрагчийнд очиж суувай. Чингээд авто хүнд машин механизмын шаардлагатай тооцоо бүртгэлийн зарим зүйлийг тодотгож бүртгэлээр тавих хяналтыг сайжруулахын төлөө хүчин зүтгэсний дүнд зарим цөөн хүмүүс ажлын тодорхойлолтыг засварлах, хийгээгүй ажлаа хийснээр бүртгүүлэх зэрэг байдлыг илрүүлж цаашид дахин давтуулахгүйг хичээж ажиллажээ. Татан буугдаад гурван жил бололгүй Ерөө модны аж ахуй дахин 1969 онд шинээр байгуулагдаж даргаар нь 

	Ш. Дампил томилогдож Дамдинсүрэнг төлөвлөгч эдийн засагч болгов. Дамдинсүрэн 1970 оны үйлдвэр санхүүгийн төлөвлөгөөг газар дээр нь тооцоод Улаанбаатарт очиж батлуулахаар очоод 7 хонож байтал нь төлөвлөгөөний хэлтсийн дарга Бадрах түүнийг маргаашаас хэтрэхгүй яваарай. Ю. Цэдэнбал дарга манай үүгээр явна гэнэ. НАХЯ-наас өөрийг чинь энд хэн ирүүлсэн юм бэ? Юу хийж үүгээр яваа юм гэхчлэн Л. Чимэдцэрэн даргаас асууж, яаралтай явуул гэсэн байна гэв. Дамдинсүрэн Ерөө нутагт “Лоохууз” Дамдинсүрэн хочтой болж 13 жилийн нүүрийг үзээд СнЗ-ийн хэрэг эрхлэх газрын дарга Бадарчийн зөвшөөрснөөр 1981 онд төрсөн нутаг Дорнод аймгаа бараадвай. Аймгийн намын хорооны боловсон хүчний тасгийн эрхлэгч Дашням, аймгийн хөдөлмөр хангамжийн хэлтсийн дарга Дамбийням хоёр түүнийг аюултай дайсан хүрээд ирсэн юм шиг хоорондоо сар шахам тодорхой шийдвэргүй бөмбөг шиг бөмбөрүүлээд байсан тул аймгийн АДХГЗ-ны дарга Д. Лхасүрэнд орж учир явдлаа хэлсэнд Чойбалсан хотын харьяат болгож ажил олж өгөх үүргийг хариуцлагатай нарийн бичгийн дарга Д. Долгорсүрэн, санхүүгийн хэлтсийн дарга 

	Ц. Бадамжав нарт өгснөөр Чойбалсан хотынхоо иргэн болсон авай. 

	 

	* * *

	 

	“Мэнгэт” Шарав ламтны 37 жилийн өмнө урьдчилж харсан “тотгор” буюу чилийсэн хорин зургаан жил үргэлжилсэн ял ийм буюу. “Мэнгэт” Шарав ламтан Дамдинсүрэнд тэгж айлдсанаас хойш тун удалгүй таалал болжээ. Гэтэл өвгөн ламтныг дөнгөж бие бараад шарил дээр нь майхан шаагаад байж байтал Дотоодыг хамгаалахын ногоон малгайтнууд түүнийг дайчлан баривчлахаар давхиж ирээд, “аюулт эсэргүү”-г амьдаар барьж амжаагүйдээ тун ч гонсгорхон буцсан гэдэг.

	 


“АМЬД ҮЗМЭР БОЛГОВОЛ ЗОХИСТОЙ ХҮН” ГЭЖ ҮЗЭЖ БОЛОХ УУ?

	Нуруугаа ганц тэнийлгэх юм сан

	Нутгаараа ганц очих юм сан 

	Нухчин дарах нь яасан хүнд юм 

	Нум шиг сунгах нь яасан удаан юм

	 

	Б. СУРМААЖАВ

	Нэрийн хуудас: Рэнцэнгийн ТОГТОХ

	 

	1931 онд Сүхбаатар аймгийн Халзан суманд төрсөн. Халзан сумын бага сургууль төгсөн Улаанбаатар хотын Сүхбаатарын нэрэмжит офицерын сургуульд 1945 онд элсэн орж 1951 онд онц дүнтэй төгсөн цэргийн ерөнхий сургуульд орж суралцсан. 1952 онд МУИС-ийн эдийн засгийн факультетад эдийн засагч мэргэжлээр суралцан 1956 онд улаан дипломтой төгсөн Шинжлэх ухааны хүрээлэнд эрдэм шинжилгээний ажилтан, МУИС-д багш зэрэг ажлыг хийж байгаад 1961 онд ЗХУ-ын Плехановын нэрэмжит УААА-н институтэд аспирантурт орж суралцаж байсан. 1964 оны 12-р сарын 21-нд улс төрийн хэлмэгдэлд өртсөн. 1992 оны 11-р сард нас баржээ. 1990 онд цагаадсан. 

	 

	Машин өрнө зүг довтолгоно. Өвлийн дүн хүйтэн тул задгай машин дээр хэчнээн үстэй дээл, эсгий гуталтай ч жиндүүлж, сүүгэх салхи нүүр хорсгоно. Тогтох хоёр багыгаа эхнэрийн хамт бүхээгт суулгасан ч өөрийг нь цагдан хүргэж яваа эр тэнд зай бөглөөд долоон настай хүүгээ дээр авахаас аргагүй болжээ. Тийм ээ, Тогтох Улаанбаатараас Увс орж явна. Тэр үед чамин болсон илгээлтээр биш ээ, шийдвэрээр явж байна. Нийгэм журмыг байгуулалцаж явна гэж бодоод чадлынхаа хэрээр зүтгэхдээ нийгэм журмыг байгуулж байгаа гэх намынхаа эсэргүү болчих юм гэж зүүдэлсэнгүй. Гэвч эсэргүү болчихдог юм байна. Плехановын нэрэмжит Улс ардын аж ахуйн дээд сургуульд аспирантурт суралцаж, “Хөдөө аж ахуйн нэгдлийн хөдөлмөрийн нөөц, түүний ашиглалт” сэдэвт эрдмийн зэрэг горилсон зохиолоо бичиж дуусгаад, уг сургууль 15 орчим мянган оюутантай, 300 гаруй аспиранттай, эрдмийн зэрэг хамгаалах хүмүүс зохих дараалалд орж нэлээд хугацаагаар хүлээх хэрэгтэй болдог ийн тул диссертацаа 1965 оны 1 сарын 16-нд хамгаалахаар болж “Оройн Москва” сонинд хамгаалах өдрөө ч төлөвлөн зарлуулаад тэр хүртэл сар гаруй хугацаа үлдээд байсанд ар гэрийн амьдралын шаардлагаар түр нутаг буцаах хэрэгтэй болсон сон. Тэгэхэд шинжлэх ухааны академийн дэд ерөнхийлөгч байсан Цэдэвтэй Москвад тааралдаж нутагтаа очоод ирэх зөвшөөрөл аваад 1964 оны 12 сарын 6-нд Улаанбаатар хотноо ирэв. Түүнийг ирсний дараахан Намын Төв Хорооны VI бүгд хурал болж “Намын эсрэг бүлэг” гэгч айхавтар дуулиантай хэрэг мандлаа. 

	Тэрхүү бүлэглэн намын жанжин шугамын эсрэг дайрсан өөдгүй этгээд, албан тушаалын хэнээтнүүд нь цөм л Намын Төв Хорооны гишүүн нам, улсын томоохон албан тушаалтнууд байв. Энэ тухай радиогоор элдвээр ярьж тэднийг хэвлэлээр илэрхий дайран доромжилж занан зүхэж байгааг Тогтох сонсож үзээд гайхан харамсаж, 1937—1938 оны үеийн хэлмэгдүүлэлт гэгч нь болох гэж байгаа юм биш байгаадаа гэсэн аймшигт бодол сэрхийж байлаа. Ингээд учир начрыг чин үнэн байдлаар ухаж ойлгох гэхдээ намын эсрэг гэгдэж буй Лоохуузын бүгд хурал дээр тавьсан шүүмжлэлийг өөрөө уншиж үзэхийн тулд хурал завсарлахыг шөнө дөл хүртэл хүлээж байгаад, өөрөөс нь монгол үсгээр бичсэн гар нооргийг авч уншжээ. Лоохуузын хэнтэй уулзах, хэнд юу хэлэх, өгөхийг тагнаж байсан болохоор Тогтох дорхноо л сэжиглэгдэн байцаагдаж эхлэв. “Манай улс хөрш зэргэлдээ орших БНХАУ-тай харилцаагаа муутгаж коммунист ажилчны хөдөлгөөний дотор гараад байсан хагарлыг дэвэргэх талаар баримталж байгаа бодлогыг би хувьдаа зөвшөөрөхгүй” гэж Тогтох намын комиссын хурал дээр мэдэгдсэн юм. Тэр үед улсын төсвийн алдагдлыг нөхөх зорилгоор барааны жижиглэн худалдаалах үнийг нэмэхээр төлөвлөж байсан тул өргөн хэрэгцээний барааны үнийг удаа дараа их хэмжээгээр нэмж байгаа нь ард түмнийхээ аж амьдрал соёлын түвшнийг байнга дээшлүүлэх намын бодлогод нийцэхгүй байгааг Тогтох буруушаасны дээр мал аж ахуйн хөгжил зогсонги эдийн засгийн хувьд дорой, гадаад өр шир ихтэй байгааг Лоохууз нарын хүмүүс Төв Хорооны бүгд хурал дээр шүүмжилж ярьсныг буруу гэж үзэхгүй байгаагаа намч ёсоор хэлжээ. 

	Чухам ийм үг хэлснийх нь төлөө  Б. Ламжав “Лоохуузыг бүх талаар дэмжиж, түүний алдааг онолын үүднээс үндэслэн зөвтгөхийг оролдож байна. Үүнийг МАХН-аас хөөх хэрэгтэй” гэж санал гаргалаа. С. Жалан-Аажав ч “Тогтох чи их чалчиж байна, Лоохуузтай дуу хоолойгоо нэгтгэж байна, намаас хөөх хэрэгтэй” гэж дайран дээр нь давс нэмлээ. Ингээд л түүнийг намаас хөөнгүүтээ Сайд нарын Зөвлөлийн 1-р орлогч дарга байсан Лувсангийн гарын үсэг бүхий тогтоолоор Увс аймгийн Тариалан суманд бригадын тоо бүртгэгчээр хөөж, тэр бээр нутаг заагдан яваа нь энэ бөлгөө. 

	Машины салхи сэнсрэн, урагш харах аргагүй. Яг л үүн шиг Монголд урагш харах аргагүй байдал үүсжээ гэж бодохоос харамсал төрнө. Монгол улсынхаа хөгжилд ухаанаараа тус болох сайхан сайхан сэхээтнүүд ингэж хөдөө хөхөрч гадаа гандах болсон... 

	... Тогтох хажуудаа бөгцийн суух 60 гарчихсан аавыгаа харлаа. Хөөрхий өвгөн хүүгийнхээ очих нутаг орныг үзэж, хүмүүстэй нь танилцана гэж зүтгэсээр байгаад дагаж яваа нь энэ. Өвөр дээр нь тугдайх долоон настай хүүгээ харав. Эсэргүүгийн гэгдэх хүүхдүүдийн маань хувь заяа юу болох бол?

	Ийнхүү тэсгим жавар сөрөн 10 гаруй хоног давхисаар Тариалан суманд ирж, тэнд айлд аяганы амсар дөнгөж зуутал 1-р бригадын төв рүү (”Хархираан боом”) авч явлаа. Нэгдлээс гаргасан гэр ачсан машин дагалаа. “Хархираан боом”-д очоод нэг айлын гадаа буулаа. “Хаашаа л харвал тэнгэр тулсан өндөр уул. Өндөр хамартай ногоон нүдтэй хүмүүс. Гэрт орвол дэвсгэргүй, алгын чинээ адасга хаячихсан, галын зүүн талд суух эмгэн эргэлдсээр байгаад газар нь хонхойчихсон байгааг харахдаа яаж энд амь зууна даа” гэж зүрх алдаж байсан гэж Тогтохын гэргий Дугарсүрэн гуай над хүүрнэж билээ. Тэртээ Дорнод талд төрж өсөөд хотод ирснээс хойш орон сууцанд сууж байсан хүмүүс сэтгэлээр унах нь аргагүй байсан биз ээ. 

	Тэнд цас орно гэдэг нэвсийтэл дарж өгнө. Иймд сар болоод отор хийж нүүнэ. Тогтох номынхоо шүүгээг аваад очсоныг хэлэх үү, тэмээнд ачих аргагүй бөөн төвөг болно. Тэгтэл Тогтохын аспирантурт сурч байсан төлбөрийг төлүүлнэ гэж хивс, нөгөө хэцүү номын шүүгээ, дээлийн гадар, орны бүтээлэг зэргийг битүүмжлэн хураан оджээ. Хожим сонсвол тэр юмсыг нь Увсад үнэ хаялцуулан худалдсан гэдэг. 

	Хотод удаж, дулаан хувцас цөөтэй тэд нэлээд бажгадан байж хавартай золгов. Хотоос хөөгдөхөд нь ах дүү нарынх нь өгсөн үзүүрсгэн дээл, эсгий гутал, үнэгэн лоовуузын хүчинд онд оржээ гэхэд болно. Нэгд, том хүү нь сургуульд орох болсон, хоёрт 350 төгрөгөөр амьдрах нөхцөлгүй тул аймгийн удирдлагуудад учирлан гуйсан захидал бичиж, ёстой л “улыг нь долоочихоо” алдаж баймааж нь гэрээ сумын төв оруулж, гэргийгээ яслийн эрхлэгч болгоод өөрөө “олон дээгүүр” гэгчээр явах боллоо. Дугарсүрэн гуай хуучлахдаа "Тогтох маань сар, хоёр сараар гэрийн бараа харахгүй. Бөөс, хиртээ баригдчихсан ирнэ. Хувцсаа тайлаад гадаа цасан дээр орхиж цэвэрлэдэг сэн. Тэгээд түүнийг маань хир хураасаа салж долоо хонуулахгүй л сумын удирдлага бригад руу нь хөөдөг сөн. Манай ясли хол. Би багийгаа чарга дээр, дээлд ороож суулгаад нэгийгээ үүрээд, нөгөөгөө хөтлөөд ажилдаа явдаг сан” гэж билээ. 

	Нас дээр гарсан аав нь хөдөө бие тэнхээрхэж 1965 онд хот буцав. 1970 онд эцгийнхээ биеийг муудлаа гэж Тогтох дуулаад орон нутгийн удирддагаас зөвшөөрөл аваад эргэх гэж хот орж ирэхийн далимд Төв Хороонд очиж Санжаажамц гуайтай уулзаад хотод шилжин орж ирэхийг зөвшөөрнө гэсэн үг дуулаад Увс аймагт буцаж очжээ. Тэгэхэд аймгийн дарга байсан Баасанжав дээр орж хотод шилжин суухыг зөвшөөрсөн тухай хэлэхэд тэр талаар аймагт ирсэн шийдвэр байхгүй байна, харин Төв Хороо зөвшөөрвөл эндээ мэргэжлийн ажил олж өгч болох юм. тухайлбал Хар тарвагатайн нүүрсний уурхайд эдийн засагчаар ажиллуулж болно гэв. Хэсэг хугацаа өнгөрсний дараа энэ талаар ямар шийдвэр гарсныг сураглавал аймгийн намын хорооны нэгдүгээр нарийн бичгийн дарга Бизъяа энэ хүсэлтийг чинь төвөөс зөвшөөрөөгүй гэж мэдэгдсэн учир мухардав. Гэтэл 1972 онд эцэг нь нас барлаа. Ингээд оршуулгад очих гэж хот орох зөвшөөрөл хүссэн ч зөвшөөрөл өгсөнгүй. Аяа, юутай, юутай хатуу орчлон. Эрдэнэт хүний биеийг олгож, эрийн цээнд хүргэсэн ачтай буурал аавынхаа толгойг нь түшиж чадахгүй, ясыг нь барьж чадахгүй байна гэдэг! Хэн хэдийд хийсэн үйлийн үр гэж энэ вэ? Үр нь болж төрсний хэрэг юу вэ? Гэтэл хөөрхий аав нь хөхөө өвлийн хүйтэнд холын энэ Увсад өөрийг нь дагаад ирж байсан! МАХ намын удирдагчдын, тэднийг зусардан билбүүрдэгчдийн сэтгэл үнэхээр чулуу шиг! Түүнийг Улаанбаатар оруулбал хотод суулгаж аль гэж гуйгаад салахгүй гэж болгоомжилсон нь илт. 

	1967 онд гэхэд л Ховдод болсон шатрын бүсийн тэмцээнд түрүүлсэн. Одоо л нэг хот орох нь гэж бодоод нэг охиноо хот руу ах дүү нар руугаа явуулаад өөрөө араас нь явахаар болов. Гэтэл түүнийг дээрээс зөвшөөрөөгүй тул хоёрдугаар байранд орсон хүнийг Улсын тэмцээнд явуулах боллоо гэж мэдэгдэж байжээ. Тэр жил гэргий Дугарсүрэн нь хотод ирээд, Тогтохыгоо хойноос хүрээд ирж байх гэж хүлээж байтал арван нэгдүгээр сард Тогтохыг Малчин суманд шилжүүллээ гэсэн хэл иржээ. Чингээд Дугарсүрэн аргагүй Малчин руу буцсан байжээ. Дугарсүрэн тэгэхэд хөл хүнд байжээ. Дугарсүрэн өгүүлрүүн: “Сумын эмнэлэгт өвөл төрөх боллоо. Суманд ямар өдөр бүр хүүхэд төрөх биш. Ингэхлээр гонзгой төмөр зууханд мод өрөөд тавьчихсан байна. Намайг өвдөөд очиход галаа түлж эхэлж байгаа юм. Тэгээд л төрөх орон дээр үстэй дээлтэйгээ л гарч байлаа шүү дээ” гээд муухан мушийсан юм. Тэгэхлээр төвөөс яс горьдсон нохой шиг зөвшөөрөл хараад нэмэргүй гэж Тогтох ойлгоод, Улаанбаатарт ямар ч зөвшөөрөлгүй орж ирэв. Тэгээд хотод суух хүсэлт тавьж 5 сар болсон боловч хүлээж авч уулзаж хүсэлтэд нь хариу өгөх газар, эзэн олдохгүй боллоо. Намын хянан шалгах хорооноос хэлэхдээ: ”Чи намын гишүүн биш учир чиний асуудлыг нам шийдэхгүй. Сайд нарын Зөвлөл л анх шийдвэр гаргасан газар, тэнд шийдвэрлэх ёстой” гэдэг. Сайд Нарын Зөвлөлөөс хариу өгөхдөө: ”Чи намаас арга хэмжээ авагдсан болохоор Намын хянан шалгах хороо мэднэ” гэж түүнийг бөмбөг шиг өөд өөдөөсөө өнхрүүлсээр байв. Түүнийг Дорноговь аймгийн нэг суманд эдийн засагчаар яв гэж санал болголоо. Тогтох энэ саналыг хүлээж авах ямар ч аргагүй байлаа. Долоон хүүхдээ хооллож хувцаслаж, сургууль соёлд нь явуулахад ганц ах, дүү нарын тусыг харж байв. Тэдний амьдрал тэсвэрлэхийн аргагүйд хүрч арга барагдахдаа Намын хянан шалгах хороо, Сайд нарын Зөвлөлд ижил утга санаатай хоёр өргөдөл бичиж нэгэн зэрэг оруулав. Тэр өргөдөлдөө Тогтохын бичсэн нь:

	“Миний өдүүлсэн хэрэг гэвэл уг хэрэгт холбогдсон над мэтийн бусад хүмүүсийнхээс ялгаж үзэхээр онцгой ноцтой зүйл байхгүй бөгөөд харин тэднээс ялгагдах онцлог гэвэл олон ам бүлтэй амьдрах арга чадвараа алдаад байна. Асуудлыг томьёолон тогтоосноос өөрөөр сэтгэгч этгээд гарч ирвэл ахуйн хувьд ийм байдалд оруулна шүү гэж намайг үзэсгэлэнгийн амьд үзмэр болгох зохистой хүн гэж үзэж болох уу гэж бодогдох боллоо. Хэрэв ийм санаа байжээ гэвэл түүнд ийм үзмэрийн үүргийг удаан хугацаагаар гүйцэтгэх чадваргүй амьдралтай гэр бүл болоод байна гэж хариулмаар байна. 

	Амьдрах чадвар алдлаа, ахиу цалинтай ажил хийлгэж өгөөч гэж удаа дараа өргөдөл бичээд гонгиноод байсан нөхрийн хүсэлтийг харж үзээд Дорноговь аймгийн нэг суманд эдийн засагчаар яв гэхэд татгалзаад байгаа энэ хүнийг чинь яах ч арга алга даа гэж хэн нэг хүн хэлж байж болзошгүй юм. 

	Ийм шийд одоогийн манай гэр бүлийн ахуй нөхцөл тэдний амьдрал ахуйг дээд татахад хир нааштай шийд болох талаар энгийн тооцоогоор жишээлэн үзье. 

	Би Увс аймагт 350—400 төгрөгийн цалинтай ажил хийж байсан бөгөөд эхнэр маань эрүүл мэндийн хувьд ажил хийх бололцоо тун мөхөс байсан авч хэдэн хүүхдээ өлсгөх дааруулахгүйн эрхэнд арга буюу ажил хийж 250—300 төгрөгийн цалин авч нийтдээ 650—750 төгрөгийн орлоготой байсан авч дан үүгээр сүүлдээ амьдарч чадахгүйд хүрээд ах дүү нарт ойр ахиу цалинтай мэргэжлийн ажил хийлгүүлж өгөөч гэж хүссэн хэрэг шүү дээ. 

	Гэтэл Дорноговь аймагт очоод 600—650 төгрөгийн цалин авах боловч гэр бүлийн хүний өвчин ужгиран архагшиж байнгын эмчилгээ сувилгаа шаардах болсон болохоор ажил хийж урдын адил амьдрал ахуйдаа нэмэрлэх байтугай харин ч эмчилгээ сувилгаа хийлгэхдээ холбогдсон зардлыг нөгөө 600—700 төгрөгөөс чинь авч хэрэглэх хэрэг гарах нь дамжиггүй, үүний зэрэгцээ хүүхдүүдийн өсөж томрохын хэрээр тэдний идэж, уух, өмсөж зүүх болон бусад соёл ахуйн хэрэгцээ ихсэхийг бодоод үзэхэд энэ шийдвэрийг нааштай гэж үзэх үндэс бидний зүгээс алга байгаа нь тодорхой байна. 

	Энэ шийдвэрийг надад дамжуулсан НТХ-ны Хянан шалгах хорооны ажилтан Шагдарсүрэн надад хэлэхдээ Увс аймагт муу ажилласан учраас таныг Дорноговь руу ажиллуулахаар шийдвэрлэсэн юм гэсэн ойлголт өглөө. 

	Би Увсад сайн ажиллаж байсан гэж хэнтэй ч маргахгүй, энэ мэт зүйл миний одоогийн ахуй амьдралын нөхцөлд шал утгагүй зүйл юм. Бид найман жил хагасын турш бага цалинтай амьдарсны эцэст нэг ээлжийн хараахан урагдаагүй хуучин хувцас, ор дэрний хэрэглэлээс өөр өрх айлд байвал зохих хамгийн наад захын хэрэглэл болох унтаж хэвтэх ор, суух ширээ сандал ч байхгүй болсон юм. 

	Гэтэл сүүлийн таван сарын турш миний бие эхнэрийн хамт ажил төрөлгүй сууж байгааг гадна талаас нь өнгөцхөн харахад амьдрал ахуйн нөөцтэй буюу эсвэл сэжиг бүхий орлогоор амьдарч байгаа мэт харагдаж байж болох юм. Харин үнэн байдал гэвэл амьд хөдөлж байгаа энэ олон ам бүлийг өлсөхдөө гуйлга гуйн амьдрахыг харж суухыг зүрхлэхгүй байгаа буюу ингэхээс ичихийн эрхэнд нэр хүндээ бодож манай ах дүү нар хүүхдийн өдрийн идэх талхны мөнгийг одоохондоо залгуулж байгаа энэ байдал нь цаашид хязгааргүй үргэлжлэхгүй биз ээ. 

	Намайг ажил хийх дургүй, залхуу хойрго хүн гэж үзэх зэмлэх үндэс байхгүй байх гэж бодно. Би эхнэрийн хамт түр хугацаагаар ямар ч хамаагүй ажил хийе гэхэд намын эсрэг бүлгийн ажиллагаанд оролцсон “аюулт этгээд”-ийг дээд газрын зөвшөөрөлгүйгээр ажилд авч “дэмжсэн” хэрэгт холбогдохоос хүмүүс айгаад Увс аймгаас шилжсэн иргэний шилжүүлэггүй гэдгээр шалтаглан огт хавьтуулаагүй юм. 

	Миний Увс аймагт ямар ажиллаж байсныг нотлох ул мөр миний ажиллаж байсан албан үйлдвэрийн газруудын архивд цагаан цаасан дээр хараар бичигдэн үлдсэн бий. Намайг 

	Увсад ажиллаж байх хугацаандаа үүрэгт ажлаа дутуу дулимаг хийж ажил төрөл гэж хэн ч зэмлэж байгаагүй бөгөөд харин ч ажил төрөл өөдрөг бүтэмжтэй байна гэж зохих талархлаа сэм илэрхийлж байсан дарга нар мэр сэр байсан юм сан. Муу ажилласан гэдэг дүгнэлтийн тухайд гэвэл миний тухай дүгнэлт өгөхийг гэнэт шаардахад “Тогтохыг сайшаагаад сайнаа үзэхгүй, харин муулж буруутгавал дээд газрын таалалд нийцнэ” гэж үзсэн хүмүүс зохих тодорхойлолт дүгнэлтээ ирүүлсэн хэрэг биз ээ. 

	Асуудлыг ийм маягаар тавихын нэг үндэс болсон жишээг дурдмаар байна. 1967—1968 онд болсон зудын хор уршгийг арилгах болон В. И Лениний мэндэлсний 100 жилийн ойг угтсан социалист уралдаанд Малчин сум-нэгдэл улсад тэргүүн байр эзэлж дурсгалын туг, 50 мянган төгрөгөөр шагнагдахад сумандаа нэгдүгээр байр эзэлсэн, миний тоо бүртгэгчээр ажиллаж байсан бригадын надаас бусад хариуцлагатан, олон малчид сайшаагдан шагнагдсан юм. Тэр шагналыг гардуулж байхад тус бригадын хэдэн хүмүүс над дээр ирж “Ажил төрөл ийм өөдрөг байгаад та ч зохих хувь нэмрээ оруулсан нь мэдээж байтал яагаад шагналаас ганцаарыг чинь хасаж ялгаварлан гадуурхаж байгаа юм бэ? Сумын удирдлагын л хийж байгаа ажил, бид таныг гадуурхан үзэхгүй” гээд өөрсдийнхөө авсан шагналыг намайг ав хэмээн шаардаж намайг эвгүй байдалд оруулахад нь “намайг дүгнэх газар тусгайдаа бий” хэмээн хэлж хүний бүтээсэн ажил үйлсийнхээ үр дүнд олж авсан бэлгэ дэмбэрэлтэй шагналын нь зүйлийг авахаас татгалзаж билээ. 

	Энэ бол гадна талаас нь харахад яльгүй, өчүүхэн мэт зүйл авч хэрэг дээрээ нэлээд олон юмны учир холбогдлыг ухааруулмаар зүйл гэж үзүүштэй санагддаг юм” гэжээ. Тогтохын энэ өргөдөл үнэхээр цусгүй хэлмэгдүүллийн үнэн төрхийг тод хэлж өгнөм биш үү. 

	Энэ өргөдлийн дараа Намын ХШХ түүнийг дуудаж, Хотын худалдааны 6-р конторт эдийн засагчаар өгснөөс хойш уг албыг 17 жил хашжээ. Тогтох гуайн гэргий Дугарсүрэн гуай” Бас нэг харамсалтай нь, хэдэн хүүхдийг маань дээд сургуульд шалгалт өгүүлдэггүй хасчихдаг байсан. Тэгээд манай хүүхдүүд дээд боловсрол олж чадаагүй шүү дээ” гэсэн юм. Морийг урд хөлийг нь бүдрэхэд хойд хөлийг нь ташуурдах гэгч болжээ. Үнэндээ бол зориуд урд хөлийг нь бүдрүүлээд хойд хөлийг нь ташуурдсан хэрэг юм. Дугарсүрэн гуай цааш: “Өвгөн маань 92 онд бурхан болчихлоо. Энэ сайхан эрх чөлөөтэй цагийг сайн үзэж чадсангүй дээ. Өвгөнтэй маань долоохон хоногийн зөрөөтэй том хүү маань машины осолд ороод нас барчихлаа. Бид ийм л зовлон үзэх учиртай хүн юм байлгүй” гээд нүдэнд нулимс цийлгэнүүлсэн. Цэдэнбалын хэлмэгдүүлэлд олон айлын заяа ингэж хэлтэрч олон гэргийн нулимс ингэж урссан даа.

	Нэрийн хуудас: Дэнжингийн ЖАМБА

	 

	1926 онд Хан Хэнтий уул аймгийн Баян Мон уулын хошуу, одоогийн Сүхбаатар суманд Эрх Гаа гэдэг газар малчин ард Янжинлхамын 3-р хүү болон төржээ. 7 насандаа Пунцагжононгийн хийдэд шавилан сууж (1933—1938 онд) төвд ном үзэж хожим нь нутгийн хүнээр монгол бичиг заалгаж сураад 1941—1943 онд Сүхбаатар аймгийн Сүхбаатар сумын ХЗЭ-ийн үүрийн нарийн бичгийн даргаар ажилласан. 1943 онд Улаанбаатар хотын санхүү эдийн засгийн техникумд оржээ. 1946 онд сургуулиа онц дүнтэй дүүргэн улмаар Эрхүү хотын Санхүү эдийн засгийн дээд сургуульд суралцаад 1952 онд төгссөн. 1962—1964 онд ЗХУ-д Москва хотноо аспирантурт суралцаж байгаад “Намын эсрэг бүлэг”-ийн хамсаатан болж хэлмэгдсэн. 1990 онд цагаадсан. 

	 

	Жамба Москвад эрдмийнхээ ажлыг бичиж дуусгаад хамгаалалтдаа бэлтгэж байтал гэнэт Улаанбаатараас буухиа дуудлага иржээ. Жамба учрыг нь ер ойлгосонгүй. Түүний сурч байсан сургуулийн эрдмийн зөвлөл хүртэл гайхаж өөрсдийн зүгээс ямар туслалцаа байна? Элчин сайдын яаманд бичиг хүргүүлэх үү? гэцгээж байлаа. Тэр жилийн өвөл Намын бүгд хурал болж Лоохууз, Сурмаажав, Нямбуугийн “бүлэг” гэгчийг бут цохиж улс төрийн дуулиан зарлаж ээлжит хэлмэгдүүлэл ид гаарч байсан цаг. Жамбыг яаравчлан дуудсан учир удахгүй тодров. Жамба Намын Төв Хорооны 6-р бүгд хурлын өмнөхөн багш Баасанжавын хамт аспирант Тогтохынд очиж уулзаад байтал, Лоохууз ирээд, гурвуул хамт гарч айлд орсон. Тэнд Гунгаажав, Нямдарь нарын 4 хүн юм ярилцаж шатар тоглож байсанд хэдүүл нийлэн ганц хоёр шил юм хуваан уунгаа хэд хоногийн дараа болох бүгд хуралд хэлэлцэх асуудлын талаар, таван жилийн төлөвлөгөөний биелэлт, захиргааны аппаратыг цомхотгох, удирдлагын орон тоог цөөлөх талаар шүүмжлэлтэй хандаж байгаагаа ярилцаж, зарим санал хүсэлтийг Төв Хорооны гишүүний хувьд бүгд хуралд уламжилж өгөхийг Лоохуузад хүсжээ. 

	Харин Лоохууз бүгд хуралд би өөрөө үг хэлэх санаатай та нар намын гишүүний хувьд өөрсдийн санал хүсэлтээ Төв Хорооны бүгд хуралд бичгээр явуулж болох юм гэж байснаас өөрөөр тэнд намын эсрэг, улс төрийн ямар ч юм ярилцахыг сонсоогүй, удалгүй бид гарсан, зарим нь тэндээ шатар тоглоод үлдсэн, тэгээд дахиж уулзаагүй” гэж Жамба нэгэн дурсамждаа бичсэн нь бий. 6-р бүгд хурал дуусмагц Улс төрийн товчооны орлогч гишүүн, Сайд нарын Зөвлөлийн орлогч дарга

	М. Рагчаа эдийн засгийн дээд сургуулийн багш, оюутнуудын цуглаан хийлгэж, бүгд хурлын талаар мэдэгдэл хийж ярихдаа: Лоохууз, Нямбуу, Сурмаажав нарын намын эсрэг бүлэглэсэн явууллагад танай сургуулиас хоёр багш оролцсон. Гэвч тэдний нэрийг одоо би хэлэхгүй гэжээ. Цуглаан дээр Рагчаагаас олон хүн ам, бичгээр асуулт асуусан. 1950-иад оны сүүлчээр болсон “сэхээтний төөрөгдөл” гэгчээс хойш сэхээтнүүдийн толгой дээр том лантуу далайгаастай байгааг Жамба сайн мэдэж байсан боловч Рагчаагаас: “Манай нам өөрийн орны хөгжлийн түвшнийг үнэлж, дүгнэхдээ зөвхөн хувьсгалын өмнөх үетэй л үргэлж харьцуулан үзэж байдаг нь зөв үү? Ер нь улс орны хөгжлийг хэдий үеийн юутай харьцуулан үзэж байх нь зүйтэй вэ? Намын Төв Хорооны саяны бүгд хурал дээр Лоохууз, Нямбуу, Сурмаажав нар Цэдэнбалын ажлын удирдлагын арга барилыг хоцрогдсон, гологдсон гэж шүүмжилсэн явдал байна уу. Түүнийг бүгд хурал юу гэж үзсэн бэ? Хятадын зүгээс одоо манай улсад, ямар аюул занал учруулаад байгаа юм бэ? Манай нам Хятадтай харилцаагаа муудуулах болсон шалтгаан юу юм бэ? гэсэн гурван асуултыг бичгээр асуужээ. Дээрх асуултуудыг Рагчаа үзээд Жамбын асуултуудад хариулахгүй гэж хэлээд асуултуудыг халаасандаа хийсэн байна. Түүнийг НХШХ дээр дуудаж Лувсанравдан, Батаа, Чойжамц нар хэдэн удаа ээлжлэн байцааж эцэст нь НХШХ-ны хурлаар оруулав. НХШХ-ны тэр удаагийн хурлыг Намын Төв Хорооны Улс төрийн Товчооны орлогч гишүүн НХШХ-ны дарга нөхөр Лувсанравдан даргалж, НТХ-ны хэлтсийн эрхлэгч Ламзав, Чимэд, Улаанбаатар хотын намын хорооны дарга Алтангэрэл, НХШХ-ны орлогч дарга Чойжамц, Улсын прокурор Ёндондүйчир, Мэдээлэл радиогийн улсын хорооны дарга С. Жалан-Аажав, Армийн намын комиссын дарга хурандаа Мижид нарын бүрэлдэхүүнтэй явуулж байсан. Хурал дээр Лувсанравдан Жамбыг “чи өөрийн биеэр үйлдсэн хэрэггүй боловч Лоохуузын дотнын найз байсан учир, түүний хийж байсан хэргийг мэдэж байсан, Лоохуузын нууц хуралд чи оролцож байсан, тэр талаар мэдэж байгаа зүйлээ хэлэхгүй нууж хамгаалж байгаа, бас бүгд хурлын шийдвэрийг эсэргүүцэж, Намын эсрэг хандсан асуулт тавьсан, одоо ч буруугаа хүлээхгүй байгааг чинь, намын эсрэг бүлэглэсэн үйл ажиллагаанд идэвхтэй оролцсон гэж үзэх үндэстэй байна. Ингэж дутагдлаа нууж, буруугаа огт хүлээхгүй байгаа нь гаргасан алдаагаа засаж чадна гэж үзэх найдваргүй байна гэхэд нь энэ хурал дээр Жамба мөчөөгөө өгөлгүй. “Би өөрийгөө намын эсрэг бүлэглэсэн явуулгад идэвхтэй оролцсон гэсэн та нарын дүгнэлтийг хүлээн зөвшөөрч чадахгүй, би намын эсрэг хандаж хэнд ч хаана ч хэлсэн үг, бичсэн юм, хийсэн хэрэг байхгүй. Намын эсрэг бүлэглэсэн явуулга гэгчийн талаар мэдэж байсан юмгүй, намаас нуусан юм надад байхгүй. Намайг намын эсрэг ямар нэгэн хэрэг үйлдсэн гэх, тийм баримт материал та нарын гарт байхгүй, баримтаас дүгнэлт гарах ёстой. Тэгвэл та нар юуг үндэслэж миний талаар ийм дүгнэлт хийж байна вэ? гэж сөргөөж асуулт тавьжээ. Гэтэл Г. Чимэд босож, иймэрхүү ойлгоцтой, үзэл бодолтой, тэгээд буруугаа хүлээхгүй хүнийг намын эгнээнд байлгаж болохгүй. Намаас хөөх нь зүйтэй гэж санал гаргаж, бусад нь дэмжиж билээ. 

	Хэлэлцэж байгаа хэргийн учрыг олж, үнэн мөнийг ялгаж тунгааж үзэх ёстой хууль зүйн мэргэжилтэй хүмүүс тэдний дотор байсан боловч, албан тушаалдаа баригдаж айгаад ам ангайж чадахгүй, дээрээс өгсөн чиглэлийн дагуу л, хөөх л ёстой юм гэсэн ганц ойлгоцтой байжээ тэд. Тэгээд Жамбаас “чамд хэлэх юм байна уу” гэхэд нь тэр бээр манай нам бол улс төр, олон нийтийн аль ч байгууллагуудаас илүү, учраа мэдсэн хэсгээс бүрэлдсэн, тэргүүний зохион байгуулалттай, дээд зэргийн ардчилалтай байгууллага байх ёстой тул намын гишүүнийг намаас ингэж хөөх ёс байхгүй, энэ бол намын ардчилал, намын дүрмийг зөрчиж байгаа бүдүүлэг явдал гэж үзэж байна. Тийм учраас би энэ шийдвэрийг хүлээж авч чадахгүй, намын эсрэг үйлдсэн хэрэггүй болохоор, намын өмнө хүлээх буруу надад байхгүй, харин намайг гүтгэж намаас хөөж хэлмэгдүүлж байгаад би их гомдож байгаа” гэв. Лувсанравдан “чи намд гомдож байна уу” гэж лавлахад нь Жамба “би намд гомдохгүй, харин наана нь сууж асуудлыг буруу шийдэж байгаа та нарт гомдож байна”гэж хэлжээ. Маргааш нь Жамбыг Лувсанравдан бас л дуудаж, чамайг ЗХУ-д суралцаж байсан аспирантураас хасна, дээд сургуульд багшлуулахгүй, дээд мэргэжлээр ажиллуулахгүй, харин хөдөө нутаг зааж өгч, явуулж ажиллуулна гэж мэдэгдлээ. Хоёр хоногийн дараа Шинжлэх ухааны академи дээр дуудав. Очвоос академийн ерөнхийлөгчийн 1965 оны 1-р сарын 21-ний өдрийн 24 тоот тушаал гарч, МАХН-ын Төв Хорооны нарийн бичгийн дарга нарын зөвлөгөөний 1965 оны 1-р сарын 17-р тогтоолыг үндэслэн, ЗХУ-ын аспирантураас хасав гэж хөдөлмөрийн дэвтэр дээр нь бичиж өглөө. Тэр үеэр намын эсрэг бүлгийн ажил явууллагад идэвхтэй оролцсон зарим хүмүүсийг ажилд шилжүүлэх тухай, БНМАУ-ын Сайд нарын зөвлөлийн 1965 оны 1-р сарын 23-ны өдрийн 22-р тогтоол гарч, түүнийг Ховд аймгийн аль нэгэн сумын нэгдэлд бригадын тоо бүртгэгчээр ажиллуулахаар зааж, хоёрдугаар сарын 9-ний дотор ажиллах газарт нь гэр бүлийн хамт хүргэж өгч, ажилд нь оруулахыг Хөдөө аж ахуй, Эрүүлийг хамгаалах яаманд даалгажээ. 

	Бас ЗХУ-д аспирантурт суралцаж байсан зардлыг төлүүлэхээр, шүүхийн тогтоол гаргуулсан байлаа. Ингэж намд хэзээ ч хар буруу санаж яваагүй, ямар ч гэм зэм хийгээгүй, харин намын үйл хэргийн төлөө чадах чинээгээрээ итгэж зүтгэж явсан, жирийн нэгэн сэхээтэн намын эсрэг бүлэглэсэн явууллага гэгчид, идэвхтэй оролцсон хүн болж, намаас хөөгдөж, Намын Төв Хорооноос гаргасан захидалд нэр заагдан муучлагдаж, эсэргүү нэр хаяг зүүж, аспирантураас хасагдаж, хэдэн жилийн турш хийсэн эрдэм шинжилгээний ажил нь хүчингүй болж, дээд сургуульд багшлах, дээд мэргэжлээр ажиллах эрхгүй болж, аспирантурын зардлын 12 мянган төгрөг төлөх болж, Ховд аймгийн Үенч суманд нутаг заагдаж, идэр есийн дундуур, Алтайн чандад гэр бүлээрээ нүүж явах ёстой болсон. Мөн тэр үеэр Улаанбаатарын мэдээ сонинд намын эсрэг бүлгийн хэрэгт идэвхтэй оролцсон эдийн засгийн дээд сургуулийн багш байсан Баасанжав, Жамба, Тогтох нар бол хөнгөн хийсвэр, биеэ тоосон, архи уудаг, овжин зальхай, хутган үймүүлэгч, үгүйсгэх үзэлтэй, үл бүтэх хүмүүс байсан юм гэж элдвээр доромжилсон том өгүүлэг (манай сурвалжлагч нэрээр) бичигдсэн байсан. Урьд өмнө сангийн аж ахуй удирдах газрын дарга байх үеэс нь Лоохуузыг таньдаг Москвад аспирантурт хамт суралцаж байсныхаа хувьд ч уулзаж учирч санал бодлоо хуваалцаж явсан нь үнэн. Үүний зэрэгцээгээр Монголын эдийн засгийг урагш нь татаж хөгжүүлэхэд дэлхий нийтийн хүлээн зөвшөөрсөн жаягийг дагах, олон улсын интеграцид идэвхтэй оролцох, технологийн шинэчлэлт хийх, гадаад худалдааны тогтолцоог өөрчлөх, бага дунд үйлдвэрийг хөгжүүлэх, хөдөө аж ахуйг эрчимжүүлэх арга замын талаар өөрийн бодол саналаа боловсруулж байсан. Энэ тухайн тэр үед Москва суралцаж байсан нөхөдтэйгөө зөвлөлдөж илэн далангүй ч ярилцах үе байсан. Харамсалтай тэр “нөхдийн”дунд нөхрөө золиосонд гаргаж, осолтой газар алтан хошуу хүргэгчид байсныг Жамба даан ч тэгэхэд анзаараагүй. Тэгээд л төр засгийн боддогийг засах гэсэн хэрэгт унах нь тэр. Ер нь “намын эсрэг бүлгийнхэн” нэр зүүнэ гэдэг тэр цагтаа тун ч аймаар ял байлаа. Танил нь танихаа больж, найз нөхөд нь хүртэл нүүр буруулаад гудамжаар явахад ч хэцүүхэн байв. Тийм ээ, эсэргүү нэр зүүнэ гэдэг нь үнэндээ хөрст газрыг түшин хөх тэнгэрийг тулан ял эдэлнэ гэсэн хэрэг байсаан. 

	Нээрээ л Нацагдоржийн

	 

	Хувхай царайг маань үзээд 

	Хуучин нөхөр минь зугтаана 

	Хулгайч ялтанд тооцоод

	Хялайн харах болно 

	 

	гэж шүлэглэсэн нь юутай үнэн. 

	Чингээд өвлийн тэсгэм хүйтэнд 7 хоногийн дотор багтаж, заавал гэр бүлээрээ хотоос нүүж явахыг шаардаж, нүүлгэж явуулахаар дээрээс үүрэг авсан хүн ачих машинтай ирээд хөөв. Гэтэл Жамба 2 сарын өмнө шарлаж хүнд өвдсөн тул, хол газар машинаар явж болохгүй байсан, мөн 10-аас доош насны таван нялх хүүхэдтэй тул өвлийн хүйтэнд гэр орноороо хөдөө нүүж явах хувийн бэлтгэлгүйгээ НХШХ-нд өргөдөл өгөн учирлаж байж, энэ удаад, зөвхөн өөрийн биеэр онгоцоор явж, заасан газарт очиж ажиллаж байгаад 5-р сарын сүүлчээр эргэж ирж, гэр бүлээ авч явах зөвшөөрлийг арай гэж авсан юм. Тэгээд заасан хугацаанд нь багтаж, Улаанбаатараас Ховдын нисэх онгоцонд суухынх нь өмнө түүнийг харж байж явуулах ёстой хүн Ховдын онгоцонд сууж явлаа гэсэн өдөр цагийг бичсэн гарын үсэг авч үлджээ. Ховд аймгийн төвд, өдөр онгоцноос буухад Ядамсүрэн гэдэг хүн угтаж ирээд зочид буудалд оруулж өгөөд хагас цагийн дараа аймгийн даргын дуудсанаар очвол тэр үед Ховд аймгийн гүйцэтгэх захиргааны даргыг орлож байсан, аймгийн 1-р орлогч дарга Лхагважав (Улсын их сургуулийн эдийн засгийн ангийг төгссөн, өөрийнх нь шавь байсан) уулзаад, “за Жамба багш минь та Алтайн чандад дахь Үенч сумын нэгдэлд бригадын тоо бүртгэгчээр ажиллах болсон. Таныг аймгийн төвд хонуулахгүй, очсон өдөрт нь ажиллах газарт нь хүргэж өг гэсэн цахилгаан төвөөс ирлээ. Ийм учраас та тэр суманд өнөөдөр багтаж очих ёстой байна. Энэ орой тийшээ Үенчийн зэргэлдээ, Булган суманд явах онгоцоор явахаас өөр аргагүй байна даа” гэж их л элгэмсүү хэлснийг зөвшөөрч тэр оройдоо Үенч суманд очвол, сум-нэгдлийн даргын конторт, олон хүн байсны дотор Ховд аймгийн намын хорооны 1-р нарийн бичгийн дарга Дагва, Үенч сум нэгдлийн дарга Муушар нар байлаа. Дагва дарга дөнгөж толгой дохин мэндэлж, түүнийг их л хүйтэн харцаар харж суув. Жамба нэгдлийн дарга Муушартай уулзаад зочид буудалд орлоо. Тэнд Алтайн цаадах гурван сумын удирдах хариуцлагатан, мэргэжилтнүүд цуглараад, хурал семинар болох гэж байсан үе тул, буудалд зочид олонтой, орой хүмүүс кинонд ороод Жамба буудалд ганцаараа үлдээд байтал, нэгдлийн дарга орж ирээд, өнөөдөр буудалд олон хүнтэй байгаа тул багталцаа муутай байна. Таныг би өөрөө дагуулж яваад, өнөө шөнө нэг айлд аваачиж хонуулъя, маргааш өглөө уулзаад ажиллах бригадад чинь хүргэж өгье. Та намайг уучлаарай. Миний хувьд их л эвгүй юм болж байна гэв. Учрыг ойлгосон Жамба хаана ч очсон олон хүнтэй газарт байж болохгүй, халдварт өвчтэй амьтан шиг байх болж дээ гэж бодоод, нэгдлийн даргын хэлснийг зөвшөөрөөд, түүнийг даган явж нөгөө айлд нь очиж хоноод маргааш нь тэр сумын баруун захын Цагаан дүнгийн (нэгдүгээр) бригадад очиж ажилдаа орлоо. 

	Тэр орой конторт байсан нэг сэхээтнээс хожим сонсвол, Дагва дарга “энэ Жамба бол Лоохууз, Нямбуу, Сурмаажав нарын намын эсрэг бүлэгт идэвхтэй оролцсон гол гэмтний нэг нь байгаа юм. Энэ бол Сангийн яамны сайд болох санаатай байсан байх, одоо үүнийг нэгдлийн зочид буудалд, сумдын хариуцлагатны дунд өнөө шөнө хонуулж болохгүй, бүгд хурлын талаар элдвийн юм ярьж хүмүүст буруу ойлгоц өгнө шүү гэж түүнийг их хардаж хэлсэн учир тэр шөнө түүнийг буудлаас гаргаж, айлд аваачиж хонуулсан байжээ. 

	Түүнийг Үенчид очихоос хэд хоногийн өмнө, 6-р бүгд хурлын талаар Намын Төв Хорооноос намын гишүүдэд гаргасан захидлыг, ардуудад уншиж, түүний тухай тэнд мэдэгдсэн байлаа. 

	Жамбыг тэр бригадад тоо бүртгэгчээр ажиллаж байхад, сум нэгдлийн дарга байсан Л. Муушар, бригадын дарга Бөхжаргал, намын хэсгийн зохион байгуулагч Ж. Төмөр, малын бага эмч Богширого нар ажилд нь байнга зөвлөж, дэмжлэг үзүүлж, суух жижиг гэр, унах номхон морь хүртэл зориуд гаргаж өгч тусалж байсан, мөн тэр хязгаар нутгийн захчин ардууд, хэчнээн сайн сайхан сэтгэл санаатай, өгөөмөр зан чанартай ажилсаг, албаны аль нэгэн ажлыг ямагт дээдлэн дэмжиж үздэг, үнэнч шударга ажилладаг, буянтай сайхан хүмүүс байсныг хэзээ ч мартахын аргагүй. Ховдын Үенч сумын “Алтайн Оргил” нэгдлийн бригадын тоо бүртгэгчээр хэдэн сар ажиллаа, уг нь хүний л хийдэг ажил л даа. Гэхдээ түүний нөгөө эдийн засагчийн мэдлэг боловсрол даанч хэрэг болдоггүй нь харамсалтай. Эрдмийн увдис хайрласан ард түмнийхээ ачийг хариулж, нэгэн биеэ үгүйлэхгүйгээр хөдөлмөрлөх, бүтээх юм сан гэдэг хүсэл нь хаа одов? Тэр хүсэл байсаан. Гэвч хүслийг нь МАХ нам хөөс болгосон. Улс орны хөгжлийн үндэс, суурь нь болдог эдийн засгийн хөдөлгүүрийг яаж ажиллуулж, эх орныхоо баялгийг арвижуулж, тусгаар тогтнолоо бататгах Монголын нэр хүндийг олон улсын тавцанд гаргах дэврүүн сэтгэл нь хаа одов? Тэр сэтгэл байсаан. Энэ дэврүүн сэтгэлийг МАХ нам нуга дарсаан. Бүүр Сангийн яаманд мэргэжилтэн, хэлтсийн даргаар ажиллаж байхаасаа л онол, амьдрал хоёр зөрөхийг аль овоо үзэж үр ашиггүй хөрөнгө оруулалт, хоцрогдсон үйлдвэр, нөхөн төлжих чадваргүй аж ахуйн газрууд, төвлөрсөн эдийн засгийн хүнд суртал, байнгын өр зээл, гадаад худалдааны алдагдал, даруй шийдэхгүй бол цаг хожимдох олон асуудлуудтай тулгарч нөгөө яриад байдаг “Социализмын диваажин” хаачив гэсэн бодол төрж байсныг үгүйсгэхгүй. 

	Тийм дээ, Р. Чойном ч

	 

	Өдий төдий хүний шоргоолжны дов шиг 

	Өрх гэрүүдэд диваажин байна уу

	Хаана байна, диваажин?

	 

	гэж шүлэглэж байсан. Тэр үеийн урдаа барьдаг сэхээтнүүдийн бодол тийм л байсан. Гэвч цаст өвөл цавцайж, налгар намар шаргалтаж, дэлгэр зун нь агь, ганга, арц сурхир, таана мангир, дэрс бударгана өнгө булаалдан байдаг үзэсгэлэнт талд монгол эхийн хэвлийгээс хүй тасраад малын хөлийн тоосонд дарагдаж хээр тал нутагт өсөөд, эх орондоо л юм бүтээнэ хийнэ гэсэн нэгэн үзүүрт сэтгэлээр сурч ажиллаж явсан Жамба дайсан байгаагүй. Гэвч түүнийг дайсан гэж үзсэн. Нам засагтаа яс махандаа тултал гомдож байсан. Гэвч гомдлоо гээд яах вэ дээ. Дээшээ харъя тэнгэр хол, доошоо оръё газар хатуу гэгч л болсон. 30-аадхан насандаа гэр орон, гэргий хүүхдээсээ ангижран ганцаардахын зовлон, дээр нь бас гайтай “эсэргүүгийн” пайз үргэлжийн зовуурь нэмсээр бие муудаж эхэлжээ. “Хүний зүрх ямар эмзэг байдгийг тэгэхэд л би ойлгож, хамаг зовлонг өөрийнхөө цохилтоор дамжуулдгийг ойлгосон юм” гэж Жамба хожим нь бичсэн билээ. Тэгтэл хотод үлдсэн ар гэрт нь, гачигдал зовлон тохиолдсон учир, засгийн газрын зөвшөөрлөөр түр чөлөө авч хотод орж ирвэл, гэргий нь өвчтэй, эмнэлэгт удаан хугацаагаар хэвтсэн, хэдэн хүүхэд нь харж асрах хүнгүй айл ах дүүсээр тарсан байсан тул Жамба хөдөө буцаж явж чадахгүй болж, хотод үлдэж ажиллахыг НХШХ-нд хүссэн боловч зөвшөөрсөнгүй, харин өвчтэй гэргийгээ хотод орхиод хүүхдүүдээ аваад яв, хотод ажил хийлгэхгүй гэж байлаа. Эхнэр нь эмнэлгээс гарахгүй, Жамба хөдөө явахгүй хотод ажилгүй таван сар болж, эцэст нь ажил тасалсан гэж ял шийтгэгдэхэд хүрлээ. Эдийн засгийн дээд сургуулийн багш нарын байрнаас хөөгдөж гарлаа. Ингээд арга ядахдаа Жамба өвчтэй зовлонтой, амьдралын аргагүй байгаа учраа гаргаж, 

	Ю. Цэдэнбалд өргөдөл бичиж хариу нь Лувсанравданд очиж үүнд: “Жамба олон нялх хүүхэдтэй, эхнэр нь хүнд өвчтэй байгаа нь үнэн бол, шалган үзэж хотод үйлдвэрийн газарт өгч биеийн хүчний хар ажил хийлгэ” гэжээ. Энэ заалтын дагуу эхнэрийн хэвтэж байсан эмнэлэг, эмчилж байсан эмч нар дээр шалгалт хийж үзээд, үнэхээр одоо өвчтэй, цаашид удаан хугацаагаар эмчилгээтэй нь тогтоогдож түүнийг хотод үлдээж ажил хийхийг сая нэг зөвшөөрсөн билээ. 

	Тэгээд НХШХ-ны шийдвэрээр тэр үеийн аж үйлдвэрийн комбинатын гутлын үйлдвэрт, үйлдвэрийн хоршооллын модны артельд 4 жил зөөгч ачигч хийлээ. Энэ завсар Д. Дэмчигийн “Үйлдвэрийн хоршоолол бол аж үйлдвэрийн томхон салбар мөн” гэдэг номыг бичихэд туслалцаж, ариутган шүүсэн учир 1970-аад оны эхээр НХШХ-ны Дамчаажамцад дуудагдаж, яагаад тэр номыг бичихэд оролцож, редакторласан нэрээ нууж, өөр хүний нэрээр гаргуулсан, түүнээс ямар хөлс мөнгө авсан, ер нь Дэмчигтэй ямар холбоотой байсан бэ? гэх зэргээр байцаагдахдаа нэмж буруутдаг юм болов уу гэж айж байлаа. Жамба гуай нэг бичихдээ: “Би 30 гаруй жил оюуны болон биеийн хөдөлмөр хийж явсан хугацаандаа ажигласнаар бол өөрийн удирдсан эрхэлсэн, салбарынхаа ажил, хүмүүсийн амьдралыг арван хуруу шигээ мэддэг, зохион байгуулах гоц авьяастай, шийдэмгий, төгссөн сургууль, мэргэжилгүй боловч байгалиас заяасан жинхэнэ монгол ухаантай, ямар ч хүнээр тохирсон ажлыг нь хийлгэж, хүчийг нь зөв ашиглаж чаддаг Ховд аймгийн Үенч сум нэгдлийн дарга байсан Л. Муушар, Үйлдвэрлэлийн хоршооллын төв зөвлөлийн дарга байсан Д. Дэмчиг нар шиг удирдах чадал сайтай, ажилд үнэнч шударга, тийм зоригтой зүтгэлтэй, хүнийг үзсэнгүй. Ер нь дарга нараас ажил сайтай олон түмэнд нэр хүндтэй ийм л хүмүүс хөдөлмөрийн баатар болдог байхдаа гэж би хувьдаа бодож байсан, гэтэл харамсалтай нь тэр хүмүүс маань дээрээс бүхнийг захиргааны аргаар шийдвэрлэдэг хүнд сурталтнуудад элдвээр хавчигдаж, алдар нэр нь дарагдаж, албан тушаалаасаа буурч, зарим нь хэлмэгдэж төгссөндөө, хөөрхий” гэсэн билээ. 

	Жамба шарлаад биеэ сайжраагүй байхад, морь тэмээ унаж явснаас элэг цөсний архаг өвчтэй болсон тул цаашид биеийн хүчний ачигчийн ажил хийхэд эрүүл мэндийн байдлаар тэнцэхгүй болсон учир, оюуны хөдөлмөрт шилжүүлж, мэргэжлийн ажил хийлгэж өгөхийг хүссэний эцэст зөвшөөрөгдөж,1989 оноос Улаанбаатар хотын Орон сууц, нийтийн аж ахуйг удирдах газарт ирж эдийн засагчийн ажлыг 19 жил гаруй хийж байгаад 1988 оноос 63 насандаа өндөр насны тэтгэвэртээ гарчээ.

	 


ХОЁР ХЭЛМЭГДСЭН МИНЬ

	Шударга журмыг

	Шулуун үнэнийг 

	Аварга могой мэт 

	Авч ороосон 

	Аймшигт цаг

	 

	Н. НЯМДОРЖ

	Нэрийн хуудас: Амгаагийн ЦАГААНХҮҮ 

	 

	1925 оны 9-р сард Завхан аймгийн Түдэвтэй сумын нутагт төрсөн. 1935 онд сумын бага сургууль, 1938—1940 онд Улаан Үд хотод Монгол рабфакийн сургуулийг төгсөж, 1940 оны 9-р сараас 1951 оны 9-р сар хүртэл Завхан аймагт бага, дунд сургуулиудад хэл бичиг, түүхийн багш, 1948 оны 3-р сараас эхлэн дотоод явдлын яамны харьяа дотоодын ба хязгаарын цэргийн нэгдсэн сургууль (яамны төв сургууль нэрлэгдэж байсан)-д түүхийн багшийн ажил хийж байсан. 1952—1957 онд Москва хотод Тимирязевийн нэрэмжит хөдөө аж ахуйн академид суралцан төгссөн, 1960—1961 онд ХААЯ-нд хэлтсийн дарга, 1961 оноос МАХН-ын Хөдөө аж ахуйн хэлтэст зааварлагч, 1963 оны 10-р сараас 1966 оны 7-р сар хүртэл аспирантурт суралцан эдийн засгийн ухааны дэд эрдэмтний зэрэг хамгаалсан, 1966 оны 8-р сараас НТХ-ны хөдөө аж ахуйн хэлтэст зааварлагч, 1967 оноос хэлтсийн орлогч, 1968 оны 4-р сараас 1970 оны 1-р сар хүртэл НТХ-ны Хөдөө Аж ахуй, худалдаа тээврийн хэлтсийн эрхлэгчийн үүрэг гүйцэтгэгчээр ажиллаж байсан, 1970 онд улс төрийн хэлмэгдэлд өртөн нутаг заагдсан. 1990 онд цагаадсан. 1996 онд нас барсан. 

	 

	 

	Би амьдралынхаа туулсан замыг эргэн харж хэлмэгдлийн чилийсэн 40 шахам жилийн учир шалтгааныг эргэцүүлэхдээ “өөрөөсөө” болсон гэх маягийн юм бодож явсан. Гэтэл үнэн байдал огт ондоо учир холбогдолтой байжээ... Үүн тухай өгүүлсүү:

	 

	Нэг. “Сэхээтний төөрөгдөл” гэгчид холбогдсон минь:

	Тимирязевийн нэрэмжит хөдөө аж ахуйн академи нь зуу шахам жил Орос орны агрономын шинжлэх ухааны манлай болж байсан бөгөөд олонх багш профессорууд нь баруун орны сургууль төгсөж эрдэм шинжилгээний ажлаар чамбай мэргэжсэн, тоног төхөөрөмж сайтай номын их сан хөмрөгтэй дээд сургууль байсан. 

	Уг академид суралцаж өнгөрүүлсэн 1952—1957 онд өрнөсөн үйл явдал нь 1940—1950-иад оны үеийн нэг хэв загвартай хэвшмэл дүгнэлт, үзэл суртлын хуучин чиг баримжаа бүхий үеийг бодвол олныг бодож сэтгэх, үйл явдлыг бодит байдалд нь авч үзэх, шинэ зүйлийг соргогоор тусгах зэргээр өөрийн сэтгэлгээндээ юмыг олон талаас нь шүүмжлэлтэй авч үзэх чиглэлээр мэдлэгийнхээ хүрээг тэлэх боломжийг олгосон юм. Эдийн засаг нийгэм судлал, биологийн шинжлэх ухаанд ноёрхож байсан Лысенкогийн үзэл, түүний нийгмийн амьдрал, шинжлэх ухаан онолын сэтгэлгээнд учруулсан хор уршгийг шүүмжлэх болов. 

	Энэхүү Хрущевийн “уяслын”-ийн үед 1955 онд Их Британийн хоёр эрдэмтэн электрон микроскопын тусламжтайгаар удамшлын гений бодит биелэл болсон РНК, ДНК гэдэг уургийн молекулын дээд бүтцийг нээснийг “шинжлэх ухааны нээлтийн мэдээлэл" сэтгүүлээс би орос дээр уншиж энэ нээлтээр биологийн шинжлэх ухаанд эргэлт гарч амьтан, ургамлын селекцид эргэлт хийх эрэн үе нээгдсэнийг ойлгосон юм. 

	Мөн Сталины үед Зөвлөлтийн нэлээд жижиг үндэстэн ард түмнийг хэлмэгдүүлсэн, түүний хор уршгийг халимагийн ард олны жишээн дээр биеэр үзэж танилцсанаас төрсөн сэтгэгдэл намайг их цочирдуулж билээ. 

	1956 оны 10, 11 сард Унгар улсад гарсан зэвсэгт бослого түүний шалтгаан, үр дагаврыг бас дурдах хэрэгтэй. Эдгээр болон бусад олон үйл явдал учир шалтгааныг гадаадын хэвлэл мэдээллийн байгууллагуудаас тайлбарлан бичиж байсныг уншин мэдэж тэр талаар монгол оюутан нөхдийнхөө дунд сонирхуулан ярьж, нөхөдтэйгөө санал солилцож байлаа. Түүнчлэн 1948—1952 оны анхдугаар таван жилийн төлөвлөгөө гэгчийн ардын хувийн аж ахуйтанд мал өсгөх “хяналтын“ тоо тогтоож, түүнийг жилээс жилд өсөн нэмэгдүүлэх чиглэлээр улсын бэлтгэлийн мал мах, ноос сүүний албан журам ногдуулж, албан татвараар дарамтлан дарж зөвхөн ганц таван жилийн дотор олон мянган ардын хувийн аж ахуйтныг хоосруулан “ялтай” мал гэдэг хөнөөлт ойлголтыг малчин ардын дотор буй болгосны хор уршгийг шүүмжлэн ярьж байсан. Зарим нэр тушаал горилогч нөхдөд энэ бүхний талаар Намын Төв Хороо, дотоод яаманд мэдээ матааснуудыг бага биш ирүүлж, тэр нь “сэхээтний төөрөгдөл” гэдэг хар дансны “материал” болж миний нэр дээр хуримтлагдсан билээ. 

	Намайг матаж мэдээлдэг байсан оюутнууд гэвэл 1954 онд Тимирязевийн академид очиж бэлтгэл анги нэртэйгээр бүтэн жил улирч анхныхаа курсийг 2 жил болж арай гэж төгссөн нийтдээ 6 жил суралцсан Чойжил, Дулмаа, Лааган нар байсан билээ. 

	Орчин үеийн шинжлэх ухаан техникийн дэвшлийн нөхцөлд улс орнууд өөрсдийн улс үндэснийхээ хөгжлийн төлөвийг зөв тодорхойлж, олон улсын хөдөлмөрийн хуваарьт идэвхтэй оролцох нь өөрийн үндэсний аж ахуйн түүхэн онцлог, урьд өмнө нь олон зуун жилийн турш хуримтлуулж ирсэн эдийн засаг, аж ахуйнхаа баялаг өв уламжлалыг тал бүрээр хөгжүүлж өргөтгөсөн нөхөн үйлдвэрлэлийг өндөр үр ашигтай явуулж чадахуйц хамгийн ашигтай бүтцийг сонгон шаардагдах гол салбарууд дэд бүтцийг цогцолбороор хөгжүүлэх чиглэлийг шийдвэртэй баримталж ажиллах явдал нэн чухал гэдгийг тал бүрээр нотлон, БНМАУ-ыг ойрын ирээдүйд эрчимтэй хөгжүүлэхэд юуны өмнө:

	а. газар тариаланг эрчимтэй хөгжүүлж үр тарианы үйлдвэрлэлийг эх орныхоо гурил тэжээлийн хэрэгцээ хангах зорилтыг шийдвэрлэх

	б. үйлдвэрлэлийн хэрэгслийн үйлдвэрлэлийн салбаруудаас хар ба өнгөний төмөрлөгийн үйлдвэрийг хөгжүүлж эх орныхоо эрдэс түүхий эдийг аль болох бүрэн боловсруулж энэ талаар импортын хэмжээг хорогдуулж экспортод гаргах бэлэн бүтээгдэхүүний хэмжээг нэмэгдүүлэх

	в. түлш эрчим хүчний салбарыг өндөр үр ашигтай хөгжүүлэх, ялангуяа хөдөө орон нутгийг эрчим хүчний хямд нөөцөөр хангах. 

	г. нутаг дэвсгэртээ нефть ашиглах, боловсруулах үйлдвэрлэлийг шинээр хөгжүүлэн түлш шатахууны хэрэгцээ хангаж гадаад худалдааны импортод энэ талаар өөрчлөлт хийх. 

	д. гадаадаас өргөн хэрэгцээгээр авч байгаа автомашин үйлдвэрлэлийн тоног төхөөрөмжийг бүрэн гүйцэд ашиглахад чиглүүлж засварын баазыг өргөтгөн хөгжүүлж, тэдгээрт нэн шаардлагатай сэлбэг хэрэгсэл, тоноглолын эд ангийг үйлдвэрлэх чиглэлээр машины аж үйлдвэрийн салбарыг хөгжүүлэх зэрэг асуудлууд дэвшүүлж байсан бөгөөд 1957 оны эхэнд Ю. Цэдэнбалыг Москвад оюутнуудтай уулзалт хийхэд энэ саналуудаа бичиж, саналыг нь сонсохоор хүсэлтээ гаргаж байсан билээ. Бүүр хожим 1966 онд намайг хуучин хийж байсан ажилд минь томилох үедээ УТТ-ны хурал дээр Ю. Цэдэнбал ”чи их ардчилсан үзэлтэй хүн гэсэн билүү” гэж ёжилсон байдлаар ам асууж байснаас нь дээрх бүх миний үзэл бодол түүнд таалагдахгүй байсан нь илт бөгөөд түүнээс ургуулан бодоход “удирдагч” маань орчин үеийн нийгмийн харилцааны чиг баримжаанд өөрийн хуучныг баримтлан сталинч ёсоор ханддаг хөшүүн сэтгэлгээтэй нэгэн байсан нь илт. 

	1957 оны 7, 8 дугаар сараас намын Төв Хороон дээр “сэхээтний төөрөгдөл”-ийн хэргээр асуугдаж эхэлснээс над дээрээс хандах хандлага эрс хүйтэн болсон юм. Намын Төв Хорооноос намайг заавал хөдөө ажиллуулах үүрэг даалгаврыг ХАА яаманд өгч Хөдөө аж ахуйн дээд сургуульд намайг багшлуулах чиглэлийг өөрчилж, гэр бүлийн минь хүн Завхан аймгийн төвийн 10 жилд багшилж байснаа 2 нялх хүүхэд 2 хөгшин эхийн хамт хотод орж ирэн амьдралаа төвхнүүлэхээр аядаж байхад минь намайг хэлмэгдүүлж ажилгүй болгосноор би аравдугаар сар хүртэл 3 сар ажилгүй оюутны байрны мухарт ам бүл зургуулаа амьдарч байгаад аравдугаар сард ХААЯ-ны харьяа экспедицэд сая ажилд орж маргаашаас нь эхлэн орос мэргэжилтэн даган хөдөө явж билээ. 

	 

	Хоёр. “Намын эсрэг бүлэг” гэгчид холбогдсон минь

	1960 оны эхэн үеэс эхлэн III таван жилийн төлөвлөгөөг боловсруулах, түүнийг ЗХУ-ын төлөвлөгөөний байгууллагатай зохицуулах, тэр үндсэн дээр хоёр улсын засгийн газрын хэлэлцээрээр тохиролцох арга хэмжээг боловсруулах ажил байв. Энэ төлөвлөгөө манай орны улс ардын аж ахуйн бүтэц тэр үед бидний үзэж байснаар социалист аж ахуйн нэгдмэл системд шилжсэн, тиймээс ч төлөвлөгөөтэй тэнцүү харьцаатай хөгжлийн “бодит хууль” гэдгээр үнэхээр биелэгдэх хууль тавилантай, тиймээс ч БНМАУ-ын хөгжилд том ахиц болох ач холбогдолтой гэж үзэж байсан учир би уг ажилд хөдөө аж ахуйг хөгжүүлэх хөтөлбөрийг боловсруулах ажилд нэн идэвхтэй оролцож түүний зохицуулалтын ажлаар ЗХУ-д засгийн газрын экспертүүдийн бүрэлдэхүүнд явж ажилласан бөгөөд уг төлөвлөгөөний гол зорилтууд, түүнийг биелүүлэхэд шаардагдах арга хэмжээний талаар тоймтой мэдлэгтэй болсон билээ. Гэвч 1963 оны намраас эхлэн ЗХУКН-ын Төв Хорооны дэргэдэх нийгмийн ухааны академид эдийн засгийн ухааны ангид аспирантурт явж эрдмийн зэрэг горилох эрдэм шинжилгээний ажилд шилжин ажилласан юм. Тэгэхэд Ц. Лоохууз, мөн Москвад ХАА-н академид аспирантурт байсан ба Нямбуу намын дээд сургуульд Москвад суралцахаар явсан юм. ХААЯ-нд намайг ажиллаж байхад Лоохууз яамны орлогч сайд, САА-нуудыг удирдах газрын даргаар ажиллаж байсан бөгөөд нэг ёсоор миний ”дарга хүн” байв. Сурмаажав, Нямбуу нарыг бол зүс үзсэнээс өөр таньж мэддэггүй байв. 64 оны 11 дүгээр сарын эхээр Лоохууз нэг өдөр манай академи дээр ирж зарим хүмүүстэй уулзсан бөгөөд манай байраар орж ирээд 12 дугаар сард манай Намын Төв Хорооны бүгд хурал болно, би бүгд хуралд очно. Манай орны бүтээн байгуулалтын ажил ялангуяа III таван жилийн төлөвлөгөөний биелэлтийн явц муу байгаа. Энэ талаар би шүүмжлэх бодолтой. Чи бол Намын Төв Хороонд хөдөө аж ахуйн асуудал эрхэлж байсны хувьд уг салбарын байдал, III таван жилийн төлөвлөгөөний хувь заяа ямар байгаа тухай сэдэв гаргаж өгөх нь чухал байна гэж хэлсэн билээ. Тэр үед 1963 оны төлөвлөгөөний биелэлтийг дүгнэсэн статистикийн эмхэтгэл гарсан байсныг би үзэж III таван жилийн төлөвлөгөөг боловсруулалцсаны хувьд уг мэдээллийг төлөвлөгөөний батлагдсан удирдамжтай нь тулган үзэж уг төлөвлөгөө биелэгдэх боломжгүй байсныг тооцон үзсэний үндсэн дээр уг эмхэтгэлээс хэд хэдэн индексийг тооцон уг төлөвлөгөөг биелүүлэх боломжгүй болсон талаар хэдэн дүгнэлт бичиж өгсөн билээ. 

	Энэ сэдвүүдийг бичиж өгөхдөө би Лоохууз бол удирдах ажилтан, Намын Төв Хорооны бүгд хурлын гишүүн, нэг ёсны миний удирдлага гэж үзэж өөрийн шүүмжлэлт бодол санааг Намын Төв Хорооны сонорт хүргэх гэсэн намын гишүүнийхээ үүрэг хариуцлагыг бодолцож хийсэн үйлдэл байв. Миний бичиж өгсөн эдгээр дүгнэлтийг Лоохууз бүгд хурал дээр хэлсэн үгэндээ оруулсан бололтой байсан. Энэ нь дотоод яаманд өгсөн үүрэгтээ Ю. Цэдэнбал “Лоохуузын хэлсэн үгийн дотор орсон III таван жилийн төлөвлөгөөний биелэлтийн талаар хийсэн дүгнэлтийн чанартай хэсгийг хэн хийснийг заавал олж тогтоох хэрэгтэй. Ийм зүйлийг тэр гурваас л өөр хүн хийсэн байж таарна. Иймд эх нооргоос нь үзэж хэний гар бичмэл болохыг олж тогтоох нь чухал” гэж хатуу үүрэг өгч тэдний мөрдөн судлах ажлыг чиглүүлж байсан ажээ. 

	1966 оны 7 дугаар сарын эхэнд би ЗХУ-д эдийн засгийн ухааны дэд эрдэмтний зэргийг хамгаалан ирсний дараа намайг хуучин хийж байсан ажил дээр минь хөдөө аж ахуйн хэлтсийн зааварлагчаар ажиллуулах шийдвэрийг гаргасан юм. Тэнд хийж эхэлсэн миний гол ажил бол Нэгдлийн III их хурлын бэлтгэл ажил байв. Тэр үед хөдөө аж ахуйн үйлдвэрлэл дээр олигтой өөрчлөлт гараагүй 1965—1966 онд халдварт өвчин болон цас зудын хүнд нөхцөлд мал хорогдох явдал үргэлжилж газар бүхэнд хонь эрлийзжүүлэх талаар 1961 оны эхэнд гаргасан “алдарт” шийдвэр нутгийн малын чанар чансаанд муугаар нөлөөлж улсын хэмжээгээр оны эхний 100 эм хонь тутмаас 70 хүрэхгүй шахам төл бойжуулж байв. Нарийвтар ноостой хонь үржүүлэх чиглэлээр манай баруун болон өмнө зүгийн бараг аймаг бүрд Орхон, Цыган, Алтай зэрэг үүлдрээр хонийг зохиомол хээлтүүлэг гэгчээр оромдоглон мал хээлтүүлэг явуулж байснаас хонь сувайрах, гарсан төлийн ихэнх хэсэг нь нутгийн бэлчээр тэжээлийн нөхцөлд тэнцэхгүй “нүцгэн” хурга гарч олноор хорогдож байсан юм. Нөгөө талаар нийтээр нэгдэлжүүлэх хөдөлгөөний эцэст 1959 онд баталсан нэгдлийн үлгэрчилсэн дүрэм нь нэгдлийн амьдралын олон асуудлаас хоцрогдож нэгдлийн аж ахуй зохион байгуулалтын талаар бэхжүүлэхтэй холбогдсон олон асуудал хоцрогдож байсан юм. 

	Би 1967 оны эхнээс эхэлж энэ асуудлуудыг боловсруулах даалгавар авч түүнийг гардан хариуцан эрхэлж хийж байгаад хөдөө аж ахуй, худалдаа тээврийн хэлтсийн эрхлэгчийн үүрэг гүйцэтгэгчээр ( ер нь би Намын Төв Хороонд сонгуульгүй байсан болохоор өөр нэр хаяг байж ч болохгүй байсан хэрэг) томилогдож 2 жил орчим ажилласан билээ. 

	1969 оны төгсгөл болоход “намын эсрэг” Лоохуузын бүлэг гэгчтэй тэмцэж олон хүнийг хэлмэгдүүлсэн ажлын эрч хүч нь он цагийн эрхээр суларч, намын нэр сүрээр түрээ барьж захиргаадах маягаар ажлын эрч хүч цаашид сайжрах төлөв муудаж IҮ таван жилийн төлөвлөгөө ч мөн биелэлт муутай болсон үед айлган цочоох уур амьсгалыг дахин сэргээх хэрэгцээ үүссэн байв. Намын эсрэг бүлгээс үлдэж хоцорсон этгээдийг эрж олоод хэлмэгдүүлэх явууллагыг 1969 оны эцсээс дахин эхлэхэд миний ээлж тохиолджээ. 

	Ю. Цэдэнбалыг тойрон хүрээлэгчдийн идэвхтэй нэг гишүүн, 1965 оны 5 дугаар сард ЗХУКН-аас Лениний шагнал авсан Ж. Самбуу энэ хэргийг үүсгэн санаачлагч байв. 1964 оны бүгд хурал дээр идэвхтэй үүрэг гүйцэтгэн, нам төрийн толгойд гарсан үйл хэргээ мөнхжүүлэхэд нь түүнд над шиг шатрын “түүхий” хүү бас л их хэрэг болсон бололтой. За тэгээд Лувсанравдан намайг асуун шалгаж эхлэв. Юуны өмнө миний 1964 оны намар бичсэн сэдвийг гаргаж ирээд энд ч нэг их ноцтой юм бага байна “билээ”, чи үүнийг ямар зорилгоор хэнд бичиж өгснөө шударгаар хэл гэж шаардав. Би ч уг гар бичмэл минийх гэдгийг хүлээж, харин Лоохуузад өгсөн гэж шууд хэлэлгүй “Намын Төв Хороондоо “ тавихаар бэлтгэснээ хэлсэн юм. Гэтэл түүнийг маань Лоохуузтай заавал холбох хэрэгцээ шаардлагадаа тохируулж намайг УТТ-ны хуралд оруулав. Тэгээд 1970 оны 2 дугаар сарын сүүлчээр УТТ-ны хурал болоход Цагаанхүүг харлуулах, түүнийг гэмтэн болгоход бүх л хүч чадлаа зориулж УТТ-ны бүх гишүүд, мөн Даш, Л. Ринчин, Г. Чимид, Т. Рагчаа нар бүхий л хүч чадлаа шавхацгаасан. Улс төрийн товчооны хурал дээр Н. Жагварал намайг Намын Төв Хороонд гуйж байж ажиллах болсон, бүтээл муутай, ажилд хашин хойрго гэх мэтээр муучилж байв. Тэр Ю. Цэдэнбалд тал засаж бидний хийсэн төлөвлөж боловсруулсан зүйлийг барьж гүйж шийдвэр гаргуулаад нэр төр олж суудлаа улам бэхжүүлэхийг эрмэлзэгч байв. Нэгдлийн III их хурлын бэлтгэлийг бүх талаар хийж дүрэм илтгэл дээр 2 сар гаруй хугацаагаар сууж Ю. Цэдэнбал ч тухайн үедээ намайг үнэлэх болж байсан үед нэг өдөр тэр гэртээ харихдаа машиндаа намайг суулган явж билээ. Тэр үед бид хоёр нэг байрны хоёр үзүүрт айл зэргэлдээ суудаг байсан юм. Тэрээр надад захихдаа ажлаа сайн хийж, юм их санаачлан ажиллавал нам, улс үнэлдэг юм. Би ч тухайн үедээ тийм л явлаа. 1948—1952 оны анхдугаар таван жилийн төлөвлөгөө зохиолцож ардын хувийн аж ахуйтныг төлөвлөгөөжүүлэх тооцоог би гаргасан юм шүү дээ гэж хэлсэн билээ. Тэр үед уг “төлөвлөгөө” ардын аж ахуйтныг яаж сүйрүүлж улсын бэлтгэлийн мах, ноосны болон албан татварын өрд унагаж хөдөөгийн малчин ардууд гэм зэмгүй байж олон зуугаараа хоосорч шүүхээр шийтгүүлэн улсын бэлтгэл гэдэг нэртэй боловч хэрэг дээрээ мал аж ахуйн гол нэр төрлийн бүтээгдэхүүнийг сохор зоосны төдий үнээр улсад нийлүүлж, тэгэхдээ жил дутам нийлүүлэх мах ноосыг “төлөвлөгөө” ёсоор байвал зохих малаар тооцон өсгөн бодож хоосолдог байсан, тэгэхэд бэлтгэлд нийлүүлсэн мах ноосны үнэ нь албан татвараа ч төлөхөд хүрдэггүй байсан зэрэг нэг ёсны “цэргийн коммунизмын” бодлогоор ардын аж ахуйтныг бут ниргэсэн тэр егүүтгэлийн системийн зохиогч нь Н. Жагварал байсныг би өөрөөс нь мэдэж ой гутсан билээ. 

	УТТ-ны хурал дээр Т. Рагчаа намайг гүтгэн гүжирдэх талаар “аминдаа” л их зүтгэсэн юм. Түүний хэлснээр бол миний бие Намын Төв Хороо, Сайд нарын Зөвлөл дээр албан шугамаар яригдаж байгаа асуудлуудыг тагнан мэдэх гэж байгаа юм шиг чих тавин орж гарч явдаг. Ер нь л их сэжигтэй этгээд гэж тодорхойлсон. Ер нь Рагчаагийн гол “гавьяа” бол Л. Цэндийг авч хаяхад үндсэн үүрэг гүйцэтгэсний зэрэгцээ “Хомын талын” үрэлгэн ажлыг санаачилж Мардай болон бусад арга хэмжээг зөвшөөрч дураар авирлан Балын ивээлээр дур мэдэн авирлагч байсныг бүгд мэдэх буй заа. 

	УТТ-ны хурлаас тармагц Ламжав, Ринчин нар намайг дагуулан миний ширээ шүүгээг нэгжин бүхий л албаны бичиг, гар бичмэл, тэмдэглэлийн дэвтрүүдийг данслан ном товхимлуудыг маань үзэж бүх гар бичмэлүүдийг хурааж 2—3 долоо хоног нягтлан шалгаж билээ. Эдгээрт хэргийн материал болох зүйл байгаагүй болохоор над ордны баруун хойд хаалган дээр өгөөд цаашид ордон руу оруулахыг больсон. Тэгээд 2 дугаар сарын эцэс, 3 дугаар сарын эхний байцаагдаж байсан үеийн цалингийн тооцоог ч хийлгэлгүй намайг нутаг заан хөдөө хөөж явуулахаар ХААЯ-ны мэдэлд шилжүүлсэн юм. Намайг хэлмэгдүүлэх үеийн үйл явцын дотор намын хянан шалгах хороон дээр болсон хурлын явц байв. Намын хянан шалгах хорооны хурал дээр байсан гишүүд гэвэл Лувсанравдан, Даваахүү, Гүнсэн, Ламжав, Ж. Жамъян, Банзрагч зэрэг хүмүүс байгаа бөгөөд тэд цөм л “ганц” айхавтар нуугдмал “эсэргүү” илрүүлсэндээ их л урамшиж элдвийн хар зэмлэл хараалаар намайг бишгүй нэг дайрч, миний ариун санаа бодлыг гутаан доромжилж билээ. Энэ хурал дээр Ж. Жамъянгийн хэлсэн үг маш ноцтой байв. Намайг унаагаараа зөөн гэртээ түүхийн хичээл заалгаж надаас “будаа” идэж байсан Ж. Жамъян дүгнэхдээ “А. Цагаанхүү бол онол улс төрийн талаар “намын эсрэг” бүлгийг зоригжуулан зохион байгуулсан хамгийн аюултай этгээд гэсэн билээ. Гэтэл уг "эсрэг” бүлгийн хүмүүс бол тухайн үедээ яггүй сайн мэдлэгтэй сэхээтнүүд байсан болохоор намайг тэгж “зоригжуулагчийн” зиндаанд тавьж дүгнэснийг бодохоор миний 20 шахам жилийн өмнө хэлж өгч байсан тэр зүйл “тун их” сэтгэгдлийг Ж. Жамъянд үлдээж дээ” гэж одоо хүртэл миний “инээд” хүрдэг юм. 

	 

	Гурав. Хөдөө нутаг заагдан ажилласан минь

	Ажлаас халж хөдөө хөөх үед эхнэр Отгон маань элэг цөсний архаг хуучтай II эмнэлэгт хэвтэн эмчлүүлж байсан бөгөөд биеийн байдал сайнгүй, олон зүйл эм тариатай байж билээ. Гэнэт уг эмнэлэгт “шалгалт” очиж миний гэр бүлд ийм олон витамин үнэтэй тариаг ямар учраас удаан хийсэн юм бэ гэдэг асуултад эмч нар тулгагдаж тэд нэг удаадаа аргалсан болж өнгөрөөсөн бөгөөд уул өвчин эдгээгүй, биеийн байдал тун сайнгүй эмнэлгээс гаргаж эмчилгээг цаашид яаж үргэлжлүүлэх талаар ямар ч зөвлөмжгүй гаргасан бөгөөд манай утсыг тасалсан учир өвчтэй гэр бүл маань гэртээ явганаар явж ирсэн билээ. Ингээд ХААЯ дээр очиход тэнд байсан сайн нөхөд Завхан аймагт эдийн засагчгүй ямар нэгдэл байгааг олоод мэдчихсэн чигийг минь гаргасан байж билээ. Энэ залуу мэргэжилтнүүд намайг хүн ёсоор үзэж дэмжлэг үзүүлж Завхан аймагт ажиллахад минь тэд надтай ойр дотно байж зөвлөгөө авах, тулгамдаж байгаа асуудлаараа чөлөөтэй ярилцдаг байсан нь гадаад ертөнцөөс таслагдсан над бага болов сэтгэл санааны дэмжлэг болж байсныг зориуд тэмдэглэвэл зохино. 

	Эзэмшиж байсан байрыг маань Намын Төв Хорооны Ц. Дүгэрсүрэн дарга өөр хүнд өгөхөөр шийдвэрлэсэн байв. 1970 оны 4 дүгээр сарын 1-нд Улаанбаатар хотоос би таван хүүхэдтэйгээ Завхан аймгийн “Нөмрөг” сумын нэгдэлд нүүж очив. Харин эхнэр маань хамгийн бага 3 настай охинтойгоо онгоцоор очсон юм. 

	Нөмрөг сумын “Их эхлэлт” нэгдлийн дарга намайг хүүхэд шахам насандаа бага сургуульд багшилж байхад 4 дүгээр ангид суралцаж байсан Л. Данзанравжаа “За багш минь ураг ядарвал нутгаа, тураг ядарвал уулаа гэдэг шиг нутгаа зүглээд ирэв үү” гэж мэндлэн хүлээн авч нэг өрөөтэй бяцхан гал зуухны өрөөтэй жижиг байшинд оруулж билээ. Сум нэгдлийн хамт олон манай гэр бүлийнхнийг хүний ёсоор үзэж ханддаг байв. Харин сумын хэсгийн төлөөлөгч дээд газрынхаа даалгавраар надыг өөд нар харуулахгүй ямагт мөрдөн мөшгөн, орж гардаг танил айлын хүмүүсээс тусгаарлахыг ямагт эрмэлздэг байв

	Хүүхдүүдээ зохих шатны сургуульд явуулах гэхэд ямар элбэрэлгүй хүйтэн цэвдэг хандаж улайм цайм луйвардан орон тоог нь өөр хүүхдэд өгч ид бахаа хангаж байж билээ. Нэгдлийн санхүү, бүртгэл, төлөвлөлт түүний дүн тайланг нэгтгэн дүгнэх ажилд жил бүрийн IV ба I улиралд 6 сар шахам өдөр шөнөгүй сууж, чингэхдээ дотуураа нэхий бойтогтой эсгий болон монгол гуталтай, хөвөнтэй өмдтэй суувч конторын галладаг пийшин маань доогуураа халдаггүй, байшингийн шал, хаяа суурь нь дулаалгын ямар ч бэлдэцгүй, ганц дан дүнзээр барьсан болохоор 1975—1976 оноос нүдний болор цайх өвчин тусч 1978 оны 7 дугаар сарын 1-нээс тахир дутуугийн 2 дугаар, 1979 оноос эхлэн 1-р группэд орж, хэдэн хүүхдээ тэжээх арга тасрахад хүрсэн юм. Энэ хүнд байдлаа Завхан аймгийн Намын хороо, гүйцэтгэх захиргаанд тавихад тэр үед аймгийн дарга байсан Агваансодов хөдөлмөр нийгэм хангамжийн хэлтсийн дарга байсан Дорж / хоёул одоо байхгүй нас барсан) нар сэтгэл гарган хэдэн хүүхдүүдийг минь Эрдэнэт хотод ажилчнаар элсүүлж 3 хүүхдийг минь илгээлтээр явуулж өгсөн билээ. Харин гэр бүлийн хүн бид хоёрыг бид мэдэхгүй, НТХ л мэднэ гээд өөрсдөө ярьж шийдвэрлүүлэх тухай зөвлөсөн юм. Тэгээд гэр бүлийн хүн С. Отгон тоо физикийн багшийн ажлыг 25 жил хийсэн болохоор Эрдэнэт хотын I арван жилд багшаар шилжин ирж ажиллаж эхэлтэл Эрдэнэт хотын намын хорооны дарга Банзрагчийн эхнэр бага ангийн хичээлийн эрхлэгчээрээ түрээ барин өөрийн мэргэжилгүй найзыг дунд ангийн математикийн багш болгох гэж муйхарлан зүтгэснийг Эрдэнэт хотын ардын боловсролын хэлтэс, 10 жилийн захирал Дорж нар аялдаж насаараа мэргэжлийнхээ ажлыг хийж ирсэн дээд боловсролтой математикийн багш эхнэрийг минь ажлаас халах гэж оролдсон юм. Тэгээд би 1978 оны намар Улаанбаатар хот орж ирж Ю. Цэдэнбалд өргөдөл өгч амьдрах арга тасарсан тухайгаа мэдүүлэхэд хүлээн авахаасаа татгалзаж өргөдлийг минь Лувсанравданд цохож, түүгээрээ шийдвэрлэж хариуг нь өг гэсэн боловч Лувсанравдан ч надтай уулзалгүй 1970 онд над арга хэмжээ авахад ажиллаж байсан байцаагч Шагдарсүрэн гарч ирж уулзан 2 нүд бараг сохрох шахам болсон намайг Эрдэнэт хотод гэр бүл хүүхдүүдтэйгээ амьдрахыг зөвшөөрч их “нинжин сэтгэл” гаргасан юм. Тэгээд бүх хүүхдүүд маань дээд тусгай дунд боловсролгүй, 3 нь ТМС төгсгөж, Эрдэнэт хотод байсан оросын байгууллага ММС, ГОК зэрэг газарт ажиллан их л сайндаа сард 200 гаруй төгрөг авч амьдран эхнэр бид хоёр хүүхдүүдийнхээ амьдралд нэмэр болох гэж манаа сахиулын ажлыг хийж нэг нь нөгөөгөө хөтлөн орос хүмүүстэй харьцах хэл яриаг нь залгуулж 3 жил шахам хамт ажилласан. Эхнэр маань тэнд тэтгэвэрт гарсныхаа дараа 10 жил гаруй хугацаанд манаачаар 1990 оны эх хүртэл ажиллаж хэдэн хүүхдээ тэжээж өдий хүрсэн билээ. Эрдэнэт хотод байхад мөн л намайг болон гэр бүлийнхнийг минь хаана юу хийж явааг байнга ажиглан тэндхийн НАХ байгууллагын хараа хяналтад байлгаж гэртээ утас ч тавиулахад минь элдэв хориг саад учруулдаг байв. Харин Эрдэнэт хотын дарга байсан Цэвээн миний гачигдлыг харж үзэн, хэдэн хүүхдэд минь байр өгч тусалсныг би хэзээ ч мартахгүй. Улс төрийн талаар хэлмэгдэж байх үед манай гэр бүлийнхэнд тохиолдсон нэг их зовлон бол хөдөө орон нутагт эмнэлгийн чадвартай мэргэжилтэн ховор байсантай уялдаж эрүүл мэндийн талаар бүх хүмүүс ихээхэн хохирсон явдал юм. Байнгын хүйтэн нөхцөлд урт удаан хугацаагаар өвөл хавар хүйтэн конторт ажилласнаас урд нь ямар ч согоггүй эрүүл байсан нүд маань катаракт өвчинд нэрвэгдэн болор нь цайж, бамбай булчирхайн хавдартай болж операц хийлгэсэн, том хүү Дамбасүрэн сүрьеэтэй гэгдэж арав гаруй жил стрептомицинээр тариулж хөл нь сулран явж чадахгүй шахам болж группэд орсон. Охин Сарантуяа багадаа Занаа гэдэг эмчийн мэдэлд II эмнэлэгт хэвтэж байхдаа хоолойныхоо махыг авхуулахад нь захын мэдрэлийн судсыг гэмтээснээс хөл муутай болж, бараг суумгай болсон. Бага хүү Цогтбаяр ардын армид алба хааж байхдаа нүх ухаж байгаад шороонд даруулж нуруу нь гарч, улмаар хөлдөө бэртэнгэтэй болсон билээ. Ингээд манай гэрт дөрвөн хүн байнга өвчин хуучтай болж группэд орцгоон амьдрал хүнд байдалд орсны дээр 1986 оны хавар том охин маань авто машины осолд орж гэмтсэн бөгөөд Эрдэнэт хотын эмнэлэгт хэвтүүлэхэд хүнд гэмтэлтэй болсныг эс харгалзан сэхээн амьдруулах эрчимт эмчилгээнд ч оруулалгүй ердийн тасагт хэвтүүлж бие засах хоол ундаа өөрөө идэж уух чадваргүй байхад эцэг эх бид хоёрын аль нэгээр ч сахиулахыг зөвшөөрөхгүй, хэвтэж байгаа тасгаас нь бид хоёрыг байнга хөөж туун ямар ч шинжилгээ, эмчийн зөвлөгөөний шийдвэргүйгээр эрүүл байсан нугасны нь усыг 4 дахин авч санаатайгаар дордуулснаар нас барж бид өнчин хоёр зээтэйгээ үлдэж дөнгөж 31 хүрч байгаа том охиноосоо хагацсан билээ. Зөвхөн үүгээр ч барахгүй эрүүл мэндийн талаар хохирсон манай гэр бүлийг эмнэлгийн зарим ажилтны зүгээс “тэдний эцэг эх хоёр нь садан төрөл юм гэнэ билээ”, тэгээд л хүүхдүүд нь сул биетэй дандаа өвчин эмгэгтэй байгаа юм гэж олон түмний дунд цуурхал тарааж хэлмэгдүүлдгийн нэг их хорт үйлдлийг үргэлжлүүлж байсан юм. Энэ бузар халдалтын эзэн нь Завхан аймгийн Цэцэн уул суманд хэлтсийн төлөөлөгчөөр удаан жил ажиллаж байсан Баасанжав гэгчийн гэр бүл бага эмч Ичинхорлоо, намын хорооны нарийн бичгийн дарга Орсоогийн бэр их эмч Нарантуяа зэрэг хүмүүс байсан юм. Ер нь Эрдэнэт хотод намайг амьдарч байхад манай гэр бүл болон Нямын Пүрэвжав (Лоохуузын бүлгийг хамгаалагч гэж цөлөгдөн хэлмэгдэж яваад Эрдэнэт хотод гэнэт нас барсан (нарыг ММС-ийн Монгол ажилчдын захиргаанд орчуулагчаар ажиллаж байсан өндөр Борис гэгчээр тагнуулж Пүрэвжавын сууж байсан зэргэлдээ байранд оруулж биднийг тагнан турших ажлыг Эрдэнэт хотын НАХБ санаачлан зохион байгуулж улс төрийн талаар хэлмэгдүүлэх хорт системийн ажиллагааг гардан эрхэлж явуулдаг байв. 

	Эцэст нь хэлэхэд хүний нэр төрийг гутааж, хөдөлмөр зүтгэлийг нь хөсөр хаях нь “социализм”-ын нэрээр нийгмийн амьдралыг хатуу дарангуйлалд оруулсан сталинизмын бүхнийг хамран дарангуйлах арга барилын амин сүнс нь байсан юм.

	Нэрийн хуудас: Дамдиндоржийн ЛХАМЖАВ 

	 

	1926 онд Сүхбаатар аймгийн Онгон суманд төрсөн. 1949 онд МУИС-ийг улаан дипломтой төгсөж, намын шинэ хүчний дээд сургуульд багш болсон. 1951 онд Марксизм-ленинизмийн дээд сургуульд захирал, 1954 онд НТХ-ны редколлегийн орлогч дарга хийж байгаад 1959 онд ЗХУ-д Нийгмийн шинжлэх ухааны академид аспирант болж улмаар, философийн ухааны дэд эрдэмтний зэрэг хамгаалжээ. 1962 оноос ЭЗДС-д философийн тэнхимийн эрхлэгчээр ажиллаж байсан. 1965 онд Улс төрийн хэргээр баригдсан. 1989 онд нас барсан. 1990 онд цагаадсан. 

	 

	 

	1950 хэдэн оны сүүлийн хагаст сан. Номонд хорхойтой сурагч асан миний бие Абрахамсын “Аянгын жимээр” романыг (1957) нэг амьсгаагаар уншин, хар арьст залуу, цагаан арьст бүсгүй хоёрын хайр сэтгэлийн уянгад уяран, эмгэнэлт хувь заяанд нь харуусан байсан сэтгэгдэл намжаагүй байхад орчуулагдан гарсан Диккенсийн “Оливер Твист” романыг (1958) нойргүй уншин, Оливер Твисттэй хамт олон адал явдлыг туулж, зовлон жаргалыг нь хуваалцаж баясаад, асар удалгүй Уэлсийн “Үл үзэгдэгч хүн” романыг шимтэн үзэж шинжлэхүй ухааны уран сэтгэмжийн ертөнц рүү өөрийн эрхгүй хөтлөгдөж билээ. Энэ бүхнийг эх сайхан хэлээрээ дуун хөрвүүлж, тэр үеийн хүүхэд залуус бидний оюуны амыг нээгдүүлэхийг чармайж байсан тэр хүн бол Лхамжав гуай маань байсан юм. Лхамжав гуайг анх 1972 оны 12-р сард Элдэв-Очир кино театрт нээгдсэн номын үзэсгэлэн дээр орчуулагч Амар гуай надтай танилцуулсан шиг санагдана. Чингэхэд Лхамжав гуай маань Булганы цөллөгөөс ирээд удаагүй байсан ажээ. Хүмүүс түүнийг Хятадын элчин сайдын яам руу Монголыг авар гэж бичиг шидсэн юм гэнэ билээ гэж шивэр авирхан муучлах. Олон таван үггүй боловч амнаас нь гарах нэг үгээс л ухааны гэгээ цацрах дөлгөөхөн, уриалгахан тэр хүнтэй түүнээс хойш үнэхээр дотно танилцаж, тэр бээр “Орчуулгын санг уудлахад”, ”Монгол орос, орос монгол өвөрмөц хэлцийн товч толь”-ийг минь хянаж, өчүүхэн намайг ихэд дөвийлгөн үнэлж, хоёул уран орчуулгын талаар хөөрөлдөж санал тун чиг нийлдэг байж билээ. 

	Миний бие түрүүнд Лхамжав гуайг цөллөгөөс ирсэн байсан гэж бичсэн. Лхамжав гуай зөвхөн цөллөг үзсэн бус аа. Тэр ч байтугай түүнийг мөрдөнд шаналгаж гянданд хатааж шоронд зовоосон. 

	... 1965 оны хоёрдугаар сарын 3-ны өдөр. Өөрөөр хэлбэл цагаан сарын битүүн. Лхамжав гуайн гэргий Дэжид эмч ханиад хүрсэн бага охиндоо эм өгөхөөр гэртээ иржээ. Лхамжав гуай ч гэртээ ирсэн байж байлаа. Гэтэл утас дуугарав. Лхамжав гуай харилцуурыг аваад “Засгийн газрын ордон руу нэвтрэх пропускийн товчоон дээр дуудаж байна” гэж гэргийдээ хэлээд хоёул гэрээс хамт гарч, “чи тамхи татаад юу болж байна” гэж инээснээ яагаадыг бүү мэд тамхи аваад зуусан байсан гэргийнхээ тамхийг авч өөрөө нэг сорсноо хаяад салан явжээ. Дэжид ажил дээрээ ирээд, Хөдөлмөр магадлах комиссын хуралд орохын өмнө үүдэнд байсан гурван хүнийхээ нэгийг үзчихээд байж байтал нэг таньдаг хүн ороод ирлээ. Тэр хүн ‘Танайд очих гэсэн юм” гэжээ. “Одоо би хуралтай, ээж байгаа, яваад очихгүй юу” гэхэд “Үгүй өөртэй чинь хамт явна” гээд өвчтөнүүдэд нь “эмчийг чинь дуудлагад аваад явлаа. Үзүүлээгүй нь маргааш өглөө ирээд үзүүлчих” гээд дагуулаад гарахад“Б. 69” машинд 4 хүн сууж байжээ. Дотоод яамны дэд хурандаа Дашзэвэг бичиг гаргаад “хэрэгтэн Лхамжавыг баривчилсан”. “Ялтан Лхамжавын гэрт нэгжлэг хийх тухай Ёндондүйчир прокурорын гарын үсэгтэй тогтоол энэ байна” гэж тогтоолыг үзүүлэн уншаад, 15 цагаас 20 цаг хүртэл бүтэн таван цаг гэрийг нэгжиж, хоёр модон тавиур дээр өрөөстэй байсан бүх номын хуудас бүрийг үзэж, хошууч Гонгор зуухны үнсийг хүртэл ухан сэндчиж үзэв. 

	... Дэжид гуай ярихдаа “5-р сарын 29-нд Дээд шүүхийн хаалттай хурлаар хэрэг нь таслагдах юм гэж сэм дуулаад барааг нь харах гэж зогсож байтал төмрөөр торлосон жижиг цонхтой, битүү тэрэг рүү туун оруулаад Төв засан өөд аваад явчихсан” гэсэн юм. Лхамжав 1965 оны тавдугаар сарын 29-нд болсон дээд шүүхийн хаалттай тэр хурал дээр шинэчилсэн мөрдөн байцаалтын үед өгсөн мэдүүлэгтээ: “НТХ-ны 6-р бүгд хурлаас Лоохууз, Нямбуу, Сурмаажав нарын намын эсрэг бүлэглэсэн ажиллагааны тухай гаргасан тогтоолын заалт нь хэт хатуу санагдсан ба 1956 оноос хойш сэхээтний үзэл суртлын асуудалд ширүүн хандах болсон зэргээс Лоохууз, түүний нөхдийг намын арга хэмжээгээр хязгаарлахгүй эрүүд татаж шийтгүүлэх байх гэж айхдаа тэднийг хамгаалуулах зорилгоор өөр орны намаас дэмжлэг хүсэж Лхамжав би нэргүй нэг захиа орос хэл дээр 4—5 хувь машиндаж явуулахаар бэлдсэн бөгөөд түүний нэг буюу хоёр хувийг Самбуу авч бусдыг устгасан” гэжээ. 

	Тэр захидал ямар утгатай байсан бол? Одоог хүртэл таамаг ярианы үндэс болсоор байгаа захидлыг НАХ яамны орчуулагчийн орчуулснаар сийрүүлье. 

	 

	 

	АХ ДҮҮ КОММУНИСТУУДАД ХУВЬСГАЛТ ХАЛУУН БАЯР ХҮРГЭЕ

	 

	МАХН-ын Төв Хорооны одоогийн ээлжит бүгд хурал дээр жинхэнэ коммунистууд ба хуучныг баримтлагч-харгис хүчнүүдийн хооронд ширүүн тэмцэл явагдаж байна. Харгис хүчнүүдийг харгислалын сүлд тэмдэг бөгөөд дэлхийн коммунист хөдөлгөөний нэрд гарсан задлан бутаргагч Цэдэнбал толгойлж байна. Энэ хүн марксизм-ленинизмээс аль эрт хөндийрсөн ба түүний амьдралын сүүлийн жилүүд нь МАХН ба засгийн эрхэнд аль нэг аргаар тогтож байхын төлөө тэмцэж байгаагаар тодорхойлогдоно. Тэрээр Төв Хорооны удирдлагад өөрийн талд хатуу зогсон, түүнд сөгдөгч, хээл хахуульд орсон тогтворгүй, урвагч нар болон гэнэн этгээдүүдийг чирэн оруулж амжсан байна. 

	Тэр нь цөхтлөө тэмцэхдээ, дуулдаагүй их хуйвалдаан, айлган шахах ажлыг зохиож, тогтворгүй нэгийг “сурган боловсруулж” байна. Түүний гар нь хувьсгалт монголын шилдэг хөвгүүдийн цусаар будагдсан нь илт билээ. Энэ нь гучаад оны сүүлч, дөчөөд оны эхээр болсон биз ээ. Энэ бүгд хурал дээр ялбал тэр хувьсгалт сэхээтний шилдэг хүчнүүд болон жинхэнэ марксч-ленинчүүдийг зэрлэгээр дарах (цуст даралтыг оролцуулан) гэж бэлтгэж байна. Түүний ажлын арга барил нь гэвэл: Хууран мэхлэх, заль хэрэглэх, шахан айлгах, хээл хахууль өгөх, хуурамч-хувьсгалч хоосон үг хэлэх эдгээр болно. Түүний ээлжит тактик нь гэвэл өөрийн нь зохион олсон “Хятадын аюул” юм. Өөрийн нь үгээр бол, Монгол Улс коммунист хятадын боолчлол дор орно гэж нотолж байна. Энэ бол хуурамч хоосон уг бөгөөд субьектив-санагалзагч бодол мөн. 

	Хувьсгалын эрхэм шударга хүчнүүд нь аль эртний хавчилт хяналт, мөрдлөг даралтын байдалд байна. БНМАУ-ыг одоогийн эдийн засаг, улс төрийн хүнд байдлаас гаргах анхны ганцхан зам нь энэ цуст дарангуйлан захирагч бөгөөд хуурамч хувьсгалчийг зайлуулах явдал юм. Нэн яаралтай, ах дүүгийн тусламж үзүүлээч! Бид нарыг өөрийн хамгаалалтад аваач! Хараахан бид өөрсдийн нэрс ба бичиг баримтыг нуухаас өөр аргагүй байна. Цэдэнбализмын зүгээс тулгарч байгаа аюул заналаас аврах байх гэж найдаж бид төрөлх ах дүү коммунист та нарт хандаж байна. 

	 

	Бид дахин сүрхий аюулд ороод байна шүү!

	 

	1964 оны 12-р сарын 22

	Монголын бүлэг коммунистууд. 

	 

	ОРОС ХЭЛНЭЭС ОРЧУУЛСАН ГОМБОСҮРЭН

	ОРЧУУЛГЫГ ЗӨВШӨӨРСӨН ЛХАМЖАВ

	 

	1-р хуудасны дороосоо 10 дахь мөрөнд без него гэдэг үгийг монголчлолгүй орхижээ. (Д. Лхамжав)

	1965 оны 4-р сарын 17. 

	 

	 

	НАХ Яамны орчуулагчийн болхи бүдүүн хэлээр орчуулсан энэ эхийн дор “1-р хуудасны дороосоо 10 дахь мөрөнд без него гэдэг үгийг монголчлолгүй орхижээ. Д. Лхамжав 1965 оны 4-р сарын 17” гэж гарын үсэг зурснаар үзэхэд уг уриалгын нэг хувь НАХ яамны гарт яахын аргагүй орсон нь илт байгаа юм. Чухам яаж гэдгийг бид тодорхой шалтгааны улмаас одоохондоо мэдэж чадахгүй нь бололтой. 

	Лхамжав ийм нэгэн захидал орос хэлээр бичиж, ЗХУКН, РКН, ПАНН, ХКН-даас тусламж хүсэх санаа сэджээ. Гэвч тэр үед дэлхийгээс тусгаарлагдсан байсан Монголд, тэр тусмаа НАХ Яамны мэдээлэгч тагнуул язганаж байсан тэр үед уг санааг гүйцэлдүүлэх ямар ч арга байгаагүй нь тодорхой. Тэгээд ч тэр намууд нь Лхамжав гуайн тэр сайхан санааг хүлээж авах байсан эсэх нь эргэлзээтэй. Манай урдаа барьдаг сэхээтнүүд социалист орны коммунист удирдлагад захидал бичиж байсан жишээ хэд хэд гарсан. Монголын соёлын гайхамшиг болсон монгол бичгийг сэргээх талаар Ринчен доктор Хрущевт захидал бичсэн, хариу ирээгүй. Нямбуу ЗХУ-ын коммунист намд захидал бичсэнийг ЗХУ-ын Элчин сайдын яамныхан манай Намын ТХ-нд өгчихсөнийг эхний нэг өгүүлэлд дурдсан. Коммунистууд бол коммунистууд. Энэ тухай үл өгүүлэн өгүүлэхэд 65 оны 5-р сарын 2-ны өдөр зохиосон ялын төлөвлөгөөнд Лхамжавыг “БНМАУ-ын нийгэм төрийн байгууламжийг гутаахад чиглэсэн утга бүхий нэргүй бичиг захиа бэлдэх тараахаар зохион байгуулалттай ажилласан хэрэгтээ БНМАУ-ын Эрүүгийн хуулийн 49 “а, 51-р зүйлд зааснаар яллагдана” гэжээ. Асуудлыг тодотгох үүднээс Эрүүгийн хуулийн тэрхүү 49 -ын “а”, 51-р зүйлийн заалтыг сийрүүлсүү. 

	БНМАУ-ын Төрийн эсрэг ухуулах ба сурталчлах: а) Засаг төрийг бусниулан доройтуулах буюу сулруулах зорилгоор ухуулах буюу сурталчлах, мөн зорилгоор БНМАУ-ын нийгэм төрийн байгууламжийг гутаахад чиглэсэн гүтгэлэг тараах, мөн тийм агуулгатай ном хэвлэл бэлтгэх буюу тараасан байвал 5 жил хүртэл хугацаагаар хорьж шийтгэнэ” гэж 49-ын “а”-д заажээ. Мөн “Төрийн эсрэг онц аюултай гэмт хэрэг үйлдэхэд чиглэгдсэн зохион байгуулалттай ажил явуулах буюу мөн төрийн эсрэг байгууллагад оролцох, төрийн эсрэг онц аюултай гэмт хэрэг бэлтгэхэд буюу үйлдэхэд эсхүл эдгээр хэрэг үйлдэх зорилготой байгууллага байгуулахад чиглэсэн зохион байгуулалттай ажиллагаа хийх ба түүнчлэн төрийн эсрэг байгууллагад оролцвол энэ хуулийн 45, 50-р зүйлүүдийн аль тохирохоор шийтгэнэ" гэж 51-р зүйлд заасан байна. Энэ хоёр заалтыг үзэхэд Лхамжав нар эдгээрт хамрагдах ямар ч үндэслэлгүй нь тодорхой байна. “Засаг төрийг бусниулан доройтуулах, сулруулах”-ыг уриалсан, “нийгэм төрийн байгууламжийг гутаахад” чиглэсэн ганц ч үг үсэг алга. Харин Цэдэнбалын хийж байсан бусармаг ажиллагааг үнэн мөнөөр нь илчилж, “цэдэнбализм" нэр томьёог анх хэрэглэснийг гэмт хэрэг гэж үздэггүй юм бол “төрийн эсрэг онц аюултай” үйлдэл даанч алга байна. Тийм ээ, хэрэв улс эх орныхоо эрх ашгийн төлөө гадаадаас тусламж гуйсныг гэмт хэрэг гэж үзэх учиртай бол жанжин Сүхбаатар ч гэмт хэрэгтэн байх ёстой. Гэтэл Сүхбаатар нь баатар болоод Лхамжав нь ялтан болоод явчихдаг ихээхэн жигтэй байгаа биз дээ?!

	Лхамжав НАХ яаманд байцаагдаж байхдаа сэтгэл санаагаар даан ч унасангүй, өөрт нь тулгасан ялыг үл зөвшөөрч, тухайлбал “БНМАУ-ын нийгэм төрийн байгууламжийг гутаах” гэсэн ялыг няцааж, хэрэг хийсэн бол Цэдэнбалын эсрэг л хэрэг үйлдсэн” хэмээн өчиж мөн “ТХ-ны зарим гишүүдэд нэргүй захиа бичих, сонин хэвлэлийн дармал үг ашиглан зурвас бичиг Хятадын ЭСЯ-ны хашаа руу хаях тухай Самбуутай яриагүй” гэж мэдүүлэг өгсөн байна. Шүүхийн хурал дээр улсын яллагч ялын шүүмжлэлдээ “Ганц Цэдэнбалын эсрэг хэрэг үйлдсэн мэт тайлбарладаг нь нийгэм-төрийн байгууламжид хамаарахгүй зүйл гэж займран нотлохыг оролдож байгаа хэрэг. Тэгвэл хуучныг баримтлагч харгис хүчин гэдэг чинь хэн бэ? гэдэг асуудал гарна. Энэ бол манай нийгэм төрийн удирдах бүрэлдэхүүнийг бүхэлд нь авч хэлсэн байна шүү дээ. Үүнээс дүгнэлт хийхэд юуны эсрэг чиглэсэн гэмт хэрэг үйлдсэн болох нь ойлгомжтой байна” гэснээр дээшээ илэрхий тал засан бялдуучилж, Лхамжавыг илэрхийеэ муучлан буруутгаж, бичсэнийг нь илэрхий мушгин гуйвуулах зорилго агуулсан байна. Шүүх ажиллагааг даргалсан Зэвгэ Лхамжав, Самбуу хоёрыг ингэж ялласнаараа дараахан нь гавьяат болсон нь дээдэстээ үнэнч үйлчилсний шан байсан. Чингээд “яллагдагч Самбуу хэргээ бүрэн хүлээсэн ба Лхамжав хэргийн зарим хэсгийг хүлээснээр харилцан бие биеийн хэргийг баталж байна... ” хэмээн 5 жилийн ял төлөвлөөд, 4 жил засан хүмүүжүүлэх хөдөлмөрийн колонид, эхний хоёр жилийг гянданд, дараагийн хоёр жилийг шоронд хорихоор тулган ялласан байна. 

	Дэжид гуай над нэг ярихдаа “өвгөн маань байцаагч нараа ер муулдаггүй байсан. 30 хэдэн оныхоос өөр болсон байсан гэж хэлдэг байсан” гэсэн юм. Төрийн нууц задалж намын эсрэг бүлгийнхэнд өгсөн хэргээр яг тэр үед мөрдөнд байж, Лхамжав гуайтай гянданд зэрэгцээ өрөөнд сууж байсан бөгөөд Эдийн засгийн дээд сургуулийн эдийн засгийн тэнхимийн эрхлэгч байсан Баасанжав гуайгаас энэ талаар асуусан юм. Баасанжав гуай “Лхамжав маань над ч тэгж хэлдэг байсан. Би түүнийг “Чи гучин хэдэн хоригдож үзсэн юм уу” гэж цаашлуулдаг сан. Нээрээ биднийг зодож байгаагүй ээ. Гэхдээ эрүү шүүлт нь боловсронгуй аргаар солигдсон байсан. Нэгд яллалгүйгээр мөрдөнд удаан хугацаагаар байлгаж зоригийг нь мохоох, хоёрт, муу хоол өгч өлсгөн буулгаж авах. Ухаа нь өглөө гэхэд хар цай, түүхий талх өгнө. Өдөр адууны зовлого бүхий шар будааны шөл, хоёрдугаар гурилтай шөл өгнө. Ээдээ, цувдайтай хоол өгвөл мөн бөөн баяр болдог сон. Цувдай өөхтэй юм чинь. Гуравт орчноор нь үхүүлэх. Ухаа нь дээрээс цахилгаан гэрэл өдөр шөнөгүй шарсан өрөөнд байлгана. Энэ ч хэцүү шүү дээ. Дөрөвт, хааш хаашаа хоёр алд камерт өтгөн шингэнтэй нь холилдуулаад байлгана. Үнэр танар гэж ямар байх вэ, бодоод үз. Энэ нь агааргүй орчинд биеийг нь муутгах арга биз дээ. Тавд, юу ч уншуулахгүй, бичүүлэхгүй байлгана. Чи өөрөө юм бичдэг хүн мэдэж байгаа, үүн шиг там байхгүй. Энэ нь оюунаар өлсгөх арга. Зургаад, нийгмээс тусгаарлаж дарамтлах. Тэр үеийн НАХ яамны арга ингэж л өөрчлөгдсөн байсан даа гэсэн юм. Лхамжав гуай маань гянданд ийм л амьдралыг үзжээ гэдгийг төсөөлж ядах юмгүй. 

	“Мөрдөнд би нэгдүгээр сарын 8-нд орсон. Тэнд яамны ар талд нарлагаа гэж нэг модон юм байх. Нэг өдөр тэр нарлагаанд гараад доторхыг харж байсан чинь англиар “Whо are you. I'm the teacher” (та хэн бэ, би багш) гээд биччихсэн байсан. Тэгэхэд л Лхамжавыг баригдаад мөрдөнд байгаа юм байна гэж мэдрэн надад өөрийгөө мэдүүлж байгаа юм байна гэж таасан. "I‘m also” (Би ч бас адилхан багш) гээд биччихсэн. Тэгж бид бие биеэ тэнд байгааг мэдэлцэж байсан гэж Баасанжав гуай ярьсан. 

	Таслагдсаныхаа дараа Лхамжав гуай улаан байшин гэгддэг гяндангийн нэг дугаартай өрөөнд, Баасанжав гуай нэг өрөө алгасаад 5 гэсэн өрөөнд байсан ажээ. Лхамжав гуай бичсэн юмаа чүдэнзний хайрцагт хийгээд сан техникийн нүхээр Баасанжав гуайд дамжуулдаг, Баасанжав гуай ч мөн бичсэнээ Лхамжав гуайд ингэж дамжуулдаг, өөрөөр хэлбэл хулгайч нарын “вагон дамжуулах” гэж нэрлэдэг тамхи дамжуулдаг энэ аргаар хоорондоо харилцаж, Лхамжав нь Баасанжав гуайд ийм замаар англи хэл зааж байжээ. Шекспирийн "Гамлет”, “Лир ван”-г орчуулъя гэж авчруулсан байсан. Орчуулах зөвшөөрөл олдохгүй болохоор нь уншаад хуудас хуудсаар нь над явуулж байсан. Дэвтэр олдохгүй, би тэр явуулсан хуудасны зах дээр хичээлээ хийдэг. Би англи үгнүүдийг бичээд Лхамжавтаа явуулна. Лхамжав ард нь оросоор орчуулаад над ирүүлдэг байсан” гээд Баасанжав гуай нээрээ нарийхан зурвас цаасан дээрээ бичсэн толийг над үзүүлсэн юм. Цэрэндэжид хошуучид энэ нь мэдэгдэж, харилцсан юмаа хураалгаж, шоронгийн мөрдөнд хоёр ч байцаагдаж, арай л сахилгад оролгүй салж байжээ. 

	Лхамжав Баян-Өлгийд сумын намын үүрийн дарга байсан Тайп гэдэг хүнтэй хамт хэсэг хоригджээ. Ингэхдээ түүгээр хасаг хэл заалгаж. Тэгээд хасаг хэл амархан сурчхаж болох юм байна гэж Баасанжавтаа бичиж байжээ. Дараа нь Дүн хуа гэдэг хятадтай хамт байсан, түүгээр бас хятад хэл заалгаж оролдоод сурч болмоор юм байна гэж байжээ. Тийм ээ, орчуулга, гадаад хэл. Эдгээрийг Лхамжав өөрийнхөөрөө үзэж байсан. Үүнд өөрийн үзлийг өөрөө хэлж болдоггүй юм бол ухаантай хүмүүсийн хэлснийг ард түмэндээ дамжуулаад өгье. Төмөр хөшигний цаана байгаа газарт монгол хүн очиж болдоггүй, төмөр хөшигний цаадах орны амьдралыг хүнд үзүүлж болдоггүй юм бол тэр хөшигний цаадах улсын соёлтой, шинжлэх ухаантай, иргэншилтэй танилцуулахын тулд хэлийг хүнд мэдүүлж сургая гэж үзэж байжээ. Чингээд орчуулга үнэгүй хийх санаа сэдэж, дээш өргөдөл өгсөн боловч гяндан хариуцсан НАХ яамны төлөөлөгч Цэрэндэжид түүнийг нь хүлээж авсангүй билээ. 

	Гянданд нар үзнэ гэдэг хамгийн том баяр. Шаравгарав гэж инженерийн зургаар барьсан нарлагааны газар гэж байжээ. Тэр нь оройдоо төмөр тортой, 3, 4 метр өндөр зузаан дөрвөлжин хана. Тэр өдрийн тэнгэр мэднэ гэдэг шиг тэр өдрийн хуягийн аашнаас шалтгаалж долоо хоногт 2—3 удаа нарлагаанд гардаг байж. Өөр гадагш гаргана гэж үгүй, яс цоож гэдэг яс цоож л юм. Ийм болохоор бие засах гэдэг их учиртай. Өглөө нэг гаргаж гадаа жорлонд бие засуулна. Гадаа жорлонд нөгөө хулгайч нар чинь ороод суучихна. Бид гадаа хүлээчихнэ. Жорлонд орсон хүн аль болох удаж нөгөөдүүлийгээ гадаа салхинд аль болох удаан байлгаж, агаар амьсгалуулж байгаа царай нь тэр гэж Баасанжав гуай хуучилсан юм. 

	Лхамжав иймэрхүү ая зантайгаа гяндангийн хоёр жилийг ардаа хийж. 1967 оны хоёрдугаар сарын 4-нд Бугантын шорон руу ачигджээ. Бугантад (Ходоод) очсоных нь дараахан Дэжид нөхрөө эргэхээр очжээ. Гэтэл шоронгийн дарга Батаа “Дээрээс зөвшөөрөл авчрах ёстой” гээд уулзуулсангүйгээр барахгүй "Холоос барааг нь харчих. Эрх чөлөөгүй байна гэдэг ийм байдаг юм” гэж тавлаж, шоронгийн ногоон хүрэм өмссөн Лхамжавыг өргөст торны цаана нэлээн хол зогсооход уулын тайвуу Лхамжав “Амар мэнд байвал уулзалгүй яах вэ? Хугацаа маань дундаа орлоо шүү дээ” гэж хэлсэн гэдэг. 

	Ууган зохиолч Нацагдорж маань

	 

	Гадна сайхан явахад

	Хайртай амраг олон

	Харанхуй гянданд ороход 

	Харж үзэх нь ганцхан

	 

	гэж шүлэглэсэн нь буй. Нээрээ үнэнч ханиас өөр харж үзэх хэн байх билээ. Лхамжав шоронд байхдаа гэргий Дэжиддээ зориулж ийм нэгэн шүлэг монгол бичгээр бичжээ. 

	 

	 

	ЭРДЭНЭСИЙН ДЭЭЖ

	Д.-дээ зориулав. 

	 

	Хөршгүй халуун сэтгэл

	Хувиршгүй хайр дурлал чинь

	Мохошгүй тэвчээр

	Мятаршгүй зоригийг төрүүлнэ

	Ханиа олсон би чинь

	Хувь заяандаа бахадна

	Хайртаа зовж буй гэхээс

	Хамаг бие минь алдарна

	Даарсан цагт галын элчийг хүснэ

	Зовох цагт янагийн хайр мэдэгдэнэ

	Хуурамч сэтгэл жаргалд булагдана

	Үнэнч сэтгэл зовлонгоор тодордог

	Ханиа олсон би чинь

	Хувь заяандаа бахадна

	Хөөрхий чамайгаа бодохоос

	Хөвчилсөн сэтгэл минь уярна

	Чин үнэн хайр гэдэг чинь 

	Цагийн сорилтыг үзэх тавилантай

	Агар зандан үнэрээ мэдэг

	Ариун хайр гүнээ огоорог

	Ханиан олсон би чинь

	Хувь заяандаа бахадна

	Ээлтэй чамайгаа бодохоос 

	Элэг эмтэрч, зүрх шимширнэ 

	Хас эрдэнийг хайрлахгүй бол 

	Хайран болж мэднэ

	Хайрын сэтгэлийг сорихгүй бол 

	Хааш яаш болж мэднэ 

	Ханиа олсон би чинь 

	Хувь заяандаа бахадна 

	Сайхан чамайгаа бодохоос 

	Сайх бие минь сэргэнэ 

	Золгон уулзах цагийг 

	Мөнхийн зул гийгүүлэг 

	Зориг сэтгэлийг барьсаар 

	Зүрхний амрагтаа тэмүүлнэ 

	Ханиа олсон би чинь 

	Хувь заяандаа бахадна 

	Эрдэнэсийн дээж чамтайгаа 

	Эсэн мэнд учрахыг мөрөөднө.

	 

	 

	Лхамжав гуай үнэхээр бичгийн хүн байжээ. Шоронд сурагч дэвтрийг хуваан зүсэж, бяцхан ном байдалтай болгон үдээд хүний сайхан сэтгэлтэй байхыг номлосон үлгэрийг, ( Гаргүй Чойжмаа буюу цагаан дар эхийн тууж, Лхам бурхан, Тансан ламын оршил хэсэг) бичиж хүүхдүүддээ явуулж байжээ. Мөн монгол бичгээрээ “Сүүлгүй чоно”, ”Боохойн дараа болсон маргаан” гэсэн өгүүллэг бичиж байсан байх юм. Гэвч яс махнаасаа орчуулагч байсан нь түүний шоронд хийсэн бүх тэмдэглэлдээ, их л сонин үгнүүдийг тэмдэглэн авч байснаас нь илэрхий. Лхамжав гуай Бугантын энэ шоронд байхдаа Энэтхэгийн эртний их тууль “Махабхарат”-ын хүүхдэд зориулсан үлгэрүүдийг орчуулжээ. Энэ тухай Дэжид гуай ярихдаа “Гэгээрлийн яамны хэвлэлийн редакцын Сандаг надтай нэг уулзаад “Махабхарата”-г Лхамжаваар орчуулуулмаар байна. Би яаж ийгээд хэвлүүлж өгье, шагналыг нь чамд өгье. Миний хувьд та нарыгаа дэмжих үүнээс өөр арга олдохгүй байна” гэсэн юм. Тэгээд би “Бугант”-д номыг аваачиж өгөөд Лхамжав маань орчуулж, Сандаг нэрээрээ гаргаад мөнгө төгрөгийг нь над авчирч өгч , бидэнд их тус болсоон” гэж билээ. “Өчигдөр цас оров. Ойрын хэд хоног цас хайлж, газар овоо хатаад аятайхан болох нь ээ гэж баярлан эхэлтэл дахин цас ороод өнөө өглөө босоход нэлээд хүйтрээд бас л орж байна. Амралттай, байрандаа дулаан суугаад дуртай юмаа оролдоод суух бас сайхан“ гэж 68 оны гуравдугаар сарын 6-нд хийсэн нэгэн тасархай тэмдэглэл бий. Тэр дуртай оролдож байна гэсэн нь “Махабхарата”-г орчуулж байснаа хэлсэн ч байж магадгүй юм даа. 

	Бугантын хөрөө рамд бүдүүн гуалин зүсэж, нормоо давуулан биелүүлж, ажлын хоног авч хугацаанаасаа хэд хоногийн өмнө ч атугай суллагдах санаатай чармайн зүтгэсэн боловч магадлангаар ороод ажлын хоног “улс төрийн хоригдолд хамаарахгүй” гэдгээр ажлын хоногийг нь хэрэгсэхгүй болгожээ. Ингээд шоронд яс хоёр жил суусан. Шоронд эрх чөлөөг мөрөөдөх нь юунаас ч илүү байжээ. 1968 оны 4-р сарын 18-ны өглөө тэр бээр “11 цагийн алдад амбаарынхаа үүдийг онгойлгож, явган ширээн дээр суугаад гэр орноосоо эргэлт хэзээ ирэх бол гэж бодон гиюүрсхийн сууж байхад төө тэр рамын цехийн урд талд нэг хөх цөцгий цовоолог зангаараа нисэж бууж байгаа харагдлаа. Энэ хаврын нүүдлийн шувуу ирснийг би ингэж үзлээ” гэж бичжээ. Тийм ээ, энд эрх чөлөөг мөрөөдөж буйгаа шулуухан тунхаглаагүй ч энэ өгүүлбэрийн үг бүрээс нь эрх чөлөөтэй явж хийж бүтээхийн агуу хүсэл, өөрийнх нь хувьд эрх чөлөөний хавар хэзээ ирэх бол гэсэн мөрөөдөл шингэсэн байгаа юм. Ингээд 1962 оны хоёрдугаар сарын 4-нд ялын хугацаа дуусаж, гэртээ ирж, хагацан салсан нөхөр гэргий, аав үрс учран золгож халуун бүл нийлсэн боловч аравхан хонож байтал Булган аймагт 3 жилийн хугацаатай нутаг заагдаж, түүнийг НАХ яамны хүн харгалзан онгоцоор хүргэжээ. Булганаас гарах эрхгүй, ном орчуулах, хэвлэн нийтлэх эрхгүй, мөнөөхөн далдын харгалзаанд модны хөрөө рамын мастераар дахин 3 жил болжээ. Энд байхдаа Баку-гийн 26 комиссарын тухай М. Гусейновын “Тэмцэл” номыг орчуулж орчуулгыг түүхч Г. Сүхбаатарын нэрээр хэвлүүллээ. Социалист Монголын Үндсэн хуульд “хүн хэвлэн нийтлэх эрхтэй” гэж заасан байтал үндсэн хуулийн энэ заалт зөвхөн цаасан дээр л байсан гэдэг нь Лхамжавт тохиолдсон энэ явдлаас тодорхой. Энэ үеийн Монголыг Р. Чойном “Олон хүн зовж зүдэрсэн шорон шиг орон" гэж бичсэн нь бий. Үүнээс илүү онож хэлэх гэж бараг л байхгүй болов уу. 

	1972 оны 2-р сарын 15-нд цөллөгийн хугацаа дуусаж, Улаанбаатарт ирээд 3 сар гаруй ажил эрж, дээд газарт өргөдөл өгч баймааж нь хэвлэлийн нэгдсэн редакцад хянагчаар ажиллахыг арайхийн зөвшөөрүүлжээ. Чухамхүү тэнд ороод удаагүй байхад нь Лхамжав гуайтай анх танилцсанаа энэ өгүүллийн эхэнд дурдсан билээ. 

	Соёлын яамны сайд байсан Лувсанвандан түүнийг уг редакцад редактораар дэвшүүлсэн боловч хоёр сар болж байтал нь түүний тухай матаас аль хэдийн дээш хүрээд, уг ажлаас дор нь болиулж, хуучин хянагчаар нь тавьсныг ч би мэдэх билээ. 

	Лхамжав гуай маань орос, англи хэлийг төгс эзэмшсэн даанч авьяастай бүтээлч хүн байсан. 1964 онд Тайландын нийслэл Бангкок хотноо болсон Буддын мөргөлтний ээлжит их хурлын төлөөлөгч хамба лам Гомбожав гуайн орчуулагчаар явж, Улаанбаатарт буцаж ирэхэд хамба Гандантэгчэнлин хийдийн 8-н ханат том гэрт өөрийг нь хүлээж авсан лам хуврагууддаа “Манайх буддистүүдийн холбоонд багтан орсон баярт мэдээг лам хувраг та нарт дуулгая. Ийм амжилтад хүрсэн нь эрдэмтэн орчуулагчийн мэдлэг чадвар хэлээ сайн эзэмшсэний хүч юм” гэж үнэлж байжээ. Түүний орчуулгыг үзэх өөрийн үзэлтэй байсныг түрүүнд дурдсан. Энэ л үзлийнхээ үүднээс Лхамжав гуай Английн зохиолч К. Уэлсийн “Үл үзэгдэгч хүн”, ӨАБНУ-ын зохиолч Д. Абрахамсийн “Аянгын жимээр”, АНУ-ын зохиолч Т. Драйзерийн “Мундаг эр” романыг англи хэлнээс, Л. Толстойн “Дайн ба энх” (энэ номын орчуулга Өвөр Монголд монгол бичгээр хэвлэгдсэн) Лесков, Короленко, М. Твен Ж. Жером, Ж. Лондон зэрэг дэлхийн 14 нэрт зохиолчийн 20 шахам романыг дуун хөрвүүлсний зэрэгцээгээр К. Марксын “Капитал”-ын 2-р боть, Лениний “Юу хийх вэ?”, “Алхам урагш, хоёр алхам хойш”, “Горькийн тухай” зэрэг 10 зохиолыг орчуулж, 1, 2, 4, 5 ботийг нь редакторлаж, “Нийгэм судлалын сурах бичгийг бичжээ. Үүний нэгдэх хэвлэл нь өөрийнх нь нэрээр гарч дахиж хэвлэгдэхэд нэрийг нь хассан байна. 

	Лхамжав хэлний талаар өөрийн үзэлтэй байсныг мөн түрүүнд дурдсаан. АУИС-ийн захирал, дэд доктор, дэд профессор Ц. Лхагвасүрэн “Англи-монгол эмнэлгийн толь бичиг”-ийн ( 1995) Өмнөх үгтээ “Англи хэлийг анх зааж сурган эрдэм ухаан хайрласан улс төрч, эрдэмтэн орчуулагч, хэлмэгдлийн хар шуурганд эрсэдсэн Д. Лхамжав багш (ах) таныгаа дурсан хүндэтгэе” гэж үнэлжээ. Гарынх нь шавийн гялайсан сэтгэлийн үг. Энэ бол төмөр хөшигний цаадах газрын хэлийг мэдүүлэх өөрийн тангаргаа биелүүлэх гэж зүтгэсээр байсны нь нэг нотолгоо юм. Өөрийнх нь бүх охид ч англи хэлэнд гаргууд болсныг, том охин Баярмандах нь манай авьяаслаг нэг орчуулагч болсныг хэлэхэд илүүдэхгүй мэт. Хэл, орчуулгын талаар тавьсан зорилгоо биелүүлэх талаар Лхамжавын хийсэн хамгийн гол бүтээл бол 50 мянган үгтэй “Англи монгол толь” нь юм. Үүнийг шоронд хилсээр орохоос өмнө эхэлж нас баран бартлаа 28 жил гаруй бичсэн билээ. Лхамжав гуай маань даанч олон талтай хүн байсан. Уг толийг ариутган шүүсэн Чой. Лувсанжав багштан “Ламжавын толийн үгийн оноолт үнэхээр сайн болжээ” гэж молхи над ярьж байсан нь санаанд үлджээ. ЗХУ-д өөрчлөлт шинэчлэл эхэлснээр Монголд ч улс төр, үзэл суртлын хатуу байдал уясаж ирэхэд уг толийг хэвлүүлэхээр хөөцөлдөхөд ТХ-ны үзэл суртлын орлогч эрхлэгч Даваадаш зөвшөөрөөгүй тухай над бас ярьж байсан билээ. Үзэл суртлын хүлээс тас үсэрсэн 90 оноос хойш ч энэ бүтээл олны хүртээл болж чадаагүй л байна. Тэр бээр орос, англи, герман хэлний хурдан бичгийн жишээгээр монгол хурдан бичгийн сурах буюу “Монгол хурдан бичгийн товч дүрэм”-ийг зохиож ШУА-ийн Хэл зохиолын хүрээлэнд өгсөн нь мөн л өнөө сураггүй болжээ. “Энэ сурах бичгийнхээ “Оршил”-д Лхамжав “Манай монгол бичиг ерөнхийдөө хурдан бичгийн үүргийг гүйцэтгэж чадахуйц элементүүдтэй боловч нэлээд өөрчлөлт нэмэлт оруулж байж хурдан бичиж болдог болно. Тус оронд монгол бичгийг дайсан мэт хэрэггүйд тооцож байсан 1983 онд миний бие анх хурдан бичиг зохиох санал өвөрлөсөн билээ” гэжээ. Лхамжав үндэснийхээ соёлд хязгааргүй хайртай, монгол бичгийн гайхамшигт боломжид итгэдэг, маш нарийн сэтгэдэг хүн байсны бас нэгэн нуталгаа болж, энэхүү товч дүрэм үлдэж дээ. 

	... Лхамжав гуай маань ёстой шаагьж шуугин хөөсөрсөн бараашиг исгэдэг сэн. 1988 онд их номч Б. Ринченийг хэлмэгдүүлсэн тухай “ Эмтрээ нь үгүй эрдэнэ” өгүүлэл бичсэний төлөө намын “Үнэн” сониноор А. Лувсандэндэв нар над руу дайран давшлах үед Лхамжав гуай маань өчүүхэн намайг өмөөрөн их л бухимдаж “Лувсандэндэв уг нь манай нутгийн хүн л дээ. Даанч хүний хувьд муухан эр дээ” гээд Лувсандэндэвийн бичсэнийг няцаасан хурцхан өгүүлэл бичээд, “Утга зохиол” сонинд өгөх гэж байна гээд намайг “Чи нэг үзээч” гэж билээ. Би гэрт нь очиж тэр өгүүллийг нь үзэхэд, Лхамжав гуайн бичсэнд даанч нэмэх юм олдохгүй байж билээ. Чингэхэд Лхамжав гуай маань намайг тэр шаагьсан шуугьсан бараашгаараа дайлсан сан. Миний бие бараашигт нь нэлээд халчхаад тэр үеийн 4-р дэлгүүрээс нэг шил юм авч, Лхамжав гуайтайгаа уухаар гэнэт санаа шулуудан гарч очтол орчуулагч Алтанхуяг цавхийтэл тэнд тохиож би Алтанхуягийг дагуулаад Лхамжав гуайнд эргэн ирж, нөгөө ганц лонхтойгоо хувааж ууссан сан. Лхамжав гуай маань архи нэг их уудаггүй тул голыг нь Алтанхуяг бид хоёр л цааш харуулсан санагдана. Лхамжав гуай бид хоёрын эхний бөгөөд сүүлчийн удаа нийлж юм балгасан нь энэ байсан даа, хөөрхий. 1987 оны 6 сарын 15-ны өдөр тэтгэврийнхээ хэдэн борыг авах гэж яваад, хүлээж суухдаа тэтгэврийн дэвтрийнхээ арын цулгай хуудсан дээр “Би 1949 онд МУИС-ийг онц төгсгөж, Намын боловсон хүчний дээд сургуульд очсоноос хойш 1987 оны 4-р сарын 1 хүртэл улсдаа 38 жил ажилласан юм. Гэтэл хөдөлмөрийн дэвтэрт он сар засвартай гэж 5—6 жил хасагдав. 1965 онд Ю. Цэдэнбал гэгч этгээдийн арчаагүй хоцорч, эх орны бүхий л амьдралын салбарт буруу бодлого явуулж, ард түмнээ хохироож буй атлаа өндөр албан тушаалыг булааж авсан хэвээр, бүр ч гаарч буйг нь хэлж бичиж байснаас намайг “төрийн эсрэг гэмт хэрэг үйлдсэн гэж шорон гянданд хийж, дараа нь хөдөө цөлж, дараа нь мэргэжлийг минь хавчиж, нормын ажилчны байдалд байлгасаар байв. Олон зуун сэхээтэн хэлмэгдэн тарчлав. Тэр этгээдийн бузар булай ажил даварч 1984 оны 8-р сарын 23-наар шувтарга болсон юм. 

	Ю. Цэдэнбал тийнхүү үзэл суртал, албан тушаал, улс төр, ёс суртахууны талаар үхэж амьд хүүр болов. Тийм гэмтэн олон дахин тарчилж, олон удаа үхэх тавилангаа эдэлж байна” гэж бичсэн байна. Энэ нь Цэдэнбалын явуулгад сүүлийн удаа шударга үнэлэлт өгсөн хэрэг байлаа. Гэвч үүнийг шинэчлэлийн уур амьсгал эхэлсэн тэр үед ч хэвлэлд бичих аргагүй байсан тул ингэсэн биз ээ. Ялдар өгүүлэхэд дээр Лувсандэндэвийг няцаасан өгүүллийг “Утга зохиол урлаг” нийтлээгүй билээ. Мөрдөн, гяндан, шорон, цөллөг, насан туршийн дарамт эрүүл мэндэд нь эрхгүй нөлөөлж, цусны даралт ихдэж хэчнээн тайвуу боловч бухимдуу болоод, улмаар тархинд нь цус харваж 1989 оны 8-р сарын 27-нд наснаас нөгчив. 

	 

	Төрийнхөө тулганд нэгэн аргал болж ноцохоор 

	Төө биеэрээ нарны гал утас орчлонгийн бурантгийг сүвлэсэн цагаас

	Атаархлын хороор жим бүрийг минь битүүлж торлосон

	Аалз – албин - аймшиг тэнд чинь л яваа 

	 

	Чинагийн Галсангийн ийм нэгэн шүлэг бий!

	Үнэхээр төрийнхөө тулганд нэгэн аргал болж ноцох гэсэн Монголын чарам хийх нэгэн сэхээтэн “аалз - албин - аймшиг”-ийн дунд сууж ард түмнээ соён гэгээрүүлснээр улс орноо дэлхийн орны жишигт хүргэх гэж тэмцэж, үзэл нэгт нөхдөө цээжээрээ хамгаалан зүтгэж явсан тухай цухас өгүүлэхэд ийм бөлгөө. 

“НАРС”-НЫ ТАМААС “НАР”-НЫ ЦӨЛЛӨГТ

	Харанхуй гяндан битүү ч

	Халуун сэтгэлийг халхлахгүй

	 

	Д. НАЦАГДОРЖ

	Нэрийн хуудас: ДЭЛЭГИЙН САМБУУ

	 

	1922 онд Сүхбаатар аймгийн Онгон суманд төрсөн. 1931—1933 онд бага сургууль, 1933—1936 онд Дорнод аймгийн дунд сургууль, 1936—1938 онд Санхүүгийн техникум дүүргэсэн. Сангийн яам, Холбооны ерөнхий хороо, Төмөр замын удирдах газар ня-бо, Үйлдвэрчний эвлэлийн төв зөвлөлд зааварлагч байсан. 1945—1950 онд МУИС-ийн Анагаах ухааны салбарыг төгсөж, Өмнөговь, Төв, Завхан аймагт эмнэлгийн хэлтсийн эрхлэгч эмч, 1954 оноос МУИС-ийн багш, улмаар Анагаах ухааны дээд сургуульд хичээлийн эрхлэгч байсан. 1964 онд улс төрийн хэргээр баригдсан. 1990 онд цагаадсан. 

	 

	 

	... Ганцаараа “Нам, засаг"-ийн үүргийг гүйцэтгэгч Цэдэнбал монарх дарангуйлагч болон хувирч шүүмжлэгчдийг дур зоргоороо ажлаас халах, намаас хөөх, цөлөх, элдэв зохиомол гүтгэлэг явуулах, ямарваа асуудлыг танил тал, зусар бялдуу, хээл хахууль, архи ба арын хаалгаар шийдэх нь газар авч, Цэдэнбалыг магтан сайшаах нь амны уншлага болсон байна. Ардчилал, хүний эрх, эрх чөлөө хөсөр хаягдлаа. Цэдэнбалыг бурханчлан шүтэгчид үзэхдээ түүний оронд тавих хүнгүй гэж танай ард түмнийг басамжилж байна. Хэрэв Цэдэнбал үхвэл оронд нь орос дарга ирж биднийг захирах болж байна уу? Цэдэнбалаас нам, төрийн тушаалыг салгаж, оронд нь амьдрал мэдэх хүнийг тавих нь зүйтэй байна. Орос, Хятадад үлэмжхэн хэмжээний валютын өртэй болсныг хүн амд хувааж үзэхэд нэг хүнд мянгаад алтан рубль, юань ногдож байна... 

	(Д. Самбуугийн захидлаас)

	 

	1964 оны 12-р сарын 24-ний өглөө билээ. “Цагдаагийн хариуцлагатан нартай хийх дорвитой маргаанд Таныг урьж байна” гэж хаалга тогшин орж ирсэн доогуур харцтай хөх царайтай нэгэн хүн хэлэв. Самбуу хэдийгээр гайхасхийсэн ч хувцаслаад, тэр хүнийг даган гарвал бүдүүн резин кабель, ороолдсон төмөр утас, тоос шороо болсон ямбий ГАЗ-69 машинд хурга, торго, каракуль, хором болсон жолооч сууж байлаа. Төлөөлөгч ч цагаан сар болж байгаа юм шиг гял цал гоёжээ. Нуль тоос тос болсон машин нь тэдний хувцсыг баллачихмаар харагдаж байлаа. 

	Самбууг суулгасан машин төмрөө хар яр хийлгэн цагдан сэргийлэх рүү бус, До яамны хашааны зүүн өмнөд хаалга руу хүрч очвол ямагт дангинатал хаагаастай байдаг энэ хаалга нэгэнт цэлийтэл нээгдээстэй байсанд дотогш орж явчихлаа. Байшингийн арын хаалгаар ортол төлөөлөгч доод давхрын хойш харсан хаалгыг онгойлгоод түүнийг орохыг зандран тушаав. Төлөөлөгчийн уриалга ялдам ааш нэгэнт алга болжээ. Ортол дөчөөд оны дундуур анх анагаах ухааны салбарын эмнэлгийн суурь судалгааны танхимд орж хичээллэхэд нь байсан шиг үнэр агаар Самбууг сэрдхийлгэн цочроов. Гурван том алтадсан таван хошуутай шар саатай мөрдөс бүхий цоо шинэ дүрэмт хувцастай бүдүүн хурандаа түүнд суухыг тушаав. Байцаагчийн асуултыг Самбуу сөрсөөр оройн 19 цагийн үе хүрч байцаагч зузаан хүрэн төмөр авдраас хавтас гаргаж дотроос нь том дугариг улаан тамгатай машиндсан бичиг хальт харуулснаа буцааж хийв. Энэ нь түүнийг дайчлан баривчлах прокурорын бичиг ажээ. ТХ-ны VI бүгд хуралд Жалан-Аажав, Балган нарын нэр дээр нэргүй бичсэн захидлаас нь голлон асуугаад байсныг бодоход өөрийнх нь бичсэнийг мэдчихжээ. Хэн өөрийг нь матсан байж таарах вэ, Тийм ээ, тэр үед Монголд бий болоод байсан нөхцөл байдалд сэхээтний хувьд шүүмжлэлтэй хандаж, түүнээ бичсэн нь үнэн билээ. Нэгэнт байдал ийм болсон тул эдэнд бууж өгч шившгээ дэлгэж болохгүй. Түдэлгүй хоёр хуяг орж ирээд тов хийтэл ёсолбол “үүнийг аваад яв” гэхэд “мэдлээ гүйцэтгэе” гээд хоёр талаас нь шахан гадагш гаргаад бүрэн зэвсэгтэй харуулын шовгоруудын дундах газартай наалдсан шавар тагзын нүхэн хаалгаар дотогш оруулан, 6—7 хуяг түүнийг нэгжиж бичиг юмсыг бөөгнөрүүлэн ороож шүүгээний мухар руу омогтойхон шидлэв. Төмөр хаалга гаслах мэт хяхтнаж, даруулга төмөр занах мэт хар яр хийж, олон арван том түлхүүр хангир янгир дуугарах нь үнэхээр зэвүүн. Удалгүй чимээ амиа намдсан боловч хянагч 10 минут дутам жижигхэн нүхээр байн байн харах нь нэн зүдрэлтэй. Ингэж л хоромхон зуур хорвоо ертөнцөөс салдаг байж дээ гэж бодохоос нойр үл хүрнэ. 

	Маргааш нь түүн дээр хөвөнтэй тэрлэг нөмөрсөн цонхигор, туранхай залууг оруулав. Ярианы өнгө аяс дөрвөд хүн бололтой. Түүний хэлэх нь “би гянданд хилс хэргээр хоригдож байгаа, түүнийгээ задлуулахаар энд ирж байна” хэмээгээд Самбууг шалгааж гарав. Ингээд байцаагч түүнийг өдөр бүр байцаах бөгөөд хорих өрөөнд ирмэгц нь хамт байгч нь давхар асууж хувцас хунарыг тэмтрэн базлах өмсөж нөмрөх зэргээр олон элдэв авирыг үзүүлнэ. Байцаалтыг тусгай хуваариар явуулж байгаа хурандааг Цэрэнбалжир гэнэ. Ийнхүү хоёр давхар байцааж, давхар тарчлаах нь үргэлжилсээр. Нэг байцаалт дээр Цэрэнбалжир долоовор хуруугаар нүүр рүү нь чичин “чамайг ясан дээр нөмөргөсөн арьс болгоно” хэмээн занав. Хурандаагийн алжаалаа тайлах зүдэргээгээ гаргах чөлөөнд төлөөлөгч Ядмаа байцаалтыг үргэлжлүүлж “Чиний бичсэн шүүмжлэл бол ёстой солиотой хүний өдрийн тэмдэглэл байна. Нам засаг хайрт удирдагч Цэдэнбалыг ингэж ор үндэсгүй гүтгэж шүүмжилсэн этгээд чамаас өөр байхгүй” гэж зандрахын ялдар толгой сэгсрэн гаслах нь олонтоо. Түүнийг байцаахад улсын прокурорын орлогч Сүхбаатар гэгч хааяа оролцож нэг удаа “Чи эмч юм гэх шив дээ. Чиний хэрэг дуусахгүй, яагаа ч үгүй. Чиний элдүүрийг хангаад өгнө өө” гэж уянгалуулан хашхирчээ. Нээрээ ч, Самбуугийн элдүүрийг хангах байцаалт 70 шахам удаа болов. Цэрэнбалжир, прокурор Сүхбаатар нарын савраас мултрах аргагүй боллоо гэж Самбуу бодохдоо манай ахмад үеийн сэхээтэн цөм ийм замаар хүйс тэмтрэгдсэн тул миний мэт нь үхвэл зохино хэмээн сэтгэл шулуудан, гудамжнаас олсон хадаасаар толгойгоо цоолж, мөн тарианы зүүгээр цээж рүүгээ хатган уушгиндаа зүү оруулав. НАХ-ынхан хүнийг ийм байдалд хүргэнэ гэдэг!!! Сайн санаат эмч Аня Климова түүнийг ятган хориглосноор амиа хорлох гэхээ больжээ. Тэгж тэгж хэрэг таслуулах болов. Дотоод яаманд гучаад оноос ажиллаж байгаа шилмэл чекист Гүрсэд гэгч түүнийг “Бүү дуугар! Ийш тийш бүү хар!“ гэж зандарсаар ялтны ширээнд суулгав. Шүүх хурлыг Зэгвэ даргалж, прокурор нам засгаа өмөөрсний дараа Самбууг өмгөөлөгч Бяраадамба өмгөөлсөн нэр зүүж түүнд 4 жил хорих, үүнээс 2 жилийг гянданд хорихоор тогтоол уншиж, давж заалдах эрхгүйгээр яллав. Ингээд 1965 оны тавдугаар сарын 29-ний 14 цагт гянданд урьдаас бэлтгэсэн өрөөнд Балжирийн Аюушжав, Гончигийн Аюурзана гэдэг хоригдлуудын хамт орж, эсэргүү нартай эвлэршгүй тэмцдэгээрээ алдаршсан Цэрэндэжид төлөөлөгчийн гарт орлоо. Уг нь бол гэр орноос эргэлтээр 3 сар болоод нэг удаа 1 боодол танзуур, 1 боодол жигнэмэг, 300 грамм чихэр оруулахыг зөвшөөрсөн байна. Гэтэл Цэрэндэжид хэгжүүн зантай гэж адлаад нэг л удаа эргэлт оруулах болгов. Гяндангийн хоригдлуудыг орой нь цоорхой, хайрган шалтай дөрвөлжин цементэн хайрцаг дотор өдөрт 1 удаа 30—60 минут “нарлуулдаг” авч тэр өдрийн хуяг хувийнхаа тааллаар түүнийг тийш гаргахгүй нь олонтоо. Улсын прокурорын орлогч ба До яамны хэлтсийн дарга нар сар бүр гянданг эргэж ирнэ. Чингэхдээ хар цагаан дуугүйгээр ор дэр дэвсгэрийг нэгжээд гарч одно. Эдний ингэж “айлчилдаг” нь Самбуугийн хэрхэн зовж шаналж байгааг удирдагчдадаа бие биетэйгээ уралдан баяр хөөр болгон илтгэх зорилготой нь илт. Шоронгийнхны хэлээр “Бууны ч дууг дуулсан, Лууны ч дуу дуулсан” гяндангийн найз Балжирын Аюушжав Самбууд нэг удаа ярьсан нь :

	— Шоронд Моголцог, Гэнэн, “Бүдүүн Дулмаа” мэтийн юу ч хийхээс сийхгүй аймшигт хүмүүс бий. Би тэдэнтэй ойр дотно харьцаатай байсан юм. До яам бол тэд мэтийн хүмүүсийг ашиглан өөрийн байнгын хараа хяналтад байлгадаг, “Онц сэжигтэй” хүмүүсийг ганц нэгээр нь устгуулдаг ба зарим хүмүүстэй хамтран хулгай дээрэм хийлгүүлээд тэднийг баривчлуулж шийтгүүлдэг бөгөөд өөрсдөө мултран үлддэг, хэрэв гарцаагүй баригдвал шийтгүүлсэн ч шоронгоос тэр дорхноо гардаг. Мөн заримдаа архаг архичинд өндөр цалин өгч зоогийн газар ресторанаар явуулж согтуу хүмүүсийг өдөж элдэв юм яриулаад улмаар тэднийг баривчлуулдаг. Хэрэв хэрэгцээтэй гэж үзвэл дулаан цагт ундаа маягаар хор өгдөг ч удаа байсан, бас тэр мэтийн хүмүүсийг аймаг хотуудад томилон явуулж тэнд хоригдож мөрдөгдөж байгаа хүмүүсийг тагнаж туршуулдаг гэж ихэд аминчлан өгүүлэв. Энэ бол өөрийг нь санаагаар унаган, зүрхийг нь үхүүлэх гэсэн хорон явуулга гэдгийг Самбуу мэдэхийн зэрэгцээгээр ингэж тэдний өлхөн чадахыг ч мэдэрч байлаа. 

	Шоронгийн иймэрхүү байдлын талаар Р. Чойном:

	 

	Өр зүрхнээс

	Өс хонзон үнэртэнэ 

	Өвөр түрийнээс

	Билүүдэж нуусан хутга үнэртэнэ 

	 

	гэж бичсэн нь бий. 

	Самбууг 1967—5—29-ний 14 цагт Гяндангаас гаргаж хүлээлгийн өрөөнд хэд хонуулаад Бат-Өлзийн хорих руу ачихад Шар хөвийн дөрөлж хүртэл До яамны мотоциклтэй төлөөлөгч “үдсэн” нь түүнд их “хүндэтгэл” үзүүлсэн явдал болжээ. Шоронд үртэс үүрч зөөнө. 4—6 метрийн гуалингууд өдөрт 50 ширхгийг хөрөө рамд түрж оруулна. Гянданд Самбуугийн сэтгэлийг тарчилгаж байсан бол шоронд биеийг “сарьсалж” байлаа. “Нарс”-ны шар нар бор хоног Самбуугийн хувьд урагшлахгүй мэт боловч эрхбиш ээлжилсээр нэгэн өдөр “нар”-анд гарах болсон байлаа. 

	 

	Шорон гяндангийн орон дээр 

	Шарилж өвс ургавал 

	Шаналан зовсон миний

	Санаа сая ханана 

	 

	гэж Д. Нацагдоржийн шүлэглэсэн байдгийг бодсоор одоо л нэг шаналсан сэтгэл тавирч, ядарсан яс амрах нь хэмээн аминдаа баярлаж байлаа. Гэвч “нар”-анд бас “нарс” байдгийг... 

	 

	* * *

	 

	... Малын тоо толгой жил дараалан хорогдон хорогдсоор 20 сая хүрэхтэй үгүйтэй болж, малыг шинжлэх ухааны ямар ч үндэслэлгүйгээр хавтгайруулан эрлийзжүүлж үүлдэр угсааг доройтуулан мал аж ахуйг сүйрэлд оруулаад байгаа ба малчид мал маллах сонирхолгүй болж, төв суурин газрыг эрин тэмүүлэх, “ялт” талаас салах сан гэж бүхий л арга ухаанаа төвлөрүүлэх боллоо. Үлдсэн цөөнх нь өндөр настай болсон ба бруцеллёз өвчинд нэрвэгдэж хөдөлмөрийн чадвараа алдаж байна. Нөгөө хэсэг нь нэгдлийн малыг шаалтаар авч тэдгээрийн нийгмийн байдал доройтож, соёл ахуйн наад захын хангамжгүй, хувцас хунаргүй, гэрийн бүрээсгүй болж малчид нь бөөс, хамуунд баригдаж байгаа ба малынхаа мах, ноос, арьс шир, албан татварыг өндөр тарифаар бүрэн төлөөгүйн төлөө шоронд олноороо хоригдож чухамдаа бүдүүлгээр тамлагдаж байгаа нь илэрхий байна. 

	(Самбуугийн захидлаас)

	 

	... Шорон... Самбуу шоронгийн аймшгийг ямар ч байсан давлаа. Гэвч... Самбууг гэрийн бараа харсны маргаашаас эхлэн, хөгшин, залуу, таних танихгүй хүмүүс тэднийхээр хөлхөж амар заяа үзүүлэхгүй байлаа. Шөнө бүр 2—3 цагийн орчим До яамны 2—3 офицер хаалга хагартал балбаж ороод, үг дуугүй нэгжлэг үзлэг хийгээд явна. Нэг өдөр сэргийлэхийн хоёр цагдаа ирж, түүнийг дагуулан Дорж гэдэг дарга дээр оруулав. Тэр: “Чамайг Дундговьд 3 жил нутаг зааж суулгана. Бэлэн бай! Унаанаас хожимдвол торгуультай шүү” гэлээ. Удалгүй тусгай төлөөлөгчийн бүрэн мэдэлд орж, онгоцоор Дундговьд хүргэгдэв. Маргааш нь Барилга контор дээр До яамны төлөөлөгч оролцсон хурлаас түүнийг бааюунаас шатаасан тоосго зөөх ажилд өгөхөд эрс татгалзав. Маргааш нь дахин хурал болж түүнийг бетон узелийн арваны даргаар томилжээ. Ингээд 4 цагт нь ажилчдын хийсэн зүйлийг тооцох цаг бүртгэх ажилтай болов. Самбуу зөвхөн тооцоо хийх цаг бүртгэхийг хийе гэж зүтгэсэнд энэ талаар мэргэжилгүй гэж 3-р зэрэглэл өгч, цаг дутам 1 төгрөг 36 мөнгө олгохоор болжээ. Ингээд Самбуу бригадын дарга нэртэй сард дөнгөж 360 төгрөг хүрэхгүй цалинтай хүн болов. Аз болж эцэг эхийг нь урьд сайн таних хоёр залуу Найдан, Лхамдулам нар түүнийг гэртээ суулгаж түүнийг 3 жил тэжээв. 

	1971 оны тавдугаар сард аймгийн намын хорооны бүгд хурал болж түүнийг удирдахаар намын комиссын дарга Лувсанравдан морилон ирсэн гэж сонсогдлоо. Гэтэл аймгийн дарга Ойдов цагдаагаар Самбууг дуудуулж их эелдгээр мэргэжлийн ажлаа хийе, амьдрал хүнд байна гэсэн таны өргөдөл манайд байгаа. Таныг Сайхан-Овоо сумын бага эмчээр ажиллуулна гэхэд нь Самбуу: “Би ямар ч өргөдөл, гуйлга хаана ч өгөөгүй. Урьд нь бага эмч хийж байгаагүй. Морь тэмээ унаж чадахгүй учир өвчтөнийг хохироож чадахгүй. Ядарсан над сайн санаа гаргаж, халамжилсанд баярлалаа” гэж хэлээд шууд гарч оджээ. Энэ нь ямар учиртай байв аа? Нэгэн өдөр хоёр залуугийнхаа охиныг цэцэрлэгээс аваад буцаж явахдаа Дундговийн ерөнхий боловсролын сургуулийн хоёр багштай тааралдаад аймгийн даргад дуудагдаж, Лувсанравданаас аймгийн даргаар дамжуулсан энэрэл халамжийн тухай хөөрөлдсөнөө тэдэнд сонирхуулж, Сайхан-Овоо сумын бага эмчээр томилогдох магадгүй байгаагаа ярихад тэдний хэлсэн нь: “Өө тэр чинь таны бодийг хөтлөх гэж байгаа нь тэр. Тэндхийн МАХ Намын үүрийн дарга Найдан гэдэг чинь аймгийн намын хороо хуулийн байгууллагад ад үзэгдсэн сэхээтнийг аваад ганц болгож өгдөг хүн. Манай дарга нар болохгүй хүнийг Найдан даргаар хэмхүүлдэг юм. Өөрөөр хэлбэл тэнд очсон хүн, бөөн гүтгэлгийн дагавар бичигтэй буцаж ирдэг юм” гээд олон баримт татан ярьцгаав. Чингэхлээр Самбууг хаашаа ямар зорилгоор явуулах гэж байсан нь тодорхой байлаа. Самбууг цөллөгийн хугацаа дуусаж хотод ирээд байхад нь радиогоор намын үүрийн дарга нарын бүсийн зөвлөгөөн Улаанбаатар хотноо болж мөнөөхөн Сайхан-Овоогийн намын дарга Найданг хөдөлмөрийн гавьяаны одонгоор шагнасан мэдээг уншжээ. Тэгэхлээр тэр их л “гавьяа” байгуулсан нь тодорхой. Самбуу аанай л суудаг айлынхаа жаалыг цэцэрлэгээс авахаар нэг явж байтал замд хоёр хүн түүнийг амдан зогсож байв. Ойртон очвоос урьд нь зүс таних төдий прокурор Хорхой, аймгийн дарга агсан Жигмидийн бэлэвсэн гэргий байв. Тэр Жигмэд хөдөө айлд буухад эзэн нь эзгүй, хананаас нь хар буу өлгөөтэй байсанд тэрийг аваад аль гэж жолоочоороо авхуулаад оролдож байснаа буу алдаж нам үхжээ. Хорхой Самбуутай хэзээ язааны дотно танил шиг элдэв наргиа үг яриа чулуудаж, элдвийг өдөн асууж цаг гаруй болов. Аймгийн дарга агсны тэр авгай цэцэрлэгийн эрхлэгч байсан юм санж. Самбууг хэрэг болгон амдаж зогссоны учир гэвэл тэр эмэгтэйг Самбуугийн нууц амраг болгож улмаар аймгийн даргын үхэлд нэр холбогдуулах явуулга байжээ. Ингэхдээ өөртэй нь эмнэлэгт жилийн өмнө хамт хэвтэж байсан жолооч Самбуугийн даалгавраар Жигмэдийг нухсан мэт харуулах гэсэн нь ойлгогджээ. 

	Гэргий Батнасан нь 50 мянгатын 19-р байшингаас гараад явган хүний замаар ажилдаа явж байтал араас нь гэнэт 69 машин юу юугүй шуугин ирж дайрахаар хурдалсанд тэр ч орилон автобусны буудал руу сандран мэгдэн гүйтэл урьдаас нь хэдэн жижиг хүүхэд гүйж ирэхэд нөгөө машин аргагүй зогсож гэргий нь автобусны буудал хүрч олны дунд орж амь гарав. Үүнийг нэг танилдаа ярихад пайз дугаарыг нь тогтоосон бол зарга үүсгэх хэрэгтэй гэжээ. Учир явдлыг сайн мэдэх До яаманд ажилтай байсан Ба-д ярихад түүний хэлсэн нь: До яаманд чухал ажлаар ирсэн орос хүн буюу өөр эрх мэдэлтэй хүн До яамны машиныг аваад хуучин пайз дугаарыг салгаж оронд нь төмөр авдраас цоо шинэ пайз дугаар хийгээд ажил явдлаа дуусгасны дараа буцаж ирээд тэр машины хуучин пайз дугаар зүүгээд орхидог юм. Чи түүнийг эрээд нэмэргүй гэжээ. Энэ үед Самбуу Дундговьд байжээ. 1972 оны 12-р сард “Нар”-ан дахь ялын хугацаа арайхийн дуусаж гэртээ ирж ажлын байр горилсоор 6 сар гаруй болж баймааж нь Сэлэнгэ аймагт сая л их эмчээр ажиллах шилжүүлэг авч аймгийн төвд 6 сар ажиллаад улмаар намын комиссын шийдвэрээр Баруун Хараад сум дундын эмнэлэгт мэс засалчаар томилогджээ. Энэ үед түүнийг гайтуулах гэсэн нэгэн явдал гарчээ. Самбуу 1973 оны Октябрийн баяраар хотод гэртээ ирээд баярын хоёр дахь өдөр буюу 8-ны орой галт тэргээр Баруун Хараа руу буцаж явахдаа вагонд зүүрмэглэж байгаад нэг харвал ганц чийдэн модны оройд ёлтойх бөгөөд энэ зуур вагоны үйлчлэгч хүүхэн “Баруун хараа ирлээ, буух хүн бушуу буугаарай” гэж чанга хашхирсанд цочиж яаран буув. Буугаад харвал Баруун хараа биш, нэгэн бөглүү зөрлөг шиг байлаа. Яг энэ агшинд өөр нэгэн том биетэй хүн өмнөх вагоноос үсрэн буухдаа ойчоод босож байгаа харагдав. Вагон ч хөдлөөд явчхав. Гэрэлтэй ганц байшин руу орвол Карьер гэдэг зөрлөгийн байшин бөгөөд жижүүр нь сууж байна. Самбуу саяны галт тэрэгний үйлчлэгч хүүхэн “Баруун Хараа байна, бууцгаа” гэсний улмаас ийм боллоо” гэсэнд цаадах нь ер хайхрахгүй байна. Төв жижүүртэй нь яривал хээр газар биш зөрлөг хэмээгээд огт тоосонгүй. Энэ үед урьд вагоноос нь буусан этгээд түүнийг “хоёулаа хамт явган явъя ойрхон шүү” гэж шаардав. Түүнийг шалгаан асуувал хоригдол хүн гэнэ. Баруун хараагийн худалдааны ня-бо Гомбосүрэнтэй уулзах яаралтай ажилтай гэнэ, үүний хариуд “би явган явж чадахгүй, ямар ч болов мөнгөө төлсөн учир унаагаар л явна” гэж Самбуу эрс татгалзав. Баярын үеэр хоригдол вагоноор явах байтугай цоожинд хатуу хорионд байдаг байтал энэ ямар учиртай хүн вэ? гэж нэлээд гайхан түүнийг ажиглавал шовх хамартай, хавчиг царайтай, онигор нүдтэй, сармагчны савар шиг том муухай гартай, хөвөнтэй хүрэн улаан даалимбан дээлтэй, хуучин муу хар бүрх малгайн оронцогтой, ажлын том майжгий бахиал гуталтай нэгэн байлаа. Тэр түүнийг хамт явган явахыг дахин дахин шаардсан ч Самбуу юуны төлөө хашир хүн гэж хаширсан хүнийг хэлдэг билээ гэгчээр тэндээ суугаад байлаа. Нэлээд удтал ачааны галт тэрэг ирлээ. Түүний толгойд учирлан гуйж суугаад нөгөө чөлөөт хоригдлын хамт Баруун Хараа хүрчээ. Ойрхон гээд байсан Баруун Хараа Карьерын зөрлөгөөс 18 км байжээ. 

	... Тэгээд цоо шинээр мэс заслын тасаг зохион бүрдүүлж дуусах шатандаа хүрч байтал нэг бүдрэхэд долоо бүдрэх гэгч болж эмнэлэгт жирэмсэн эмэгтэй ирж төрөхдөө ихэд цус алдаж нас барав. Умай тайрах яаралтай хагалгаа хийсэнгүй гэж мөн л нөгөө Лувсанравданы ам тушаалаар ажлаас хөөгдөж Хөдөлмөрийн товчоонд шилжүүлсэнд гэртээ ирж ядмаг амьдралтай эхнэр хүүхдэдээ бас нэг хоолны сав болсоор арван сарын дараа Мод бэлтгэлийн трестийн орлогч дарга Чулуунбатын ачлан тусалснаар тэдний хөдөө салбар болох Галтай Булнайн ангид бага эмчээр ажиллах болжээ. Тэнд 6 жил ажиллаад орон тоогоор халагдаж өөрийнх нь бичсэнээр бол“амташсан хэрээ арван гурав” гэгчээр мөнөөхөн Чулуунбат даргадаа хүсэлт дахин гаргаж Гэр ахуйн модон эдлэлийн үйлдвэрт агент (гүйдэг нярав) хийж байгаад тэтгэвэрт гарчээ. “Нарс” хийгээд “Нар”-анд тарчилсан Самбуугийн түүх ийм бөлгөө.

	 


“ТЭМЭЭ” БОЛООГҮЙ ХҮН

	— Хүү минь, даан ч яав, тэр сайхан эрдэм соёл дүүргэчхээд, тэмээчин болж байх ч гэж. 

	— Ээж минь дээ, хүү нь тэмээчин болсон болохоос биш, тэмээ болоогүй шүү дээ. 

	 

	Ээж хүү хоёрын ярианаас

	[image: Image]

	Нэрийн хуудас: Тангадын ГАЛСАН

	 

	1932 оны цагаан сарын шинийн есөнд Цэцэрлэг Мандал аймгийн Чандмань Уулын хошуунд (одоогийн Баянхонгор аймгийн Заг сумын нутагт) төрсөн. 1956 онд Баянхонгор аймгийн төвийн дунд сургууль, 1960 онд МУИС-ийг дүүргээд төрөлх сургуульдаа очиж монгол хэл, уран зохиолын багшаар, 1962 оноос төвийн II дунд сургуульд хичээлийн эрхлэгчээр, 1964 оноос Бууцагаан сумын дунд сургуульд эрхлэгчээр ажиллаж байгаад хэлмэгдсэн. 

	Ардчиллын урь орсон 1988 онд “Жирмийн сүлжээ”хэмээх дөрвөн мөрт шүлгүүдээрээ “Болор цом” тэмцээний аварга болж, 1990 онд Д. Нацагдоржийн нэрэмжит шагнал хүртсэн юм. 

	Галсан яруу найраг, үргэлжилсэн үг, кино, шог хошин зохиолын бүх төрлөөр бичдэг төдийгүй, хос мөр (хоёр морь), ихэр гурван дөл (хайку, оникс, ертөнцийн гурав) төрлөөр монгол уран зохиолд хамгийн дорвитой тайлан тавьсан урлах эрдмийн дархан мөн. Одоо тэр бээр “ Үүл сүлжсэн хөх тэнгэр”, "Үндэс сүлжсэн хөрст газар”, “Өнгө сүлжсэн цэцэгт атар” хэмээх дөрвөн мөртийн 3 боть “Жангар” их хөлгөн туульсаа уншигчдадаа хүргэх гэж байна. Эдгээр бүтээл нь Галсангийн төдийгүй монгол яруу найргийн том тайлан болно гэж эрдэмтэн судлаачид үнэлсэн байна. Тэрбээр: “Өнөр хүний зүрх”, “ Үртэй хүний сэтгэл”, “Өгсүүр замын дуу”, “Үлэмж хайрын дуулал” зэрэг 36 ном, “Хүн сарнай”, “Аргал янгир”, “Дэгдээхэй нас”, “Эхлэл”, “Мөнгөн буйл” зэрэг 45 кино бичжээ. 

	 

	 

	Тэмээ гэхэд говь сэтгэлд бууна. Говь гэхэд Монгол сэтгэлд ургана. Тэнгэрийн энгээр говьдоо тэмээн сүргээ хариулна гэдэг малч удамт монгол хүний заяа. Хүн саналаараа ч юм уу, илгээлтээр ч юм уу тэмээчин болж байхыг алийг тэр гэх вэ? Тиймээс хэнийг ч тэмээчин боллоо гэхэд хачирхах юм огт үгүй. Гэвч Тангадын Галсан найрагчийн тэмээчин болсон түүх тун гайхмаар билээ л. 

	Өгүүлэх нь, 1964 оны арван нэгдүгээр сарын дундуур Баянхонгор аймгийн төвөөс Бууцагаан суманд онгоц иржээ. Галсанг хичээлээ зааж байтал “хотоос нэг өндөр зохиолч ирж зочид буудалд буугаад, уулзаач гэж байна” гэж сумын зарлага ирж хэлжээ. Холхи хөдөө нутагт хот орон газраас зохиолч очно гэдэг хамгийн том баяр хойно залуу найрагч хичээл тармагц яаран харайлгаж хүрлээ. Өндөр зохиолч Галсанг их л найрсгаар тосож: “Зохиолчдын хорооноос залуу авьяастныг дэмжих, номыг нь гаргуулах тусгай даалгавартай явна. Өөрийн чинь яруу найраг, хошин шогийн хоёр номыг гаргуулна. Ялангуяа хошин шогийн ном туйлын чухаг. Манайд надаас өөр хошин шог бичдэг зохиолч байхгүй. Би чамд л их найдвар би тавьж байна. Хоёул багш шавийн барилдлагатай болно оо” гэж ирээд л шар тос шиг үг урсгасанд “Өнгөрсөн онд С. Эрдэнэ гуай ирээд “Талын анхил цэцэг” номыг маань төлөвлөгөөнд оруулж өгсөн. Дахиад төлөвлөгөө” гэж Галсангийн сүрдэсхийн дуугарвал “Тэр хамаагүй, миний хэвлүүлэх ном нэн чухал. Төлөвлөгөөг би олно” гэж бэлэн амлажээ. Галсан ч жигтэй ихээр баярлаж, шүлэг зохиолоо идээ ундаатайгаа бариад л гүйв ээ. Өндөр зохиолч буцахдаа сумын хөдөлмөрчидтэй уулзалт хийж, ‘Та бүхэн ийм авьяастай сайн сэхээтэнтэй хамт ажиллаж аж төрж байгаа нь сайхан хэрэг” гэж залуу найрагчийг дүштийн оронд гартал магтаж магтаж л мордлоо. 

	Түүнээс хойш хэдэн сар өнгөрч байтал “Намын хорооноос дуудсан ёсоор Тангадын Галсанг “1965 оны 3-р сарын 11-ний дотор аймгийн төвд ирүүл! “ гэсэн албан бичиг гэнэт аймгийн АДХ-ын гүйцэтгэх захиргааны Гэгээрлийн хэлтсээс сургуульд ирсэн учир Галсан аймгийн төв оржээ. Тэгтэл Галсанг ямаачин болгох гэнэ гэсэн шивэр авир яриа аймгийн төвөөр тарсан байсанд Галсан гайхах, эргэлзэх зэрэгцэн хэд хонотол үнэхээр түүнийг намын хорооны товчооны хурлаар оруулж, намын хорооны нэгдүгээр нарийн бичгийн дарга И. Ламжав “Нөхөр Галсан бол үгүйсгэх үзэлтэн мөн. Үгүйсгэх үзэл бол Лоохуузын үзэл мөн. Товчоон дээр орж ирэхдээ ханцуй нь сэмэрхий хувцастай орж ирлээ. Энэ бол ард түмний амьдрал муу гэдэг Лоохуузын үгүйсгэх үзлийг бидэнд биеэр ухуулж буй хэрэг. Галсан бол үндсэрхэх үзэлтэн. Гэтэл үндсэрхэх үзэл бол бас Төмөр-Очирын үзэл юм. Иймээс Төмөр-Очирын ч сүлбээтэн мөн. Яагаад гэвэл улсын баяраар дугуй хээтэй дээл өмсөн, сайн дурын уран сайханч аятай навсганаж нэвсгэнэж явсан. Боловсон сэхээтэн хүн гээд байгаа шүү. Бас боловсон байрны үүдэнд хонь төхөөрч байсан феодал зантай. Гадаад үг хольж ярьдаг манай жинхэнэ дэвшилт сэхээтнийг шүүмжилдэг. Энэ бол найрамдлын эсрэг явуулга. Ардын боловсролын салбарт намын эсрэг бүлгийн ийм сэхээтнийг байлгаж хэрхэвч болохгүй. Иймээс энэ нөхөр Галсанг тэмээчин болгох нь зүйтэй” гээд л дор нь ам шийд гаргаж орхижээ. Лоохууз гэдэг хүнийг огт танихгүй, ядахдаа барааг нь ч хараагүй Галсан “бүлгийнх” нь хүн ингээд болчихжээ. Зохиолч Уламбаяр гуайн зөвлөснөөр бүр хөдөө гарч амьдрал дунд орж, зохиол бүтээлээ туурвих урам зориг бадран, аймгийн төвөөс Бууцагаан суманд шилжин очоод, 15 хүнтэй залуу зохиолч, сурвалжлан бичигчдийн нөхөрлөл байгуулан уран зохиол, урлагийн бүтээлийг олон түмэнд түгээн сурталчлах, амьдралын гүнээс бүтээл гаргах зорилгоор нэг жилийн хугацаатай үүрэг авч, сумынхаа намын үүрээр батлуулаад ажиллаж байсан Галсан, Төмөр-Очирын хамсаатан болчих нь тэр ажээ, Энэ “хэрэг” ганц Галсангаар дууссангүй. Аймгийн төлөвлөгөөний комиссын орлогч байсан Пүрэвжавыг Галсантай сэтгэлэг адил гэж Баянлиг сумын бригадын тоо бүртгэгчээр явуулж, “Лениний зам” сонины хариуцлагатай нарийн бичгийн дарга Дарамжавыг барилга ангид шаварчнаар өгч, Барилгын ТМС-ын багш Цэндсүрэнг Хошигтын модны үйлдвэрт ачигч болгожээ. Баянхонгор аймагт Ламжав гэгч дарга ийнхүү урьдаа барьдаг хэдэн сэхээтнээ хянгардаж, өөрөө “дайснаа дарж дархан цолоо мандуулсан” баатар болон ханхалзаж байхад нийслэл Улаанбаатар хотноо ч Галсангийн шүлгийг хэвлэсний учир “Залуучуудын үнэн” сонины эрхлэгч С. Цэдэвийг хэвлэх үйлдвэрт сонин уншигч болгож, П. Пүрэвсүрэн, Л. Эрэвгийлхам нарыг хатуу донгодсон дуулиантай хэрэг мандаж байлаа. Шүлэг гэж өдрийн бодол, шог зохиол гэж шөнийн зүүд болж явсан Галсан багшийг сэмэрхий ханцуйтай дээлтэй явсан, монгол дээл өмсдөг гэж л үндсэрхэх үгүйсгэх үзэлтэн болгон тэмээчнээр нутаг заалаа гэж үү? Зөвхөн үүнээс болж л тэр хэдэн нөхдийг гэсгээн шийтгэлээ гэж үү? Энэ бүхний цаад шалтгаан нь юу вэ? Тэр үед Баянхонгор аймгийн намын хорооны үзэл суртал эрхэлсэн нарийн бичгийн дарга байсан Г. Шагдаржав ярихдаа:

	— Нарийн учрыг Ламжав дарга хэлдэггүй байсаан. Төвөөс, дээрээс “чигтэй" л гэдэг байсан. Тэгэхэд тийм юмыг намын хорооны нэгдүгээр нарийн бичгийн дарга, аймгийн аюулаас хамгаалах хэлтсийн дарга хоёр л мэддэг байлаа шүү дээ” гэж бултсан. 

	Тэр “төвийн чиг” гэдэг юу вэ? Тэр “чиг” юунаас ул улбаатай юм бол оо?

	1964 оны арван хоёрдугаар сард Намын Төв Хорооны IҮ бүгд хурал болж, Ц. Лоохууз, Б. Нямбуу, Б. Сурмаажавын “бүлгийг”, “илчлэн” бут цохиод, дараа нь тэдний хамсаатныг илрүүлэх хурал салбар салбарт болжээ. 1965 оны нэгдүгээр сарын 30-нд болсон Монголын зохиолчдын эвлэлийн III бүгд хурал ч уг асуудлыг хэлэлцжээ. Энэ хурлын хэрэглэгдэхүүнийг сөхвөөс дээрх “чигийн” нэгэн сэжүүр цухуйх ажаам. Тус бүгд хурал дээр мөнөөхөн өндөр зохиолч хэлэхдээ: ‘Гаадамбын номлон гаргасан нэг шавь нь болох залуу зохиолч 

	Т. Галсан “Ч. Ойдовт” шүлэгтээ:

	 

	Далай олонтойгоо явсан бол

	Далан давхарт булаарай

	Ард олноосоо тасарсан бол

	Алтан өлгийд залаарай 

	 

	гэж бичсэн байна. Энэ бол манай нам төрийг илэрхий дайрч, нам ард хоёрын холбоог тасалж байгаа хэрэг биш үү! Иймэрхүү шүлэг, элдэв учир нь олдохгүй ёгт шүлэг хэнд хэрэгтэй юм бэ? Манайд илэрхий тайлбартай, ойлгомжтой шог, ёгт үлгэр хэрэгтэйгээс биш, нам, ард түмний эсрэг хандсан ёгтлол хэнд хэрэгтэй нь илэрхий байна. Одоо үед шог хошин зохиолыг хөгжүүлэхдээ түүний хурц үзүүрийг элдэв үндсэрхэх үзэл, хуучин нийгмийн үзэл санаа, хүнд суртал, жижиг хөрөнгөтний хар амиа бодох явдал, капиталист орны зүсэн бүрийн булай явдлын эсрэг чиглүүлэх ёстой. Үүнээс үзэхэд, Гаадамба түүний аялдан дагалдагч ганц нэг этгээд нь манай нам төрийн эсрэг бүлэглэсэн Ц. Лоохуузын хэрэгт биеэр эс боловч ажлаараа, үзэж байгаа үзлээрээ дэмжлэг өгч байгаа хэрэг мөн гэж үзэж байна. Иймэрхүү байдлыг хараад зүгээр өнгөрч болох уу? Болохгүй ээ, яасан ч болохгүй” ( Зохиолчдын эвлэлийн хорооны архивын материал, 1965 он) гэжээ. Манай нэрт эрдэмтэн зохиолч Ш. Гаадамба, залуу зохиолч Галсан нарыг холбон, мушгин дайрч, тэднийг эсэргүү болгон харуулсан энэ сүржин үг өөр нэг зохиолчид Галсан руу ёстой “шүүмжлэлийнхээ хурц үзүүрийг” чиглүүлэхэд аятай далим болжээ. Яруу найрагч Ч. Чимэд өндөр зохиолчийн үгийг өлгөж авч, Галсангийн “Чоно ямаа хоёрын үлгэр” гэсэн ёгт үлгэрийг гоочилж, 

	 

	Жалганд өеөдсөн ямаан дээр

	Жартгай чоно давхиж иржээ

	Одоо би өнгөрлөө гэж

	Орилоо цэнхэр дотроо боджээ 

	Харин тэгтэл урилгагүй саарал

	Хажуу талаас нь ямааг өргөв 

	Ядрагсдад бид тусалдаг гээд 

	Яргуй цэцэг багцаар нь авчрав 

	Сайн санаатанд хөөрхий ямаа 

	Саарал ахаа тоолдог байж гэнэ. 

	Гэтэл ах нь нэг өдөр

	Гэдсийг нь хагалаад найрлаж гэнэ 

	 

	гэсэн энэ шүлэгт ах гэж чоныг хэлжээ. Гэтэл бид “ах” гэж хэнийг хэлдэг билээ. Энэ бол тодорхой. Тэгэхлээр нөхөр Галсан хэнийг чоно гэсэн нь ил байна гэж даанч нүнжиггүйгээр гүтгэн дайрчээ. 

	Галсангийн ярьснаас сонирхуулбал:

	“Ойдовт” шүлгийн тухайд гэвэл өндөр зохиолч түүнийг үзээд, ямар учиртай ингэж бичсэнийг асуухад нь төрийн шагналт зохиолч Ч. Ойдов гуайг таалал болоход “Далан давхарт” оршуулсан мөртөө Болд гэдэг хилэнцэт тушаалтны охиныг садар самууны гайгаар гадаадад алагдахад “Алтан өлгий”-д оршуулсанд дургүй хүрээд бичсэнээ тайлбарлаж өгсөн юм. Тэгэхэд өндөр зохиолч маань “санааг нь улам тодруулах хэрэгтэй” гэж надад зөвлөөд:

	 

	Далай олонтойгоо явсан бол

	(Дандаа хүн тасардаггүй) 

	Далан давхарт булаарай 

	Ард олноосоо тасарсан бол

	(Амьтан хүн халгадаггүй) 

	Алтан өлгийд залаарай 

	 

	гэж бүр хүч оруулан засаж өгч байсан хүн дээ. Гэтэл уул хурал дээр үүнийгээ мартаад намайг гайтуулж орхисон байгаа юм. Намайг тэгж золиосонд гаргах болсны нь чухам учрыг би сайн мэдэхгүй. Тэр үед өндөр зохиолч ажлаасаа жаахан таагүй халагдаад байсан юм гэнэ билээ. Тэгээд ажилтай болоход нь хэрэг болсон юм болов уу даа гэж боддог. Чимэд яагаад намайг тэгэх болсон юм бэ гэвэл би зохиолчдын эвлэлийн III их хурал дээр Чимэдийн шүлгийг шүүмжилчихсэн хүн. Тэгэхдээ би түүний шүлгийг гуйвуулж мушгиагүй ээ. Алтаар урс. Түүнд л юм санасан хүн юм билээ. Чимэд бид хоёрын хооронд ээдэрсэн зангилаа 1971 онд тайлагдсан. Нэг өдөр Чимэд зохиолчдын хороон дээр надтай дайралдаад, намайг дуудан, гурван өдөр зоогийн газраар дагуулж явсан. Чимэд “Чи тэгэхэд нэг муу аймгийн арслан байсан. Би бол улсын аварга шахуу байсан. Гэтэл чи намайг шүүмжилж цор цор хийгээд байхад чинь энэ муу турсагыг би далаар нь нэг тавьчихъя гэж бодож явсан юм. Гэтэл өндөр зохиолчийн үг сайхан далим өгсөн дөө. Тун муухай юм болжээ. Энэ явдал сэтгэлд зангираад олон жил болжээ. Хоёулаа учраа олж, энэ зангилааг нэг тайлъя” гэж хэлж бид хоёр аль алиныхаа сэтгэлийн бөглөөг онгойлгосон юм. 

	Тэртээ нийслэлд өрнөсөн хэрэг явдлын сүүдэр тэнгэрийн хаяанд багшилж байсан Т. Галсанг тийнхүү дайрч, тэмээчин болгожээ. Гэвч үүнээс өөр нэгэн зүйлийг эргэцүүлсүү. Галсан төрийн хэрэгтэн байжээ гэж бодъё. Гэтэл малчин болгодог нь ямар учиртай юм бэ? Мал маллах гэдэг буруу хэрэг хийсэн ялт этгээдийн л хийх ёстой ажил юм уу. Хөдөө нутаг гэдэг төрд тэрсэлсэн этгээдийн цөллөгийн газар юм уу? Нам засаг манай залуучууд, хөдөлмөрчдийг саналаараа, илгээлтээр хөдөө мал аж ахуй дээр гарахыг уриалаад байдаг бус уу? Хэрэв хөдөө нутаг хэрэгтнийг явуулдаг газар, мал маллах нь хэрэгтний хийдэг ажил юм бол нам, засгийн тэр урианд хүн урам зориг бадрах уу? Түүгээр барахгүй малчид маань “бид чинь хаана амьдарч, юу хийж байгаа юм бэ? гэж асуувал яана! Даанч манай малчид ноомой амгалан нь дэндсэн улс юм даа. Хэдэн мянган жил өвөг дээдсийнхээ эрхэлж ирсэн хөдөлмөрийн нэр хүнд, эх орныхоо хөгжлийн аль хатуу хүтүүг үүрч ирсэн хөдөөгийн хөдөлмөрч малчдын нэр төрийг ингэж гутааж яахин болох ажээ! Энэ тухай үл өгүүлэн өгүүлэхэд, Галсанг тэмээчин болгоод зогссонгүй. “Төрсөн хүүгийн чинь үг” номыг шатаажээ. Манайд номоор “сор залдаг” нэг жигтэй зуршил гучаад оноос бий болжээ. Ер нь буруутсан гэгдэх сэхээтний ном зохиолыг номын сангаас хүртэл хураан авч устгадаг явдал байдаг. Энэ бүхэн чинь дундад үеийн инкивизаторуудын хэрэглэж байсан арга биш үү. Гэтэл хорьдугаар зууны социалист Монголд үүнийг хэрэглэнэ гэдэг үнэхээр гайхууштай. Хэрвээ номд харш үзэл санаа байвал ухаалаг хэрсүү оюун дүгнэлт, үнэмшиж итгэхүйц баримт нотолгоо, орой руу орсон үнэн үгээр л няцаах ёстой. Гэхдээ 

	Б. Ринчений “Монгол бичгийн хэлний зүй”, Ц. Дамдинсүрэнгийн “Орос-монгол толь”-ний хавсралт, Т. Галсангийн “Төрсөн хүүгийн чинь үг” шүлгийн түүврийн алинд нь ч галдаж шатаагаад байхаар харш юм онхи байсангүй. Эдгээр нь мохдог ухаантай сурталчдын атгаг сэтгэлд л таараагүй. Мөн энэ бужигнаанаар Галсангийн ‘Талын анхил цэцэг” түүврийн эх, Крыловын “Ёгт үлгэр” номын орчуулга алга болоод одоо сураг тасарчээ. Бас л устгачихсан байхыг үгүй гэх газаргүй ээ. 

	 

	Найрт хүний араар сундалж очдоггүй 

	Наадамд бас бусдын моринд сундалж оддоггүй 

	Нандин монгол заншлыг бид зөрчих эрхгүй

	Найргийн барианд бусдын ажнайгаар очихгүй 

	 

	хэмээн Монголын яруу найрагт өөрийн гэсэн өнгө аясыг хадгалахаар зорьж, Оросын их зохиолч Крыловоос суралцан, манай нийгэмд саад болж байгаа саар мууг шүүмжлэн, “намын үзэл суртлын ажилд туслах” гэсэн нь харин “намын үзэл суртлын эсрэг” болчихжээ. Манай нэртэй зохиолч С. Удвал гуай Галсанг “түрүүлж дуугарсан хөхөөний ам хөлдөнө” гэдэг шиг юм болсон гэж хэлсэн нь бий. Тэр эгзэгтэй, осолтой үед Галсан шиг

	 

	Үнэнийг одоо өмөөрөхгүй бол

	Өнөө чи нүүр улайна

	Үр удамд нэр улайна

	Үхсэн хойно яс улайна 

	 

	гэж амьдралыг хоосон магтахаас зайлсхийж, үнэнийг түрүүлэн хэлж “ хошуугаа хөлдөөсөн” хүн олон сон бил үү? Хуруу дарахаар цөөн байх аа. Гэтэл үзэг нэгт нөхдөө өрөвдөхийг мэдэхгүй гүтгэж, өрөөлийн гараар нидрүүлж байсан улс одоо болохоор өөрөө хэлмэгдэж явсан болон уйлагнаж, биеэ өрөвдүүлэх гэх нь олон байх юм. Цагийн аясаар холбирох гэдэг ийм байдаг ажээ. Галсан өөрийг нь эх орон, ард түмэн нь “эсэргүү” гэж баалаагүй, дээшээ нэр нүүртэй болох, тэрүүхэндээ ямар нэг ашиг хонжоо олох гэгсэд л үнэн үг хэлдгийг нь далимдуулан гайд гаргалаа гэж сийрүүхэн ухаанаар ойлгож тэр мөс муутай улсад хандан:

	 

	Хасын цас лавсаж байна

	Хар ширхэг олоогүй, би

	Бардах нь бус, миний намтраас

	Бараан хэрэг олохгүй, чи 

	 

	гэж омог бардамхан шүлэглэсэн юм. 

	Галсангийн ярианаас сонирхуулбал:

	— Алтаар урс гэж, хэрэг төвөгт хилсээр холбогдож явахад, хүний чанар амархан танигддаг юм билээ. Урьд багш, найрагч гээд мөр алгадаж сүжирхээд байдаг улс мэнд усгүй, буруу хараад л зөрдөг болдог юм билээ. Тэмээчин байхдаа шарлаад аймгийн эмнэлэгт хэвтэв ээ. Гэтэл хэсэг эмч “эсэргүүг худлаа бөөцийлж байна” гэж аймгийн намын хороонд мэдээлэл бичжээ. Түүний мөрөөр тусгай комисс шалгахаар ирдэг юм байна. Шарав-Арилды гэдэг эмч тэгэхэд “эмч хүн бол алдаа гаргасан сэхээтэн байтугай дайны талбарт шархадсан дайсныг ч эмчилнэ гэж төрийн сүлдэнд тангараг өргөсөн улс биш үү” гээд гэрээрээ эмчилж байсан юм. Ингэж хэлнэ гэдэг тэр үед их л зоригтой хэрэг байсан. Түүнийг жинхэнэ хүн чанартай, мөн мэргэжилдээ чин үнэнч хүн гэж би баярлаж явдаг. Алтаар урс. 

	Галсан эмнэлэгт гурван сар хэвтээд, хүнд ажил хийж болохгүй гэсэн акт гарсны учир ямаачин гэсэн “хөнгөн” ажилд очжээ. Тэгээд хавар нь ямаагаа туугаад, тууварчин болжээ. Ямаагаа тууж явахад нь бас нэг хөгтэй явдал болсныг өгүүлбэл, түүн дээр мотоциклтэй хүн давхиж ирээд “Наймаа байна уу, зарах ямаа байна уу” гэх зэргээр шалгааснаа “Хаахнуур ямаагаа туух гэж байна?” гэж санаандгүй байртай асуужээ. Учрыг нь дор нь мэдсэн Галсан “Өвөрхангайгаар явбал Лоохууз маань байгаа. Архангайгаар явбал Чойжоохүү маань байгаа даа. Харин хаагуур нь явдаг билээ” гэж бас л санамсаргүй царайлан хэлжээ. Мотоциклтон ч давхиад явчхаж. Гэтэл Галсанг Баяннуурын баазад очтол буцаах шийд аймгийн намын хорооноос нэгэнт ирчихсэн байлаа. Галсан буцаж очоод мужаан болов. Жинст сумын намын үүрээс аймгийн намын хороонд 1967 оны долоодугаар сарын 14-нд явуулсан нэг бичгийг товчлон сийрүүлбэл: “Т. Галсан нь дахин хүмүүжиж байгаа 3 жилийн дотор тэмээ, ямаа хариулах, ноослох, хашаа хороо барих, мужаан хийх зэргээр нэгдлийн үйлдвэрлэлийн тодорхой тоочигуудад өгсөн үүрэг даалгаврын дагуу ажиллаж, ажилласан ажил бүрээрээ хариуцлагатай, үр дүнтэй ажиллаж, ажилласан газар, хүмүүсийн талархлыг хүлээн зүй ёсоор зөв үнэлэгдэж иржээ... Намын үүрийн товчоо үзэхдээ, нөхөр Галсан дахин хүмүүжих хугацаанд дутагдлаа ухамсарч зассан гэж үзэж байна. Ингээд өөрийн нь хүсэлтийн дагуу сумын явуулын багшаар ажиллуулж зохих үндсэн мэргэжлийг нь ашиглаж болох... байна. Зөвшөөрвөл явуулын багшийн ажлыг өгмөөр байна” гэжээ. Гэвч аймгийн намын хороо, Галсангийн хүсэлтийг ч, Жинст сумын намын үүрийн саналыг ч хэрэгссэнгүй. Түрүүнд нь, тэмээчин байхдаа Галсан аймгийн прокурорт хандаж, дөрвөн хөлтэй унааны нуруунд арав гаруй жил гараагүй сэхээтнийг албан ёсны шийдгүйгээр малчин болгосон нь зөв эсэхийг шалгаж өгөөч гэсэн утгатай өргөдлийг бичжээ. Гэтэл прокуророос “Ердийн хөсгийн баазын тэмээчин Галсанд. Таны бичсэн өргөдлийг авч танилцлаа. Аймгийн намын хорооноос Таныг багшийн ажлаас өөрчилж, Ердийн хөсгийн баазад малчнаар ажиллуулсан тухай намын байгууллагын шийдвэрийн зөв эсэхийг прокурор хянах зарчимгүй билээ. Иймд манайх шалгаж шийдвэрлэхгүй. Хуулбарыг намын хороонд танилцуулъя” гэсэн хариу иржээ. Мөн 1965, 1966, 1967 онд МАХН-ын Төв Хорооны нэгдүгээр нарийн бичгийн дарга Ю. Цэдэнбалд захидал бичиж, мал нийгэмчлэх үеэр Өвөрхангайд нугалаа гарсан шиг Лоохуузын эсрэг явууллагын энэ үед орон нутагт бүтээлч сэхээтний эсрэг нугалаа гарч байна. Нам төрийн ажилд завхрал болж байгаа юм биш байгаа гэсэн санааг толилуулжээ. Захидлын хариу ирсэнгүй, чимээ сураг тасарчээ. Галсан Жинст суманд дахиад хоёр жил боллоо. Хэрвээ нэгэн хүн санаа тавин хөөцөлдөөгүй бол хэчнээн жил ч дарагдах байсныг хэн мэдлээ. 

	1969 онд Монголын зохиолчдын эвлэлийн хорооны дарга С. Удвал Баянхонгор аймагт ажлаар очжээ. Тэгээд аймгийн намын хорооны нэгдүгээр нарийн бичгийн дарга Ламжав, аймгийн ардын депутатын гүйцэтгэх захиргааны дарга Бүнчин хоёртой хөдөө явж байгаад Ламжавт хандаж “Би танаас нэг юм авч явна шүү” гэж хэлбэл цаадах нь нэг шөлний юм гуйх гэж байгаа биз гэж бодоод “Тэгээрэй , тэгээрэй” гэчихжээ. Тэгээд Ламжав “Дарга нөгөө юмаа Өлзийтөөс авчих уу” гэж асуужээ. 

	Удвал зохиолчийн ярьсан нь:

	— Би Галсанг авъя аа. Танд тэмээчин эрхбиш олдоно. Надад бол авьяастай найрагч олдохгүй ээ. Галсанг би аваад явъя гэлээ. Ламжав тэгэхэд ‘Та бид хоёрын мэдэх ажил биш” гэсэн. Бүнчин хажуугаас “Ламжав дарга ч уг нь түрүүнд ‘Тэгээрэй, тэгээрэй” гээд ам алдах нь ч алдчихсан шүү гэж дэм өгдөг юм байна. Хотод ирээд, Лувсанравданд хүрч байж Галсанг хотод авчрах зөвшөөрөл олсон юм даа. 

	Гэвч сайн юманд садаа мундахгүй гэдэг үгтэй билээ. Яг шилжүүлэх болохоор Ламжав хөндлөн суугаад байлаа. Харин гүйцэтгэх захиргааны дарга Бүнчин Ламжавын хөлд сууж баймааж нь, хотод зургаан сар болох зөвшөөрөл Галсанд олгож, түр үнэмлэх хийж өгөөд ‘Галсан минь хотод очоод чиний овсгоо л мэдэх боллоо. Миний хүч хүрэх юм энэ л байна” гээд явуулжээ. 

	Галсангийн ярианаас сонирхуулбал:

	— Тэгээд хотод ирсэн чинь хотын паспортгүй гээд ажилд авдаггүй. Жаахан байж байгаад л цагдан сэргийлэхэд хүргэгддэг болов. Сэргийлэгч намайг дагуулж явж байгаад “Эндээс нэг хулгайч барих юм. Хулгайч минь ийшээ явъя” гэхэд нь ‘Та нар хулгайчаа барь, би сэргийлэх дээр яваад очиж байя” гэхэд “үгүй ер, бултах нь, хулгайч нар ийм зальтай шүү! Тэгдэггүй юм аа! “ гэдэг байлаа. Сүүлдээ “оч” гэхээр нь өөрөө яваад очиход анги дээр байгаа жижүүр нь “Чи юу хийж яваа юм?” гэхэд нь намайг “барьсан юм” гэдэг. “Хэн барьсан юм” гэхэд нь “барьсан хүн маань өөр хүн барихаар явахад нь би өөрөө хүрээд ирлээ” гэдэг, тэгэхэд “үгүй ер, чи ч биднийг ажилгүй болгох хулгайч юм л даа” гэдэг байлаа. 

	Октябрийн районы сэргийлэхэд ингэж олон ч хүргэгджээ. Тэгтэл сэргийлэхийн дарга нэг хурандаа Галсантай уулзаад “Хотын паспорттай болох гурван л арга байдаг. Нэгд, хөдөөгөөс суга дэвшин ирэх. Ингэвэл хотын паспорт бүх бичиг баримт чинь дугтуйд хийлттэй ширээн дээр чинь тавиастай байж байна. Гэтэл энэ чамд огт таарахгүй. Хоёрт, Шар хадны сэтгэл мэдрэлийн эмнэлэгт хүргүүлж ирээд, эмнэлгийн хяналтад орвол хотын паспорт өгч болно. Энэ нь чамд арай таарахгүй. Гуравт, бөөнөөр ажилчин элсүүлж ирэхэд нэг олгодог тал бий. Энэ л өөрт чинь таармаар юм шиг. Мах комбинатад ажилчин авч байгаа юм байна. Чи тэнд ажиллах уу?” гэсэнд Галсан “Ажиллая, тэгэхдээ нэг л юмыг бол хийхгүй” гэжээ. “За чи юу хийдэггүй, нөхөр вэ?” гэж хурандаагийн сэрд гэхэд нь “Жа, би малын хоолой л огтлохгүй, бусдыг нь бол юуг ч хийнэ” гэжээ. 

	Ингээд Галсан ясчин болов. Тэгэхэд Болгарт мах гаргадаг, болгарууд ястай мах авдаггүй, шулсан мах авдаг байсан тул Галсан ясыг нь жалганд аваачиж хаядаг хүн болжээ. Ясыг бэлтгэлд тушаавал дараа жил нь Мах комбинатын ясны төлөвлөгөөг нэмэгдээд ирчихдэг тул ясыг тэгж хаядаг байжээ. Ажилчдын дотроос ажлаа жинхэнэ хийдэг хүн гэж болгар нөхдийн үнэлж санал болгосноор Галсан түдэлгүй “дэвшиж” ээлжийн мастер боллоо. Мах гурилын комбинатын дэргэдэх намын хорооноос Монголын Зохиолчдын хорооны дарга С. Удвалд явуулсан нэгэн тодорхойлолтоос иш татвал: “Зохиолч Галсан нь 1970 оны долоодугаар сараас эхлээд тус комбинатад ажилчнаар орж, улмаар Болгар улсад явуулах шулсан мах үйлдвэрлэх ажил дээр сайн ажиллаж, ажлыг хар бор гэхгүй зүтгэж, хөдөлмөрт дуртай, идэвх зүтгэл сайтайгаа харууллаа... Галсан ээлжийнхээ хүмүүсийг зөв зохион байгуулж, худалдааны хэлтсийн тэргүүний ээлжийн нэг боллоо. Энэ бүхнээс үзэхэд н. Галсан нь ажилд махруу, зүтгэлтэй ажиллаж чаддагаас гадна сайн зохион байгуулагч болохоо харуулж, зохиолч хүн, уран бүтээлч төдийгүй ажиллан бүтээж, хөдөлмөрлөж чаддагийн жишээ болж байна” гэжээ. Тэнд жил тойрон ажиллаж байгаад Монгол кино үйлдвэрт диафильмийн редактораар очив. Улмаар цехийн дарга ч боллоо, зургийн даргаар ч ажиллаа. Кино үйлдвэрийн намын захиргаанаас гаргасан нэгэн тодорхойлолтоос танилцуулбал: “Т. Галсан намын үзэл суртал, ухуулгын чухал хэрэгсэл диафильмын цехийн хамт олныг удирдан зохион байгуулж, сар улирлын төлөвлөгөөг тогтмол биелүүлдэг үйлдвэрлэлийн нэгж болгов” гэжээ. 1975 онд, чилийсэн арван жил завсарласны эцэст анх удаагаа улсын хэвлэлээр “Өнөр хүний зүрх” яруу найргийн ном нь гарлаа. 

	Галсангийн ярианаас сонирхуулахад:

	“Хэвлэгдсэн номоо авсан долоодугаар сарын аравны шөнө нойргүй шахуу хоносон. Зүүрмэглэхдээ л “өнөөх ном чинь хэвлэгдэхээ больж гэнэ” гэж хар дараад цочин сэрэхдээ гэрэл асаагаад харахад цагаан уул цэцэг өргөсөн зурагтай ном маань байж байхад сэтгэл амардаг байлаа. 

	Уран бүтээлчийн ном зохиолыг нь гаргахгүй, тэгэхдээ бүр арван жил гаргахгүй хорино гэдэг мөн ч хэцүү хэрэг ээ. Бичиж туурвиснаа ил болгох гэсэн мөрөөдлийн нь биелэл болсон энэ номынхоо хавтсан дээр:

	 

	Тангадын Галсан чи

	Намдаа үнэнч явсаар цагаан мөрөө оллоо 

	Найгалдаа үнэнч явсаар дөрвөн хүүтэй боллоо 

	Найрагтаа үнэнч явсаар анхны номтой боллоо 

	Нартай сартай хорвоод амьдын жаргал биш гэж үү 

	 

	гэж бичсэн нь найрагчийн яаж баярласныг юунаас ч илүү хэлнэм биш үү. Ай даа яруу найрагч хүнд зохиолоо хэвлэгдсэнийг үзэхээс, бүтээлээ уншигч түмэндээ толилуулахаас илүү жаргал гэж юу байх вэ. Хардагдаж сэрдэгдэж, хавчигдаж зовж явсан хэдэн жил хар дарсан зүүд мэт ард үлдэж, хэнхдэг цээж дүүртэл чөлөөтэй амьсгалахаас сайхан юм гэж хаа байх вэ. Тэгээд цагаан мөрөө оллоо гэж баясан баярлан байсан Галсан гүжрийн хар ялаасаа салжээ гэж бодогдом. Гэвч... 

	Энэхүү тэмдэглэлийг бичигч миний бие 1980 оны арван нэгдүгээр сард хуралдсан Монголын сэтгүүлчдийн холбооны IҮ бүгд хуралд сууж байлаа. Намын Төв Хорооны нарийн бичгийн дарга Г. Адъяа хурлын төгсгөлд сэтгүүлчдэд хандаж үг хэлэхдээ Галсангийн "Тоншуул” сэтгүүлд хэвлүүлсэн. 

	 

	“Боохой! Хараач

	Энд би байна” гэж зарлах шиг

	Болчимгүй хотил

	Элгэн цохио доргитол хошхирно

	Боодог хорхог

	Болохоос бусдыг үзсэн бурхи

	Болгоомжтойхон

	Дуугүй мөлхөж хөеөгөө зөөнө 

	 

	гэсэн шүлгийг шүүмжилж, “Боохой гэж хэн бэ? Хотил гэж хэн бэ? Бурхи гэж хэн бэ? гэх зэргээр шүлгийн дүрээс эзэн нэхэн, зохиогчийг эрүүдэж, битүү утгатай шүлэг бичлээ гэж дайран, түүнийг улс төрийн алдаатай болгох гэж улайрсныг санаж байна. Манай зарим албан тушаалтан өөрөөсөө өөрөөр сэтгэсэн сэхээтнээ улс төрийн талаар буруутгаж, сэтгэлгээг нь боогдуулан, өөрийнхөө тулга тойрсон ахар бодлын савслагад түүнийг хүчээр чихэж байсан улигт явдал аанай л давтагдав. Адъяагийн шүүмжлэлийн мөрөөр Монголын зохиолчдын эвлэлийн хорооны нарийн бичгийн дарга нар 1980 оны арван хоёрдугаар сарын 30-нд хийсэн зөвлөгөөнөөрөө Галсангийн асуудлыг хэлэлцлээ. Энэ зөвлөгөөн дээр манай нэрт яруу найрагч Б. Явуухулан ‘Тийм том хурал дээр Намын Төв Хорооны нарийн бичгийн даргын үгэнд муугаар орж байгаа нь Галсангийн уран бүтээлийн алдаа юм. Энэ нь нийт яруу найргийг гутаан доргиож байна. Үүнийг зөвхөн хэлж өгөх биш, арга хэмжээ авах хэрэгтэй. Ер нь Галсан анхаарах болсон хүн. Үүнийг засаж чадахгүй байна уу, ер нь засахгүй байна уу. Тарваганы тухай шүлэг нь ер нь юүг хэлж байна. Хэнд хэрэгтэй юм. Өөр нийгэмд ёгт бичихийг шаарддаг болохоос манай нийгэмд ашиггүй. Дахиад ийм байдал давтагдвал МЗЭ-ээс хөөх хүртэл арга хэмжээ авна гэж бодож байна. Галсан сүүлийн үед эвдэрч байгаа хүн” гэж шүүмжилжээ. (Зохиолчдын эвлэлийн хорооны нарийн бичгийн дарга нарын зөвлөгөөний хэрэглэгдэхүүн, 1980 он/. Тэнд үг хэлсэн зохиолч Д. Цэдэв, Д. Наваансүрэн, Д. Тарва нар яруу найрагчийг элдвээр муучлаагүй гэлээ ч үзэг нэгт нөхрөө өмөөрөх, зохиолчийн нь хувьд эрхийг нь хамгаалах талаар ам ангайсангүй, уран зохиол мэддэггүй албан тушаалтны ая таалалд нийцүүлэн, түүнийг улс төрийн талаар алдаатай юм бичсэн гэдгийг батлаад хатуу донгодон шийтгэж, хахсан дээр нь нударч орхижээ. Ер нь уран бүтээлийн дүрээс эзэн хайдаг, уран бүтээлийн дүртэй заргалддаг нь ямар учиртай юм бэ? Уран бүтээлийн дүр хэв шинжит байдаг. Аливаа хүнд сурталтан, түшмэл зантан зэрэг шүүмжлэлт дүрээс өөрийгөө олж хардаг, өөрийнхөө дутагдлыг олж үздэг, тэгээд өөр дээрээ татаж ойлгодог байна. Тэгмэгц цухал унтуу нь хүрч, зарга заалхай хийж гардаг ажээ. Гэтэл манайд тэр зарга үүсгэж байгаа этгээдээс “өөрөө чи хэн бэ? зохиолын дүртэй заргалдах ямар шалтгаан чамд байна вэ? гэж эргүүлэн асуухын оронд зохиолч, уран бүтээлчийг л ял янхад унаган егүүтгэх гэж хичээдэг нь гэм биш зан болжээ. Зөв бүхэн нь буруутаж, сайхан санаа нь цүүлсдэхэд цээж бөглөрөн давчдаж, санаагаар унан гутармаар болсон ч сэтгэлд нь амгалан дүнхийх Их богд уултайгаа зүрхээрээ, оюунаараа ярилцаж, сийрэгхэн уужуухан сэтгэлийн чадал хийгээд ухаарлыг олж явснаас л

	 

	Над шиг гэрэлтэй байгаач гэж

	Нар сар нь мишээдэг

	Тэнүүн цараатай сэтгээч гэж

	Тэнгэр нь дээр уужирдаг

	Өөдөө! Наран зүг өөдөө! гэж 

	Үндэс нь дороос шивнэдэг

	Цэнгэн бидэнтэй баясаач гэж 

	Цэцгүүд нь ёохор хатирдаг

	Эх орон минь

	Эх орон минь Тандаа би 

	Ээжийнхээ нэр шиг 

	Эцгийнхээ гэр шиг хайртай 

	 

	гэж шүлэглэж байсаан. Хайртай Эх орондоо хандсан хиргүй сэтгэлийн нь үг энэ мөөн. 

	Галсан ямар ч ажил хийлээ гэсэн зон олныхоо төлөө юм шүү гэж чин зүрхнээсээ зүтгэж байсныг миний дээр иш татсан хэдэн тодорхойлолт харуулах болов уу гэж бодож байна. Манайд ямар ч хүний тодорхойлолтыг ихэвчлэн магтах байдлаар хийдэг шүү дээ гэж маргах хүн гарч мэдэх юм. Гэхдээ “намын эсэргүү бүлгийнхний” хамсаатан гэгдсэн хүнийг худлаа магтах бөх зүрхтэн байхгүй нь лавтай. Гагцхүү тэр магтсан тодорхойлолтыг Галсан алд биеийнхээ хар хөлсөөр олж авчээ. Галсан 4000 гаруй шүлэг, 50-иад найраглал бичиж, 1988 оны яруу найргийн болор цомын эзэн болсон. Энэ бүхнийг атгын чинээ тархиныхаа хүчээр хийж хүртжээ. Галсан ийнхүү эгэл нэгэн хөдөлмөрчин, эгэл нэгэн найрагч юм. Эгэл эгэлдээ энэ Монголынхоо соёлд энгүй хайртай иргэн билээ. Монголын соёлын сан байгуулагдахад зуу хүрэхгүй төгрөгийн цалинтай явж, үхсэн үхрийн сүүлээр шүүр хийн зарж амь зууж явсан муу нэртэй луу данстай Галсан л өвөг дээдсийнхээ нандигнан хадгалж ирсэн соёлын дурсгалт зүйлийг нэгэн түмэн төгрөгийн хамт хандив болгохоор шийдсэн мэдээг бид баярлан уншсан. Төр улсын алган дээр хөлбөрч, том том шагнал авсан уран бүтээлч Галсантай жишвэл тун ч багахан юм хайрлаж дээ гэж давхар бас бодогдсон. Сүр алдар олж, шагнал гавьяа авсанд бус, хотол олон ардынхаа соёлыг гэх сэтгэлд л гол учир байдаг юм уу даа. Гэхдээ энэ бол өчүүхэн миний хувийн бодол болой. Эцэст хэлэхэд, бидний өндөр зохиолч гэж түр нэрлэсэн Д. ДАРЖАА ШУА-ийн ажилтнуудтай уулзах үеэрээ “Яруу найрагч Т. Галсанг Та хэлмэгдүүлсэн гэдэг. Яах гэж тэгсэн юм бэ” гэсэн уншигч бүсгүйн асуултад “Залуу хүнд яваандаа хэрэг болох болов уу гэсэн юм” гэж хариулсан гэдэг. Ачтай ч халамжлагч бол доо!

	Тэмээ гэхэд говь сэтгэлд бууна. Говь гэхэд Монгол сэтгэлд ургана. Тэнгэрийн энгээр говьдоо тэмээн сүргээ хариулна гэдэг малч удамт монгол хүний заяа. Тиймээс тэмээчин боллоо гэхэд хачирхах юм огт үгүй. Харин Тангадын Галсангийн тэмээчин болсон намтар тун хачин гэсний учрыг цухас тайлахад ийм байна. 


СООСАЙН ОНЬСОГО

	Харанхуйд гэрэл хэрэгтэй

	Хаагдсанд чөлөө хэрэгтэй

	 

	М. ЦЭДЭНДОРЖ

	Нэрийн хуудас: Гомбын СООСАЙ 

	 

	1929 онд Дорнод аймгийн Гурван Загал суманд төрсөн. 1937—1944 он хүртэл бага дунд сургууль төгссөн. 1954 онд анх Элдэв-Очир кино театрт зураачаар орсон. Дараа нь 1958 онд Улаанбаатар хотод Чех улсын реклам чимэглэлийн мэргэжилтэн зураач Эдуард Сабо, Олджрих Морис нарын удирдлагаар чимэглэлийн жилийн дамжаанд суралцан чимэглэлийн зураачийн мэргэжил эзэмшсэн. 1960 оноос худалдааны реклам чимэглэлийн газар ерөнхий зураачаар ажилласан. Дараа нь Монголын урчуудын хорооны ерөнхий зураачаар ажилласан. 1968 оноос бие даасан уран бүтээлч гэдэг нэрээр цалингүй ажилласан. Дараа нь худалдааны чимэглэлийн газар зураачаар ажилласан. 

	Бие дааж үзэсгэлэн гаргасан жилүүд:

	1. 1968 онд Үзэсгэлэнгийн танхим. 

	2. 1990 онд Шашны байранд. 

	3. 1992 онд Өмнөд Солонгос “Сеул”. 

	4. 1995 онд Галерей байранд. 

	 

	Зурж сурахуй дур гурван зүйлийн зам буй. Тэргүүн дур өөрийн сэтгэлээс төрөгдөж зурах, хоёр дур багшийг дагаж ёсоор зурах, гурав дур бодитойг барьж адил зурах, энэ гурваас эрхэм нь санаанаас төрөгдөж зурах нь маш эрхэм... 

	 

	 

	Инжинашийн “Хөх судар” романыг сөхөх тоолон л энэ өгүүлбэр нүдэнд тусдаг юм. Анх үзэхдээ их л олзуурхан зурж тэмдэглэсэн болоод тэр юм болов уу даа. Тэгээд унших бүрийд манайхны шадархан л оньсого хэмээн сэжиглэж, хийсвэр хэмээн шоовдорлож байсан сэтгэлгээний урлагийг их зохиолч бүүр ХVIII зуунд эрхэмлэн үзэж байж дээ гэсэн сэтгэл төрдөг. Улмаар Инжинаш маань 60, 70-аад оны үед аж төрж байгаад дээрх зүйлийг хэлсэн бол МАХН-ын Төв Хорооны улс төрийн Товчооны тогтоол гаргуулах байсан даа гэхээс хирдхиймээр болдог. Их романч маань ХVIII зуунд амьдарч байсан юутай аз, тэгээгүй бол ардын зураач Цэвэгжав, зураач Соосай нарын л адил болох байсан. Тийм ээ, тийм, тэдэнтэй л адил хэлмэгдэх байсан. Гэтэл өчүүхэн миний мунхаглахад, манай дүрслэх урлагийн замнах нэг гол зам тэр л байсан болов уу. Гэтэл дүрслэх урлаг маань зөвхөн “бодитойг барьж адил зурах” аргаар л явчихсан, өөрөөр хэлбэл, европ зүгийнхний элээж элээчихсэн зам руу мурийгаад орчихсон. Гэвч “сэтгэлээс төрөгдөж зурах” аргын хэрэгтэйг, XX зууны монголын давтагдашгүй зураг гэж хойч үеийнхний бахдан үнэлэхээр тийм зураг бүтээх ёстойг эрт ухаарсан зураачийн нэгэн бол Соосай. Харин тэгж ухаарсныхаа горыг мөн ч удаан эдэлсэн дээ. Түрүүлж дуугарсан хөхөөний ам хөлддөг гэдэг л болсон. 

	 

	ХОРИН ЖИЛИЙН ДАРАГДАЛ БУЮУ ХААЛГА ТОГШИХ ЧИМЭЭ

	Соосай гэж оньсого шиг яасан сонин нэр вэ? Түүнийг угаахад нь адисалсан нэр Цогтбаатар, Өвдсөнийх нь дараа сольсон нэр Санжаанамдаг. Жаахан томроод ирэхэд нь номын багшийн айлдсан нэр Содномсамбуу, өөрийнх нь сонгож авсан уран бүтээлийн нэр Соосай (Содномын Со. Самбуугийн Са.) Францын Пикассо арав гаруй нэртэй байсан байхад Монголын Соосай дөрвөн нэртэй байхад ч яах вэ дээ. Овог боржигин, эцэг Гомбо, угсаа тайж, уугуул нутаг Дорнод аймгийн Гурванзагал сум. Энэ тухай үл өгүүлэн өгүүлэхэд дүрслэх урлагийг намын үзэл суртлын хүчтэй зэвсэг, дүрслэх урлагийн ажилтныг үзэл суртлын фронтын дайчин байлдагч гэж МАХН үзэж байлаа. Монголын урчуудын эвлэлийн хорооны ажлын тухай Улс төрийн Товчооны 1989 оны нэгдүгээр сарын 24-ний өдрийн 28-р тогтоолд ч ингэж нутлан заасан байгаа. Нэг бодоход, зураачдыг маш лутаар үнэлжээ. Нөгөө бодоход, тэр нь тэднийг хааш нь ч хөдөлгөхгүй, сэтгэлгээг нь хүлэх арга байжээ. Ингээд л социалист реализм буюу бодитойг барьж адил зурах зарчмаас огт ондоогоор зурсан хүнийг “үзэл сурталгүй бүтээл гаргадаг, хөрөнгөтний урлагийн хэлбэрдэх барилыг дуурайсан хийсвэр зураг зурдаг, харш үзэл суртлын нөлөөнд ямар нэгэн хэмжээгээр автагдсан, урлагийн хөгжлийг удирдах намын удирдлагын марксч-ленинч зарчмын эсрэг чиглэсэн хариуцлагагүй үг өгүүлэл гаргасан” гэж буруутгаж байлаа. “Нарны дуулал” гэсэн хийсвэр зураг зурлаа гэж, түүгээр барахгүй, “нам биднийг дээрээс дарж байна, зураач бидэнд эрх чөлөө хэрэгтэй” хэмээн хэллээ гэж баалуулсан хүн бол Соосай. Гэхдээ Соосайн одоо хэлэх нь: “Би яг тэгж хэлээгүй юм аа. Хотын намын хорооны үзэл суртлын нөхөд бидний зурсан сайхан сайхан зургийг үзэг харандаагаар эрээчээд засчихсан байдгийг л хэлж байсан юм. Гэтэл тэр маань нам биднийг дарж байсан гэсэн үг болоод л томроод явчихсан” гэсэн. Юм гэдэг сонин. Соосай одоо “би яах аргагүй тэгж хэлж байсан" гэвэл МАХН-ын эсрэг тэмцэж байсан баатар болоод эргэчих байлаа. Гэтэл зураач тэгсэнгүй. Үүнээс нь Соосайг шударга нь дэндсэн хүн юм даа гэж бодогдсон. “Намайг хэлмэгдсэн гэхэд хэцүү, хэлмэгдээгүй гэхэд хэцүү. Зурсан зургийг маань авах газар олдохгүй, үзэсгэлэнг маань гаргахгүй, ердөө л хорин жил намайг мартаж орхисон” гэж тэр бээр нэмж хэлсэн. Үүнээс нь Соосайг даруу нь дэндсэн хүн юм даа гэж давхар бодсон. Хорин жил, чилийсэн хорин жил! Нэг хүний амьдралд бол мөн ч урт хугацааяа даа! Гэтэл тэр урт хугацаанд уран бүтээлчийн хийж бүтээсэн нь зориулагдсан үзэгчдэдээ хүрэхгүй байна гэж бодоод үз л дээ. Уран бүтээлч хүн бүтээл туурвилаа, Соосай гуайн өөрийнх нь хэлснээр “мэлрүүлээд таг дуугүй болгож орхих” уран зургаа үзэгч олондоо толилуулж, урлан бүтээхийн жаргалыг эдэлж явах ёстой. Үүний тулд л зураач тэнгэрээс заяадаг бус уу. Гэтэл Соосайг үзэгчээс нь, тэр жаргалаас нь хорин жил салгажээ. Энэ хорин жилд юу эс үзэв. 1971 онд угийн сайн хань нь нас барж, улаан цоров хэдэн хүүхэдтэй хоцорч, шар махтайгаа хатсан. Нэг бүдрэхэд долоо бүдрэх гэгчээр энэрэлгүй хатуу хорвоогийн шорвог гашууныг амсахад “уруудахад буруудах гэгч үйлийн үргүй үнэн юм даа” гэж гутраад хар усанд дуртай болж ч явжээ. Архаг архичин нэрийг ч дуулж үзжээ. Гэвч Завханы Тосонцэнгэлд ганц сар ажиллахдаа эртний эд өлгийн зүйлс шохоорхон хөөцөлддөгийнхөө ачаар Даяндээрхийн Дамдин зайран гэдэг сайн хүнтэй сайхан танилцаж, ид шидийнх нь хүчээр архи дарснаас гарсан. “Чи бид хоёр энд уулзаж, чиний замыг миний засаж байгаа нь бидний урьд насны төөрөг” гэж Дамдин зайран айлджээ. Нээрээ ч Нямсүрэн гэж ааль ааш сайтай эмэгтэйтэй хань бүл болж эхээ санаад бэтгэрсэн хүүхдүүдийнхээ элгийг дэвтээсэн. Харин уран бүтээлийн хувьд онхи мартагдсан хэвээрээ л байлаа. “Хадны даяанч шиг байдалдаа хүн дасдаг юм билээ" гэж Соосай ярьсан. Өглөө гэргий нь ажил төрөлдөө, хүүхдүүд нь сургууль номдоо явна. Соосай хаалгаа түгжээд, цаасаа дэлгээд, бийр будгаа бариад сууна. Сэтгэлдээ төрснийг цаасан дээр буулгаад эхлэхэд, энэ ертөнцийн хар бүхэн мартагдаж, зурж байгаатай нь бие сэтгэл нь уусан нийлээд цаглашгүй өнгөтэй нэгэн ертөнц орж явчих шиг болно. Зураачийн жинхэнэ онгод нь орж байгаа нь тэр. Ийнхүү гэрийнхээ дөрвөн ханын дотор онгодоо бадрааж, ухаанаа тэллээ. Гэртээ бол хана нь ч гэсэн тус болдог гэсэн гадаадын нэг зүйр үг үнэн ч юм уу. Өнгийг тэгж тавьдаг, гэрлийг тэгж гаргадаг гэж хэн ч түүнд заагаагүй. Өөрөөр хэлбэл, Соосай “багшийг дагаж ёсоор зурах” замыг ч огоорчээ. Ёстой л өөрийн бодол өөртөө зөв, өрөөл даавуу өмдөндөө зөв гэдгээр л явсан. Нам, засгийн, дүрслэх урлагийн байгууллагын удирдах хүмүүст өөрийг нь нүүргүй болгосон тэр л замаараа зүтгэсэн. Манайд ингэж эр морь харайсандаа гэж шантралгүй зүтгэсэн уран бүтээлч олон сон бил үү? Ээ дээ цөөхөн, бүр хуруу дарахаар цөөхөн. Заримдаа Соосай зургаа зурах цаасгүйдэж урчуудын эвлэлийн хороогоор очиж, цаас гуйхад өгөхгүй, тэгэхэд нь өрөөсөн тал дээр нь юм эрээчээд хаячихсан цаас олж аваачаад цэвэр тал дээр нь зургаа зурна. Зарлалын цаасны ар дээр зурсан зураг Соосайд олон байна. Тэр ч байтугай өөрөө дахин хуулж чадахгүй зураг ч тийм цаасан дээр байдаг гэж хэлсэн. Соосай зураад л байлаа. Гэтэл түүний зурсан нь гэрийнх нь дөрвөн хананаас гарахгүй байлаа. Тэр аргагүй ээ. Зурж байгаа барил нь хийсвэр төдийгүй сонгож авсан сэдэв нь түүх. Тийм ээ, тэр үед зарим зураач Бал даргынхаа гэрэл зургийг гэр бүлийнх нь хүнийхтэй хуулаад алдар гавьяаны оргилд амархан гэгч гарч байхад Соосай Чингис богдынхоо хөргийг сэтгэлийнхээ дуудлагаар зураад л сэрдэгдэж хардагдаж, сэжиг ажигт орж байсан. 80 хэдэн оны дундуур нэг орой хаалгыг нь хүн тогшжээ. Хаалга тайлбал, хоёр залуу орж ирээд, нийгмийг аюулаас хамгаалах яамны улаан үнэмлэх үзүүлээд “Та Чингис зурдаг хүн гэнэ. Зургаа үзүүл” гэжээ. Түүхэн сэдэвтэй дал, наяад зургийг нь үзээд явахдаа “Та үнэхээр их юм хийж байгаа хүн байна” гэж магтсан боловч “ Дахин уулзаж ярих юм бий” гэж сүрдүүлсхийжээ. Зураг нь үзэсгэлэнд тавигдахаа байгаад арав гаруй жил болж байсан Соосайг Чингисийн хөрөг зурж байна гэж мэдсэн нь Нийгмийг аюулаас хамгаалах яамыг үнэхээр урт чихтэй гэмээр юм уу, хэдэн өдрийн нь өмнө тэднийхээр ирж зургийг нь үзсэн хэдэн зураачийн заримыг нь үнэхээр урт хошуутай гэмээр юм уу. Эсвэл аль алин нь гэмээр юм уу. “Зураач нь зураачаа дөнгөөд байдаг юм даа” гэж Соосай гутрангуй хэлж байсан. Жаран есөн оны зарт тогтоол ч хоёр гурван зураачийн матаас бичгээс л үндэслэн гарсан гэдэг. 

	Эргэх наран ээлжилдэг гэнэм. Зудтай өвөл өнгөрч, урьтай хавар ирлээ. Хорвоод Соосай гэдэг зураач байдгийг мартуулах шахсан хорин жил өнгөрч 1989 оны өвлийн эхэн сар гарлаа. Хотолд сайн нь олон байдаг болохоор олон сайн зураач нөхдийнх нь шаардсанаар Соосайн уран бүтээлийн үзэсгэлэнг нээлээ. “Үзэсгэлэн нээхийн урьд шөнө би үнэндээ унтаж чадаагүй. Өглөө эртээ Дүрслэх урлагийн музейн гадаа ирээд, музей нээгдэхийг хүлээсэн” гэж Соосай гуай ярьсан. Хорин жил “харанхуй”-д хоригдсон бүтээлээ “гэгээнд” гаргаж, хотолдоо барих шиг сайхан юм хаана байх билээ дээ! Тэртээ 1968 онд “намын эсрэг үг яриа гаргасан” гээд хасуулж байсан Урчуудын эвлэлийн шагналаа ч авч магнай тэнийлээ. 

	1948 оноос “Учиртай гурван толгой”-н Нансалмаа, “Жаргалын зам”-ын Халиун болон дуулж, “Шарай голын гурван хаан” жүжгийн Оромгуад тоглож, энэ насаа дуурь бүжгийн хүрээлэнгийн тайзтай холбосон боловч “Соёлын тэргүүний ажилтан тэмдэг“ ч үгүй тэтгэвэртээ гарсан Нямсүрэн авгай тэр бэрх жилүүдийн тухай ярихдаа “Амь зуухад мөн ч хэцүү байсан шүү. Миний 500 төгрөгөөр ихэвчлэн аргацаах хэрэг гарна. Хүн амьтнаас мөнгө зээлээд, цалингаа буухад түүнээ төлөөд л ёстой л хойд хормойгоо авч урд хормойгоо нөхөөд л явдаг байсан. Гэвч Соосайнхаа зургаа урам хугаралгүй, цөхөрч мохолгүй зурсаар байхад нь сэтгэлийг нь аль болох тайван байлгах гэж мэрийдэг сэн. Энэ маань төрөлхийн хачин авьяастай хүн юм аа. Зураг нь сэтгэлээс нь, дотроос нь оргиж гарч ирээд байдаг" гэсэн юм. Жинхэнэ ханийн чин сэтгэлийн энэ үгийг сонсохдоо уран бүтээлчээ бид хэдийд хайрлаж сурна даа гэж харлан бачимдаж байсан дотор минь түр ч гэсэн тавиран цэлмэж билээ. 

	 

	УРАН СЭТГЭХ УВДИС БУЮУ УРГУУЛАН ОЙЛГОХ ЗУРАГ

	Зураач хүний нүдний ур, гарын ур, ухааны ур гурав тэгш цогцолбоос тэнгэрийн зураач Бишүүгармаад дөхөж очдог гэнэм. Соосайд төрөлхөөс нүдний ур ч, гарын ур ч байсан. Иймд чухамхүү ухааны ураа хурцалбаас Монголын гэсэн сэтгэлгээний урлагийг бүтээхэд нэмэр хандивлаж чадна гэдгийг ухаарч, үүнийхээ төлөө нэгэн үзүүрт сэтгэлээр шамдсан. 

	Европ маягийн бодит зураг үзсээр байгаад “үгүй мөн адилхан зуржээ” гэж шагшраад сурчихсан бид Соосай зураачийн бүтээлийг өнгөцхөн хараад “ямар адилгүй зураа вэ” гэж шогширч болзошгүй. Учир нь социалист реализмаас гажсан бүтээл нь бид бүхэнд оньсого байсан юм. Иймээс Соосайн зураг ч оньсого шиг л байсан. Оньсогыг тайлж болдог, тайлахын тулд ургуулан бодох ухааныхаа шандсыг сорьдог гэдгийг ойлгоогүй. Тийм ээ, зураачийн зурсан юмны нь далд мөн чанар, ил донж байдлыг “дотоод нүдээр” харж, дотор сэтгэлээрээ бясалгах учиртай. “Би чамайг улаан нүүртэй зурж болно. Чиний өмнө улаан ширээ байвал түүний туяа ойгоод нүүр чинь над ув улаан харагдаж болно” гэж Соосай нэг хэлсэн. Ингэж хэлэхэд нь “хөхийг үзэж байгаа нүд хөх оногдохуунтайгаа адил хөх болдог” гэж манай нэрт гүн ухаантан Агваандандарын айлдсан нь сэтгэлд зурсхийж байсан. Нүүгэлтсэн хөх үүлтэй, улбар шар хаяатай тэнгэрийг үзэхүл нар жаргаж байгаа байдалтай. Элчилгүй уудам талаар ув улаан зээр цахилж явна. ("Мэнэнгийн талд”) Час улаан зээр гэж үнэндээ хаа байх вэ? Гэвч жаргаж байгаа нарны туяанд улаан харагдана гэсэн зураачийн ургуулал тэр. “Бүжигчин” гэж зургийг нь зэрвэс харах юм бол эрээн мяраан будаг нялчихсан л үзэгдэнэ. Гэвч анхааран сайн ажиглавал өнгөний тэр хоршил дундаас дэгдэн дүүлэн бүжиж буй бүжигчин бүсгүйн дүр тодронхон ирнэ. Ер нь Соосайн зургийг үзэж байхад уран сайхны таашаал төрхийн хамт утга чанарыг нь ойлгох эрмэлзэл төрнө. “Хүнийг нүдгүй зурж болъюу, чингэхдээ юм халиаж байна гэж бодогдохоор дүрслэх учиртай буюу, бас чихгүй зурж болъюу, чингэхдээ юм сонордож байна гэж бодогдохоор дүрслэх ёстой буюу” гэж Ли Юин айлдсан нь Соосайн бүтээлд яв цав холбогдож байна даа гэж бодогддог. Зураачийн “Зэрэглээ” гэж эх түүхээ ч эрээн зэрэглээ болгосныг харуулсан нэгэн сонин бүтээл буй. ХIII зууны дөрвөн морьтон бүсгүй их говийн мяралзах зэрэглээн дундуур наашлан айсуй. Морьтнууд ирэлзэх зэрэглээнд их л сонин янз хэлбэртэй болжээ. Хүмүүсийн нь ч, морьдын нь ч нүд, чих, ам хоншоор гэж сайн ялгарах юмгүй. Гэвч яахын аргагүй л дөрвөн морьтон бүсгүй айсаж л явна. 

	Ер нь сэтгэлгээний зураг зурах уран зориг хэдийнээс орлоо доо? Соосай Хүннүгийн тухай нэг зураг зураад Ринчен докторт үзүүлсэнд Ринчен гуай ихэд таалж “Би өөрт тань нэг юм үзүүлье. Энэ нь зураг ч байж магадгүй, бичиг ч байж магадгүй” гэжээ. Тэр үзүүлсэн зургийг нь ашиглаад “Эх” гэдэг зурагт хуудас хийжээ. Үүгээрээ 1967 онд Польшид болсон олон улсын зураачдын зургийн үзэсгэлэнд оролцож, дөрөвдүгээр байранд шалгарч олон улсын Бьенналийн шагнал авсан. Энэ нь сэтгэлгээний зургийн моринд баттай дөрөөлөх урам хайрласан. 

	Өндөр хөгжилтэй орны сэтгэлгээний урлагийн дүрслэх маяг, утга агуулгыг хуулбарлалгүй, жинхэнэ монгол сэтгэлгээний зургийг бүтээх оргилуун сэтгэлдээ хөтлөгдөж Соосай өнө эртний өвөг дээдсийнхээ хадан дээр зурж хоцроосон сүг зургаас авхуулаад, буган чулууны зураг, Хүннүгийн ширдгийн хээ гээд эртний зургийн барилыг судлан уран бүтээлийнхээ дүрслэлийн нэг арга болгожээ. “66 онд Ховдод очихдоо Гурван цэнхрийн агуйгаар орсон. Монголын эртний урлаг лут гүн ухааны шинжтэй шүү. Хэдэн сая, хэдэн мянган жилийн өмнө ингэж айхтар хийсвэр сэтгэнэ гэдэг. Нааш яваад хүннү, сүннүгийн урлаг, бурхны зургийн өнгөний хослол ч гэсэн дээ. Одоогийн бидний учрыг нь олж ядаад байгаа юмыг мөн ч айхтар хийсэн байдаг юм даа” гэж Соосай бахархсан. Сэтгэлтэй хоёр залуу малын бэлчээрт уулзан чулуу таалцаж байгааг харуулсан “Уулзалт” гэдэг зургаа хараар дэвсгэрлэн улаанаар дагнаасалж нагтан зургийн янз оруулаад, дүрсээ хүннүгийн зургийн маягаар хийжээ. “Ийм зургийг нь примитивизм гээд манайхан Соосай гуайг маань хуйхалж байсан” гэж манай найз урлаг судлаач Дашбалдан ярьсан. Манайхан ч яах вэ дээ, урьдаа барьдгийгаа “хуйхлахдаа” үнэхээр уургын морь шиг улс. Гэтэл “Советская культура” сонины 1976 оны 55-рт бичихдээ: “Соосай монголчуудын өвөг дээдсийн эртний урлагийг гүнзгий судалсандаа дулдуйдаж, “Монгол” хулдаасан барын сонирхолтой цуврал зураг хийжээ. Эдгээрийн дотроос Морьд, Тэмээ гэсэн хоёр зураг гоц ялгарч байна. Эдгээрийг хадны сүг зураг болон буган чулуун хөшөөний зургийн санаагаар зуржээ. Амьтдын дүрс зураглалын хувьд маш уран, монгол ардын урлагт л байдаг болзмол байдал төгс, тэр ч байтугай морь тэмээний бие нь Монголын өмнөх үеийн нүүдэлчдэд л байсан, хадны зурагт үлдэж хоцорсон эртний алхан хээний зүйлсээс бүрдсэн мэт ажээ” гэжээ. Уран чадвартнаа өөрийнх нь өөлөөд өрөөлийнхөн нь өргөөд, энэ нь гэм биш зан, гэнэт биш хуучин болж дээ хөөрхий. 

	“Соосайн зургийг ямар зураг гэвэл таарах вэ?” гэж Дашбалдан найзаас асуухад “чимэглэлийн” гэж тэр маань хариуллаа. Ээ дээ, юу л бол. Өчүүхэн би урлаг судлаач биш боловч үнэндээ баахан эргэлзнэм. Бүүр 60 хэдэн оны эхээр Эдвэрд Сабо, Олджрих Морис гэсэн чех хоёр багшаараа зар чимэглэлийн зураг гэдэг юмыг заалгаж байсан үеийнх нь бүтээлийг бол “чимэглэлийн” гэж хэлж болох юм. Гэтэл одоо бол?! Тэгээд чухам ямар -измд Соосайн бүтээлийг хамааруулах вэ? гэж эргэцүүлж нэг бодлоо. Примитивизм, абстракционизм, авангардизм, сюрреализм, нубизм гээд бишгүй л олон -изм бий л дээ. Харин Соосайн зургийг заавал -измд багтаах гэхийн хэрэг бий юу? гэж дахин бас тунгаалаа. Аливаа -изм гэдэг уран бүтээлчдийн чөлөөтэй сэтгэхийг боомилох гэсэн онолчдын зохиосон цэцэрхэл юм биш үү. XIX зуунд импрессионистууд яаж зовов? XX зунд авангардистууд яаж зүдрэв? (Авангардизм гэснээс “манай авангардист залуучуудын зураг сайн байна лээ шүү” гэж Соосай магтаж байна/. Тэр бүхнийг алийг тоочиж барах вэ? Ингэхлээр зураач маань өөрийнхөө өвөрмөц сэтгэснээр, ертөнцийг өөрийнхөөрөө өвөрмөц харж бясалгаснаар зурж л байг. Заавал түүний уран бүтээлийг “жаазанд” аваачиж хийх гэхээ больё. Хүн эхлээд ойлгохгүй л байг. Сүүлдээ ойлгодог болно шүү дээ. Их сэтгэгч Күнз сургахдаа “Хүн намайг ойлгохгүй байхад би гутардаггүй, харин би өөрөө хүний айлдаж байгааг ойлгохгүй байвал л гутардаг” гэсэн. Соосай маань Күнз биш боловч өөрийнхөө сэтгэлээс төрөгдөж зурсныг хүн ойлгохгүй гэж айгаагүй, түүндээ зүрх сэтгэлээ өгсөн. Тэгэхдээ нэг онцлог нь академизмын өөрийг нь хажигласан шиг академизмыг ер хажиглаагүй, сонгодог тэр аргаар хааяа зураг зурдаг. Гэхдээ нэг сонин зүйрлэл хэлсэн нь: “Сэтгэлгээний зураг үргэлж нухаж байгаад бодит зураг зурахад дандаа бууз идэж байснаа гурилтай хоол идэхэд сонин байдаг шиг л сонин” гэсэн. 

	80 хэдэн оны эхээр юм сан. Миний бие Чехословакийн урлаг судлаач доктор Мирослав Тиха гэдэг хүнийг даган хэд хоног явж билээ. Дүрслэх урлагийн музейг үзүүлэхэд минь тэр бээр эртний урлагийн зүйлийг их л шимтэн сонирхож үзсэн мөртөө манай үеийн зураачдын бүтээлийн хэсэгт ирэхдээ хальт мөлтхөн гүйлгэж хараад өнгөрсөн юм. Үүнд нь зураачдынхаа өмнөөс гоморхох сэтгэл төрж, тогтож үзээгүйн учрыг лавлавал “Энэ бол зөвлөлтийн бодит зургийн хуулбар байна” гэж хэлээд амыг минь тагласан. Гэвч сачийгаа мэдэхгүй мөртөө мөчөөгөө өгөхгүй санаатай маргах гэсэн чинь “Үе үеийнхний уран зураг гэдэг давтагдашгүй байх учиртай. Урьд үеийнхнийхээ буюу хажуу хавирганыхаа улсын зургийг хуулаад байвал танай дүрслэх урлагийн сэтгэлгээ хөгжихгүй шүү дээ" гэж хэлээд намайг таг суулгасан сан. Тэр үед Соосайн зураг үзэсгэлэн музейд тавигддаггүй байсан. Хэрэв Соосайн зураг музейд байсан бол Тиха юу гэж хэлэх байсан бол? Нээрээ сэтгэлгээний урлагийг сайн ойлгодог гадаадынхан монгол зураачийн “сэтгэлээс төрөгдөж зурсан” зургийг юу гэж үнэлэх бол?

	 

	ОЛГООГҮЙ ТӨРИЙН ШАГНАЛ БУЮУ ОНЦОЛЖ САНУУЛМААР ХЭДЭН ҮГ

	1989 оны арван хоёрдугаар сарын дундуур, Соосай, зураачийн үзэсгэлэн ид шуугиулж байх үеэр зураачид уулзалт хийж, түүний уран бүтээлийг хэлэлцжээ. Тэр уулзалт дээр зураачдаас БНМАУ-ын Төрийн шагналд Соосайн нэрийг дэвшүүлэх санал гарч, зургийн том цаасан дээр зуу гаруй зураач нэрээ тавин, Төрийн шагнал эрхлэх хороонд өргөн барихаар болжээ. Урчуудын эвлэлийн хорооны дарга Ц. Чүлтэм ч тэр хэлэлцүүлгийн маргааш өглөө нь ирж, зураачидтай санал нэг байгаагаа илтгэн, гарынхаа үсгийг зурсан байна. Ингээд Урчуудын эвлэлийн хороо хамаг баримт бичгийг бүрдүүлж, нарийн бичгийн дарга нарынхаа зөвлөгөөнөөр хэлэлцээд, уул саналыг Төрийн шагнал эрхлэх хороонд оруулжээ. Хүн болгон л Соосайн мөрийг алгадаж, одоо ч Төрийн шагнал авчээ гэхэд нээрээ л авах байлгүй гэхээс сэтгэл нь баяр хөөрөөр бялхаж, Ардын Их Хурлын зарлиг гарахыг тэсэж ядан хүлээж байлаа. Гэвч Соосайд Төрийн шагнал олгосонгүй. Их санасан газар есөн шөнө хоосон гэдгийн үлгэр болов. Хөөрөн дэвэрч байсан сүүн дээр хүйтэн хар ус хийчихвэл ямар болох билээ. Соосайн сэтгэл яг л тийм болжээ. Бүтээлийг нь үзэгч олон ихэд үнэлээд, мэргэжлийн зураач нар машид таалаад, нэрийг нь дэвшүүлсэн байхад шагналыг олгосонгүйн учир юу юм бол оо? БНМАУ-ын Төрийн шагнал эрхлэх хорооны утга зохиол, урлагийн салбар хуралдааны 1989 оны тавдугаар сарын 27-ны протоколыг үзэхэд нэлээд юм тодорхой боллоо. Энэ хуралдаан дээр зураач Г. Одон “Соосайн бүтээлд шинээр хийсэн, нээлтийн чанартай юм, шинэ содон зүйл байхгүй гэж үзээд Соосайг энэ удаа хойшлуулж түдгэлзье. Соосайгаас илүү зурдаг хүмүүс бий. Ер нь МУЭ дэвшүүлэх хүнээ дэвшүүлж чадаагүй байна гэж би үзэж байна” гэж хэлжээ. Г. Одон гуай бидний хүндэлдэг хайрладаг том зураач. Гэвч ядарч зовсон нөхөртөө ямар жудаггүй хандаав дээ. Соосайн бүтээлд шинэ содон зүйл байхгүй гэж яаж хэл нь эргээв дээ. Харин ч дан бодит зурагтай зууралдсан Монголын дүрслэх урлагийн хувьд Соосайн бүтээл тэр аяараа шинэ байсан юм биш үү. Чухам яагаад тэгж хэлэх болов оо? Энэ ч бас л оньсого! Уг нь юу нь шинэ, юу нь содон гэдгийг ойлгомоор л сон!

	Уг хуралдаан дээр Д. Нарантуяа гэгч Соосайд Төрийн шагнал өгөхийг “Дан үзэгчдийн саналаар шийдэж болохгүй” гэж ихээхэн мэдэмхийрчээ. Өөрийгөө хотол олноос дээгүүр тавьсан ямар гээч сүрхий үнхэлцэг баатар гараад ирж вэ? Өөрөө урлаг хэр мэддэг хайрхан юм бол, хөөрхий! Бусад гишүүд ч гэсэндээ Одонгийнхоо амыг л харж дээ, зайлуул!

	Бас Соосой гуай ярихдаа: “Улс хувьсгалын 70-н жилийн ойгоор Арвис дарга ерөнхийлөгчийн шагнал эрхэлсэн газар ажилдаг нэг залуу дагуулж ирээд “70 жилийн ойгоор Таныг шагналд оруулах болсон гэв. Би урьд нь төрийн шагналаас хасагдсан хүнийг хэрэггүй биз ээ“ гэхэд “Хороо Таныг урлагийн гавьяат зүтгэлтэнд нэр дэвшүүлэхээр шийдсэн” гээд надад хурлын протокол үзүүлэхэд долоон хүний гарын үсэг байсан, тэр долоон хүнээс нэг хүн л одонгоор шагнуулах санал өгч бусад нь гавьяатад санал өгсөн байсан юм. Энэ үед Дорнод аймгийн Гурван загал сум байгуулсны 40 жилийн ой, Манлай вангийн 120 жилийн ой болох гэж байсан ба тэр ойд намайг урьсан юм. Энэ ойд би Манлай вангийн зэс хөөмөл туг, онгоныг хийж дуусгаад иртэл, “Танд урлагийн гавьяат өгөөгүй Хөдөлмөрийн гавьяаны одонгоор шагнасан” гэв. “Тэгвэл би хоёр том шагналаас хасагдаад байгаа хүн энэ том одонг авах эрхгүй” гээд одоо болтол аваагүй билээ. 1995 оны үзэсгэлэнгийн дараа Одон гуай нэг өдөр манайд ирж надтай уулзаад ганц шил архи хувааж уусан юм. Тэгээд “Соосой, би чамайг харахаар нүүр улайх юм. Би нүгэл хийсэн хүн, чи намайг уучлаарай” гэсэн юм?. Би хариуд нь “би түүнд чинь юм бодохгүй” гэхэд “Чи ийм хүн байсан юм уу?” гээд уйлж билээ. Тэгээд “Би чамд их нүгэл хийсэн, тэгэхдээ миний дээр хүн байгаа шүү. Би ганцаараа хийгээгүй юм” гэж байсан билээ. 

	Соосай гуай төрийн шагнал амлачхаад өгөөгүйгээс жил хэртэй, мөн соёлын гавьяат зүтгэлтэнд нэр дэвшээд бүтээгүйгээс хойш жил хэртэй юм хийе гэхэд гар ч эвлэж өгөхгүй, сэтгэл хоосроод санаа ч төрж өгөхгүй хачин болчихсон гэж ярьж байсан. Уран бүтээлчээ бид ийм л байдалд хүргэж байна дээ. Уран бүтээлч гэдэг голдоо нүхтэй мах биш ээ. Уран бүтээлч гэдэг даанч хэврэгхэн булбарай ертөнц өө. Түүний сэтгэл гэдэг түмэн хөг аялгуу, буман өнгө будгийн цогцоос бүтнэм билээ. Түүнийг эвдэх юутай амархан, эвлүүлэх юутай хэцүү. Насан өндөр болсон уран бүтээлч сэтгэлийн хямралд орж бүтэн хоёр жил алдана гэдэг! Үүнийг л ойлгох юм сан. Уран бүтээлчдээ хайрлах юм сан. 

	МАНАЙ НАМЫН БОДЛОГОД ХАРШ ҮЗЭЛ САНАА, ҮГ, ӨГҮҮЛЭЛ ГАРЧ БАЙГАА ТУХАЙ

	Монголын ард түмэн, МАХ Намын ХII их хурлаас тавьсан улс төр, эдийн засгийн зорилтыг биелүүлж социализм байгуулах, хөдөө аж ахуй, үйлдвэр, зам тээврийг хөгжүүлэх, ард түмний аж амьдрал, соёлын хэмжээг дээшлүүлэх хэрэгт шинэ, шинэ амжилт олсоор байна. 

	Манай ардын ардчилсан байгуулал улам батжиж Бүгд Найрамдах Монгол Ард Улс ба Зөвлөлт Холбоот улс, ардын ардчилсан орнуудын хоорондын ах дүүгийн найрамдал, хамтын ажиллагаа өргөжин бэхэжсээр байна. 

	Бүгд Найрамдах Монгол Ард улс социалист лагерийн орнууд ба зарим капиталист улстай дипломат харилцаатай байгаа нь манай бүрэн эрхт тусгаар тогтносон ардын ардчилсан улсын нэр алдар дэлхий дахинд ихээхэн өссөнийг гэрчилж байна. 

	Монголын ард түмэн, социалист лагерийн орны ард түмэн ба энх тайвныг эрхэмлэгч дэлхийн бүх хүчний хамтаар улс түмний хоорондын бат энх тайвны төлөө олон улсын харгис хүчний өнгөлзлөгөө, шинэ дайны аюулын эсрэг идэвхтэй тэмцэж байна. 

	Орон бүхний ах дүү коммунист ба ажилчны намууд марксизм-ленинизмийн тугийн дор улам нягтарч байна. Зөвлөлт Холбоот улсын Коммунист Намын 20-р их хурлын түүхт шийдвэрүүд, мөн их хурлаас тавьсан онолын чухал асуудлуудыг социалист орнуудын ах дүү коммунист ба ажилчны намууд, түүний дотор манай Монгол Ардын Хувьсгалт Нам бүрэн сайшаан дэмжиж, социализм байгуулах зорилтоо амжилттай биелүүлэх, даян дэлхийд энх тайвныг бэхжүүлэх, намын үзэл суртлын ажлыг сайжруулах, намын дотоод ардчиллыг бэхжүүлэх, хамтын удирдлагын зарчмыг цуцалтгүй биелүүлэх, зарчимт шүүмжлэл, өөрийн шүүмжлэлийг өрнүүлэхийн тул чухал дүгнэлтийг хийсэн юм. 

	ЗХУКН-ын 20-р их хурлын шийдвэрээс манай намд сургамж болгон авах зүйлтэй холбогдуулан намын байгууллагуудын тавих зорилтыг хэлэлцсэн МАX Намын Төв Хорооны 4-р бүгд хурлын шийдвэрийг биелүүлэх явдалд Бүгд Найрамдах Монгол Ард Улсын хөдөлмөрчид улс ардын аж ахуй, соёлыг хөгжүүлэх 2-р таван жилийн төлөвлөгөөний зорилтуудыг биелүүлэх хэрэгт улс төр, хөдөлмөрийнхөө идэвхийг өрнүүлэн, манай ажлын ямар нэгэн салбарт оршиж байгаа дутагдлуудыг арилгах талаар өөрсдийн санал шүүмжлэлийг гаргаж байна. 

	Намын байгууллагуудад өрнөж байгаа зарчимт шүүмжлэл, өөрийн шүүмжлэл, мөн албан байгууллагуудын ажилтан нар ба зарим хүмүүстэй сүүлийн үед хийсэн илэн далангүй яриа нь ихээхэн ашигтай үр дүн өгч байна. 

	МАХ Намын Төв Хорооны улс Төрийн Товчоо олон түмний эдгээр санал шүүмжлэлийг манай төв ба орон нутгийн нам, улс, аж ахуй, олон нийтийн байгууллагын ажилд оршиж байгаа алдаа, дутагдлыг цаг тухайд нь илрүүлэн арилгаж, бүх ажлыг цаашид сайжруулах талаар Намын Төв Хороо, манай намын байгууллагуудад тусалж байгаа зүйл гэж үзнэ. 

	Гэвч эдгээр ажил хэргийн чанартай зарчимт, эрүүл сайхан санал шүүмжлэлийн зэрэгцээгээр зарим нөхөд гол төлөв нам, засгийн бодлогын зарим асуудлыг ойлгохгүй байгаагийн улмаас алдаатай буруу өгүүлэл, яриануудыг гаргаж байна. Ингэхдээ үзэл суртлын талаар хатуужилгүй зарим нөхөд, улс төрийн талаар тогтвор, зарчимгүй зарим хүмүүс намын эсрэг илт яриа өгүүлэл гаргасан байна. 

	Эд нар монголын хөдөлмөрчин ард түмэн, М А X Намын удирдлагаар явж, ардын хувьсгалын 35 жилийн дотор байлдан олсон маргашгүй амжилтыг үгүйсгэн, монгол-зөвлөлтийн ард түмний ах дүүгийн эвдэршгүй найрамдлын эсрэг чиглэсэн үндэсний үзлийн яриа өгүүллүүдийг гаргаж байна. 

	35 жил тогтнож ирсэн ардын засгийн жилүүдэд Монголын ард түмэн, М А X Намын удирдлагын дор явж Зөвлөлт Холбоот Улсын байнгын тусламжаар эх орныхоо амьдралд хувьсгалт гүн өөрчлөлт хийж хүн төрөлхтний нийгмийн хөгжлийн бүхэл үе болсон капитализмыг алгасан феодализмаас социализмд орж явна. 

	Гэтэл манай ард түмний байлдан олсон эдгээр их амжилтыг олж харахгүй хүмүүс гарч байна. Жишээ нь: Намын түүхийн институтийн ажилтан Ж. Төмөрбаатар, Улсын их сургуулийн зарим багш нар, БНМАУ, ардын хувьсгалын жилүүдэд ба ялангуяа сүүлийн 10 жилд олигтой амжилт олох ч байтугай хувьсгалын өмнөх үетэй зэрэгцүүлэхэд ард түмний эд материал, ахуй байдал “доройтов” гэж гүтгэж байна. 

	Ардын ардчилсан байгуулал, амьдралаар шалгагдсан манай ардчилсан сонгуулийн систем, товлон удирдах ардчилсан ёсны тухай асуудлуудад эргэлзэх яриаг зарим нөхөд гаргасан байна. Эдгээр яриа өгүүлэл нь түүхийн бодит байдалтай эрс харшилж байна. Ардын засгийн туулж өнгөрсөн 35 жилийн дотор Монголын ард түмний бүтээлч хөдөлмөрөөр олсон асар их амжилт нь Монгол улсын түүхэнд хамгийн гэрэлт хуудас болон орно гэдэгт ямар ч эргэлзээ байж болохгүй юм. 

	Ардын ардчилсан шинэ байгуулал тогтон бэхэжсэн, хөдөлмөрчдийг дарлагч феодалын ба колонийн системийн мөлжлөгийг устгасан, хөдөлмөрчдийг жинхэнэ ардын ардчиллаар хангасан энэ бүгд нь Монголын ардын хувьсгалын үндсэн гол ололт бөгөөд манай хөдөлмөрчин ард түмэн эдгээрт зүй ёсоор бахархдаг юм. Улс ардын аж ахуй, соёлыг хөгжүүлэх, ард түмний аж амьдрал, соёлын байдлыг дээшлүүлэх талаар олсон БНМАУ-ын их амжилт бол ямар ч маргаангүй юм. Эдгээр амжилтыг зөвхөн манай хань нөхдөөр барахгүй, мөн манай дайсан ч зөвшөөрөн хүлээж байна. 

	Империализм ба феодалыг эсэргүүцсэн манай хувьсгалын нэг том ялалт бол ажилчин анги төрж бий болсон явдал мөн. Нөхөр Д. Лхамжав ба зарим бусад нөхөд ажилчин ангийг манай орны амьдралд гүйцэтгэж байгаа түүний роль харагдахгүй байна гэх зэргээр ярьж байна. 

	Гэтэл манай ажилчин анги социализмын үндэс суурийг байгуулах тэмцэлд түүхт ролио нэр төртэй биелүүлж байгаа бөгөөд ажилчин анги, малчид хоёрын холбоо бол манай ардын ардчилсан байгууллын үндэс болж байгааг бүгд мэдэж байна. 

	Зарим нөхөд, манай амжилтыг капитализмаас социализмд шилжин орж байгаа ардын ардчилсан бусад орны амжилттай механик аргаар шууд зэрэгцүүлэн үзээд социализмд шилжин орох өөрийн онцлогийг ойлгохгүй байна. Зарим нөхөд БНМАУ-ын хөгжлийн өвөрмөц байдал, түүнтэй холбогдон гарах манай хөгжлийн бэрхшээлийг анхаарахгүйгээр үйлдвэр, хөдөө аж ахуйн хөгжлийг буруу ойлгож байгаа нь чухам үүнтэй холбоотой юм. 

	Зарим нөхөд хүнд үйлдвэрийг хөгжүүлэх нь чухал гэнэ, зарим нь үйлдвэр хөгжүүлэх явдлыг анхаарахгүйгээр зөвхөн мал аж ахуйг хөгжүүлэх нь чухал гэнэ. 

	Эдийн засгийн зорилтыг төлөвлөн явуулахдаа нам, юуны өмнө үйлдвэр, хөдөө аж ахуй, улс ардын аж ахуйн салбаруудын хооронд зөв харьцаатайгаар хөгжүүлэхийг чухалчилдаг. 

	Гэвч үйлдвэрийг хөгжүүлэхдээ, манай улс өөрийн эдийн засгийн боломж, ашигтай талыг харгалздаг юм. Социалист лагерийн орнууд хамтран ажиллаж, харилцан тусалж байгаа нь хөгжих сайхан нөхцөлтэй бөгөөд юуны өмнө хэрэгцээт үйлдвэрийн тийм салбарыг нэн даруй хөгжүүлэх бололцоог бидэнд өгч байна. Өөрийн улсын онцлогийг харгалзахгүйгээр үйлдвэрийг, ялангуяа хүнд үйлдвэрийг түргэн хөгжүүлнэ гэдэг бол үйлдвэр, хөдөө аж ахуйн хөгжлийн зөв харьцааг зөрчиж, ард түмний аж амьдралд муугаар нөлөөлөх аюултай юм. 

	Хөдөө аж ахуйг хөгжүүлж социалист ёсоор өөрчлөн зохиох асуудлын талаар намын жанжин шугамд огт үндэсгүйгээр эргэлзэх явдал байна. 

	Эдийн засгийн ухааны дэд эрдэмтэн Бат-Очирын зэрэг зарим нөхөд ардын аж ахуйтны мал аж ахуйг хөгжүүлэх зарим асуудлыг тайлбарлахыг оролдохдоо бэлтгэлийн шинэ системийг эсэргүүцэн, ардын аж ахуйн чадал чинээг харгалзан тогтоосон албан журмын оногдол үүрэг бол мал аж ахуйг хөгжүүлэхэд саад болж байна гэж байна. Гэтэл үнэн байдал нь огт өөр бөгөөд чухамдаа албан журмын бэлтгэлийн шинэ систем тогтоосноос хойших сүүлийн 2 жилд манай мал жилээс жилд өссөн юм. Зөвхөн 1956 онд манай мал 1,3 саяар нэмэгдэв.

	Чойбалсан аймгийн намын хорооны нарийн бичгийн дарга байсан З. Содномцэрэн заримдаа сайн дурын зарчмыг зөрчин, хөдөө аж ахуйг түргэн нэгтгэе гээд, заримдаа сайн дурын зарчмыг зөрчин хөдөө аж ахуйг нэгтгэж байна гэж ярьдаг байна. 

	Ингэж ийш тийшээ гуйвж туйвж байгаа явдал бол Содномцэрэн улс төрийн талаар тогтворгүй байгааг харуулж байна. 

	МАХ Намын программ, намын ХII их хурлын тогтоол, Намын Төв Хорооны шийдвэрүүдэд заасан намын жанжин шугам, хөдөө аж ахуйд явуулах манай бодлогыг тодорхойлсон юм. 

	Манай зорилго бол нэгдэх хөдөлгөөнийг зөв чиглүүлэн удирдаж энэ ажлыг зөнд нь тавихгүй, энэ асуудалд хэтэрхий яарахгүй, бас зориуд удаашруулж болохгүйг дээрх удирдамж баримт бичигт заасан бөгөөд энэ нь нам, засгийн авч явуулж байгаа арга хэмжээнээс тодорхой байна. 

	Нам, засгийн бодлого бол хөдөө аж ахуйн социалист секторыг хөгжүүлэх бэхжүүлэх, хөдөлмөрчин ард түмний мал сүргийн тоог өсгөх сонирхлыг дээшлүүлэхэд чиглэгдсэн болно. 

	Үндэсний үзэл бол манай нам, ард түмэнд хамгийн аюултай зүйл байсан ба одоо ч байгаа юм. Ялангуяа энх тайван, ардчилал, социализмын лагерийн эсрэг импералист харгислалын хүчнүүдээс үзэл суртлын довтолгоо, гүтгэлгийг хүчтэй явуулж байгаа ( Унгарт болсон явдал зэрэг) одоо үед манай дотор гарч байгаа үндэсний үзэлтэй хатуу тэмцэх явдал хурцаар тавигдаж байна. 

	Үндэсний үзлийн үзэл санаа мэдэгдэм сэргэж байгааг харуулсан баримтууд сүүлийн үед нэлээд гарч байгааг МАХ Намын Төв Хорооны улс Төрийн Товчоо тэмдэглэх нь чухал гэж үзнэ. 

	Үндэсний үзлийн яриа өгүүллийн хурц үзүүр нь юуны өмнө Зөвлөлт-монголын ард түмний ах дүүгийн найрамдлыг таслахад чиглэгдсэн байна. Үндэстний үзэлтнүүд “эх оронч үзэл”, “чөлөөтэй санал" гэх зэрэг нэрийдлээр манай зарим дутагдлыг ашиглаж, Зөвлөлтийн туршлагыг судалж, бүтээлчээр хэрэглэх намын бодлогыг эсэргүүцэж байна. 

	Зөвлөлт Холбоот улсаас манай ард түмэнд үзүүлж байгаа ах дүү ёсны тусламжийн үнэлж баршгүй ач холбогдлыг бууруулахыг элдвээр оролдож байна. 

	Зөвлөлт Холбоот улсын сэтгэл харамгүй тусламж, харилцан ашигтай Зөвлөлт-монголын эдийн засгийн хамтын ажиллагаанд тэд эргэлзэж байна. 

	Үндэсний үзэлтэн нар “Эх орончид” болон худал хуурмаг өгүүлэл гарган тогтворгүй хүмүүсийг нөлөөлж байна. Ийм үзэл санааг илэрхийлэгчийн нэг нь үндэсний үзлээр хөөцөлдсөн З. Содномцэрэн бөгөөд тэр нь Чойбалсан дахь Зөвлөлтийн дипломат төлөөлөгчийг хэрцгийгээр доромжлох, зөвлөлтийг гүтгэх зэрэг байдлыг гаргасан байна. Намын төв Хорооны худалдааны хэлтсийн эрхлэгч Ө. Дорж үндэсний үзэлд автагдан Зөвлөлт улстай байгуулсан манай худалдаа, эдийн засгийн харилцааны ашигтай эсэхэд эргэлзэж байна. 

	Монголын хувьсгалт залуучуудын Эвлэлийн Төв Хорооны нарийн бичгийн дарга н. Дангаасүрэн, элдэв үндэсгүй бэртэгчин яриаг баримтлан, БНМАУ-ын гадаад худалдааны талаар мөн л буруу ташаа санал, үг яриа гаргаж байв. Н. Дангаасүрэн, өөрөө үндэсний үзлийн нөлөөнд гүнзгийгээр автагдан төөрсөн учраас Эвлэлийн төв Хорооны аппаратын зарим ажилтан нараас зөвлөлтийн эсрэг гаргаж байсан ярианд цохилт өгч чадсангүй байна. н. Дангаасүрэн, нам засгийн бодлогын хувьд алдаатай дүгнэлт хийж байснаа бүрэн хүлээхгүй байгааг тэмдэглэх хэрэгтэй. Эдгээр нөхөд хөрөнгөтөн орнуудтай худалдааны харилцаа “зоригтойгоор” тогтоох гэдэг санаа гаргахдаа Зөвлөлт улс болон социалист лагерийн бусад орнууд манай улсыг өргөн хэрэгцээний бараа таваар, техник тоноглолоор харилцан ашигтайгаар ямар нэгэн хар санаагүйгээр хангаж чадаж байгаа ба мөн хөрөнгөтөн орнуудтай худалдааг хөгжүүлэхэд манай бололцооны хир хэмжээ ямар байгааг бодохгүй байна. Улсын их сургуулийн зарим багш нар ч мөн үндэсний үзэл баримталж байна. 

	Намын дотор гарч байгаа, марксизмд харш энэ мэтийн үндэсний үзлийн дайралтыг эрс буруушаан няцаах хэрэгтэй. 

	Зөвлөлт Холбоот улсаас манай Монголын ард түмэнд үзүүлж байгаа ах дүү ёсны тусламжийн асар их ач холбогдлыг басамжлан, Монгол-Зөвлөлтийн ард түмний найрамдлыг ямар нэгэн хэлбэрээр гутааж бузарлах өчүүхэн ч гэсэн оролдлого бол пролетарийн интернационализмын зарчим, үүгээрээ манай намын жанжин шугамд үндсээрээ харшилж байна. 

	Зөвлөлт Холбоот Улсын тусламж байгаагүй бол Бүгд Найрамдах Монгол Ард улс ч байхгүй, манай амжилт ч байхгүй байсан юм гэдгийг манай жирийн малчин, ажилчин, сэхээтэн нар сайн мэдэж байна. 

	Манай монголын ард түмэнд үзүүлсэн Зөвлөлтийн тусламж бол хэдэн зуун сая байтугай хэдэн миллиард төгрөгөөр ч үнэлж баршгүй их юм. Зөвлөлт улсаас манай ард түмэнд үзүүлсэн тусламж гэвэл манай хувьсгалын ялалт, манай ард түмний эрх чөлөө, манай тусгаар тогтнолыг империалистуудын түрэмгийллээс удаа дараа авран хамгаалсан явдал мөн. Манай ардын ардчилсан байгуулал батжин, хамгийн хоцрогдсон орны нэг байсан Монгол улсыг хувьсгалчлан өөрчилсөн явдал бол бас Зөвлөлт улсын тусламж мөн. Зөвлөлт улсын тусламжийн ачаар манай улс социализмын замаар явж манай улсыг дэлхийн бөмбөрцгийн хүн амын олонхыг багтаасан олон улс зөвшөөрөн хүлээж дипломат харилцааг тогтоосон юм. 

	Манай нам, өөрийн бүх түүхэндээ аж ахуй, төрийнхөө тусгаар тогтнолын төлөө тэмцэх явдалд Монголын хөдөлмөрчин нэг бүрийн ганц зөв зам бол Оросын ажилчин, тариачидтай холбоотой байх явдал мөн гэж В. И. Лениний сургасан сургаалаар удирдлага болгосоор ирэв. 

	Зөвлөлт-Монголын харилцаа бол тусгаар тогтнолоо харилцан хүндэтгэх тэгш эрх, харилцан туслалцах зарчим дээр тулгуурласан бөгөөд тулгуурласаар байна. Зөвлөлт улстай хамтран ажиллах манай ажиллагаа, Зөвлөлтөөс манайд үзүүлж байгаа тусламж бол чин үнэнч сэтгэл дээр үндэслэсэн зүйл юм. 

	Үндэсний үзэл бусад янз бүрийн хэлбэрээр гардаг, тухайлбал намаас үндэстний соёл уламжлалыг хайхрахгүй байна гэсэн үндэсний үзэл баримталсан яриа заримдаа гаргадаг. Энэ асуудлын талаар манай намын бодлого тодорхой юм. Эх оронч үзлийг үндэсний үзлээр солих гэсэн оролдлогыг нам ямагт эсэргүүцэн, үндэсний хэлбэртэй социалист агуулгатай соёлыг хөгжүүлэх бодлого явуулж байна. Энэ бодлого бол манай ард түмний соёлын өв, хэл бичиг, утга зохиол, урлаг зэргийг хөгжүүлэхэд чиглэгдсэн юм. Үүний зэрэгцээгээр манай нам, пролетарийн интернационализм, орон бүхний пролетари нарын ах дүүгийн нэгдлийн зарчмыг удирдлага болгон манай ард түмнийг дэлхийн соёлын баялаг нандин ололтыг эзэмшүүлэхийн төлөө хатуу зогсож байна. 

	Марксизм-ленинизмд харш эдгээр дээр дурдсан үзэл санаа, үг ярианд цаг тухайд нь цохилт өгөхгүй бол онолын ба практикийн асуудалд дульхан хүмүүст бузар муу нөлөөлөн улмаар манай ажилд ихээхэн хор хүргэх нь зайлшгүй юм. 

	Эдгээр харш үзэл санаа, үг яриа манайд гарч байгааг юугаар тайлбарлах вэ?

	Энэ бол хүний ухамсарт байгаа хуучны үлдэгдэл, түүнчлэн үндэсний үзэл ялангуяа жижиг таваарын аж ахуй, жижиг хөрөнгөтний урсгал хүч зонхилж байгаа үед тун их амь бөхтэй байдаг, эдгээрийг манайд дайсагнагч империалист лагериас социалист орнуудын нийгэм-төрийн байгууллагын эсрэг заримдаа ч авсаар үзэгдэж харагдахгүй янз бүрийн арга замаар хийж байгаа цадиггүй ухуулга тэжээж, сэргээдэг гэсэн марксист үндэслэлийг мартсанаар юуны урьд тайлбарлах хэрэгтэй. 

	Цаашид манай үзэл суртлын бүх ажлыг сүрхий сулруулж, хөрөнгөтний үзэл суртлын талаар сонор сэрэмжээ мохоосноор тайлбарлах хэрэгтэй. 

	Манай намын суртал ухуулга одоо хүртэл дайчин, давшигч шинжгүй, бас марксизм-ленинизмд харш үзэл суртал, санаанд цаг тухайд нь зохих цохилт өгөөгүй байсныг нуух хэрэг алга. Хоёр систем энх тайвнаар зэрэгцэн оршиж байгаа явдал социалист үзэл суртал, хөрөнгөтний үзэл суртал хоёрыг эвлэрүүлэх гэсэн хэрэг огтхон ч биш, социалист үзэл суртал суларсан газар хөрөнгөтний үзэл суртлын нөлөө зайлшгүй хүчтэй болдгийг намын суртал ухуулгаар тайлбарлаж өгөхгүй байна. 

	Үүний уршгаар зарим газар намын гишүүд хүртэл эрүүл биш зан байдал, үг яриаг намч ёсоор хянан үзэж тас цохихын оронд түүнд автагдаж, харин өөрснөө тийм үг яриаг дамжуулан яригч нь болсон байна. 

	Намын Төв Хорооноос манай нийт ажил дээр ямар нэгэн дутагдал байхгүй гэж урьд ч үзээгүй ба одоо ч үзэхгүй байна. Манай хөгжлийн замд дутагдал болоод шийдвэрлээгүй асуудал байгаа юм. 

	Манай зорилт бол эдгээр дутагдлыг үндэсний үзэлтэн, намын эсрэг бас бус этгээдүүдэд хоол болгон ашиглуулахгүйн төлөө цаг тухайд нь арилгах хэрэгт намын гишүүд хөдөлмөрчин олныг дайчлахад оршино. 

	Манай намаас тус орныг хөгжүүлэх ирээдүйн төлөвийн талаар тавьж байгаа практик ажлын зорилго ба онолын асуудлыг дутагдалтайгаар тайлбарлан таниулснаас зарим сэхээтэн тус улсыг социализмд дэвшин орох хөгжлийн онцлог байдал, мөн өсөж хөгжихийн бэрхшээлүүдийг давж туулах арга замыг ойлгож чадахгүй байсан байна. Ийм ч шалтгаанаар манай нэлээд боловсрол, бэлтгэлтэй зарим хүмүүс ч тэр урьд феодалын харьцаа ноёрхож байсан Монгол оронд социализм байгуулахын эдийн засгийн төвөгтэй асуудлуудыг тэр бүр ойлгохгүй байна. Үүнд: бас нам, засгийн чухал шийдвэрүүдийг намын гишүүдэд хангалттай танилцуулж байгаагүй явдал нөлөөлж байна. 

	Нэг хүнийг тахиж шүтсэний хор холбогдлын эсрэг тэмцлийг өрөөсгөл, нэг талтай ойлгож заримдаа ажил хэргийн чанартай зарчимт шүүмжлэл, өөрийн шүүмжлэлийг намын бодлогыг эсэргүүцсэн зарчимгүй хоосон үг яриагаар сольж жижиг хөрөнгөтний замбараагүй, задгай байдал хүчтэй болоход хүрч энэ нь улмаар нам болоод улсын сахилга батад муугаар нөлөөлөн товлон удирдах ёсны үндэс, нэгдмэл захирамжийн зарчмыг эвдэж байна. 

	Зарим нэг хүмүүсээс хэвлэл, утга зохиолыг хянан шалгах газрыг татан буулгаж хэвлэлийн талаарх намын хяналтыг сулруулахыг оролдсон байна. 

	МАX Намын Төв Хорооны улс Төрийн Товчооноос намын эсрэг эдгээр үзэл санаа, үг өгүүллийг эрс буруушаахын хамт намын зарим байгууллагын гишүүдээс намын эсрэг, үндэсний үзлийн илрэлүүдэд шийдвэртэй цохилтыг өгөхгүй эвлэрэн сууж байсан явдал бол намын дүрмийн шаардлагат огт тохирохгүй, тэсвэрлэшгүй зүйл мөн гэж үзнэ. 

	2. Дэлхийн ажилчны хөдөлгөөний эсрэг, Зөвлөлт холбоот Улс, ардын ардчилсан орнуудын эсрэг дэлхийн харгис хүчний явуулж байгаа хөрөнгөтний гүтгэлэг ухуулгын талаар сонор сэрэмжээ улам дээшлүүлэхийг намын бүх байгууллагад үүрэг болгосугай. 

	3. Намын бүх үзэл суртлын ажил бол намын бодлогын эсрэг элдэв үзэл санаа, үг өгүүллийн илрэлүүдэд цохилтыг өгч нам, засгийн бодлого, пролетарийн интернационализмын зарчим, Монголын ард түмнээс Зөвлөлт улс ба ардын ардчилсан орнуудын ард түмэнтэй тогтоосон ах дүүгийн найрамдлын ач холбогдлыг тайлбарлан таниулахад чиглэгдсэн байвал зохино. Тэгэхдээ, намын байгууллагууд нам, улс төрийн ажлыг хүн амын бүх давхаргыг хамран явуулж, ялангуяа залуучуудыг пролетарийн интернационализм, марксизм-ленинизмийн үзэл санаа, хөдөлмөрийг социалист ёсоор үзэж өндөр сахилга баттай үнэнч шударга, даруу зантай болгон хүмүүжүүлэх явдалд онцгой анхаарал тавих хэрэгтэй. 

	4. Ажил хэргийн чанартай санал шүүмжлэлийг байнга судалж ажилдаа байгаа дутагдлыг арилгах талаар зохистой чухал арга хэмжээ авч, ажил хэргийн чанартай зарчимт шүүмжлэл дэлгэрүүлэн хүнд сурталтай эрс тэмцэж ажилтан нэг бүрийн хариуцлагыг дээшлүүлэхийг яамд, албан газар, нам, үйлдвэрчний эвлэл, залуучуудын эвлэл, засаг захиргаа, аж ахуйн байгууллагад даалгасугай. 

	Намын байгууллагууд бол улсын ба аж ахуйн байгууллагуудаас аппаратынхаа ажлыг сайжруулан, ажилтнаа хүлээсэн үүрэг хариуцлагадаа ажилч үнэнчээр хандах болгон хүмүүжүүлж нэгдмэл захирамж, төвлөн удирдах ардчилсан ёсыг гуйвшгүй сахих хэрэгт нь туслах үүрэгтэй юм. 

	5. Хөдөлмөрчдийн санал, хүсэлтийг байнга судалж, санхүүгийн бололцоо ба эдийн засгийн ашиг зохисыг харгалзан улс ардын аж ахуйн жил жилийн ба хэтийн төлөвлөгөөнд анхааран оруулж байхыг улсын Төлөвлөгөөний комисст даалгасугай. 

	6. Худалдааны байгууллагуудын ажил дээр ихээхэн дутагдал оршиж байгааг хөдөлмөрчин олноос шударгаар шүүмжилснийг анхааран эдгээр дутагдлуудыг арилгах талаар зохистой арга хэмжээ ойрын хугацаанд авахыг худалдааны яам, Хоршоодын Төв Холбоонд даалгасугай. 

	7. Энэхүү тогтоолыг намын бүх байгууллагуудын хаалттай хурлуудаар хэлэлцүүлсүгэй.

	(1964 оны арван хоёрдугаар сарын 22-нд санал нэгтэй батлав)

	 

	Ц. Лоохууз, Б. Нямбуу, Б. Сурмаажав нараас намын эсрэг бүлэглэсэн явууллага хийсэн тухай

	 

	МАХН-ын Төв Хорооны гишүүн бөгөөд Сангийн аж ахуйг удирдах газрын дарга агсан Ц. Лоохууз, Өмнөговь аймгийн намын хорооны нэгдүгээр нарийн бичгийн дарга агсан Б. Нямбуу, БНМАУ-ын Статистикийн төв газрын дарга Б. Сурмаажав нар нар МАХН-ын Төв Хорооны урьдах бүгд хурлууд дээр удаа дараа гаргасан эрүүл бус үзлээ орхиогүйгээр үл барам, алдаатай бодлогоо улам гүнзгийрүүлж, сүүлийн үед хагарал гаргах явууллага хийх замд шууд оржээ. 

	Нам, төрийн байгуулалтын чухал асуудал хэлэлцсэн МАХН-ын Төв Хорооны тус бүгд хурал дээр намын эсрэг дээр дурдсан этгээд намын жанжин шугамыг эсэргүүцэн гарч ирэв. 

	Тэд, манай урагшлах замд тохиолдож байгаа зарим бэрхшээл болон ажлын дутагдлыг хэт дөвийлгөн ашиглаж түүнийг нам засгийн гадаад дотоод бодлого буруу байгаагийн уршиг мэтээр харуулах гэж оролдов. 

	Намын эсрэг эдгээр этгээд, монголын ард түмний социалист байгуулалдаа олсон улс төр, эдийн засаг, соёлын амжилтыг нэлэнхийд нь үгүйсгэж, ажилчин, хөдөө аж ахуйн нэгдлийн гишүүн, хөдөлмөрч сэхээтэн нарын амьдралын хэмжээ доройтлоо гэж гүтгэв. 

	Тэд, МАХН-ын нэр хүндийг гутаах зорилгоор манай нам социализмын ялалтын төлөө ард түмнийг жолоодох чадваргүй жижиг хөрөнгөтний нам болон хувирсан мэтээр ор үндэсгүй зүйл ярив. 

	Намын эсрэг Лоохууз зэрэг этгээд эдийн засгийн байгуулалтыг намаас удирдах ролийг үгүйсгэн жижиг хөрөнгөтний салан задгай байдлыг өөгшүүлэн дэврээхийн тулд нам, улс, олон нийтийн хяналт шалгалтыг хүчтэй болгох, нам, улсын сахилга батыг бэхжүүлэхийг эсэргүүцэв. 

	Намын жанжин шугамыг эсэргүүцэгч эдгээр этгээд улс түмний интернационалч найрамдлыг гүтгэн, БНМАУ ах дүү социалист бусад оронтой эдийн засгийн талаар харилцан ашигтай хамтран ажиллах явдлаас татгалзахыг шаардацгааж байв. 

	Лоохууз, Нямбуу, Сурмаажав нар үндсэрхэх үзлийг шууд хамгаалан түүний хор аюулыг бүрэн үгүйсгэв. Эдгээр бүлэглэгчид нэгэнт илчлэгдсэн илэрхий үндсэрхэгч улс төрийн хутган үймүүлэгч Төмөр-Очир, Цэнд нарыг далдуур дэмжигчид мөн болохоо харуулав. 

	Эдгээр хагарал гаргагчид марксизм-ленинизмийн цэвэр ариун байдлын төлөө тэмцэхийн ач холбогдлыг бууруулан МАХН-аас олон улсын коммунист хөдөлгөөнд эзэлж байгаа байр суурийг сулруулах гэсэн бүтэлгүй оролдлого хийв. 

	Тэд намын бодлого болон Намын Төв Хороог улайран дайрахдаа гүтгэж гүжирдэх, харааж зүхэх арга хэрэглэн элдэв гүтгэлэг, намын эсрэг уриа бүхий нэргүй захидал тараах, янз бүрийн хорт цуурхал дэгдээх ажил зохиож байжээ. 

	Эрх тушаал хөөцөлдөгч, улс төрийн талаар тогтворгүй өчүүхэн бүлэг хүмүүсийг тэд түшиглэн урьд ямар нэгэн зэмлэл хүлээж байсан хүмүүсийг юуны өмнө талдаа татан элсүүлэхийг хичээж байв. Намын Төв Хорооны зарим гишүүнийг ятгах, амлалт өгөх хуурч мэхлэх зэрэг аргаар талдаа татах зорилгоо бүхий ажил явууллагыг бүгд хурлын өмнө идэвхтэй хийжээ. 

	Гэвч намын эсрэг эдгээр этгээдийн балмад шугамаа намд тулгах, Намын Төв Хорооны нэгдлийг бутаргах гэсэн оролдлого бүрэн баларч нурав. 

	Лоохууз, Нямбуу, Сурмаажав нараас намын эсрэг шугам баримталж хагарал гаргах явууллага хийснийг Намын Төв Хорооны гишүүд, орлогч гишүүд гүнээ жигшин нэгэн дуугаар эрс буруушааж хэт хувьсгалч үгээр халхавч хийсэн үл бүтэх явдлыг нь бүрэн илрүүлэв. Тэднээс нам, түүний Төв Хорооны марксч-ленинч шугам, практик үйл ажиллагааг ямар ч ул үндэсгүй дайрч гүтгэснийг бүгд хурал хөдөлшгүй баримтаар илрүүлэн няцааж, пролетарийн интернационализмын зарчимд гуйвалтгүй үнэнч байгаагаа тод харууллаа. 

	МАХН-ын Төв Хорооны VI бүгд хурлаас ТОГТООХ нь:

	1. Ц. Лоохууз, Б. Нямбуу, Б. Сурмаажав нараас намын эсрэг бүлэглэсэн явууллага хийснийг намын нэгдэл, социализмын үйл хэрэгт маш хор аюултай зүйл гэж эрс буруушаасугай. 

	2. Ц. Лоохууз, Б. Нямбуу, Б. Сурмаажав нарыг намын эсрэг бүлэглэсэн явууллага хийсэн учир МАХН-ын Төв Хорооны бүрэлдэхүүнээс гаргаж, намаас хөөсүгэй. 

	3. Лоохууз. Нямбуу, Сурмаажав нарын үйлдсэн хэргийн талаар цаашид нягтлан шалгаж Гунгаажав, Дашнамжил зэрэг хамсаатан этгээдэд нь хатуу хариуцлага хүлээлгэхийг МАХН-ын Тов Хорооны дэргэдэх Намын Хянан Шалгах Хороонд даалгасугай. 

	4. Улс төрийн сонор сэрэмжээ байнга дээшлүүлж, намын эгнээний нэгдэлд хор учруулагч аливаа явууллагыг илчлэн тас цохиж, ардчилсан төвлөн удирдах ёсыг бэхжүүлэх талаар шийдвэртэй арга хэмжээ, авч үндсэрхэх үзэл болон марксизмд харш бусад үзлийн аливаа илрэлд цохилт өгч, хөдөлмөрчдийг марксизм-ленинизмийн зарчим, пролетарийн интернационализмын зарчмаар хүмүүжүүлэх ажлаа хүчтэй болгохыг намын бүх байгууллага, МАХН-ын гишүүдэд үүрэг болгосугай.


МАХН-ЫН ТӨВ ХОРООНЫ НАРИЙН БИЧГИЙН ДАРГА НАРЫН ЗӨВЛӨГӨӨНИЙ ТОГТООЛ

	 

	1964 оны 1-р сарын 26-ны өдөр 

	№ 780 

	Улаанбаатар хот

	 

	А. Дашнамжил, О. Нямаа нарын тухай

	МАХН-ын Төв Хорооны нарийн бичгийн дарга нарын зөвлөгөөнөөс Тогтоох нь:

	1. МАХН-ын Төв Хорооны VI бүгд хурлаар бут цохигдсон Лоохууз, Нямбуу, Сурмаажав нараас намын эсрэг үйлдсэн бүлэглэсэн үйл ажиллагаанд оролцсон учир Намын Төв Хорооны үзэл суртлын хэлтсийн зааварлагч Алтангэрэлийн Дашнамжилийг үүрэгт ажлаас нь халж, хатуу арга хэмжээ авхуулахаар Намын хянан шалгах хороонд шилжүүлсүгэй. 

	2. Намын Төв Хорооны намын байгууллагын хэлтсийн зохион байгуулагч Очирын Нямааг дээрх бүлгийн ажиллагаанд оролцож байсан тухай Намын Төв Хорооны бүгд хурал дээр шүүмжлэл гарсан учир түүнийг үүрэгт ажлаас нь халсугай. 

	О. Нямаатай холбогдсон асуудлыг намын хянан шалгах хороонд шилжүүлэн шалгуулахаар тогтоосугай. 

	 

	Ю. Цэдэнбал 

	 

	Нарийн бичгийн дарга нар: 

	Ц. Дүгэрсүрэн

	Б. Лхамсүрэн

	Н. Жагварал

	Д. Моломжамц

	 


БҮГД НАЙРАМДАХ МОНГОЛ АРД УЛСЫН САЙД НАРЫН ЗӨВЛӨЛИЙН ТОГТООЛ

	1965 оны 1-р сарын 12-ны өдөр 

	Дугаар 2 

	Улаанбаатар хот

	 

	Намын эсрэг бүлгийн үйл хэрэгт идэвхтэй ажилласан зарим хүмүүсийг ажилд шилжүүлэх тухай

	БНМАУ-ын Сайд нарын Зөвлөлөөс Тогтоох нь:

	1. Цогт-Очирын Лоохуузыг Өвөрхангай аймгийн говийн сумын нэг нэгдэлд малчнаар ажиллуулахаар Өвөрхангай аймгийн Ардын депутатын хурлын гүйцэтгэх захиргааны мэдэлд, Алтангэрэлийн Дашнамжилийг Өмнөговь аймгийн Гурван тэс суман дахь давсны артельд ажилчнаар ажиллуулахаар Ү. Хоршооллын төв зөвлөлийн мэдэлд, Намжилын Гунгаажавыг Хөвсгөл аймаг дахь Цагааннуурын загасны үйлдвэрт ажилчнаар ажиллуулахаар БНМАУ-ын Хүнсний үйлдвэрийн яамны мэдэлд, Балдандоржийн Нямбууг Эрээнцавын САА-д малчнаар ажиллуулахаар БНМАУ-ын САА-нуудыг удирдах газрын мэдэлд, Баньдийн Сурмаажавыг Хэнтий аймаг дахь Бэрхийн уурхайд тоо бүртгэгчээр ажиллуулахаар БНМАУ-ын Аж үйлдвэрийн яамны мэдэлд, Дашийн Дамдинсүрэнг Ерөөгийн модны аж ахуйд ажилчнаар ажиллуулахаар БНМАУ-ын Барилгын материалын үйлдвэрийн яамны мэдэлд тус тус шилжүүлсүгэй. 

	2. Энэ тогтоолын 1-р зүйлд заасан хүмүүсийн хийх ажил, орон сууцыг бэлэн болгож, 1965 оны 1-р сарын 20-ны дотор ажиллах газарт нь гэр бүлийнхний хамт хүргэж, уг ажилд нь оруулахыг холбогдох яам, газрын сайд дарга нарт даалгасугай. 

	3. Эдгээр хүмүүсийг өөр ажилд шилжүүлэх буюу нэг аймгаас нөгөө аймагт явах, түр чөлөө олгохыг засгийн газрын зөвшөөрөлтэйгөөр гүйцэтгэж байхыг холбогдох яам, газар, аймгийн гүйцэтгэх захиргаануудын сайд дарга нарт даалгасугай. 

	 

	БНМАУ-ын СнЗ-ийн 1-р орлогч дарга Лувсан

	БНМАУ-ын СнЗ-ийн Хэрэг эрхлэх газрын дарга Бадарч

	Тогтоол ангийн эрхлэгч Дагвадорж

	 


БҮГД НАЙРАМДАХ МОНГОЛ АРД УЛСЫН САЙД НАРЫН ЗӨВЛӨЛИЙН ТОГТООЛ

	1965 оны 1 дүгээр сарын 23-ны өдөр 

	Дугаар 22 

	Улаанбаатар хот

	 

	Намын эсрэг бүлгийн ажил явууллагад идэвхтэй оролцсон зарим хүмүүсийг ажилд шилжүүлэх тухай

	БНМАУ-ын Сайд нарын Зөвлөлөөс ТОГТООХ нь:

	1. Ринчиний ТОГТОХ-ыг Увс аймгийн Тариалан сумын нэгдэлд бригадын тоо бүртгэгчээр, Дэнжингийн ЖАМБАА-г Ховд аймгийн аль нэг сумын нэгдэлд бригадын тоо бүртгэгчээр, Раднаагийн БАРААДИЙ-г Дорноговь аймгийн Хөвсгөл суманд хүний бага эмчээр тус тус ажиллуулахаар Хөдөө Аж Ахуйн Яам, Эрүүлийг Хамгаалах Яамны мэдэлд шилжүүлсүгэй. 

	2. Холбогдох яамдын сайд, аймгийн ардын депутатуудын хурлын гүйцэтгэх захиргаануудын дарга нарт даалгах нь:

	а) эдгээр хүмүүсийн хийх ажил, орон сууцыг бэлэн болгож, 1965 оны 2 дугаар сарын 1-ний дотор ажиллах газарт нь гэр бүлийнхний хамт хүргэж, уг ажилд нь оруулсугай, 

	б) эдгээр хүмүүсийг өөр ажилд шилжүүлэх буюу нэг аймгаас нөгөө аймагт явах түр чөлөө олгохдоо Засгийн газрын зөвшөөрөлтэйгөөр гүйцэтгэж байсугай. 

	 

	БНМАУ-ын Сайд нарын Зөвлөлийн 1-р орлогч дарга ЛУВСАН

	БНМАУ-ын Сайд нарын Зөвлөлийн Хэрэг эрхлэх газрын 1-р орлогч дарга ЦЭРЭНЖАВ

	Хуулбар үнэн: Тогтоол ангийн эрхлэгч ДАГВАДОРЖ

	 


СҮХБААТАР АЙМГИЙН АДХ-ЫН ГҮЙЦЭТГЭХ ЗАХИРГАА

	1989 оны 08 дугаар сарын 11-ны өдөр 

	Дугаар 2/1001 

	Баруун-Урт хот

	 

	Улаанбаатар хотын АДХ-ын гүйцэтгэх захиргааны хариуцлагатай нарийн бичгийн даргад. 

	 

	Сүхбаатар аймгийн Түмэнцогт сум, хот, хорооны харьяат Алтангэрэл овогтой Дашнамжил нь Намын Хянан Шалгах Хороо (Я. Лосолсүрэн), Намын Төв Хороо (н. Даваахүү) нараас аймгийн Намын Хороогоор дамжуулан ирүүлсэн албан тоотоор иргэний эрхийг сэргээж, нутаг заагдаж цаашид үргэлжлэх хугацааг цуцалж, шилжих асуудлыг чөлөөтэй болгосон учир уг хүсэлтийг уламжилж шилжүүлэв.

	 

	[image: Image]

	 

	нарын хамт танай —д тэмээ — адуу — үхэр — хонь-ямаа, Бүгд — малтай, (малгүй)-гаар бүрмөсөн шилжүүлж, холбогдох материал 8 ширхгийг хавсаргав. 

	Бүртгэн авах, эсэх тухай хариуг 14 хоногийн дотор манайд ирүүлнэ үү. Хуулбарыг: Түмэнцогт сумын АДХ-ын гүйцэтгэх захиргаанд. 

	 

	Сүхбаатар аймгийн АДХ-ын гүйцэтгэх захиргааны хариуцлагатай нарийн бичгийн дарга Р. РАДНАА

	 


ӨМНӨГОВЬ АЙМГИЙН НАМЫН ХОРОО

	1966 оны 3 дугаар сарын 7-ны өдөр. 

	№ 169. 

	Даланзадгад хот. 

	 

	ДАВСНЫ АРТЕЛИЙН АЖИЛЧИН ДАШНАМЖИЛД

	Чиний 1966 оны 1-р сарын 5-нд бичсэн өргөдлийн хариуд. 

	Намын хянан шалгах хорооноос Дашнамжил намын нэгдлийн эсрэг ноцтой алдаа гаргаж арга хэмжээ авагдсан тул Чехословакт эмчлүүлэх хүсэлтийг хүлээн авах бололцоогүй, харин орос нутагтаа эмчлүүлж сувилуулах хэрэгтэй” гэснийг мэдэгдье. 

	 

	ӨМНӨГОВЬ АЙМГИЙН НАМЫН ХОРООНЫ 1-Р НАРИЙН БИЧГИЙН ДАРГА ЖИГМИД

	2% ЦО. 003 3799

	Нийлсэн ...

	 


МОНГОЛ АРДЫН ХУВЬСГАЛТ НАМЫН ТӨВ ХОРООНЫ НАРИЙН БИЧГИЙН ДАРГА НАРЫН ЗӨВЛӨГӨӨНИЙ ТОГТООЛ

	 

	1965 оны 1 дүгээр сарын 12-ны өдөр 

	№17 

	Улаанбаатар хот

	 

	ЗАРИМ ХҮМҮҮСИЙГ АСПИРАНТУРААС ХАСАХ ТУХАЙ

	МАХН-ын Төв Хорооны нарийн бичгийн дарга нарын Зөвлөгөөнөөс ТОГТООX НЬ:

	Намын эсрэг бүлэглэсэн явууллагад идэвхтэй оролцсон учир Цогт-Очирын Лоохууз, Дэнжингийн Жамбаа, Ринчиний Тогтох нарыг ЗХУ-д суралцаж байгаа тус тусын аспирантураас хассугай. 

	 

	Хуулбар үнэн:

	Архивын фондын эрхлэгч Д. БУМЧИН

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1999 оны хэвлэлийн Хэвлэн нийтлэлийн мэдээлэл

	ХЭЛМЭГДСЭН ЗАЯА – 12

	 

	Готовын АКИМ найруулан бичив. 

	 

	Улаанбаатар хот

	1999 он

	 

	Конрад Аденауэрийн сангаас ивээн тэтгэв. 

	 

	Хавтасны зургийг Шаравын ЧОЙЖИЛ

	Цахим бичүүрийн урлаач Акимын НЯМДОРЖ

	 

	Улс төрийн хэлмэгдэгчдийн холбооноос эрхлэн хэвлүүлэв. 

	 

	Эхийг “Ил товчоо” сонины газарт бэлтгэв. 

	 

	T&U хэвлэх үйлдвэрт хэвлэв. 

	 

	Хэвлэлийн хуудас 14

	 

	Цаасны хэмжээ 60x88

